
مجھے کہنا ہے کچھ۔۔۔۔۔۔۔

اعجاز عبید
نیا ہجری سال ۱۴۳۱ اور عیسوی سال ۲۰۱۰ مبارک۔ خدا کرے کہ یہ سال بر صغیر میں امن کا پیغامبر ثابت ہو۔
یہ شمارہ ’عوض سعید‘ کی یاد میں ان کے خصوصی گوشے پر مبنی ہے، اور اسی مناسبت سے ساری تصویریں بھی عوض سعید کی صاحب کی ہی ہیں۔ یہ اردو زبان کا عجیب المیہ ہے کہ کچھ فنکاروں کو وہ مقام نہیں ملتا جس کے وہ جائز طور پر مستحق تھے۔ دور کیوں جائیں، کرشن چندر کا نام لینے والے بھی اب کم ہی رہ گئے ہیں۔ اس قسم کے افسانہ نگار جو محض کچھ مخصوص رسائل اور جرائد میں چھپا کرتے تھے، اور ’شبخون‘ قسم کے خالص ادبی پرچوں میں محض اس وجہ سے شائع نہیں ہوتے تھے کہ ان کی کہانیوں میں کہانی پن ہوتا تھا۔ عوض سعید بھی اسی نوع کے فنکار تھے۔ اس قسم کے فنکاروں کے مزید نام بھی لئے جا سکتے ہیں جن کو آج لوگ بھولنے لگے ہیں حالانکہ ان کی ادبی اہمیت کم نہیں کہی جا سکتی۔ رام لال، رضاء الجبار، واجدہ تبسم، ستیش بترا وغیرہ۔ ان لوگوں کو گلشن نندا اور دت بھارتی کی نوع کے افسانہ نگار سمجھ کر اردو کی ’ثقہ‘ دنیا نے نظر انداز کر دیا۔ عوض سعید کو آپ نے پڑھا نہ ہو تو اس شمارے میں شامل ان کے افسانوں اور دوسری تخلیقات پڑھ کر ہی اندازہ لگا لیں۔ امید ہے عوض سعید کا یہ گوشہ پسند کیا جائے گا۔ اس کے لئے ہم مصنف کے صاحب زادے ڈاکٹر اوصاف سعید کے شکر گزار ہیں جنہوں نے کچھ فائلیں عطا کیں یا ویب سائٹ سے (http://awazsayeed.com)نقل کرنے کی اجازت عطا کی۔

الحمد للہ ’سمت‘ کے چار سال مکمل ہو چکے ہیں۔ اور اب اس مقام سے پیچھے مڑ کر دیکھتے ہیں تو ایک فخر کا احساس ہوتا ہے۔ جب ’سمت‘ کا اجراء ہوا تھا، تب تک اردو تحریر اتنی ترقی یافتہ نہیں تھی، اردو تحریری ویب سایٹس بھی گنی چنی ہی تھیں، زیادہ تر تصویروں پر مبنی اردو سائٹس کا ہی چلن تھا۔ اسی دوران ہم نے مختلف فانٹس آزما کر دیکھے تاکہ اردو والوں کو کچھ حد تک نستعلیق شکل بھی نظر آئے اور ایسا نہ ہو کہ نستعلیق فانٹ کی وجہ سے ویب سائٹ رینگنا شروع کر دے۔ اور اب جب کہ علوی نستعلیق فانٹ آ چکا ہے تو ’سمت‘ ہی کیا، اس وقت موجود سینکڑوں اردو کی ویب سائٹس علوی یا جمیل نستعلیق فانٹس میں ہیں۔ اور اس ترقی میں ’سمت‘ نے بھی اپنا کردار نبھایا ہے اور بخوبی نبھایا ہے۔ اور اب اس سٹیج پر اردو پہنچ چکی ہے کہ ہم یہ سمجھنے پر مجبور ہیں کہ ’سمت‘ نے اپنا مقصد پورا کر دیا ہے، اور اب ’سمت‘ کو مزید جاری رکھنے کا کوئی جواز نہیں۔ کم از کم خاکسار اس سلسلے میں معذرت خواہ ہے کہ ’سمت‘ کو مزید جاری رکھنا ممکن نہیں ہو رہا ہے، یہی وقت جو اس وقت ’سمت‘ کو دیا جا رہا ہے، اس کو ’برقی کتابوں‘ کی سائٹ پر لگایا جائے تو زیادہ معنی خیز ہو گا۔ اگر آپ چاہتے ہیں کہ اس کو جاری رکھا جائے تو ادارت کی ذمہ دار ی کسی اور کو سپرد کی جا سکتی ہے۔ اگر آپ قارئین میں سے کوئی اس کی ذمہ دار ی لینا چاہے تو مجھے بے حد خوشی ہو گی۔ ورنہ میری ادارت میں نکلنے والا سہ ماہی ’سمت‘ کا اگلا شمارہ آخری ہو گا۔ اس کے بعد اگر آپ ’سمت‘ کو زندہ دیکھنا چاہتے ہیں تو خدارا سامنے آئیں، اور اس کے لئے ربط کریں۔ ای میل شناخت پھر دے دوں، ہمیں میل کر دیں:

aijazubaid@gmail.com, samtmag@gmail.com

صرف اس شمارے کو آخری کرنے کی جگہ ’سمت۔۱۸‘ آخری شمارہ ہو گا۔ اور اس شمارے کی ایک خاص خصوصیت یہ ہو گی کہ یہ اس میں صرف ’کتاب چہرہ‘ (’فیس بک‘ ) میں احباب کی تخلیقات شامل کی جائیں گی۔ اس بات کا تو دعویٰ نہیں کیا جا سکتا کہ اردو کا ہر ادیب و شاعر ’کتاب چہرہ‘ میں مدیر ’سمت کا دوست ہے، لیکن یہ احساس ضرور ہے کہ احباب میں ان کا نام شامل ہے جن کا نام اردو ادب میں اہمیت کا حامل ہے،۔ اور مستقبل کے اردو ادب میں ان کا نام احترام سے لیا جائے گا۔

اس کے علاوہ ہم کو جو بھی تخلیقات موصول ہوئی ہیں، اور جو تخلیقات بھی مارچ کے پہلے ہفتے تک ملیں گی، ان کو بھی شامل کر دیا جائے گا۔

ہمیشہ کی طرح اپنی رائے سے نوازیئے۔

***

عقیدت
حمد
قاسم ندیم
چشم حیرت نے کھوجا ہے جہاں سے آگے
تو کہ موجود ہے ہر حدِ گماں سے آگے
کبریائی ہے ترا وصف، تجھی کو زیبا
وسعتیں جتنی بھی ہیں کون و مکاں سے آگے
تیری سطوت سے دہل جاتا ہے دل جو میرا
انتہا تیری ہے شفقت کی وہاں سے آگے
سجدۂ شکر بجا لاؤں زمیں پر جس دم
سوچتا ہوں میں تبھی کاہکشاں سے آگے
ڈھونڈنے والے تجھے پاتے ہیں ہر جا لیکن
کہتے جاتے ہیں کہ بس اور یہاں سے آگے
تیرے ہی اذن سے یہ حمد ہوئی ہے مولا
تیری پہچان مگر لفظ و بیاں سے آگے
تشکر: سب رس، حیدر آباد
***

سلام
میر انیس
سدا ہے فکر ترقی بلند بینوں کو
ہم آسمان سے لاۓ ہیں ان زمینوں کو
پڑھیں درود نہ کیوں دیکھ کر حسینوں کو
خیال صنعت صانع ہے پاک بینوں کو
لحد میں سوۓ ہیں چھوڑا ہے شہ نشینوں کو
قضا کہاں سے کہاں لے گئی مکینوں کو
یہ جھریاں نہیں ہاتھوں پہ ضعف پیری نے
چنا ہے جامہ ہستی کی آستینوں کو
لگا رہا ہوں مضامین نو کے پھر انبار
خبر کرو مرے خرمن کے خوشہ چینوں کو
بجا ہے اس لیۓ اکبر سے تھا حسین سے عشق
کہ دوست رکھتا ہے اللہ بھی حسینوں کو
حسین جاتے ہیں بحر نبرد میداں میں
چڑھاۓ مثل یدا للہ آستینوں کو
بھلا تردّد بے جا پہ اس میں کیا حاصل
اٹھا چکے ہیں زمیندار ان زمینوں کو
علم لیۓ ہوۓ عبّاس نکلے خیمے سے
چڑھا لیا علی اکبر نے آستینوں کو
مزہ یہ طرفہ ہے مضمون تک بھی یاد نہیں
مقابلہ پہ چڑھاۓ ہیں آستینوں کو
غلط یہ لفظ،وہ بندش بری، یہ مضموں سست
ہنر عجیب ملا ہے یہ نکتہ چینوں کو
فلک پہ جب ہوئ آواز ارکبو دم تو
تو غازیوں نے رکھا مرکبوں پہ زینوں کو
لگا وغا میں ٹپکنے لہو جو قبضہ سے
چڑھا لیا شہ والا نے آستینوں کو
دہان کیسہ زر بند کر پراۓ منعم
خدا کے واسطے وا کر جبیں کی چینوں کو
خیال خاطر احباب چاہیۓ ہر دم
انیس ٹھیس نہ لگ جاۓ آبگینوں کو
***

گوشۂ عوض سعید
کچھ یادیں، کچھ باتیں 

سید خالد قادری
آج عوض صاحب پر کچھ لکھتے ہوئے مجھے اس خاکے کا خیال آ رہا ہے جو انہوں نے کئی برس پہلے میرے اوپر لکھا تھا۔ یہ خاکہ میرے اور اپنے اہل خاندان کے علاوہ انہوں نے شاید ہی کسی اور کو سنایا ہو۔ اس کا عنوان تھا ’’خوابوں کا شہزادہ‘‘۔ یہ عنوان طنزیہ تھا یا خالص رومانی میں نہیں کہہ سکتا مگر مجھے اس خاکے میں اپنی جو تصویر نظر آئی تھی وہ اس قدر Overtouched اور اتنی رنگین تھی کہ مجھے اس میں اپنے آپ کو پہچاننا مشکل لگا تھا۔ وہ معروضیت جو ہمیشہ سے عوض صاحب کی کہانیوں کا نمایاں وصف تھی اس لمحے میں نہ جانے کیوں اُن کا ساتھ چھوڑ  گئی تھی۔ اُن کے اس تخلیقی Crisis کا شکار ہونے کی وجہ شاید کچھ لوگ مجھ سے اُن کی قربت میں تلاش کریں۔ بہرحال جو کچھ بھی رہا ہو وہ خاکہ انہیں پھر بھی پسند تھا جس کا ثبوت یہ ہے کہ انہوں نے اُسے ضائع ہو جانے کے خوف سے ٹیپ کر کے کچھ عرصے کے لئے محفوظ کر لیا تھا۔ درحقیقت یہ ان کی کتاب کا آخری خاکہ تھا مگر جیسا کہ ہر ادیب کے ساتھ ہوتا ہے کہ اُس کی کچھ تحریریں کسی وجہ سے منظر عام پر نہیں آ پاتیں۔ عوض صاحب کا مجھ پر لکھا ہوا یہ خاکہ بھی کسی پرانے ٹیپ کی نذر ہو گیا۔

آج مجھے عوض صاحب پر کچھ لکھنا ہے تو میں خود کسی Crisis کا شکار تو نہیں مگر میرے لئے یہ طے کر پانا ضرور مشکل ہے کہ بات کہاں سے شروع کروں۔

عوض صاحب سے میری ابتدائی ملاقاتیں شاذ کے توسط سے ہوئی تھیں جن کے وہ دیرینہ دوست تھے۔ ہم دونوں ہی اپنی اپنی جگہ مزاجاً Introvert ہونے کی وجہ سے عرصہ تک ایک دوسرے سے بے تکلف نہ ہو سکے مگر پھر ایک بار جب قریب آئے تو مجھے پتہ ہی نہ چل سکا کہ کب میرے احباب میں شاذ کی جگہ عوض صاحب نے لے لی ہے۔ گو کہ شاذ سے میری دوستی وقت یا حالات کے تابع نہ تھی مگر اس میں ایک ایسا موڑ  ضرور آیا جب وہ عملی سے زیادہ خیالی اور معنوی ہو کر رہ گئی تھی۔ دراصل ان دنوں شاذ کے روز و شب کچھ اس طرح گزر رہے تھے کہ ان کی رفاقت کے لئے جو حوصلہ درکار تھا وہ میں اپنے آپ میں نہ پاتا تھا۔ شاید کچھ ایسا ہی مسئلہ عوض صاحب کے سامنے بھی رہا ہو گا۔ اس طرح شاذ کا کچھ عرصہ کے لئے درمیان میں نہ رہنا ہماری مزید قربت کی وجہ بن گیا۔

عوض صاحب ان دنوں ملے پلی کے ایک مکان میں رہا کرتے تھے جو میرے کالج کے راستے میں پڑتا تھا۔ اس طرح کبھی اُن کے مکان پر اور کبھی شاذ کے دیوان خانہ میں ہماری بیٹھک ہوا کرتی تھی۔ وہاں میں اور عوض صاحب اکثر کافی دیر تک گفتگو کیا کرتے کیونکہ شاذ صاحب دیر سے سو کر اٹھنے کی عادت کی وجہ سے ایسے موقعوں پر آدھے پون گھنٹے سے پہلے برآمد نہ ہوتے۔ کبھی ان کے دو ایک ملاقاتی اور آ دھمکتے اور ہمیں ان کو بھی برداشت کرنا پڑتا۔ ہاں اس بیچ ہماری کوفت دور کرنے کے خیال سے شاذ صاحب دو تین پیالی چائے ضرور بھجوا دیا کرتے تھے۔

’’عوض! خالد! یار معاف کرنا دیر ہو گئی‘‘۔

شاذ صاحب نہا دھو کر خوشبو سے مہکتے ہوئے ! اجلے کپڑوں میں ملبوس منہ میں پان کا بیڑا دبائے برآمد ہوتے۔

اُن کے لہجے کا خلوص اور اُن کی خوش مزاجی میری کوفت دور کرنے کے لئے کافی ہوتے مگر عوض صاحب کا معاملہ ایسا نہ تھا۔ وہ ایسے موقعوں پر جب تک شاذ پر طنز کے دوچار زہریلے تیر نہ چھوڑ لیتے انہیں چین نہ ملتا۔ شاذ جو عام طور پر کسی کو خاطر میں نہ لاتے تھے نہ جانے کیوں عوض صاحب کے اس رویہ سے قطعی دل برداشتہ نہ ہوتے اور اپنی فطری ظرافت اور بذلہ سنجی سے ماحول کو خوشگوار بنا لیا کرتے۔ پھر یا تو وہ اپنی کوئی غزل یا نظم سنا کر اس پر ہماری رائے پوچھتے یا دنیائے ادب کے کسی نئے ا سکینڈل پر بحث چھڑ  جاتی۔

اُن دنوں شاذؔ اور ’’ریس‘‘ کے علاوہ عوض صاحب کے موضوع گفتگو پرانے پاکستانی جرائد اور ان میں شائع ہونے والی ان کی کہانیاں، کچھ پرانے ادیب اور غیر ادیب دوست اور ہم عصر افسانہ نگار ہوا کرتے تھے۔ بات شاذ سے وابستہ حال یا ماضی کے کسی ایسے واقعہ سے شروع ہوتی جو ہمیں اُن کی غیبت یا توصیف کے مواقع فراہم کر دینی۔ یہ عوض صاحب کے لئے ایک طرح کا Warming up ہوا کرتا تھا۔ پھر اس کے بعد گفتگو کچھ ایسا موڑ  لیتی کہ وہ اپنی کتابوں کی الماری سے ایک کے بعد ایک کئی نئے اور پرانے پاکستانی رسالے نکال کر اُن میں اپنی کہانیوں کی نشاندہی اس خصوصیت کے ساتھ کرتے کہ فلاں فلاں فلاں سنہ میں افکار یا فنون یا ادبی دنیا یا سیپ میں میری کہانی فلاں فلاں افسانہ نگار سے پہلے چھاپی گئی تھی۔ یا پھر وہ مرزا ادیب، صبا لکھنوی یا نذیر چودھری یا نسیم درانی کا پرانا خط کھوج نکالتے جس میں ان کی کسی کہانی کا توصیفی انداز میں ذکر ہوتا یا اُن سے تازہ کہانی کی فرمائش کی گئی ہوتی۔ اُن دنوں مجھے اس بات کا اندازہ ہوا کہ عوض صاحب کے پاس گو کہ کتابیں تو زیادہ نہیں مگر جتنے پرانے اور نایاب ادبی جرائد ہیں اتنے شاید ہی اس شہر میں کسی کے پاس ہوں۔ ان کی ایک بڑ  ی تعداد کبھی مالی منفعت کے لئے انہوں نے اپنے ایک بچپن کے دوست حفیظ قیصر کے حوالے کر دی تھی جس کا  انہیں آج تک ملال ہے۔ خصوصاً اس وجہ سے بھی کہ اُن کا وہ دوست بد دیانت ثابت ہوا اور وہ سارے رسالے لے کر انہیں اس کی قیمت دئیے بغیر اچانک ایک دن پاکستان چلا گیا۔ اس سانحہ کے بعد سے عوض صاحب اس سلسلے میں کافی محتاط ہو گئے تھے یہاں تک کہ شاذ یا مغنی صاحب کے کبھی اچانک آ جانے پر وہ ایسی چیزیں چھپا دیا کرتے تھے۔ اُن کا خیال تھا کہ اُن کے بے شمار ادبی رسالے اور کئی ڈائجسٹ وغیرہ تلاش کئے جانے پر شاذ اور مغنی صاحب کے پاس سے برآمد ہوں گے۔

عوض صاحب ان دنوں جب کبھی بیتے دنوں کو آواز دینے کے موڈ میں ہوتے تو مجھ سے باتیں کرتے ہوئے حیدرآباد میں اپنی نوجوانی کے دور کی یادیں تازہ کرتے۔ حفیظ قیصر اور سردار سلیم ان کے وہ دوست ہیں جو پاکستان جا چکے تھے۔ حفیظ قیصر کی شرارتیں اور سردار سلیم کی علمی صلاحیتیں، ان کی انسانیت اور سوشلسٹ ادب کی طرف جھکاؤ اور اریب صاحب سے رنجش کا پس منظر یا پھر اس زمانے میں سردار کی اقبال متین سے غیر معمولی دوستی یا لگاؤ کی وجوہات۔ اس دور کے دوسرے احباب زبیر رضوی، وحید اختر، حمید الیاس اور مجتبیٰ حسین بھی موضوع گفتگو رہا کرتے تھے خاص طور پر  مجتبیٰ حسین کی ظرافت اور زبیر رضوی کی نسوانیت اور خواتین کے درمیان غیر معمولی مقبولیت یا پھر ان کے معاشقوں کی تفصیلات یا پھر شاذ اور وحید اختر کی یاری اور پھر بعد کے دنوں میں ان کی حریفانہ چشمک۔ میں ان لوگوں سے ذاتی طور پر زیادہ واقف نہ تھا اس لئے عوض صاحب کی یہ باتیں یوں سنا کرتا تھا جیسے وہ اپنی حیات رفتہ کے اوراق الٹتے ہوئے چند ایسے دلچسپ اور اہم کرداروں کا ذکر کر رہے ہوں جن کے بغیر ان کی داستاں ادھوری رہ جائے گی۔ اپنی ملازمت کے ابتدائی دور کا ذکر کرتے ہوئے جب وہ دہلی میں مقیم تھے تو وہ شہریار، خلیل الرحمان اعظمی اور محمود ہاشمی وغیرہ سے بھی اپنی قربت کی بات بتایا کرتے تھے۔

عوض صاحب فطرتاً کم آمیز ہیں اور اپنے آپ میں بند سے رہتے ہیں۔ نئے لوگوں سے ملنا ان کے لئے ایک کٹھن مرحلہ ہے، مگر اس کے برخلاف کسی سے ایک بار بے تکلف ہو جائیں تو وہ نہ صرف کچھ زیادہ ہی بولتے ہیں بلکہ اُن کی گفتگو کا انداز بھی اتنا پیچیدہ گنجلک اور طولانی ہوتا ہے کہ کسی معمولی سے واقعہ کا بیان داستان الف لیلیٰ سے کم نہیں لگتا۔ ایسے میں یہ یقین کرنا انتہائی دشوار ہو جاتا ہے کہ وہ انسان یہی ہے جس کی کہانیاں الفاظ کی Economy اور زبان کے اختصار کے لئے جانی جاتی ہیں۔

انہیں قریب سے جاننے والے ان کی شخصیت کے ایسے کئی تضادات سے واقف ہوں گے۔ مثال کے طور پر وہ بذاتِ خود تو ایک آدھ کمزوری کو چھوڑ  کر ایک شریف ایماندار اور معاشرے کے قانون و روایت کا پاس و لحاظ کرنے والے انسان ہیں مگر اس طرح کے دوسرے لوگ ان کے لئے کوئی کشش نہیں رکھتے۔ اُن کو شعوری یا لاشعوری طور پر ایسے انسانوں کی تلاش رہتی ہے جو نہ صرف عام ڈگر سے ہٹے ہوئے ہوں بلکہ مثبت یا منفی کسی بھی انداز میں ذہنی یا اعصابی اعتبار سے اُن پر حاوی ہو سکیں۔ انہیں مرعوب یا خوف زدہ کر سکیں یا پھر کچھ اور نہیں تو کسی درجہ میں پر اسرار ہی کہے جا سکیں۔ اس قماش کے آدمی انہیں فطری طور پر اپنی طرف یوں کھینچتے ہیں جیسے اُن کے بیچ کسی مقناطیسی قوت کا دخل ہو۔ یہاں تک کہ ایسا آدمی بظاہر آس پاس نہ ہونے پر کسی پیچیدہ نفسیاتی ضرورت کے تحت وہ کسی بھی جگہ اپنے بازو کھڑے ہوئے کسی شریف یا پریشان حال آدمی کو چور، ڈاکو، اسمگلر، خونی یا دلال بنا دیتے ہیں اور پھر اُس کی ہر حرکت انہیں مشتبہ معلوم ہونے لگتی ہے اور وہ نہ صرف خود اس سے خوف کھانے لگتے ہیں بلکہ اگر کوئی دوسرا بھی ہمراہ ہو تو اُسے بھی بار بار اُس کی طرف متوجہ کرتے رہتے ہیں۔ شاید انہیں ہر انسان کے پیچھے چھپی ہوئی کسی کہانی کی کھوج رہتی ہے جس کے کبھی کبھی نہ ملنے پر وہ خود اپنی بنائی ہوئی کہانی اس سے وابستہ کر دیتے ہیں۔

عوض صاحب سے ذاتی ملاقات سے پہلے میں نے ان کی کہانیاں نہیں پڑھی تھیں بعد میں جب ان سے اس سلسلے میں باتیں ہونے لگیں اور انہوں نے مجھے اپنی کہانیوں کے مجموعے ’’سائے کا سفر‘‘ اور ’’تیسرا مجسمہ‘‘ دئیے تو مجھے اندازہ ہوا کہ مختصر کہانی کے میدان میں یہ شخص اپنا حریف آپ ہے۔ یوں تو حیدرآباد کے دو ایک افسانہ نگار عام معنوں میں عوض صاحب سے زیادہ شہرت رکھتے تھے مگر وقت کے ساتھ مختصر کہانی کی بدلتی ہوئی ہیئت، لہجے، اور اسلوب کو عوض صاحب نے بحیثیت ادیب جس فراخدلی سے قبول کیا، اپنایا اور برتا اس کے لئے دوسروں کو کچھ زیادہ ہی وقت درکار تھا۔

ان کے پہلے دور کی کہانیاں پڑھنے کے بعد اس بات کی تصدیق کی ضرورت نہیں رہتی کہ ان دنوں اُن کے آئیڈیل منٹو، غلام عباس اور بیدی رہے ہوں گے۔ یہ الگ بات ہے کہ وہ اپنے پسندیدہ کہانی لکھنے والوں کا ذکر ہمیشہ پنڈت سدرشن کے نام سے شروع کرتے ہیں۔ ادھر چند برسوں میں عوض صاحب نے جو خاکے لکھے ہیں وہ بقول اُن کے اتنے پسند کئے گئے ہیں کہ اب تو ہر کس و ناکس اُن سے خاکہ لکھنے کی فرمائش کرنے لگا ہے۔ میری ذاتی رائے میں ایسے خاکے دلچسپ  ضرور ہو سکتے ہیں مگر بحیثیت ادبی تخلیق ان کی اہمیت ایک حد سے زیادہ نہیں۔ کوئی افسانہ نگار منہ کا مزہ بدلنے کے لئے کبھی کبھار کردار نگاری کا اپنا ہنر ہم عصروں اور رفیقوں پر آزما سکتا ہے مگر وہ اسے ایک باقاعدہ تخلیقی عمل کے طور پر مسلسل نہیں برت سکتا۔ اس کے باوجود عوض صاحب کے لکھے ہوئے خاکے پڑھ کر میں نے محسوس کیا کہ ان کی اپنے قلم پر کچھ ایسی گرفت ہے کہ جب اُن کا غیر معمولی حافظہ اور تماشائی بن کر تماشا دیکھنے کی فنی صلاحیت یکجا ہو جائے تو اُن کے لکھے ہوئے خاکے بھی کہانی یا افسانے کی ہی طرح ایسی تخلیق کا درجہ پا لیتے ہیں جنہیں بار بار پڑھا جا سکتا ہے۔ قلم کے ایسے دھنی ہونے کے باوجود نہ جانے کیوں عوض سعید نے صرف معروف لوگوں کے خاکے ہی لکھ کر شائع کرنے کا فیصلہ کیا۔ کیا ہی اچھا ہوتا کہ ان کے خاکوں کی کتاب میں کوئی بابو گوپی ناتھ، کوئی باری صاحب، یا کسی سراج کے لئے بھی جگہ ہوتی۔ مجھے آج بھی حیرت ہے کہ برسوں ان کے آس پاس رہنے والے حفیظ قیصر، اسٹیفن عارف یا داؤد پہلوان عوض صاحب کے لئے خاکہ نگاری کا محرک نہ بن سکے۔

ہندوستانی کلاسیکل سنگیت کا ذوق میں اپنے آپ میں کبھی پیدا نہ کر سکا۔ ایک جگہ بیٹھ کر گھنٹوں حلق سے آوازیں نکالتے رہنا یا پھر ایک ہی لائن کو انگنت بار دہرانا اور اس کے الفاظ کو کھینچنا، تاننا، توڑنا اور مروڑنا اس قسم کی ورزش سے میں کبھی کوئی خاص لطف نہ حاصل کر سکا۔ یہی وجہ تھی کہ جب عوض صاحب مجھ سے ٹھمری، دادرا اور خیال کی بات کرتے یا پھر مختار بیگم، ثریا، ملتانی، پی سی بروا، یا خان مستانہ وغیرہ کا ذکر چھیڑتے تو میں موضوع بدلنے کے لئے مکیش، لتا یا طلعت محمود کے کسی پرانے گانے کی بات شروع کر دیتا جس میں انہیں کچھ زیادہ دلچسپی نہ ہوتی۔ جب انہوں نے ’’سُر کا گیان نہیں ہے جس کو وہ مورکھ انسان نہیں ‘‘ جیسی لائنیں میرے سامنے بار بار گنگنانا شروع کر دیں تب مجھے ان سے پوچھنا پڑا کہ کیا واقعی ہندوستانی سنگیت سے ان کو اتنا لگاؤ ہے اس کے جواب میں انہوں نے مختلف راگ راگنیوں کی مثالیں گا کر دینی شروع کر دیں تو مجھے اس موضوع سے اُن کی دلچسپی کا اندازہ ہوا۔ انہوں نے بتایا کہ وہ کسی زمانے میں ہارمونیم پر گایا کرتے تھے اور ستار بھی اچھا خاصہ بجا لیتے تھے۔ حیدرآباد ریڈیو سے بھی انہوں نے اس زمانے میں ایسے کئی پروگرام دئیے تھے۔ ریٹائرمنٹ کے بعد حال میں جب غلام جیلانی صاحب مہاراشٹرا سرسوت پریشد میں کلاسیکل سنگیت سیکھنے جانے لگے تھے تو اس موضوع پر ان کے اور عوض صاحب کے مباحث خاصے دلچسپ ہوا کرتے تھے۔

عوض صاحب کتوں سے بہت ڈرتے ہیں۔ شیر کے اچانک سامنے آ جانے پر وہ اُس سے دو دو ہاتھ کرنے کو تیار ہو جائیں گے مگر مریل سے مریل کتا بھی اُن پر کپکپی طاری کر سکتا ہے۔

کتوں سے کچھ اس طرح ڈرنے والے حیدرآباد کے ایک پہلوان شیخ داؤد تھے جو یوں تو خود کو علی پہلوان کا خلیفہ بتاتے تھے مگر کتوں سے اس حد تک ڈرتے تھے کہ ان کے اعصاب پر لرزہ طاری کرنے کے لئے کتا نہیں کتے کی تصویر کافی ہوتی تھی۔ ہمارے ایک مشترکہ دوست باقر باقری نے انہیں ہمارے پاس اس زمانے میں بھیجا جب وہ پہلوانی چھوڑ کر مالش کرنے لگے تھے۔ اُن دنوں وہ میرے علاوہ شاذ اور عوض صاحب کی مالش بھی کیا کرتے تھے۔ شاذ کا مالش کے دوران سو جانا یا عوض صاحب کا مقررہ دن پر مالش نہ کروانے کے لئے کوئی بہانہ تلاش کر لینا داؤد صاحب کو کبھی کبھی اتنا بد دل کر دیتا تھا کہ وہ اُن لوگوں کی مالش کرنا چھوڑ  دینے کی بات کرنے لگتے تھے۔ لیکن پھر میرے سمجھانے پر کہ یہ لوگ نہ صرف حیدرآباد بلکہ ہندوستان کے بڑے ادیب ہیں، آپ اگر ان کی مالش کرتے رہے تو یہ نہ صرف ادب کی خدمت ہو گی بلکہ اردو ادب کی تاریخ میں ان کے ساتھ  آپ کا بھی نام لکھا جائے گا داؤد صاحب میری مالش ادھوری چھوڑ  کر ان لوگوں کے گھر جانے کی تیاری شروع کر دیتے تھے۔ ہمارے دوستوں میں صرف مصحف اقبال توصیفی ہی ایسے تھے جن کو داؤد صاحب اپنی تمام کوششوں کے باوجود مالش کے فوائد کا قائل نہ کر سکے۔ شاید یہی وجہ رہی ہو گی جو انہیں مصحف اقبال توصیفی کے اچھے شاعر ہونے کا کبھی یقین نہ آیا کیونکہ وہ شاعری میں توانائی کے لئے جسمانی صحت کا بھی تشفی بخش ہونا لازمی سمجھتے تھے۔

 عوض صاحب کے آفس کے گنے چنے دوستوں میں پدما راؤ، نعیم زبیری اور اسٹیفن عارف ہوا کرتے تھے۔ ان تینوں میں سے ہر ایک سے ان کی دوستی الگ قسم کی تھی۔ پدما راؤ نہ صرف ان کے لئے ایک اچھے سامع تھے بلکہ ان کے مداح بھی تھے اور ان کے گھریلو مسائل میں بھی کارآمد ثابت ہوتے تھے۔ نعیم زبیری سے ان کا رشتہ کچھ ایسا تھا جسے انگریزی اصطلاح میں Love-Hate Relationship کہا جا سکتا ہے۔ ان کے لئے وہ اس قدر اپنائیت سے ایک خاص لفظ ’’بھامٹا‘‘ استعمال کیا کرتے تھے جس کا صحیح مفہوم میں آج تک نہ جان سکا ہاں بار بار سننے کے بعد یہ اندازہ ضرور ہوا کہ یہ لفظ عوض صاحب کسی ایسے بے تکلف دوست کے لئے استعمال کرتے ہیں جس سے انہیں محبت ہو مگر جو ان کے قابو میں نہ آتا ہو۔ نعیم زبیری کو ایک با صلاحیت افسانہ نگار سمجھنے کے باوجود ان کا کہنا تھا کہ ترقی پسندی سے چمٹے رہنے کی وجہ سے یہ آدمی اپنی تمام تر تخلیقی قوتوں کو بروئے کار نہ لا سکا۔ عوض صاحب کی طرف سے اقبال متین کے ساتھ ترقی پسندی پر چھیڑی جانے والی بحث بارہا ناخوشگوار موڑ  اختیار کر لیتی تھی مگر نعیم زبیری ایسی کسی بحث کو ذرا بھی بد دل ہوئے بغیر نہایت ہی تحمل اور اعتماد سے دوچار جملوں میں ہی ختم کر دیا کرتے تھے۔

اسٹیفن عارف سے عوض صاحب کی دوستی الگ قسم کی تھی۔ وہ انہیں اپنی ادبی حیثیت سے مرعوب کیا کرتے تھے۔ آفس کے معاملات میں بھی کئی جھوٹی سچی کہانیاں گھڑ  کر وہ انہیں ڈرایا کرتے تھے۔ عارف بھی اپنے مزاج کے دبوپن کی وجہ جلد ہراساں ہو جاتے مگر پھر بھی نہ جانے کیوں اپنا ہر چھوٹا بڑا مسئلہ لے کر عوض صاحب کے پاس ہی آیا کرتے۔ بظاہر عوض صاحب انہیں جتنا بھی مرعوب یا پریشان کرتے رہے ہوں میرا خیال ہے انہیں اس شخص سے ہمدردی تھی۔ اس کی وجہ شاید حالات کی وہ ستم ظریفیاں رہی ہوں گی جس کا وہ انسان شکار تھا۔ مسجد اور کلیسا کے بیچ پھنس کر اس کی ذات دو حصوں میں تقسیم ہو گئی تھی اور ان دونوں سے بیک وقت نباہ کرنے کی کوشش میں وہ خود بری طرح ٹوٹ گیا تھا، برسوں نامپلی کے اسٹار بار سے پان منڈی کا راستہ ناپتے ناپتے جب وہ کچھ عرصے کے لئے غائب ہو گیا تو اچانک ایک دن ’’سیاست‘‘ کے کسی گوشے میں چھپی چند لائنوں سے ہمیں اس کی نئی منزل کا پتہ چلا۔

عوض صاحب کی شخصیت کے جس پہلو نے مجھے ہمیشہ متاثر کیا وہ ان کی دیانت دار ی اور خود دار ی ہے۔ ایک ایسے محکمہ میں ملازمت کرنے کے باوجود جہاں جائز اور ناجائز آمدنی میں تفریق کرنے والا شاید ہی کوئی ہو وہ اپنی ماہانہ یافت پر قانع رہے۔ زندگی کی آسائشوں کے حصول کے لئے انہوں نے اپنی عزت نفس کا سودا نہ کیا۔ ان کا قلندرانہ مزاج یوں بھی مال و دولت کی طلب سے یکسر بے نیاز رہا۔ شاید یہی وجہ ہے کہ بدلے ہوئے حالات میں معاشی خوش حالی یا بہتر سماجی مرتبہ نے ان کے اہل خاندان کی زندگیوں میں جو تغیرات پیدا کر دئیے ہیں عوض صاحب ان کے بیچ اپنی تمام سادہ لوحی کے ساتھ اجنبی سے دکھائی دیتے ہیں۔

بحیثیت ادیب بھی وہ اپنی خود دار ی اور عزت نفس کی قیمت پر شہرت یا نام و نمود کا تعاقب کرنے والوں میں شامل نہ ہوئے۔ ایرپورٹ، گیسٹ ہاؤس، ہوٹلوں یا ادبی محفلوں میں میں نے انہیں بڑے نقادوں، قد آور ہستیوں یا ادبی سیاست کے اہم مہروں کے گرد منڈلاتے ہوئے کبھی نہیں دیکھا۔ میری رائے میں وہ ان چند خوددار ادیبوں میں سے ہیں جنہوں نے ادب میں جو تھوڑا بہت نام کمایا ہے وہ سب کا سب اپنے ہنر کے بل پر ہے۔

عوض صاحب کے دوستوں میں ایک آدھ کو چھوڑ  کر شاید ہی کوئی سگریٹ کا عادی ہو۔ خود میرے لئے بھی سگریٹ اتنی کشش نہیں رکھتی، مگر عوض صاحب کا معاملہ الگ ہے۔ وہ سگریٹ کے بغیر جی نہیں سکتے۔ اور اگر جینے کی کوشش کریں بھی تو یہ جینا برائے نام ہو گا۔ قطعی بے لطف اور بے مزہ۔ سگریٹ کے بغیر ان کا دماغ پوری طرح off رہتا ہے کسی ایسی مشین کی طرح جو کرنٹ یا بیڑی کے بغیر آپریٹ نہیں کر سکتی۔ ان کو سگریٹ پر سگریٹ پھونکتے دیکھ کر مجھے ایسا محسوس  ہوا جیسے سگریٹ کے پریشان دھوئیں کے پیچھے وہ تخلیقی دنیا ہوتی ہے جسے ان کا دماغ مسلسل سنوارنے میں مشغول رہتا ہے۔ کبھی کبھی میں سوچتا ہوں کہ اگر عوض صاحب کی انگلیوں کے درمیان سگریٹ نہ ہوتی تو کیا وہ ادیب یا افسانہ نگار ہو سکتے تھے۔ آج جب کہ میرے پاس ان کے روز و شب کا کوئی حساب نہیں اور سگریٹ سے ان کا رشتہ ٹوٹ چکا ہے وہ زندگی اور ادب سے کیوں کر نباہ کر رہے ہیں مجھے معلوم نہیں۔

عوض سعید صاحب کی یاد میں
سید امتیاز الدین
) ۵ جولائی کو مرحوم عوض سعید کی چودھویں برسی کی برسی پر خراجِ عقیدت)

نوٹ: امتیاز صاحب مشہور شاعر مرحوم شاذ تمکنت کے برادرِ خورد ہیں۔
 جب میں اپنے بچپن کی باتوں کو یاد کرتا ہوں تو جس طرح میری آنکھوں کے سامنے میرے بڑے بھائیوں کے چہرے اُبھرنے لگتے ہیں اُسی طرح عوض سعید صاحب کی صورت بھی نظروں میں پھرنے لگتی ہے۔ جس طرح میرے بھائیوں کے ناموں کے ساتھ از خود مرے منھ سے بھائی نکلتا تھا اُسی طرح عوض سعید صاحب اور شاِذ تمکنت صاحب کی دوستی مثالی تھی۔ میں سمجھتا ہوں کہ اس دوستی کی ابتداء 1947سے ہوئی۔ دو نوں کی رفاقت کا یہ عالم تھا کہ دونو ں رات کو صرف سونے کے لئے اپنے اپنے گھروں کو جاتے تھے۔ دن کے اوقات میں ساتھ ساتھ رہتے تھے۔ شاذ بھائی نے نام پلی ہائی اسکول سے میٹرک کا امتحان کامیاب کیا جبکہ عوض بھائی نے شاید انوارالعلوم ہائی اسکول سے میٹرک کا امتحان کامیاب کیا۔ شاذ صاحب ریاضی میں شروع ہی سے کمزور تھے جب 1941ء میں وہ دسویں جماعت میں داخل ہوئے تو اُنھوں نے ریاضی میں کوچنگ کے لئے صالح ہاشمی صاحب کے ادارے میں داخلہ لیا۔ یہ ادارہ کٹل منڈی میں واقع تھا۔ گولڈن تھریش ہولڈ جہاں اب یونیورسٹی آف حیدرآباد کا دفتر ہے اُس کے بازو سے ایک چھوٹی سی گلی نمائش میدان کی طرف آتی ہے۔ اسی گلی کے اندر صالح ہاشمی صاحب کا ادارہ واقع تھا۔ صالح ہاشمی صاحب نہایت خلیق اور شفیق استاد تھے اور وہ طلباء کی بہت حوصلہ افزائی کرتے تھے۔ یہیں عوض سعید صاحب نے بھی داخلہ لیا کیونکہ اُن کی ریاضی بھی کمزور تھی۔ شاذ بھائی اور عوض بھائی دونو ں کو ادبی مضامین پڑھنے اور ا فسانے لکھنے کا شوق تھا۔ ابھی شاذ صاحب نے شاعری شروع نہیں کی تھی اور س۔م۔ شفیع کے نام سے افسانے لکھا کرتے تھے۔ اُن دنوں حیدرآباد سے ایک لمبے سائز کا پرچہ پرچم نکلتا تھا جس کے ایڈیٹر فصیح المنیر احمد صاحب تھے۔ اس رسالے میں اور لو گوں کے علاوہ ابراہیم جلیس کے مضامین شائع ہوتے تھے۔ شاذ بھائی کو اور عوض بھائی کو ابراہیم جلیس اور کرشن چندر کا طرزِ تحریر بہت پسند تھا۔ ابراہیم جلیس کے دو جذباتی نوعیت کے مضامین اُن دنوں بہت مشہور ہوئے تھے ایک مضمون جواں مرگ شاعر صاحبزادہ محمد علی خاں میکش کی موت پر تھا اور دوسرا بہادر یار جنگؒ کی برسی کے موقع پر شائع ہوا تھا۔ شاذ صاحب اور عوض صاحب اپنی غیر مطبوعہ تحریریں لے کر ابراہیم جلیس کے پاس گئے اور اُن کود کھائیں۔ جلیس نے دونوں کی حوصلہ افزائی کی۔ 
میں ابھی آپ سے صالح ہاشمی صاحب کے ادارے کی بات کر رہا تھا۔ شاذ صاحب اور عوض سعید صاحب ہر صبح پڑھنے بیٹھتے تھے۔ ایک دن شاذ صاحب نے کہا کہ آج میں سائیکل چلاؤں گا تم پیچھے بیٹھو۔ راستے میں کسی اتار پر سائیکل بے قابو ہو گئی اور دونوں گر گئے۔ اس حادثے میں عوض بھائی کے سیدھے ہاتھ کی ہڈی ٹوٹ گئی۔ بدقسمتی سے میٹرک کے امتحان کو بمشکل پندرہ دن رہ گئے تھے۔ عوض بھائی کے بڑے بھائی عبداللہ بن سعید بڑے تیز آدمی تھے۔ اُنھی دنوں ریاستِ حیدرآباد میں پولیس ایکشن سے ذرا قبل ایک عوامی طرز حکومت قائم ہوئی تھی جس میں امراء اور رؤسا کی بجائے کچھ عوامی نمائندے وزیر بنائے گئے تھے۔ اُس وقت جو صاحب وزیر تعلیم بنے تھے اُن کا نام وینکٹ راؤ تھا۔ عوض بھائی کو لے کر اُن کے پاس پہنچے۔ اُنھوں نے بتایا کہ میرا چھوٹا بھائی اِ س حالت میں امتحان لکھنے سے قاصر ہے۔ وینکٹ راؤ صاحب نے ہمدردانہ غور کیا اور حکم دیا کہ اس بچے کا میٹرک کا امتحان ہاتھ کے ٹھیک ہونے کے بعد علیحدہ لیا جائے۔ یہ تجویز جب اُس وقت کے ناظم تعلیمات کے پاس گئی تو وہ زیر لب مسکرائے او ر کہا کہ اگر وزیر تعلیم ، تعلیم پائے ہوئے ہوتے تو ایسی تجویز نہ کرتے پھر عوض سعید صاحب سے مخاطب ہو کر کہنے لگے میاں صاحبزادے میٹرک کا امتحان ریاستی پیمانے پر ہوتا ہے اور اُس میں سینکڑوں لڑکے شریک ہوتے ہیں ایک بچے کے لئے ایسا امتحان نہیں رکھا جاتا۔ آپ امتحان کی تیاری کیجئے ہم آپ کا پرچہ لکھنے کے لیے کسی کو مقرر کر دیں گے۔ پرچہ آپ کے سامنے ہوگا۔ جوابات آپ بولتے جائیں اورWriterاُنھیں قلم بند کرے گا۔ خوش قسمتی سے ایسے لکھنے والے مقرر ہوئے جو ریاضی کے استاد تھے۔ اُنھوں نے ریاضی کے پرچے کے دن عوض بھائی سے کہا کہ آپ مجھ سے کچھ نہ کچھ کہتے رہیئے میں کامیابی کی حد تک پر چہ حل کر دوں گا۔ اسی طرح باقی پرچوں میں بھی اُن صاحب کی تھوڑی بہت مدد شامل حال رہی اور عوض صاحب اپنی شکستہ دستی کے باوجود امتحان میں کامیاب ہو گئے۔ میٹرک کے بعد شاذ صاحب سٹی سائنس کالج میں بیالوجی کے مضامین کے ساتھ داخل ہو گئے لیکن عوض بھائی نے کامرس کا انتخاب کیا اور شاید چادر گھاٹ کا لج میں داخل ہوئے اُس زمانے میں انٹرمیڈیٹ کو ایف اے کہتے تھے اور معلوم نہیں یہ بات کیوں مشہور تھی کہ انٹر نکالنا بہت مشکل ہے۔ جو طالب علم یہ ہفت خواں طئے کرے وہ آسانی سے گریجویشن کر سکتا ہے۔ میرے بڑے بھائی اور خود عوض سعید صاحب نہایت پابندی سے ہر سال انٹرمیڈیٹ کا امتحان دیتے اور فیل ہو جاتے۔ ایک سال ایسا ہوا کہ ابھی دوسرے لوگ فیل ہو ہی رہے تھے کہ عوض بھائی انٹرمیڈیٹ میں کامیاب ہو گئے۔ شاید یہ 1952 یا 1953کی بات ہوگی۔ یہ زمانہ حیدرآباد کے مسلمانوں کے لئے بڑا پُر آشوب تھا۔ پولیس ایکشن کے دھکے سے مسلمان ابھی سنبھلنے نہیں پائے تھے۔ بیشتر خاندان یا اُن خاندانوں کے بچے وطن چھوڑ کر جا رہے تھے۔ نوکریاں عنقا ہو گئی تھیں بعض پُرانے لوگ مختلف فرقوں میں بر سر کار تھے کسی نہ کسی بہانے سے نکالے جا رہے تھے۔ بہت سے لوگوں کے لیے انگریزی سے عدم واقفیت ہی تخفیف کا سب سے بڑا بہانہ تھی۔ اُس دور میں بھی بعض با اثر اور جری عہدہ دار  مو جود تھے جو تخفیف سے لوگوں کو بچا رہے تھے یا پھر جہاں موقع ہوا مستحق لوگوں کے لیے نوکری کا سامان کر رہے تھے۔ ایک صاحب جن کا نام شاید شاہ نواز خاں تھا، فوڈ کارپوریشن میں ڈپٹی ڈائرکٹر تھے اُنھوں نے اپنے دفتر میں عوض بھائی کے لیے نوکری فراہم کر دی۔ میں نہیں جانتا کہ اُن دنوں اس دفتر کا نام فوڈ کارپوریشن تھا یا سیول سپلائز بہرحال عوض بھائی وہاں ملازم ہو گئے او راسی محکمے سے آخر تک وابستہ رہے۔ یہاں محض از راہ مذاق ایک بات کہتا چلو ں کہ انٹر کامرس نکالنے کے بعد کچھ دنوں تک عوض بھائی اپنے نام کے ساتھ آئی۔کام لکھتے تھے۔ بعد میں اسے ترک کر دیا۔ 
عوض سعید صاحب نے افسانہ نگار کی حیثیت سے نام کمایا لیکن اس میدان میں بھی اُن کو جدوجہد کرنی پڑی۔ اُن دنوں دہلی سے ایک رسالہ نکلتا تھا شاہراہ میں چھپنا کسی ادیب کے لئے سند کا درجہ رکھتا تھا۔ لیکن شاہراہ کے ایڈیٹر پرکاش پنڈت نے ادیبوں کے حق میں ایک حوصلہ شکن شخص تھے وہ ہمیشہ مشہور ادیبوں اور شاعروں کی تخلیقات شائع کرتے اور نئے لکھنے والوں کو اپنا معیار بلند کرنے کا مشورہ دیتے۔ اگر کوئی سادہ لوح ادیب ٹکٹ لگا ہوا لفافہ بھیجتا تو اُس کی تخلیق بن پڑھے بہ واپسی ڈاک روانہ کر دیتے۔ ستم ظریفی یہ کہ اِن زخم خوردہ ادیبوں کو یہ بھی لکھتے کہ شاہراہ کے لیے زیادہ سے زیادہ خریدار بنائیے۔ خدا خدا کر کے پرکاش پنڈت کا دور ختم ہوا اور مخمور جالندھری اور وامق جونپوری جیسے ادیب شاہراہ کے ایڈیٹر بنے تو ادیبوں کے لیے راستہ ہموار ہوا۔ حیدرآباد سے سلیمان اریب اور پٹنہ سے سہیل عظیم آبادی بھی نئے لکھنے والوں کی حوصلہ افزائی کرنے لگے۔ رفتہ رفتہ عوض بھائی ملک کے نامور افسانہ نگاروں میں شمار ہونے لگے اور ہندوستان اور پاکستان کے رسائل میں اُن کے افسانے شائع ہونے لگے۔ 
عوض سعید صاحب کا تعلق بہت اچھے عرب گھرانے سے تھا۔ میں نے سُنا ہے کہ اُن کے والد سلطان مکلّا کے معتمدِ خاص تھے۔ اُن کے تین بھائی عبدالقوی ، جابر بن سعید اور عبداللہ بن سعید تھے۔ یہ سب عوض بھائی سے عمر میں بڑے تھے۔ عبدالقوی صاحب جو سب سے قابل تھے عالمِ جوانی میں انتقال کر گئے تھے۔ عبدالقوی صاحب عثمانیہ یونیورسٹی کے بی۔اے تھے اور کسی اچھے سرکاری عہدے پر فائز تھے میں نے انھیں نہیں دیکھا۔ وہ اچھے شاعر تھے اور اُن کا دیوان بھی شائع ہو ا تھا۔ عوض بھائی کے دوسرے بھائی جابر بن سعید کوئی کام نہیں کرتے تھے۔ عبداللہ بن سعید پولیس میں ملازم تھے اور فٹ بال کھلاڑی تھے۔ ان تینوں بھائیوں میں محبت تھی مگر ایسی جس کا ذکر جگر مراد آبادی نے ایک شعر میں کیا ہے
 جگر وہ بھی ز  سر تا پا محبت ہی محبت ہیں
 مگر ان کی محبت صاف پہچانی نہیں جاتی
 صاف پہچانا جانا تو دور کی بات ہے ان لوگوں کی محبت پہچانی ہی نہیں جا سکتی تھی۔ آپس میں نہایت سخت لہجے میں بات کرتے تھے۔ عبداللہ سعید اور جابر بن سعید تو ایک دوسرے کی طرف دیکھتے بھی نہیں تھے۔ جابر صاحب کا ذریعہ آمدنی کچھ نہ تھا اس لئے اکثر وہ کھانا کھانے کے لئے عبداللہ صاحب کے گھر چلے جاتے تھے۔ عبداللہ سعید سامنے نہیں آتے تھے لیکن انہوں نے اپنی بیگم کو ہدایت دے رکھی تھی کہ جابر صاحب جب بھی آئیں کھانا کھلائے بغیر جانے نہ دینا۔ عبداللہ بن سعید کو شاعری سے دور کا بھی لگاؤ نہیں تھا لیکن ان کو اپنے بھائی عبدالقوی کا کلام ازبر تھا ان کو یہ بھی یاد تھا کہ قوی مرحوم کی کونسی غزل یا نظم دیوان کے کس صفحے پر کس طرف درج ہے۔ مرحوم بھائی کی یاد میں انہوں نے اپنے بچے کا نام عبدالقوی رکھا تھا۔ جابر بن سعید ، عبداللہ صاحب کے بچے پر جان چھڑکتے تھے۔ ہمیشہ گود میں لئے ہوئے پھرتے ان کے پاس جب کچھ پیسے ہوتے سب کے سب اس بچے پر خرچ کر دیتے۔ یہ بچہ بڑا ہو کر شعر بھی کہنے لگا اور نوجوان شعراء میں خاصا مشہور ہو گیا تھا۔ افسوس کہ اپنے تایا کی طرح عین عالم جوانی میں انتقال کر گیا۔ عوض بھائی مزاجاً تھوڑے سے introvert تھے۔ جب تک اچھی خاصی جان پہچان نہ ہو کسی سے کھلتے نہ تھے۔ اکثر محفلوں میں خاموش رہا کرتے تھے شاذ صاحب کے علاوہ ان کے اسکول کے دوستوں میں ’’انگارے‘‘ کے ایڈیٹر معین فاروقی تھے جو انہیں چاند کہہ کر پکارتے تھے۔ چاند عوض بھائی کی عرفیت تھی۔
 عوض بھائی کی آواز بہت اچھی تھی۔ وہ سہگل کے گانے گایا کرتے تھے۔ سی ایچ آتما کا گایا ہوا گیت ’’ پریتم آن ملو‘‘ وہ اکثر دوستوں کی فرمائش پر سنایا کرتے تھے۔ ہارمونیم بجانا وہ نہیں جانتے تھے لیکن ایک مخصوص سریلی سی دھن وہ ہارمونیم پر بجا سکتے تھے۔
 عوض بھائی کی حس مزاح بہت تیز تھی۔ اگر کوئی ان پر فقرہ کستا یا ان کا مذاق اڑاتا تو وہ برابر اس کا جواب دیتے تھے۔ شاذ صاحب اڈیکمیٹ میں ایک صاحب کے پاس انگریزی پڑھنے کے لئے جاتے تھے انہوں نے عوض بھائی سے کہا تم بھی چلو پہلے دن جب عوض بھائی گئے تو انگریزی کے استاد نے امتحاناً عوض بھائی سے پوچھا میں نے ایک سانپ دیکھا کا انگریزی ترجمہ کیجئے۔ حالاں کہ snake بالکل سامنے کا لفظ ہے؟ لیکن عوض بھائی کے ذہن کے نکل گیا۔ ان دنوں جوتے کی ایک پالش آتی تھی جس کا نام کوبرا تھا اور اس کی ڈبیا پر سانپ اترا ہوا ہوتا تھا۔ عوض بھائی نے کہہ دیا I saw a cobra اس پر انگریزی کے استاد بے ساختہ ہنس پڑے۔ ان صاحب کی ہنسی عوض بھائی کو اچھی نہیں لگی لیکن وہ اسے پی گئے۔ اتفاق سے اسی وقت باہر سے کسی قلعی گر کی آواز آئی۔ اس نے اپنی مخصوص آواز میں پوچھا ’’ کیا برتن قلعی کرانا ہے‘‘ انگریزی کے استاد نے جواب دیا،’’ اپنا راستہ لو، یہاں دماغوں کی قلعی ہوتی ہے ‘‘عوض بھائی کی نظر اسی کمرے میں رکھے ہوئے تانبے کے برتنوں پر پڑی جن کو واقعی قلعی کی ضرورت تھی۔ عوض بھائی نے ان برتنوں کی طرف اشارہ کر کے کہا کبھی کبھی برتنوں کو بھی قلعی کرا دینا چاہئے۔ وہاں کچھ اور لوگ بھی تھے۔ سب ہنس پڑے استاد کو ناگوار گزرا لیکن وہ بھی خاموش ہو گئے۔
 ملے پلی میں ایک صاحب رہتے تھے جو اپنے آپ کو علم جفر اور خوش نصیبی کے پتھروں کا ماہر سمجھتے تھے۔ ایک بار شاذ صاحب کے ساتھ عوض سعید صاحب بھی ان کے پاس گئے۔ ان صاحب نے عوض سعید صاحب کے نام کی spelling پوچھی۔ پھر فوراً کہنے لگے آپ اپنا نام اس تبدیل شدہ spelling کے ساتھ لکھئے۔ اس کے بعد کہنے لگے فلاں پتھر پہنئے آپ کی جملہ پریشانیاں دور ہو جائیں گی۔ عوض بھائی کو ان کا طرز گفتگو اچھا نہیں لگا۔ تھوڑی ہی دیر میں وہ صاحب جو خود کسی کے سہارے سے چلتے تھے عوض سعید صاحب کو اندر کے کمرے میں لے گئے جہاں کم سے کم دو سو بوتلیں پانی سے بھری ہوئی رکھی تھیں۔ وہ صاحب کہنے لگے ’’ کل رات دو بجے تک میں وظایف میں مشغول رہا اور آپ جیسے ضرورت مندوں کے لئے ان شیشوں سے پانی بھر کے دم کرتا رہا عوض سعید صاحب نے کہا آپ نا حق تکلیف کرتے ہیں۔ ایک بار **گنڈی پیٹ جا کر تالاب پر دم کر دیجئے ، بوتلوں کا جھنجھٹ بھی ختم ہو جائے گا اور سارا شہر فیض یاب ہو جائے گا۔
 عوض سعید صاحب کی شادی ستمبر 1960 میں سلطان بازار میں راجہ پرتاپ گیر جی کی کوٹھی میں ہوئی تھی۔ شاذ بھائی کشمیر کے مشاعرے میں گئے ہوئے تھے۔ میں اس شادی میں شریک تھا۔
 عوض سعید صاحب کی سب سے بڑی خوبی یہ تھی کہ وہ دوسروں کی خوشی سے خوش ہوتے تھے۔ کسی صاحب کی ترقی ہوئی ،کسی کا لڑکا اعلیٰ نمبروں سے کامیاب ہوتا تو ایسی خبروں کو وہ نہایت مسرت سے سنتے تھے اور دوسروں کو سناتے تھے۔ شاید اللہ کو ان کی یہ ادا اتنی پسند آئی کہ ان کے بچوں نے قابل رشک ترقی کی۔ 
عوض سعید صاحب نہایت دلیر انسان تھے۔ اکثر ان کا بی پی اور شاید شگر بھی بڑی ہوئی رہتی تھی لیکن وہ ایسی باتوں کو خاطر میں نہیں لاتے تھے اور مزے میں گھومتے تھے۔ اگرچہ قضا و قدر کے معاملات میں کوئی دخل نہیں دے سکتا لیکن میں سمجھتا ہوں کہ اگر امریکی ڈاکٹر ان کے دل کے ساتھ چھیڑ چھاڑ کرتے تو عجیب نہیں کہ وہ کچھ دن اور زندہ رہتے۔
 آج عوض سعید صاحب ہم سے ہزاروں میل دور امریکہ کی خاک میں مدفون ہیں لیکن ہمارے دلوں میں اس نیک اور بے ریا انسان کی یاد تازہ ہے۔

 تمہاری خوبیاں زندہ تمہاری نیکیاں باقی
** گندی پیٹ، حیدر آباد میں پانی کی سپلائی کا ماخذ، موسی ندی پر بنا ریزروائر 
 *** 
شکریہ: روزنامہ منصف، حیدر آباد
عوض سعید
خلیل الرحمن اعظمی
عوض سعید نہ تو میرا بچپن کا لنگوٹیا یار ہے اور نہ آغاز شباب کی سرمستیوں کا ساتھی لیکن آج سے کئی سال پہلے جب میں نے ’’ادب لطیف ‘‘میں اس کا افسانہ ’’بیدل صاحب‘‘ پڑھا تو ایسا معلوم ہوا کہ یہ شخص اپنے ہی قبیلہ کا ہے۔ مجھے اپنی اس کمزوری کا ہمیشہ سے اعتراف رہا ہے کہ میں اچھے سے اچھا افسانہ پڑھ کر عام طور پر بھول جاتا ہوں۔ پھر اگر کوئی اس کا پلاٹ بتانے لگے اس کے واقعات کو دوہرائے اور اسکے آغاز اور نقطۂ عروج پر روشنی ڈالے تو مجھے ایسا محسوس ہوتا کہ میں یہ کہانی پہلی بار سن رہا ہوں۔ لیکن میری اس کمزوری پر بعض ایسی کہانیاں قابو حاصل کر لیتی ہیں۔ جن میں لکھنے والے نے کسی ایسے کردار کی تخلیق کی ہو جس سے بے اختیار ملنے کو جی چاہنے لگے۔ نہ جانے کیوں مجھے ایسا محسوس ہونے لگتا ہے جیسے یہ کردار میرے آس پاس ہی کہیں موجود ہے اور کسی نہ کسی دن اس سے اچانک ملاقات ہو جائے گی اور یہ ملاقات دوستی میں تبدیل ہو جائے گی۔ نئی پود کے افسانہ نگاروں میں عوض کی اس خصوصیت نے مجھے اس کی طرف کھینچا اور میں اس کے تخلیق کئے ہوئے کرداروں کے ساتھ خود اس کی شخصیت کے تصوّر میں مگن رہنے لگا۔ ایک دن اچانک مجھے معلوم ہوا کہ وہ حیدرآباد چھوڑ کر دہلی آ گیا ہے اور اب مستقل یہیں قیام کرے گا لیکن اس عجیب و غریب شخص نے مجھ سے ملنے کا موقع نکالا بھی تو کب یعنی جب وہ دہلی میں کچھ عرصہ گزار کر اور وہاں کی زندگی سے اکتا کر ہمیشہ کے لیے دکن کی طرف لوٹ رہا تھا۔ پہلی نظر میں اسے دیکھ کر مجھے کچھ دھچکا سا لگا۔ یوں تو اس کے خدوخال کافی تیکھے اور جاذب نظر ہیں اور اسے دیکھ کر تھوڑی دیر کے لیے عظمت اللہ خان کی دلاویز نظم ’’آندھرا دیش کی سندرپتری‘‘ کے بعض مصرعے یاد آنے لگتے ہیں لیکن وہ کچھ ایسا گم سم اور خاموش سا آدمی ہے کہ بالکل مٹی کا مادھو معلوم ہوتا ہے یا ایک ایسے سیاح کی مانند جو کسی اجنبی دیس میں پہنچ گیا ہو جہاں قدم قدم پر زبانِ یار من ترکی کا احساس اسے ستا تا ہو۔ بہر حال اس سوئے ہوے آدمی کو جگانے میں مجھے خاصی دیر لگی۔ لیکن جب چوبیس گھنٹے گزر جانے کے بعد وہ کچھ مانوس سا ہو گیا تو اب اس کی خاموشی بھی خوبصورت معلوم ہونے لگی۔

عوض کو قریب سے دیکھنے کے بعد میرا کچھ ایسا اندازہ ہے کہ اس کے افسانے عام افسانہ نگاروں کی طرح اس کے تجربات و مشاہدات کا عکس ہی نہیں ہیں بلکہ اس کی شخصیت کی تکمیل بھی کرتے ہیں۔ عوض سعید نام کا جو آدمی ہے وہ ایک ’’ادھوری شخصیت‘‘ ہے۔ اس سے پورے طور پر ملنے کے لیے اس کے تخلیق کئے ہوئے کرداروں کے ساتھ بسر کرنا ہو گا۔ چنانچہ اس کے افسانہ ’’خون صد ہزار انجم‘‘ کا بہاری ’’پہلی تنخواہ کا عبدالصمد کمپونڈر’’ نیکی کا بھوت‘‘ کا وہ کردار جس کا نام اس نے حرامی رکھا ہے ’’ریت کے محل‘‘ کا بدصورت کارٹونسٹ، ’’کوئلہ جل بھئی و راکھ‘‘ کا ٹیوٹر اور ’’کفارہ‘‘ کا ٹرومین یہ سب خود اپنی جگہ پر ایک مستقل کردار اور کسی نہ کسی سماجی قدر کے نمائندہ ہیں۔ لیکن اس کے باوجود عوض سعید نام کے افسانہ نگار کی شخصیت کا پس منظر بھی ہیں۔

اُردو کے پرانے اور نئی نسل کے بہت سے افسانہ نگاروں کی کہانیاں میرے زیرِ مطالعہ رہی ہیں۔ مجھے کچھ ایسا لگتا ہے کہہ ہمارے بعض فنکار افسانہ نگار سے زیادہ ’’منشی‘‘ اور مضمون نگار‘‘ ہیں۔ کہانیوں سے کاٹ کر کہانی بنانا، واقعات کی کھتولی تیار کرنا، اہم سیاسی اور سماجی مسائل پر واعظانہ قسم کے مکالمے یا تقریریں اپنے افسانوی اشخاص کی زبان سے ادا کرنا، جنسی زندگی کے بارے میں ممنوعہ لٹریچر سے حاصل کی ہوئی معلومات پیش کر کے اس پر کچے ذہن کے نوجوانوں کی طرح للچانا یہ سب ایسی باتیں ہیں جن کی وجہ سے رسالوں میں چھپنے والے افسانوں کا مطالعہ میرے لیے ہمیشہ ایک آزمائش کا مرحلہ رہا ہے۔ کم ہی ایسی کہانیاں ملتی ہیں جنھیں شروع کر دینے کے بعد ختم کرنے کو جی چاہے اور جب ختم ہو جائیں تو اس افسانہ نگار کی دوسری کہانی کا انتظار شروع ہو جائے۔ ایسے افسانہ نگاروں کی ’’ذات‘‘ ممکن ہے قریب سے دیکھنے پر دل چسپ نظر آئے لیکن ان کی تحریریں پڑھ کر ہمیں کسی بھی ’’شخصیت‘‘ کا سراغ نہیں ملتا اور نہ ہی انھیں ڈھونڈنے کو جی چاہتا ہے۔ عوض ایک ایسا افسانہ نگار ہے جس کی کہانیاں پڑھنے والوں کو اسے ڈھونڈنے پر اکساتی ہیں اور جب ملنے پر بھی اس سے ملاقات نا مکمل رہ جاتی ہے تو پھر اس کی تحریروں میں اسے دوبارہ تلاش کرنے کو جی چاہتا ہے۔

***

عوض سعید کے خاکے
مشفق خواجہ
) ۵ جولائی کو مرحوم عوض سعید کی چودھویں برسی پر خراجِ عقیدت ( 
شخصی خاکہ نگاری ایک مشکل فن ہے۔ یہ غزل جیسی صنفِ ادب نہیں کہ ردیف و قافیہ کے گلدان میں پامال مضامین کو کاغذی پھولوں کی طرح سجا دیا جائے۔ یہ نثری نظم بھی نہیں کہ لفظوں کو ان کے معمول سے جدا کر کے چھوٹی بڑی سطروں میں دفن کر دیا جائے۔ یہ علامتی افسانہ بھی نہیں کہ نثری نظم والوں کے دفن کردہ الفاظ کو جھاڑ کر دوبارہ صفحۂ قرطاس پر بکھیر دیا جائے۔ یہ جدید سفر نامہ بھی نہیں کہ سفر نامہ نگار خود تو ایر ہوسٹوں کے نرغے میں پرواز کرتا رہے اور بے چارہ قاری حیرت و استعجاب کی وادیِ پر خار میں پیدل چل چل کر اپنے تلوے لہو لہان کرے۔
شخصی خاکہ نگاری کے لیے چار چیزوں کی ضرورت ہوتی ہے۔ سب سے پہلے تو ایسی آنکھ چاہیے جو کسی شخص کے ظاہر و باطن کا مشاہدہ کر سکے۔ پھر وہ بصیرت چاہیے جو ان عوامل کا تعین کر سکے جو کسی شخصیت کی تعمیر میں بنیادی حیثیت رکھتے ہیں۔ تیسری چیز حقیقت بیانی ہے یعنی موضوع کو اسی طرح پیش کیا جائے جیسا وہ ہے، نہ کہ لکھنے والا اپنی منشا کے مطابق اس کے خد و خال سنوارے یا بگاڑے۔ چوتھی اور سب سے اہم چیز یہ ہے کہ خاکہ نگار کو لکھنے کا فن آتا ہو۔ وہ کم سے کم لفظوں میں زیادہ سے زیادہ معانی پیش کرنے کے ہنر سے واقف ہو۔ ہمارے بہت کم خاکہ نگار ان چار شرائط کو پورا کرتے ہیں۔ اگر کسی کے پاس مشاہدہ ہے تو اسے یہ معلوم نہیں کہ اسے کس طرح پیش کیا جائے۔ یا پھر اکثر خاکہ نگاروں نے یہ فارمولا بنا رکھا ہے کہ موضوع کی خوبیوں کے ساتھ دو چار خامیاں بھی بیان کر دی جائیں تاکہ توازن برقرار رکھا جا سکے۔ بعض توازن کے قائل نہیں، وہ موضوع کو ہیرو بنا کر پیش کرتے ہیں اور بعض خاکہ نگار اپنی ذات کو اس حد تک نمایاں کرتے ہیں جیسے وہ کسی اور کا خاکہ نہیں لکھ رہے ، بلکہ اس سے اپنا خاکہ لکھوایا اڑوا رہے ہیں۔
لیکن اس کا مطلب یہ نہیں کہ اردو میں اچھے خاکے نہیں لکھے گئے ہیں اور خاصی تعداد میں مثلاً ڈیڑھ سال میں کم از کم دو مجموعے ضرور ایسے شائع ہوئے ہیں جن میں اچھے خاکے، خراب خاکوں کی نسبت زیادہ ہیں۔ ان میں سے ایک مجموعہ پاکستان میں شائع ہوا ہے اور دوسرا ہندوستان میں۔ پاکستانی مجموعہ بزرگ افسانہ نگار ممتاز مفتی کا ہے ’اَوکھے لوگ‘‘ (پنجابی لفظ ہے جس کا مطلب ہے ’’مشکل‘‘) ہندوستانی مجموعے کا نام ’’خاکے‘‘ ہے اور اس کے مصنف ہیں عوض سعید۔
 ممکن ہے عوض سعید کا نام ہمارے بعض پڑھنے والوں کے لیے نیا ہو لیکن اس سے کوئی فرق نہیں پڑتا کیوں کہ بعض پڑھنے والوں کے لیے غالب کا نام بھی نیا ہوتا ہے۔ غالب کا تعارف نامہ تو ہم پھر کبھی پیش کریں گے ، فی الحال عوض سعید کے بارے میں عرض ہے کہ وہ خاصے پرانے اور اہم افسانہ نگار ہیں۔ پاکستانی رسالوں خصوصاً میرزا ادیب کے زمانے کے ’’ادب لطیف‘‘ میں ان کی کئی کہانیاں شائع ہو چکی ہیں۔ اب تک ان کے افسانوں کے چار مجموعے منظر عام پر آ چکے ہیں جنھیں ادبی حلقوں میں بے حد سراہا گیا ان چار مجموعوں کو ہندوستان کی مختلف اردو اکیڈیمیوں کے انعامات بھی مل چکے ہیں۔ یہ بات ہم نے قیاساً لکھی ہے۔ ہمارا قیاس اس لیے غلط نہیں ہو سکتا کہ ہندوستان میں اردو کتابوں پر کثرت سے انعامات سے نوازا جاتا ہے۔ آخر میں ان کتابوں کی باری آتی ہے جو ابھی بطن مصنف میں ہوتی ہیں۔ اس کے بعد بھی گنجائش رہ جائے تو کتابوں کے بجائے افراد کو تختۂ مشق بنایا جاتا ہے ، جیسے حال ہی میں مجوزہ عالمی اردو کانفرنس کی طرف سے ڈاکٹر گوپی چند نارنگ اور بعض دوسرے ادیبوں کے لیے انعامات کا اعلان کیا گیا ہے۔ اس انعام کی خوبی یہ ہے کہ لینے والے ہی نہیں دینے والے بھی ڈاکٹر گوپی چند نارنگ ہیں اس لیے وہ دوہری مبارک باد کے مستحق ہیں۔
 آیئے اب اصل موضوع کی طرف لوٹیں۔ اگر ادھر ادھر کی باتوں کا سلسلہ کچھ دیر اور چلتا رہا تو ڈر ہے کہ کہیں عوض سعید کی کتاب ’’خاکے‘‘ پر بھی کسی انعام کا اعلان نہ ہو جائے۔ لہٰذا انعام ملنے سے پہلے اس کتاب پر اظہار کر لیا جائے تو بہتر ہے ورنہ بعد میں کسی کو اس کتاب میں کوئی خوبی نظر نہیں آئے گی۔ اس کتاب کی سب سے بڑی خوبی یہ ہے کہ اس میں شخصیات کے حوالے سے حیدرآباد دکن کی ثقافتی فضا اور ادبی ماحول کی تصویر کشی کی گئی ہے۔ ہم نے تو حیدرآباد دکن کو مرزا ظفرالحسن مرحوم یا پھر خواجہ حمید الدین شاہد کے حوالے سے دیکھا ہے۔ مرزا صاحب نے حیدرآباد کی تہذیبی زندگی پر بہت سی یادگار تحریریں چھوڑی ہیں۔ خواجہ حمیدالدین شاہد کو خدا سلامت رکھے کہ حیدرآبادی تہذیب کا چلتا پھرتا نمونہ ہیں۔ اس شہر بے مثال کے بارے میں اب عوض سعید نے ہماری معلومات میں اضافہ کیا ہے۔ ان کی کتاب پڑھتے ہوئے یہ احساس ہوتا ہے کہ قاری اپنے کلبۂ احزاں سے دور، حیدرآباد فرخندہ بنیاد کی گلیوں کوچوں اور ادبی محفلوں کی سیر کر رہا ہے۔ کہیں کسی ہوٹل میں ادیب جمع ہیں اور کہیں کسی قیام گاہ پر محفل گرم ہے۔ غرض ہر طرف گہما گہمی دکھائی دیتی ہے اور زبان بھی وہی سنائی دیتی ہے جو حیدرآباد میں بولی جاتی ہے۔
 عوض سعید نے جن لوگوں کے خاکے لکھے ہیں ان میں بیش تر ادبی شخصیات ہیں۔ مثلاً مخدوم محی الدین، ابراہیم جلیس، عالم خوندمیری، سلیمان اریب، قاضی سلیم، اقبال متین، مغنی تبسم، جیلانی بانو، عزیز قیسی، وحید اختر وغیرہ۔ ہم نے ان ادیبوں کے صرف نام سنے تھے، اب عوض سعید کی مہربانی سے انھیں ذرا قریب سے دیکھنے کا موقع ملا تو جی خوش ہوا۔ بعض بالکل نئی اور دل چسپ باتیں بھی معلوم ہوئیں مثلاً: 
مخدوم محی الدین: طبعاً بڑے سادہ مزاج تھے۔ چناں چہ جب کبھی ان کی چیزیں رسائل کی زینت بنتی تھیں تو وہ بلا جھجھک بک اسٹال پر جا کر سارے پرچے خرید لیتے۔ ایسے وقت وہ بڑے معصوم لگتے۔ یہ معصومیت ہی دراصل ان کی شخصیت کی سب سے بڑی پہچان تھی۔ مخدوم عرب نژاد تھے۔ ان کا خاندانی نام ابوسعید محمد مخدوم محی الدین حضرمی تھا۔ عربوں کی بے پناہ خوبیوں کے ساتھ ان کی ذات میں چند کمزوریاں بھی در آئی تھیں۔۔۔ ان کے جذباتی ہونے کا عکس جا بجا ان کی پر جوش تقریروں میں کہیں نہ کہیں عیاں ہو جاتا تھا۔ تنقید سننے یا سہنے کا حوصلہ ان کی ذات میں ذرا کم کم ہی پایا جاتا تھا۔ وہ (کمیونسٹ) پارٹی سے کچھ اتنے جڑے ہوئے تھے کہ ذرا بھی کسی نے ایک چبھتا ہوا جملہ کسا تو آپے سے باہر ہو گئے، پھر انھیں لاکھ سمجھائیں وہ اکھڑ سے جاتے تھے۔ مجھے اورینٹ کی وہ سلگتی شام آج بھی یاد ہے جب انھوں نے غصے کے عالم میں اپنے ہی ایک ساتھی کے گال پر طمانچہ جڑ دیا تھا۔ 
قاضی سلیم: جس زمانے میں وہ اورنگ آباد میں وکالت کیا کرتے تھے، ان ہی دنوں اتفاق سے انور معظم سے ان کی مڈ بھیڑ ہو گئی۔ ادھر ادھر کی باتوں کے بعد جب انور نے ان سے پوچھا کہ وہ وکالت کیسی چل رہی ہے، آج ہی ایک آدمی کو چار سال قید کروا دی ہے ، پھر انور نے پوچھا، وکیل کون تھا، تو انھوں نے کہا میں تھا۔ انور نے حیرت سے پوچھا، چار سال کی سزا کیسے ہو گئی؟ انھوں نے جواب دیا، چار سال سے زائد ہو ہی نہیں سکتی تھی۔‘‘ 
مغنی تبسم: انھوں نے اپنے لیے ایک شیڈول بنا لیا ہے جو ہر سال تبدیل ہوتا رہتا ہے۔ کبھی شاذ کو فیض پر فوقیت دے دی تو کبھی دبلے پتلے مصحف اقبال کو اچانک پہلوانوں کے اکھاڑے میں کھڑا کر دیا۔ کبھی ایک کا ہاتھ تھاما تو کبھی دوسروں کا گریبان چاک کیا۔ کبھی کھائی میں گرے ہوئے کسی ادھ موئے شاعر کو آواز دی تو دوسری طرف خاصے بھلے شاعر کو کنویں میں ڈھکیل دیا۔‘‘ 
وحید اختر: ’اپنے آگے دوسروں کو ہیچ اور حقیر سمجھنے کا جذبہ وحید کے خمیر میں کوٹ کوٹ کر بھرا ہوا ہے۔ اس کے ثبوت کے لیے کبھی آپ سے مل کر دیکھیے۔ وہ مصافحہ کے دو منٹ بعد ہی فقرہ بازی پر اتر آئے گا۔ پہلے آپ کو خاص انداز سے دیکھے گا۔ پھر مسکرائے گا (اگر آپ شاعر ہیں، اسے اپنا مجموعہ پیش کریں گے تو وہ کہے گا) ہم نے آپ کا مجموعہ با دلِ نخواستہ پڑھا ہے۔ ہمارا خیال ہے بعض کتابوں کی عدم اشاعت ہی میں ادب کی خدمت کا پہلو نمایاں ہوتا ہے۔ آپ کی کتاب بھی اس زمرے میں آتی ہے، آپ نے اپنی اوقات سے کہیں زیادہ پیسہ فضول اس مجموعے میں لگا دیا۔ بہتر ہوتا کہ آپ اپنے لیے کچھ نئے کپڑا سلوا لیتے۔
 اگر کوئی اس سے کہے کہ وحید اختر ہم نے آپ کا شعری مجموعہ خریدا ہے اور آج کل وہی زیرِ مطالعہ ہے۔ اس پر وہ خوش نہیں ہوگا کہ ایک کتاب فروخت ہو گئی اور نہ اس بھلے مانس سے وہ اپنی نظموں اور غزلوں کے متعلق پوچھے گا۔ اس کا جواب تو یہی ہوگا کہ آپ نے خواہ مخواہ ہمارا مجموعہ خریدنے کی حماقت کی۔ ہماری شاعری آپ کے پلے پڑنے سے تو رہی۔‘‘

 ***

 تشکر: منصف، حیدر آباد
عوض سعید کی یاد میں
شہریار
مجھے اک بات لکھنی ہے 
عجب سی بات لکھنی ہے 
کہانی شکل کی سچّی حقیقت کا بیاں الفاظ میں کرنا بہت مشکل ہے 
لیکن مجھ کو کرنا ہے 
مرا اک دوست تھا، بس دوست تھا اور کچھ نہیں تھا وہ 
میں جب اس سے ملا تھا کون سا دن تھا؟ 
خدا کے فضل نے وہ دن صرف اپنی رحمتوں کے واسطے 
مخصوص کر رکھا تھا 
میں نے مدتوں بعد جانا 
عوض تھا نام اس کا 
وہ سفر میں ساتھ تھا میرے 
اچانک میں کہیں آگے چلا آیا 
وہ پیچھے رہ گیا میرے 
عوض تجھ ساتھ کی مجھ کو ضرورت ہے 
کہ آگے کا سفر مجھ سے 
عوض! 
تنہا نہیں ہوگا 
*** 
تشکر روزنامہ منصف، حیدر آباد
ملاقات
ایک نظم مرحوم عوض سعید کے لئے
مصحف اقبال توصیفی
تم مرے دیدۂ  حیران کو دیکھو گے
تو حیران سے رہ جاؤ گے
مجھ کو معلوم ہے پہچان نہیں پاؤ گے
میں دکھاؤں گا تمہیں جب 
وہی گلیاں 
وہی سڑکیں 
وہی گھر
تم نے اک عمر گزاری جس میں 
تم کہو گے
یہ مرا گھر
یہ مرا شہر نہیں 
میں کہوں گا
یہ وہی شہر ہے۔۔ دیکھو۔۔ دیکھو۔۔۔ 
یہ سڑک جس پہ کئی گھر تھے
بہت پیڑ ہوا کرتے تھے
اب اگر ان کی جگہ صرف دوکانیں ہیں تو کیا
پہلے انساں تھے
مگر ساتھ میں سائے بھی تو تھے
اب اگر اتنی نقابیں ہیں تو کیا
اپنے معیار سے اس شہر کو اب مت آنکو
(اور تم پہلے بھی اس شہر کے باسی کب تھے)
آؤ دیکھو۔۔۔ 
مرے دل میں جھانکو
وہی گھر ہے، وہی رستے، وہی دوکانیں ہیں 
غور سے دیکھو۔۔ وہ مسجد،  وہ سڑک
اور وہ شاذؔ *کا گھر
ہم جہاں روز ملا کرتے تھے
۔۔۔۔۔۔۔۔۔ 
پھر میں کچھ سوچ  کے یکبارگی پلٹوں گا۔۔۔ کہوں گا۔۔۔۔ لیکن
تم۔۔۔۔۔ مگر۔۔۔۔ 
تم یہاں کیسے آۓ
تم سے ملنے تو مجھے آنا تھا۔۔۔۔۔۔۔ 
۔۔۔۔۔۔۔۔۔ 
(سچ ہے تم پہلے بھی اس شہر کے باسی کب تھے)
آسمانوں کے ہٹا کر پردے
جب میں پہنچوں گا وہاں 
تم عجب نور کے پیکر میں مرے سامنے جب آؤ گے
میں کہوں گا کہ یہ روشن چہرہ
کتنے آئینے میں لایا ہوں تو حیران سے رہ جاؤ گے
* شاذ تمکنت
سلیمان اریب
عوض سعید
اَریب سے میری پہلی ملاقات ۱۹۵۳ ء میں ہوئی۔ وہ ہندی پر چار سبھا کے آفس کے قریب لاہوٹی سے باتیں کرتا ہوا پتہ نہیں کہاں جا رہا تھا۔ جب اسے اس بات کا علم ہوا کہ میں بھی افسانہ نگار ہوں تو اس نے بڑی محبت سے عوامی مصنفین میں مجھے کہانی سنانے کی دعوت دی اور ساتھ ساتھ یہ بھی کہا کہ اگر کہانی زیادہ پسند کی گئی تو وہ اسے ’’شاہراہ‘‘ کو بھجوا دے گا۔

اس زمانے میں، حیدرآباد میں عوامی مصنفین کا بڑا زور تھا جو ترقی پسند مصنّفین کا بدلا ہوا نام تھا جس کا سکریٹری بھی غالباً وہی تھا۔ ماہناموں میں ’’شاہراہ‘‘ کی بڑی دھوم تھی اور دو ماہی رسالوں میں پرکاش پنڈت کے پرچے ’’فنکار‘‘ نے اپنے لیے ایک خاص جگہ بنا لی تھی۔

اس نے رخصت ہونے سے قبل پھر ایک بار ’’شاہراہ‘‘ کے ناتے سے کہانی کی فرمائش کی تو مجھے اس کا یہ سرپرستانہ انداز یک لخت پسند نہ آیا۔ میں نے قدرے ناگواری سے کہا اب اس قصّے کو رہنے دیجئے، کوئی اور بات کیجئے اریب صاحب۔ بہر حال بات آئی گئی ہو گئی، نہ اس نے میری صاف گوئی کا برا مانا نہ میں نے اس کی محبت بھری سفارش کا سہارا لیا لیکن جب بھی وہ مجھ سے ملتا اس سلسلہ میں مجھے ضرور چھیڑتا۔

پھر ایک دن میں ’’صبا‘‘ کے آفس میں بیٹھا تھا کہ ڈاکیہ نے کئی ایک پرچوں اور کئی خطوں کے ساتھ ایک لمبا لفافہ بھی اس کے ہاتھ میں تھما دیا۔ ان خطوں میں کسی نے اس کی تازہ غزل کی تعریف کی تھی تو کسی نے اسے مشاعرے کی قبل از قبل اطلاع دی تھی۔ جب اس نے بڑی دیر تک اس لمبے لفافے کو ہاتھ نہیں لگایا تو مجھے تشویش ہوئی پھر اچانک شائد اسے یاد آ گیا کہ وہ لفافہ چاک کرنا بھول گیا ہے۔ اس لفافے میں اقبال متین کا افسانہ تھا جسے پرکاش پنڈت نے معذرت کے ساتھ واپس کر دیا تھا۔ جب میں نے اس کی طرف معنی خیز نظروں سے دیکھا تو اس نے قدرے مسکراتے ہوے کہا۔ ’’میں لکھ چکا ہوں۔ ‘‘ اس نے اس سلسلہ میں ایک خط لکھا اور وہ کہانی بالآخر چھپ گئی۔ یہاں یہ سب کچھ لکھنے کا یہ مطلب نہیں کہ اقبال متین جیسے افسانہ نگار کو کسی سہارے کی ضرورت تھی۔ یہ تو اریب کی محبت تھی خلوص تھا جو اسے چپ بیٹھنے نہ دیتا تھا۔ وہ تو یاروں کا یار تھا۔

اقبال متین کے علاوہ سردار سلیم بھی اس کا قریبی یار تھا جو خیر سے میرا بھی دوست تھا۔ ان دنوں کمرہ نمبر ۱۷ پر روزانہ حاضری دینا اس کا معمول تھا۔ سردار ایک ذہین مگر نرا جذباتی آدمی تھا۔ میں اسے اکثر چھیڑا کرتا تھا کہ تم اریب کی شخصیت سے مرعوب ہو بلکہ اس سے ڈرتے بھی ہو۔ دبلا پتلا سردار جو پینے کے بعد اکثر پہلوان بن جایا کرتا تھا کافی بھڑک اُٹھتا۔ پھر اس کا کھردرا ہاتھ میری ٹھوڑی پر ہوتا۔ ’’جی کیا فرمایا عوض سعید صاحب آپ نے۔ سردار اریب سے ڈرتا ہے سردار کسی کے باپ سے نہیں ڈرتا۔ ٬

پھر اس کی زبان قینچی کی طرح چلنے لگتی۔ جب تک وہ اریب کی شان میں کچھ نہ کہتا ہمارا جی نہ بھرتا۔

قدرے بدلی ہوئی صورت میں یہی حال اقبال متین کا بھی تھا لیکن یہ آدمی کچھ اتنا ہوشیار تھا کہ اریب سے لے کر محلہ کا بیکری والا تک اس کا دوست تھا۔ یہ گنجا صلیب بر دوش آدمی نہ ناراض ہی ہوتا اور نہ کبھی برہم۔ مگر میں نے یہ ٹھان رکھی تھی کہ کسی بہانے اُسے غصّہ دلایا جائے۔ آسان صورت یہی تھی کہ اریب کی شخصیت کو درمیان میں لایا جائے۔

پھر ایک دن وہ سردار کے ساتھ سڑک سے جاتا ہوا دکھائی دیا تو میں نے اِدھر اُدھر کی باتوں کے بعد اپنے ترکش سے ایک تیر نکالا اور چلا دیا۔ ’’میرا خیال ہے تمہارا مجموعہ اریب کی رائے کے بغیر بھی مجموعہ ہی رہتا۔ لیکن پھر بھی دیباچہ کے لیے تمہیں اریب کے گھر کے کئی چکر کاٹنے پڑے۔ ‘‘

اس بار وہ خلافِ توقع غصّہ سے بھڑک اُٹھا اور بات نے تلخی اختیار کر لی۔ اس کے بعد میں نے اسے کبھی نہ چھیڑا۔

میں نے ایک دن اس سے پوچھا۔ ’’اریب میں آخر کیا کشش ہے جو لوگ اس سے ملنے کے لیے مچلتے ہیں۔ ‘‘

جواباً اس نے سرگوشی کے انداز میں کہا۔ ’’پیارے وہ بڑا نفیس آدمی ہے۔ ایک دم نفیس۔ ‘‘ مگر مجھے اس کی شرافت قائل کرتی ہی نہ تھی۔ شائد اس کی وجہ یہ ہو کہ میں نے اپنی کوتاہ بینی کے سبب اسے سمجھنے کی کوشش نہ کی ہو۔ مگر ان ساری باتوں کے بعد جب اریب مسکراتا ہوا ہم سے ملتا تو لگتا جیسے واقعی وہ ایک اونچا آدمی ہے۔ قد آور۔

اسے اپنے احباب کے ساتھ چندہ کر کے چائے اور شراب پینے میں زیادہ مسرت ہوتی تھی۔ لیکن اس کے مزاج کا اُکھڑ پن اور حد سے بڑھی ہوئی انا کے سبب اکثر پینے پلانے کی محفلوں میں بدمزگی پیدا ہو جاتی تھی۔ چوتھے اور پانچویں پیگ کے بعد وہ عموماً بہک جاتا تھا۔ اور مینڈک کی طرح ٹرانے لگتا تھا۔ ایسے وقت میں اس کی زد سے بچ نکلنا مشکل ہوتا۔ وہ حالت نشہ میں کچھ ایسا پاگل ہو جاتا تھا کہ اسے یہ خبر تک نہ ہوتی تھی کہ مخالف اس کے مسلسل تھوک اڑانے پر احتجاج کر رہا ہے۔ اتفاقاً کبھی بار میں اس کا کوئی عزیز ساتھی ﴿ایسے ساتھیوں میں سردار سلیم، اقبال متین اور عزیز قیسی کے نام لیے جا سکتے ہیں)۔ اس کی کسی دُکھتی رگ پر ہاتھ رکھ دیتا تو وہ بپھر جاتا تھا۔ لیکن کہی ہوئی بات اگر اس کے ذہن میں جونک کی طرح چمٹ جاتی تو وہ اسے فوراً جھٹک کر بچوں کی طرح رونے لگتا۔ اور بار سے یک لخت اُٹھ کر کہیں اور چلا جاتا۔ اس کے سارے احباب چیخ اُٹھتے۔ ’’ اریب ٹھیرو۔ رک جاو‘‘ میری جان اریب۔ آخر چلا گیا مردود۔ ‘‘

وہ بڑا نفاست پسند اور خوش پوشاک واقع ہوا تھا۔ لباس خواہ وہ کسی قسم کا کیوں نہ ہو اس کے جسم پر خوب سجتا تھا لیکن وجے نگر کالونی میں منتقل ہونے سے پہلے اس کے ہاتھ میں ایک زنگ خوردہ سی چیز چمٹی رہتی تھی جسے وہ سیکل کہتا۔ اور اس احتیاط سے اس پر سوار ہوتا تھا جیسے ہندوستان کا کوئی باشندہ صحرائے عرب کے کسی ناقے پر پہلی مرتبہ بیٹھ رہا ہو۔

وہ بہ یک وقت ’’صبا‘‘ کا ایڈیٹر بھی تھا۔ مینجر بھی تھا اور منشی بھی لیکن خطوط نویسی کے معاملے میں بڑا ہی غیر ذمہ دار  اور کاہل واقع ہوا تھا۔ اس کی کوتاہ قلمی کا یہ عالم تھا کہ وہ شاعروں ، ادیبوں اور ساتھیوں کو جواب دیتا بھی تھا تو صرف چند سطور میں۔ چہرے پر بال بکھرائے اور منہ میں چار مینار سگریٹ دبائے دو تین گھنٹوں کی غوطہ زنی کے بعد بھی وہ مشکل سے چند خطوط کے جوابات دے سکتا تھا۔ ایسے وقت کمرہ نمبر ۱۷ پر دوست احباب اچانک ہلّہ بول دیتے تو وہ ان خطوط کو پوسٹ بھی نہ کر پاتا تھا۔ اس کے اس فن کارانہ لا ابالی پن نے بہت سے لکھنے والوں کو اس سے دور کر دیا تھا۔ مگر مزے کی بات یہ تھی کہ کسی خاتون کی کوئی چیز’’ صبا‘‘ میں چھپنے کے لیے آ جاتی تو اس کی کوتاہ قلمی زود نویسی میں بدل جاتی اور اس کا سست رو قلم بجلی کی طرح چلنے لگتا۔

دراصل عورت اور شراب اس کی دو ایسی کمزوریاں تھیں جس کے ہالے میں اس کا چہرہ صاف دکھائی دیتا تھا۔ اگر کسی نے اسے ’’بزمِ خیام‘‘ میں مدعو کیا ہو تو وہ صبا کو پریس میں پھینک آنے کا خیال کئے بغیر اچانک غائب ہو جایا کرتا تھا۔

مجھے یاد ہے اس نے مجھے اور شاذ کو ایک بنگلے کے نیچے کھڑا کر کے کسی کو تاہ قامت خاتون سے ایک طولانی گفتگو شروع کر دی تھی۔ ’’صبا‘‘ کی وہ مہم جس کا ہلکا سا خاکہ لئے ہم چل پڑے تھے وہ اسے شاید بھلا چکا تھا۔ جب کافی دیر ہو گئی تو شاذ نے کاغذ کے ایک پُرزے پر مخدوم کا یہ مصرعہ لکھ بھیجا۔

’’مورِ بے جان سے سلیمان بہت کھیل چکا۔ ‘‘ اور وہ مارے خفّت کے نیچے اُتر آیا تھا۔ دوسرے دن بھی صبا کی خریداری اور اشتہارات کی مہم کسی وجہ سے سرد پڑ جاتی تو وہ خود پرہنس پڑتا اور پھر جب سر پر کام کا بھوت سوار ہو جاتا تو وہ صبا کے لیے اپنی زنگ خوردہ سیکل پر مارا مارا حیدرآباد کی سڑکوں پر گھوما کرتا اور جب کافی تھک جاتا تو کہہ اٹھتا۔

سیکل سوار بن کے گنہگار ہم ہوئے
اریب کو کمرہ نمبر ۱۷ سے بڑی محبت تھی’ ۱۷ جہاں ادیب، شاعر موسیقار کاتب سب ہی یک جا ہوتے تھے اور ایک طویل عرصے تک کرایہ ادا نہ کر سکنے کے سبب اسے قرقی کا نوٹس ملتا تھا، تو ’۱۷‘ سے چند دنوں کے لیے ادیب، شاعر، صحافی سب ہی ایک ایک کر کے غائب ہو جایا کرتے تھے اور تنہا اریب رہ جاتا تھا۔

اریب پر کبھی کبھار خوش فہمی کا بھوت بھی سوار ہو جایا کرتا تھا۔ ایک واقعہ جو ایک لطیفہ سے کم نہیں ہے یہ ہے کہ اس نے یہ سوچے بغیر کہ سیاست میں اس کا کیا مقام ہے بلدیہ کا الکشن لڑنے کی ٹھان لی۔ یہ غالباً ۵۳۔ ۵۴ء کی بات ہے وہ بنجارہ ہلز کے حلقے سے کونسلر کی سیٹ کے لیئے ایک امیدوار کی حیثیت سے کھڑا ہو گیا۔ وحید اختر، شاذ اور دوسرے احباب اس کی کینوسینگ (Canvassing) کے لیے مقرر کیے گئے تھے جو یا تو اپنی تازہ نظمیں ایک دوسرے کو سناتے تھے یا اریب کے بھولپن پر ہنستے تھے۔ لطف کی بات یہ تھی کہ خود اریب بھی اس مسخرہ پن میں شامل رہتا تھا۔ اپنی ضمانت ضبط کروانے کے بعد بجاۓ شرمندہ ہونے کے اس طرح خوش ہوا جیسے اس نے ایک بہت بڑا تیر مار لیا ہو۔

اریب کی حسِ ظرافت بھی کافی تیز تھی۔ وہ اپنی ذات کو مذاق کا ہدف بنا کر خود بھی ہنستا تھا اور دوسروں کو بھی ہنساتا تھا۔

جن دنوں وہ اے۔ سی گارڈز کے چھوٹے سے خستہ مکان میں رہتا تھا اکثر میں اور شاذ کمرہ نمبر ۱۷ سے بازار گھاٹ کے چوراہے تک اس کے ساتھ پیدل چل کر آتے اور باتوں میں منہمک ہو جاتے۔

باتوں باتوں میں فلمی اداکاروں اور شاعروں کے معاوضے کی بات چل نکلی تو شاذ نے کہا۔ ’’کیوں نہ ہم تینوں فلمی دنیا میں چلے جائیں تاکہ اس کرب سے نجات ملے۔ ’’اریب صاحب آپ فلمی شاعر نہ سہی اپنے لمبے قد کے سبب ہیرو تو بن سکتے ہیں لیکن ہماری ٹریجڈی تو یہ ہے کہ ہمارا قد چھوٹا ہے۔ ‘‘ اریب نے بے ساختہ کہا۔ ’’تو پھر کیرکٹر ایکٹر‘‘ یہ کہہ کر وہ قہقہے لگانے لگا اور ہم بھی اس کے قہقہوں میں شامل ہو گئے۔

اریب کے گھر چوری کی خبر جب اخباروں میں چھپی تو بیشتر احباب بجائے افسوس کرنے کے ہنستے ہی رہے کیوں کہ انھیں اس بات کا پورا اطمینان تھا کہ اریب کے ہاں چور کے منصب اور مقام کی کوئی چیز ہی نہیں ہے۔

وضع دار ی، شرافت محبت اور خلوص کے باب میں وہ ان لوگوں سے کہیں بہتر تھا جو محض دوستی اور محبت کا ڈھونگ رچاتے ہیں۔ وہ جتنا اونچا پورا تھا اتنا ہی کم خوراک بھی تھا۔ دعوتوں میں جہاں اکثر ادیب شاعر حضرات اچھے کھانے پر ٹوٹ پڑتے تھے وہاں وہ بڑے سلیقے اور تہذیب کا مظاہرہ کرتا تھا۔ لیکن بنتِ عنب سے ہم آغوش ہونے کے بعد اس کی یہ ساری خوبیاں دھر ی کی دھری رہ جاتی تھیں۔ ایسے وقت کسی کی زبان سے ایک کلمہ بھی اس کے مزاج کے ناموافق نکل جاۓ تو وہ بپھر جاتا تھا۔ کبھی کبھار جب اس کے غصّے کا پارہ چڑھ جاتا تو وہ اپنے مخالف کے سر پر گلاس پھینک مارنے میں بھی دریغ نہ کرتا۔ مگر صبح جب اس سے ملاقات ہوتی تو سب سے پہلا آدمی وہی ہوتا جو اپنے رُوٹھے ہوے ساتھی کو پیار سے گلے لگاتا چاہے اس کا ادبی قد صفر کے برابر کیوں نہ ہوتا۔ اس لیے اگر ہم رات کے سلیمان اریب اور دن کے اریب کا محاسبہ کریں تو اس کی تہہ در تہہ شخصیت کے ساتھ بہت دور تک جانا ہو گا۔ جذباتی اور یک طرفہ نگاہ رکھنے والوں کو بھلا کیا پڑی تھی کہ وہ یہ درد سر مول لیتے۔ اس لیے وہ اسے بہ آسانی نامعقول آدمی کہنے سے بھی جھجکتے نہ تھے۔

اریب نے شاعری سے پہلے مجاز اور اختر شیرانی کی طرح بڑی بوہمیین زندگی گزاری تھی ایسے وقت اس نے اخلاق کے سارے سکہ بند پیمانے توڑ بھی دیئے ہوں تو کوئی تعجب کی بات نہیں۔

وہ اپنی بے شمار خامیوں اور خوبیوں سمیت اپنی ذات میں بڑی کشش رکھتا تھا۔ کوئی بڑا شاعر یا ادیب ایسا نہ تھا جو حیدرآباد آئے اور اس سے نہ ملے۔ کوئی شعری محفل ایسی نہ ہوتی جس میں اس کی شرکت ناگزیر نہ سمجھی گئی ہو۔

وہ اعلی سوسائیٹی سے لے کر ادنی سوسائیٹی تک کا منظورِ نظر تھا۔ شادی سے پہلے لڑکیاں اس کی کمزوری تھی اور شادی کے بعد صفیہ اس کی کمزوری بن گئی تھی۔ وہ صفیہ کے بغیر شائد سانس بھی نہ لے سکتا تھا۔ محبت کی شادی کی اس سے اچھی مثال شاید ہی ملے۔

وہ سماج کے مروّجہ اخلاقی پیمانے پر کبھی پورا نہ اُترا اور اسے اس بات کا غم بھی نہ تھا کہ وہ ایک شاعر بدمست کی حیثیت سے شہرت حاصل کر رہا ہے۔ ہمارے لیے مقدم اس کی وہ خوب صورت شاعری تھی جس کے بل بوتے پر وہ سر اُونچا کیے پھرا کرتا تھا۔ ارد گرد پھیلی ہوئی خود غرضی، منافقت اور جھوٹ سے اسے اللہ واسطے کا بیر تھا۔ کیوں کہ وہ اپنی ذات سے ایک سچا، خوددار اور کھرا آدمی تھا۔ اس بگڑے ہوے معاشرے میں جہاں سانس لیتے ہوے بھی احتیاط برتنی پڑتی ہے وہ اسے پے درپے ٹھوکر لگاتا رہا۔ اگر وہ مجلسی آدمی ہوتا تو کسی بگڑے نواب زادے کا شریکِ بزم بن جاتا مگر وہ خود اپنی انا کے بل بوتے پر اپنا ہی لہو زندگی بھر پیتا رہا۔ اریب مرنے سے چند دن پہلے دلّی ریڈیو کے مشاعرے سے جب حیدرآباد لوٹا تو گمان نہیں گزرتا تھا کہ یہ آدمی چند ماہ بعد ہمیں دھوکہ دے جائے گا۔

انور معظم کے گھر اریب سے ملاقات ہوئی تو اس نے باتوں میں کہا۔ ’’تمہیں ایک بات سناتا ہوں تم یقین نہیں کرو گے اور میرا بھی یقین کرنے کو جی نہیں چاہتا۔ مگر دلّی میں بہت سے لوگوں نے مجھے بتایا کہ شاذ نے میری شرکت کے خلاف ریڈیو والوں کو ایک شکایتی خط لکا تھا۔ ‘‘ میں اور انور معظم نے اسے سمجھایا کہ وہ تو باہر کے مشاعروں میں آئے دن جاتا رہتا ہے وہ بھلا ایسی گھٹیا حرکت کیوں کرنے چلا۔

دوسرے دن میں نے شاذ سے اس باب میں پوچھا۔ تو اس نے کہا۔ ’’یہ سراسر بہتان ہے۔ ہو سکتا ہے یہ چند مسخروں کی شرارت ہو اگر میری کوئی تحریر ریڈیو والے بتا دیں تو میں مان لوں کیوں کہ شکایتی تحریر پر نام اور پتہ لکھا نہ ہو تو اسے فائل کر دیا جاتا ہے۔ ‘‘

اسی شام عابد روڈ کی ایک دکان سے شاذ نے فون ملا کر ریسیور میرے ہاتھ میں تھما دیا کہ تم اریب سے بات کرو اور کہہ دو کہ یہ سب بکواس ہے وہ اپنے ذہن کو صاف کر لیں۔ میں نے شاذ کے حوالے سے صرف اتنا کہا کہ شاذ کے نام سے کسی نے آپ سے شرارت کی ہے وہ کہہ رہا ہے آپ اپنے دل سے اس بدگمانی کو نکال دیں یا اس کا ٹھوس ثبوت فراہم کریں۔

اریب نے اپنی بیٹھی ہوئی آواز میں کہا۔ مجھے کسی ثبوت کے فراہم کرنے کی ضرورت نہیں۔ شاذ جب کہہ رہا ہے تو میرے لیے یہی کافی ہے اس سے کہہ دو میرا دل صاف ہے۔ ‘‘

اس بات سے اریب کے مزاج کا اندازہ ہوتا تھا کہ دوستوں کے لیے اس کے دل میں کتنی جگہ تھی حالانکہ شاذ سے اس کے تعلقات ایک مدّت سے استوار نہ تھے۔ اریب کی بیماری کے زمانے میں مغنی تبسّم اور انور بالالتزام کینسر ہاسپٹل جایا کرتے تھے۔ کبھی کبھار میں بھی چلا جاتا تھا کیوں کہ اریب کو جا کر دیکھنے کے لیے بڑے دل گُردے کی ضرورت تھی۔ اسے دیکھ کر دم گھٹ جاتا تھا اور ہر لمحہ یہ خیال ذہن کو کچو کے لگاتا تھا کہ یہ آدمی اب ہم میں نہیں رہے گا اور اس المیہ سے دوچار ہونے کو کسی طرح جی نہ چاہتا تھا۔ اریب جو کھانا کھانے کے بعد کم از کم دو گلاس پانی پینے کا عادی تھا آخری زمانے میں پانی کے لیے ترس گیا۔ کیوں کہ وہ نہ پانی پی سکتا تھا اور نہ اسے پچا سکتا تھا۔ اس کرب اور بے چارگی کے عالم میں بھی کسی ساتھی کے آنے پر اس کا ہاتھ مصافحہ کے لیے ضرور آگے بڑھتا اور وہ ہر دوا خانہ آنے والے ساتھی کا مسکراہٹ کے ساتھ استقبال کرتا۔

ایک دن میں اور مغنی اس کے پاس بہت دیر تک بیٹھے رہے۔ وہ کسی سوچ میں گم تھا پھر ڈریسنگ کے لیے ایک نوجوان نرس بوڑھے وارڈ بوائے کے ساتھ اریب کے کمرے میں داخل ہوئی تو ہم لوگ اُٹھ کر باہر آ گئے۔ بہت دیر تک ہم دونوں کمرے کے باہر ہی ٹہلتے رہے۔ نرس اور وارڈ بوائے کے جانے کے بعد ہم اس کے بیڈ کے قریب کرسی کھِسکا کر بیٹھ گئے۔ اس نے بہ مشکل اپنے زخم آلود حلق سے آواز نکالی۔ ’’تم لوگ خواہ مخواہ میرے لیے اتنی تکلیف اٹھا رہے ہو۔ مجھے بڑا دُکھ ہوتا ہے کہ میرے دوستوں کو تکلیف اٹھانی پڑ رہی ہے۔ ‘‘ یہ کہہ کر وہ کچھ آبدیدہ سا ہو گیا۔

’’ایسا نہ سوچیے۔ اس میں تکلیف کی کیا بات ہے۔ ‘‘ ہم لوگ کہتے رہے۔

ہ تھوڑی دیر یوں ہیک کھڑکی کی طرف دیکھتا رہا پھر اس پر اچانک غنودگی طاری ہو گئی۔ اس وقت جھما جھم بارش ہو رہی تھی بادل گرج گرج کر برس رہے تھے۔ ہوائیں جیسے نوحہ کناں تھیں۔ مغنی نے دھیرے سے کہا۔ آؤ سامنے ہوٹل میں چائے پیئیں۔ مغنی کے چہرے سے کبیدگی ٹپک رہے تھی۔ ہوٹل میں داخل ہونے تک ہم بھیگ چکے تھے۔ چاۓ پیتے پیتے مغنی نے کہا۔ ایک نظم سینے۔

پھر انہوں نے وہ نظم سُنائی جو اریب کی بیماری کے آخری دنوں کی یاد گار تھی۔

یہ بادل برستے رہیں
یہ بادل برستے رہیں
میں نے سوچا تھا ایسا
کہ بادل برستے رہیں
مجھے خوف تھا آنہ جائے کہیں
وہ ’’موعود‘‘ جو راستے میں کسی پیڑ کے نیچے شاید کھڑا ہے
تبھی میں نے سوچا تھا
بادل برستے رہیں
نہ جانے وہ کس سوچ میں گم تھے۔

یکلخت رونے لگے
بجلیاں چیخنے اور تڑپنے لگیں
میں بہت خوش ہوا
کہ بادل برسنے لگے
میں اُٹھا
اپنے بستر پر پہنچا
لحاف اوڑھ کر سو رہا
یک بیک فون۔

سمجھا وہی ہو گا۔

(جو اب نہ جانے کہاں ہے)

مگر آج تک میرے کانوں میں بجتی ہیں وہ گھنٹیاں
جو بہت دیر تک مجھے سے فریاد کرتی رہیں
موت کی
یکبارگی مجھے لگا جیسے موت کا عقاب کینسر ہاسپٹل کی عمارت کے اردگرد کہیں منڈلا رہا ہے۔ ہوا کے ہر زخمی جھونکے اور بارش کے ہر اداس قطرے پر اریب کی آخری سانس کا گمان ہو رہا تھا۔ وہ خوف کے بطن سے جنم لینے والے وسوسوں کی آخری گمبھیر رات تھی جس میں ڈوبا ہوا میں گھر لوٹا تھا۔

پھر،۔ سپٹمبر کی وہ صبح بھی آئی جب عالم خوند میری اور مغنی نے میرے گھر دستک دی۔ میں سمجھ گیا کہ آج حیدرآباد کا امیج کرچی کوچی ہو کر ہوا میں تحلیل ہو چکا ہے۔

دیکھنا
درد کے نواح میں
اُفق کی سمت
لاش جا رہی ہے
کون لوگ جا رہے ہیں شام کی طرف؟
***

نامُراد
 

وہ درگاہ خلیق صاحب کے قریب پہنچ کر ایک لمحہ کے کئے رُک گیا۔ اُسے کسی نے بتایا تھا کہ زندگی کا ہر پیچیدہ سے پیچیدہ مسئلہ بھی مِنٹوں میں حَل ہو جاتا ہے اور مانگی ہوئی ہر مُراد اور دعا قبول ہو جاتی ہے۔
 
مجھے پتہ نہیں اس کے ذہن میں یہ بات کس طرح جَڑ پکڑ گئی اور کب اس نے عقیدت مندوں کے ہجوم میں خود کو شامِل کر لیا ، لیکن جب وہ اچانک غیر متوقع طور پر درگاہ کے قریب خاموش کھڑا ہو گیا تو میں نے اس سے کچھ نہ کہا۔ اس نے اپنی بڑی بڑی خُمار آلُود آنکھوں کو گھُماتے ہوئے کچھ اِس انداز سے مجھے دیکھا کہ میں تڑپ کر رہ گیا۔
 
میں جانتا ہوں تم اندر نہیں آؤ گے۔ تم نے خدا سے راست رشتہ جو باندھ رکھا ہے۔ میں نے بھی کسی وقت ایسا ہی سوچا تھا۔ مگر۔۔۔ اس کے آگے وہ کچھ کہہ نہ سکا۔
 
آج خلیق صاحب کی درگاہ میں خلافِ معمول لوگ بہت کم آئے تھے۔ درگاہ کے صحن میں چند نوجوان فقیر بیٹھے سگریٹ میں چَرس بھر بھر کر ’ یا خلیق مدد‘ کا نعرہ بلند کرتے ہوئے گو آپس میں باتیں کر رہے تھے ۔ لیکن ان کا سارا دھیان ان عقیدت مندوں کی طرف لگا ہوا تھا جن پر وہ گِدھ کی مانِند جھَپٹنے کے لئے پر تول رہے تھے۔ صحن سے ذرا آگے شاہ آباد کے پتھروں سے بنا ہوا ایک لانبا سا چبوترہ تھا جس کے سامنے نلوں کی ایک قطار لگی ہوئی تھی۔
 
وہ بڑی آہستگی سے چلتا ہوا درگاہ میں داخل ہوا۔ اس نے سینڈل کا تسمہ کھولا اور اپنے ہاتھ میں سینڈل کو مضبوطی سے دبائے اُسے ایک کونے میں رکھا اور وضو کرنے کے لئے اُس چبوترے پر آ بیٹھا جہاں تھوڑی دیر پہلے ہی ایک عقیدت مند نے وضو کرنے کے بعد نل کی ٹونٹی کھلی چھوڑ دی تھی۔ اُس نے کھُلے ہوئے نل کی ٹُونٹی پہلے بند کی شاید اس خیال سے کہ اندر داخل ہونے سے پہلے اس نے ایک اچھی حرکت تو کی۔پھر اس نے قدرے توقف کے بعد جونہی نَل کھولا تو نَل کے مُنہ سے پانی مختلف زاویوں کی شکل میں اس تیزی سے باہر آیا کہ اس کی ٹری لین کی نیلی بُش شرٹ پانی سے بھیگ گئی۔ اس نے کپڑوں کی پروا کئے بغیر وضو کے سارے مراحل طَے کئے۔ سر پر اچھی طرح سے رومال باندھا اور اُس بوڑھے پھُول والے کی دُوکان پر آیا جس نے اُسے دیکھ کر پہلے ہی سے پانچ آنے کے پھُول ہرے پتّے میں باندھ کر علیٰحدہ رکھ دیئے تھے۔ پھر وہ دُودھیا رنگ کے اُس سفید گُنبد میں داخل ہوا جہاں خلیق صاحب کا مزار تھا۔
 
اس وقت میں درگاہ کے باہر کھڑا ہوں۔ تاکہ وہ باہر آئے تو میں اس کے ساتھ کہیں دُور تفریح کی غرض سے نِکل پڑوں۔ شام کی سیاہی پھیل چکی ہے۔ درگاہ میں لٹکے ہوئے بڑے بڑے فانوس جَل اُٹھے ہیں۔ ابھی ابھی کار سے اُتر کر سفید بُراق سے بزرگ درگاہ میں داخل ہوئے ہیں۔ ان کے ساتھ درگاہ کا بوڑھا مجاور سُرخ رنگ کا عمامہ پہنے آگے آگے چل رہا ہے۔صحن میں بیٹے ہوئے فقیر فرطِ احترام سے کھڑے ہو گئے ہیں۔ لیکن ان کے سامنے پڑے ہوئے بُجھی ہوئی سگریٹوں کے ٹکڑے صاف اس بات کی چُغلی کھا رہے ہیں کہ ابھی ابھی اُنھوں نے گانجے سے شغل کیا ہے۔
 
اُسے درگاہ میں داخل ہوئے پون گھنٹہ ہو چکا ہے لیکن وہ ابھی تک لَوٹا نہیں ہے۔ لوگوں کی آمد بڑھ رہی ہے۔ میرے ذہن میں اس کے ساتھ گُزرے ہوئے دنوں کی تصویر گھُوم رہی ہے۔ یہ ایک طویل کہانی کی ایک بہت لمبی سی فِلم ہے جسے میں وقتاً فوقتاً قِسط وار دیکھ لیا کرتا ہوں۔
 
اُس سے مِل کر ہمیشہ مجھے یہی احساس ہوا کہ وہ حد درجہ غیر ذمہ دار خود غرض اور بے وفا آدمی ہے۔ لیکن اس کے باوجود وہ میرا قریبی دوست تھا۔یہ الگ بات تھی کہ وہ ہر ایک سے اُلٹے سیدھے مطالبات کرنے کا عادی تھا اور اُسے ایسا کرتے ہوئے احساس ہوتا جیسے وہ اپنا حق جتا رہا ہو۔ وہ اس فن میں کچھ اتنا طاق ہو گیا تھا کہ اس کا نشانہ کبھی خالی نہ جاتا۔ ایسے میں اگر کہیں سے اُسے ٹکا سا جواب مِل جاتا تو وہ وقت وقت کی بات کہہ کر گھنٹوں اُداس ہو جاتا۔
 
اس کے خد و خال بھی بس واجبی واجبی سے تھے لیکن وہ خود کو تنہا خوبرو آدمی سمجھتا تھا۔ اس کا خیال تھا کہ اگر وہ ایک بار کسی لڑکی سے بات کرے تو ممکن ہے کہ وہ اس کی مقناطیسی شخصیت سے متاثر نہ ہو۔یہ بات کہاں تک سچ تھی اس کا مجھے تو کچھ زیادہ عِلم نہیں ہے۔ لیکن ایک آدھ لڑکی چند مہینوں تک ہی سہی ضرور اُس سے محبت کی پِینگیں بڑھاتی اور وہ بڑے سلیقے سے اس کا ہو کر رہ جاتا۔ دراصل وہ عشق کے بے محابا جذبے سے قطعی نا آشنا تھا۔ خدا جھُوٹ نہ بُلوائے یہ اُس کا کوئی ساتواں عشق تھا اور اتنا شدید کہ اُسے اپنی محبوبہ کو مانگنے کے لئے دامن پھیلائے خلیق صاحب کے دربار میں آنا پڑا تھا۔
 
پِچھلے دنوں جب ’تھِری ایسس‘ میں اس سے ملاقات ہوئی تھی تو وہ بڑا مغموم تھا۔
 
’ میں بے حد پریشان اور دُکھی ہوں یار ، اب تو فرحت سے مِلنا بھی ایک پرابلم ہو گیا ہے۔ فرحت کی ماں نے اس کی شادی ایک ایسے آدمی سے طئے کر دی ہے جو اس کے کسی طرح بھی لائق نہیں۔ کل رات ہم دونوں گھنٹوں ایک دوسرے کو لِپٹے ہوئے روتے رہے لیکن فرحت کی شادی اس گھامڑ سے کبھی نہ ہو گی ، یہ میرا ہی نہیں اُس کا بھی اٹل فیصلہ ہے‘۔
 
’ مگر تم تو ‘ 

 
’ میں جانتا ہوں تم آگے کیا کہنے والے ہو۔ تم اپنی زبان بند ہی رکھو تو بہتر ہے میں جنم جنم کا دُکھیارا اور پیاسا ہوں۔ کسی نے آج تک میرے کشکول میں محّبت کے دو موتی نہیں پھینکے۔ میں سب ہی کو چاہتا رہا ،سب ہی کی پُوجا کی۔ لیکن کسی نے بھی میرے پیار کی قدر نہیں کی۔ مگر فرحت اُن لڑکیوں میں سے نہیں ہے۔ وہ تو اب عشق کی آگ میں تپ کر کندن بن چکی ہے۔ کبھی کبھی تو مجھے احساس ہوتا ہے اگر وہ مجھے اَپنا نہ سکی تو خود کشی کر لے گی۔‘
 
’تھری ایسس‘ کی فضا بڑی پُر سکون تھی۔ یہاں ہر شخص اپنا غم بانٹنے سے زیادہ نِت نئے غم پا لینے کے لئے یہاں آیا تھا۔
 
’ مگر یہ بات تو تم نے دو سال پہلے بھی کہی تھی جب تم ثمینہ کی زُلفوں کے اسیر تھے اور شائد اسی جگہ آئندہ دو سال بعد کسی نئی محبوبہ کے تعلق سے ایسی ہی بات کرو گے۔‘
 
میری اس Non Serious مگر حقائق سے لبریز گفتگو سے جھِلّا اٹھا۔
 
’ تم کمینے ہو ، تم کیا جانو میرے جذبات و احساسات‘ ؟
 
اس کے بعد بہت دِنوں تک اس نے مجھ سے سیدھے مُنہ بات نہیں کی تھی۔
 
ابھی میں نے اس کی زندگی کی طولانی فلم کی ایک ریل ہی دیکھی تھی کہ وہ آگیا۔ اس کا چہرہ سُرخ تھا اور اس کی دراز پلکوں پر آنسُو ڈبڈبا رہے تھے۔
 
’ چلو تھِری ایسس اس کے بعد پھر میں تمہیں کبھی مجبور نہ کروں گا۔‘
 
اس نے اس انداز سے کہا جیسے وہ آج اپنی زندگی کو داو پر لگا نا چاہتا ہو۔مگر میں اس کے ساتھ جا نہ سکا۔ میری معذرت پر خلافِ توقع اس نے کچھ نہ کہا۔
 
پھر اس نے ایک دِن مجھے اطلاع دی کہ فرحت کی شادی ہونے والی ہے، دعوت نامے چھپ چکے ہیں۔ دعوت نامے کی پیشانی پر میری بجائے اُس اُلّو کے پٹھّے کا نام ہے ، مگر اس سے کیا ہوتا ہے۔ میرے ساتھ فرحت ہے ، اُس کا سچّا پیار ہے اور ساتھ میں خلیق صاحب کے مزار پر بہائے ہوئے اَن گِنت آنسو اور آہوں میں ڈُوبی ہوئی دُعائیں ہیں۔‘
 
مگر آنے والے کل کے ہاتھ میں جو کتاب تھی اس میں کہیں بھی میرے دوست کا نام درج نہیں تھا۔ وہ محبت کی کتاب کا پیش لفظ بن کر رہ گیا تھا۔ فرحت کسی اور کی ہو چکی تھی۔
 
وہ اس صدمے کو برداشت نہ کر سکا اور چُپکے سے کہیں دُور چلا گیا۔ اس نے صرف مکان تبدیل کیا تھا لیکن اس کا دھڑکتا ہوا دل شائد آج بھی فرحت کے بدل کی تلاش میں سرگرداں ہو۔
 
دو سال کے طویل عرصے کے بعد اچانک وہ ’ اورینٹ‘ کے قریب مجھ سے مِلا تو مجھے ایک انجانی سی مسرّت کا احساس ہو رہا تھا۔ اور وہ خود بھی بڑا مسرُور دکھائی دے رہا تھا۔ اس کے ہونٹوں کے کناروں پر جیسے مسرّت جھُوم رہی تھی۔ وہ آج ضرورت سے زیادہ لہک لہک کر باتیں کر رہا تھا۔
 
’ یار اچھا ہوا تم مِل گئے۔ میں سوچ ہی رہا تھا کہ تم سے کس طرح مِلوں۔ دو برس بعد حیدر آباد لَوٹا ہوں تو کچھ عجیب سا لگ رہا ہے۔ وہی سمنٹ کی لمبوتری سڑکیں وہی ہوٹلیں وہی تھری ایسس ، وہی جانسن ۔ وہی اورینٹ ، حد تو یہ ہے کہ بَیرے بھی وہی ہیں۔ مگر ایک چیز بدلی ہوئی ہے وہ ہے فرحت کا گھر ۔ اس نے مکان میں ایک نئے کمرے کا اضافہ کر لیا ہے۔‘
 
’ کیا تم فرحت کے گھر گئے تھے‘؟ میں نے حیرت سے پوچھا۔
 
اُس نے کچھ رُک کر کہا :

 
’ ہاں ، اُس نے مجھے خط لکھا تھا کہ بچّے کی سالگرہ میں میری کی شرکت بے حد ضروری ہے ، میں کسی قیمت پر گھر آؤ ں۔ عجیب لڑکی ہے فرحت بھی۔ ظالم نے ٹُوٹ کر مجھے چاہا اور شادی ایک اجنبی سے کر لی۔ ہاں رضوان بڑا پیار ابچّہ ہے۔ میں نے جب اُسے پیار سے گود میں اُٹھا یاتواُس نے اپنی ننھی مُنی بانہیں پھیلا دیں اور تُتلاتے ہوئے مجھے پپّا کہا۔بخدا میں تڑپ کر رہ گیا۔ مجھے ایک لمحہ کے لئے احساس ہوا جیسے میں سچ مُچ رضوان کا باپ ہوں۔ فرحت میری بیوی ہے اور اس کا شوہر میرا ملازم۔ اس وقت فرحت میرے قریب کھڑی تھی۔ اس کی آنکھوں میں آنسو اُمڈ آئے تھے۔ میں آج صبح سے ہی عجیب افسردگی کا شکار تھا۔ شائد آنے والے اسی اذیت ناک لمحے کے لئے وقت نے مجھے جگا دیا تھا۔ وہ اپنے شوہر کی پروا کئے بغیر میری خاطر تواضع میں لگی رہی۔ آج میں نے اُسے تحفہ کا جو پیکٹ دیا ہے وہ اُسے میرے جانے کے بعد جب کھولے گی تو باؤلی ہو کر دیواروں سے سَر ٹکرائے گی۔‘
 
میرا جی بے اختیار چاہا کہ اس سے پوچھوں کہ آخر اس نے کیا تحفہ دیا ہے۔ مگر ہمّت نہ ہوئی۔ اس نے اپنی گفتگو جاری رکھتے ہوئے کہا : تمہیں حیرت ہو گی کہ رضوان کا چہرہ ہو بہو مجھ سے مِلتا جُلتا ہے۔ رضوان کو خدا نے میرا چہرہ دے کر مجھ پر اور فرحت پر بڑا ظلم کیا ہے۔ میں قسم کھا کر کہہ سکتا ہوں کہ میں نے اس کے جسم کو چھُوا تک نہیں۔ گو وہ میری اپنی ملکیت تھی۔ خیر چھوڑو اس قصّے کو ، اب تم سُناؤ کیسے ہو‘؟
 
’ آج مجھے اس بات کا اعتراف کر لینے دو کہ تم نے مجھ پر بڑے احسانات کئے ہیں۔ کبھی سوچتا ہوں تو تمہارے خلوص کے آگے سراپا سپاس ہو جانے کو جی چاہتا ہے۔ میں نے تمہیں اپنی دل کی گہرائیوں میں جگہ دے رکھی ہے۔ وہیں کہیں تم سے لی ہوئی قرض کی رقم محفوظ ہے۔ وقت آنے پر ایک ایک پیسہ چُکا دوں گا۔ میرے بعض ساتھی مجھے بَد نیت اور نا دہندہ کہتے ہیں۔ ذرا تم ہی سو چو یہ لوگ جب مجھ پر بھروسہ نہیں کر سکتے تو مجھے پیسے کیوں قرض دیتے ہیں۔ یہ دراصل سب کے سب میری شخصیت سے مرعُوب ہیں‘ 
 
میں چُپ چاپ اس کی باتیں سُنتا رہا۔ اس نے سامنے سگریٹ کی دوکان سے گولڈ فلیک کی ایک پیکٹ خریدی ، خود سگریٹ سلگایا اور مجھے سگریٹ آفر کرتے ہوئے کہا ’ پتہ نہیں تم کب گولڈ فلیک پینا شروع کرو گے؟ بگلا سگریٹ پیتے پیتے تم گھٹیا آدمی بنتے جا رہے ہو‘
 
’ اور تم گولڈ فلیک پی کر بھی میرے مقروض ہو‘ 

 
میرے جملے کی اس تُرشی سے وہ ناراض ہونے کی بجائے بے ساختہ ہنس پڑا اور محبت سے میرے گال پر ایک چَپت لگائی۔
 
ایک ثانیہ کے لئے مجھے احساس ہوا کہ مجھے ایسا نہیں کہنا چاہیئے تھا۔ مگر وہ میرے اس اُوچھے مذاق کے باوجود ابھی تک مسکرا رہا تھا اور پَے در پَے سگریٹ پِیئے جا رہا تھا۔ ہم دونوں باتیں کرتے ہوئے بہت دُور نِکل آئے تھے۔مالگزاری سے لگا ہوا سُوپر بازار بند ہو چکا تھا۔ رائل کیفے کے قریب پہنچ کر میں رُک گیا۔ سامنے نامپلی چمن کے ٹیکسی اسٹینڈ پر لوگوں کا کافی ہجوم تھا۔ آج ٹیکسی ڈرائیوروں نے اپنی موٹروں پر بڑے بڑے پھُولوں کے ہار ڈال رکھے تھے۔ سامنے دو آدمی پھُولوں سے بھری ہوئی ٹوکری لیئے آہستہ آہستہ چل رہے تھے اور ساتھ ساتھ کسی پُرانے شاعر کا نعتیہ کلام بھی پڑھتے جا رہے تھے۔
 
وہ سڑک جو درگاہ سے راست مِلتی تھی اس پر لوگوں کا اژدھام تھا۔ آج خلیق صاحب کا عرس تھا۔ چراغاں تھے۔
 
وہ یونہی بَل کھاتی ہوئی سڑک پر چُپ چاپ چلتا رہا۔
 
’ کیا آج خلیق صاحب کی درگاہ میں عزیز وارثی کی منقبت نہیں سُنوگے‘؟
 
اُس نے میرے سوال کا کوئی جواب نہیں دیا اور دھیرے دھیرے قدم ناپتا ہوا ’ کہکشاں ‘ میں داخل ہوا جہاں بالکنی پر ایک چمپئی رنگ کی صحتمند لڑکی اس کا بے چینی سے انتظار کر رہی تھی۔
خاک دل
 
 
دسمبر کا آخری مہینہ، پھر دلی کی ہنگامہ خیز سردی،یوں لگتا تھا جیسے فضا کے ذرے ذرے میں شبنم کے بے شمار قطرے گھل مل گئے ہوں۔ 
 
مجھے ٹھیک طرح یاد نہیں ہے شاید ۱۹۶۲ء کی بات ہے، میں فلورا میں بیٹھا چائے پی رہا تھا، ایک سرو قد گورا گمٹا نوجوان خراماں خراماں اندر داخل ہوا، پہلے اس نے سرسری انداز میں ہوٹل کے جغرافیے کا مطالعہ کیا پھر آپ ہی آپ مسکراتا ہوا میری ٹیبل کے قریب آ بیٹھا، اس نے آتے ہی چلّاتے ہوئے بوائے کو پکارا جو اس کی پشت کے قریب ہی کھڑا تھا۔ 

 
’’ ایک پلیٹ سیخ کباب اور نان ۔ فوری۔ ‘‘

 
’’بیرا آرڈر لے کر ابھی پلٹا ہی تھا کہ اس نے پھر آواز دی، دیکھنا سیخ کباب ہی لانا، نان کی ضرورت نہیں۔ ‘‘

 
جب ہوٹل کے بیرے نے کباب کی پلیٹ اس کے سامنے لا کر رکھ دی تو وہ کانٹے اور چمچے سے کباب کا آپریشن کرنے لگا، ابھی اس کی پلیٹ بھری ہوئی تھی کہ اس نے بیرے کو پھر آواز دی۔ ’’ ایک پلیٹ اور۔ ‘‘

 
بیرا تیزی سے دوڑتا ہوا کباب کی ایک اور پلیٹ لے آیا، وہ اس تیزی سے کھا رہا تھا جیسے اسے اس بات کا خدشہ ہو کہ کہیں فلورا کے کباب اچانک ختم نہ ہو جائیں،جب کباب کی دونوں پلیٹیں ختم ہو گئیں تو اس نے بیرے کو پھر آواز دی۔ اس بار اس کی آواز میں بڑی نرمی اور ملائمت تھی۔ بیرے نے اس کے قریب پہنچ کر پوچھا۔ 

 
’’ کیا اور کباب لاؤں صاحب۔ ‘‘

 
’’ کباب نہیں ہاف ٹرے چائے لاؤ جلدی۔ ‘‘ جب ہوٹل کا بیرا چائے کا آرڈر لیے کچن روم کی طرف گیا تو وہ مجھے کنکھیوں سے دیکھنے لگا، ہوٹل میں میرے علاوہ چند اور نوجوان بھی تھے جو خوش گپیاں کرتے ہوئے چائے کی چسکیاں لے رہے تھے، پھر وہ اچانک مسکراتا ہوا میری سیٹ کے مقابل آ بیٹھا۔ 

 
’’ معاف کیجیے گا، میں نے آپ کو کہیں دیکھا ہے۔ ‘‘

 
’’ ہو سکتا ہے۔ ‘‘ میں نے بیزار لہجے میں کہا۔ 

 
’’ ہو سکتا ہے نہیں جی، میں نے بہر حال آپ کو دیکھا ہے۔ ‘‘

 
دیکھیے جنا ب میرا دماغ نہ چاٹیے، آگے کچھ اور کہیں گے آپ ؟ 

 
’’ جی نہیں ‘‘ کہتا ہوا وہ کاؤنٹر پر بل ادا کر کے باہر چلا گیا۔ 

 
جب وہ چلا گیا تو میں نے اطمینان کا سانس لیا کیونکہ وہ مجھے ایک نظر بھی نہیں بھاتا تھا، یوں بھی اس کی شخصیت میں کوئی ایسی بات نہ تھی جو میں اس کی ذات میں دلچسپی لیتا۔ 

 
جب میں گھر پہنچا تو صبیحہ میرا بے چینی سے انتظار کر رہی تھی، میں ابھی جوتے کے تسمے کھول ہی رہا تھا کہ صبیحہ نے برہمی سے کہا۔ 

 
’’ عجیب آدمی ہیں آپ بھی، صبح سے شام کر دی،میں تنہا گھر میں کب تک بیٹھی رہوں، کسی ملازم کا انتظام بھی کیا ؟ ‘‘

 
’’ گھبراؤ نہیں دو چار دن میں ایک آدھ ماما آ ہی جائے گی۔ ‘‘

 
’’ کیا خاک آپ سے یہ کام ہو سکے گا، میں نے آج ہی ایک عورت سے بات چیت کی ہے، تین سو روپے تنخواہ میں ایک بار چھٹی، تم جانتے ہو معظم ابھی ہمارے ہاں کچھ سرمایہ ہے لیکن میں سوچتی ہوں اگر یہ ختم ہو جائے تو ہماری ہنستی گاتی زندگی کہیں نوحہ نہ بن جائے،دلی میں ہمیں پھونک پھونک کر قدم رکھنا ہو گا۔ ‘‘

 
اچھا اپنی لکچر بازی ختم کرو،مجھے بھوک لگ رہی ہے۔ 

 
صبیحہ یکبارگی اٹھ کر باورچی خانے کی طرف چلی گئی اور ٹیبل پر کھانا چن دیا، کھانا کھا کر میں بستر پر لیٹا صبیحہ کے بارے میں سوچنا شروع کیا، کتنی گھلاوٹ ہے اس کی شخصیت میں،بیوی کی لازوال محبت، بہن کا انمٹ پیار، ماں کی ممتا سب ہی نعمتیں اس کی شخصیت میں پنہاں ہیں۔ وہ اگر چاہتی تو کسی امیر زادے کی حویلی کی زینت بن جاتی لیکن اس نے اپنا شریکِ حیات چنا بھی تو ایک ایسے نوجوان کو جو منہ میں چاندی کا چمچہ لے کر پیدا نہیں ہوا، افلاس نے اسے جنم دیا، اندھیرے نے اس کی پرورش کی، کبھی کبھی میں سوچتا ہوں صبیحہ نے مجھے انتخاب کر کے بہت بڑی غلطی کی ہے۔ وہ مجھے آج بھی یاد ہے جب وہ ایک چھوٹا سا سوٹ کیس اٹھائے محبت میں سرشار میرے ساتھ بھاگ آئی تھی، میں نے اسے بہت منع بھی کیا کہ وہ اپنے ماں باپ کے ہاں چلی جائے لیکن اس نے سسکیاں بھرتے ہوئے کہا تھا ’’ معظم اگر تم نے مجھے سہارا نہ دیاتو میں خودکشی کر لوں گی۔ ‘‘

 
واقعی اگر میں نے اس سے شادی نہ کی ہوتی تو وہ کب کی یہ دنیا چھوڑ چکی ہوتی۔ ۔ ۔ میں خیالات کے تیز دھارے میں خس و خاشاک کی طرح بہتا چلا گیا، میری آنکھ کب لگی، خود مجھے اس کا پتہ نہ تھا۔ جب صبح کی سفیدی آہستہ آہستہ در و دیوار پر پھیلنے لگی تو میں نیند کی خمار آلود فضا سے باہر نکل آیا،اس وقت صبیحہ باورچی خانہ میں بیٹھی کسی سے باتیں کر رہی تھی،میں بستر پر پڑا پڑا سمجھ گیا،نئی کام والی آ چکی ہے۔ 

 
’’ معظم   اٹھو بھئی۔ ‘‘ باورچی خانے سے صبیحہ نے آواز دی۔ 

 
’’ اٹھ تو گیا ہوں۔ ‘‘ میں نے چلّاتے ہوئے کہا۔ 

 
پھر وہ کام والی کو لیے میرے پاس آئی، یہ ہیں تمھارے صاحب   صبیحہ نے ماما سے مخاطب ہو کر کہا، اس نے بڑے سلیقے سے مجھے سلام کیا، میں نے اسے کچھ غیر ضروری اور کچھ ضروری ہدایتیں دیں جنھیں وہ چپ چاپ سر جھکائے سنتی رہی۔ میں نہا دھو کر جب اپنے کمرے میں آیا تو ٹیبل پر ناشتہ رکھا ہوا تھا، اصلی گھی میں تلے ہوئے گرم گرم پراٹھے،ابلے ہوئے انڈوں کے ساتھ شامی کباب کے ٹکڑے   مجھے بہت پسند آئے، میں نے ماما کو بلا کر اس کا نام پوچھا۔ 

 
’’ ہاں تو زینب بی تم نوجوان لڑکیوں سے اچھا پکا لیتی ہو۔ ‘‘

 
’’ صاحب میرا نام زینب ہے زینب بی نہیں۔ ‘‘

  
، ، زینب بیگم تو ہو گا ہی ‘‘ میں نے اُسے چھیڑتے ہوئے کہا۔ 

 
’’ اگر میں بیگم ہوتی تو آپ کے ہاں نوکری کرنے کیوں آتی۔ ‘‘

 
میں نے اسے مزید چھیڑنا مناسب نہیں سمجھا۔ 

 
پھر جب وہ دوپہر کھانے کے لیے ترکاری خریدنے مارکیٹ گئی تو صبیحہ نے مجھے بتایا کہ وہ کسی وقت کھاتے پیتے گھرانے کی چشم و چراغ تھی لیکن ناموافق حالات نے اس کی زندگی کے بال و پر نوچ لیے،بڑی شریف خاتون ہے بے چاری۔ 

 
’’ تم نے پہلے ہی دن زینب کی شرافت تسلیم کر لی،کم از کم میں تو اتنی جلدی کسی کے بارے میں اچھی رائے قائم کرنے کا عادی نہیں ہوں۔ ‘‘ میں نے صبیحہ سے طنزاً کہا۔ 

 
آدمی کو آدمی پر بھروسہ رکھنا چاہیے، اب یہی دیکھیے نہ،اگر میں آج سے آپ پر بھروسہ کرنا ترک کر دوں تو زندگی اجیرن ہو جائے گی۔ 

 
’’ تم آج ایک دو ٹکے کی کام والی سے میرا تقابل کر رہی ہو۔ ‘‘

 
’’ آپ تو خواہ مخواہ بال کی کھال نکالتے ہیں، میں بھلا آپ کا تقابل اس سے کیوں کرنے چلی، میں تو یہ کہنا چاہتی تھی کہ آدمی کے بارے میں خراب رائے نہیں رکھنی چاہیے۔ ‘‘

 
تھوڑی دیر یوں ہی خاموشی طاری رہی، پھر صبیحہ نے میری بانہوں میں ہاتھ ڈال کر پیار سے کہا ’’ معظم تم مجھ سے بچوں کی طرح کیوں الجھتے ہو، تمھاری یہ سیمابی کیفیت آخر کب دور ہو گی، یہ کہہ کر اس نے میرے گالوں پر ہلکی سی چپت جڑ دی۔ اس دوران زینب ہاتھ میں گوبھی کے پھول لیے آ دھمکی اور ہم دونوں کو یکجا دیکھ کر معنیٰ خیز انداز میں مسکراتی ہوئی باورچی خانے میں چلی گئی۔ 

 
ایک دن میں اجمیری گیٹ سے گزر رہا تھا اچانک میری مڈبھیڑ اس نوجوان سے ہوئی جو گذشتہ دنوں فلورا میں بیٹھا کباب کھا رہا تھا۔ 

 
’’ارے آپ ؟‘‘ اس نے مجھے دیکھ کر بے تکلفانہ انداز میں کہا۔ 

 
’’ جی میں،فرمائیے۔ ‘‘

 
’’ آپ مجھے دیکھ کر اس طرح برہم کیوں ہو جاتے ہیں، میں نے آپ کی شان میں کوئی گستاخی تو نہیں کی ہے۔ ‘‘

 
اس نے بڑے دکھ بھرے لہجے میں کہا اور نہ جانے میرا دل کس جذبے کے تحت پانی پانی سا ہو کر رہ گیا۔ 

 
’’ دیکھیے بھائی صاحب میں غالب  کی اس دلی میں چار سال سے مقیم ہوں لیکن کوئی معقول سا مکان ملتا ہی نہیں، اس سلسلے میں میں آپ کی مدد کا طلب گار ہوں۔ ‘‘

 
بھئی دلی میں مکان ملنا بہت مشکل ہے، یوں بھی میرے پاس اتنا وقت نہیں ہے کہ میں سنجیدگی کے ساتھ مکان کی تلاش میں لگا ر ہوں۔ 
 
میرے اس جواب سے اس کا چہرہ قدرے سکڑ گیا لیکن وہ زیرِ لب مسکرا کر رہ گیا، گو اس وقت مسکرانے کا کوئی محل نہ تھا،میں جس جگہ کھڑے ہو کر اس سے باتیں کر رہا تھا اس کے بالکل مقابل ایک سندھی ہوٹل تھا، جب میں اس کے ساتھ ہوٹل میں داخل ہوا تو میں نے اسے دیکھا۔ بوڑھا سندھی کاؤنٹر پر بیٹھا چائے کی چسکیاں لے رہا تھا، ہوٹل کے اندر کی بیشتر کرسیاں گاہکوں کے انتظار میں پڑی اونگھ رہی تھیں لیکن بوڑھا سندھی جاگ رہا تھا، جونہی اس نے میرے ساتھی کو دیکھا تو بے اختیار اس کی زبان سے نکل گیا۔ 

 
’’ ارے جمیل میاں کہاں ہیں آپ، دو ماہ سے صورت تک نہ دکھائی۔ ‘‘

 
’’ میں میرٹھ گیا تھا روپ چند، پچھلے دنوں ہی وہاں سے لوٹا ہوں، اچھا ذرا اسپیشل چائے تو بھیجنا،یہ میرے نئے دوست ہیں اور پہلی دفعہ تمھارے ہوٹل میں آئے ہیں۔ ‘‘

 
بڑی خوشی ہوئی صاحب آپ سے مل کر، بوڑھے سندھی نے اپنے بے ڈھنگے دانتوں کی نمائش کرتے ہوئے کہا، پھر کاؤنٹر سے اس نے ہانک لگائی۔ 

 
’’ ارے جھینگوی  صاحب لوگوں کے لیے دو اسپیشل کپ چائے فوری لاؤ۔ 

 
تھوڑی دیر بعد ایک ناٹے قد کے آدمی نے جس کے لمبے لمبے بال تیل میں چپڑے ہوئے تھے بالائی سے لب ریز دو چائے کی پیالیاں ہمارے سامنے لا کر رکھ دیں۔ 
 
مجھے چائے کے گھونٹ پیتے ہوئے یوں لگ رہا تھا جیسے عید کے دن کسی عزیز کے گھر بیٹھا شیر خرما پی رہا ہوں، جب چائے ختم ہوئی تو میں نے جمیل سے کہا ’’ اب چلنا چاہیے۔ ‘‘

 
’’ کہاں۔ ‘‘ اس نے بے ساختہ کہا۔ 

 
’’ میرا مطلب ہے کہ اب آپ مجھے اجازت دیجیے،پھر کبھی ملاقات ہو گی۔ ‘‘ وہ میرے اس جواب کو سن کر بوکھلا گیا اور ٹھیک ہے کہتا ہوا مجھے باہر گھسیٹ لایا۔ 

 
’’ ارے تم نے ہوٹل کا بل پے نہیں کیا ؟‘‘ آپ اس کی فکر نہ کرنا سائیں جی میرا مقروض ہے۔ ‘‘

 
پھر میں جمیل سے چھٹکارا پا کر کناٹ پیلس چلا گیا، جہاں میں نے صبیحہ کے لیے سلک کی دو خوبصورت ساریاں خریدیں اور ٹیکسی میں بیٹھ کر گھر گیا تو میں نے دیکھا صبیحہ دروازے کی چوکھٹ پر کھڑی بے چینی سے انتظار کر رہی تھی۔ 

 
’’ صبیحہ دیکھنا میں نے تمھارے لیے کتنی خوبصورت ساریاں خرید لائی ہیں۔ ‘‘

 
، ،انھیں ٹیبل پر رکھ دیجئے میں پھر کبھی دیکھ لوں گی، ‘‘صبیحہ نے لاپرواہی سے کہا۔ 

 
’’آج تم اتنی مرجھائی ہوئی کیوں ہو، کیا بات ہے۔ ‘‘

 
’’ میں پریشان ہوں معظم، کام والی دوپہر سے غائب ہے، میں نے اسے سو کا نوٹ بھنانے کو دیا تھا لیکن وہ ابھی تک نہیں لوٹی۔ ‘‘

 
’’ شکر کرو کہ وہ سو کا نوٹ ہی لے گئی، اگر نظریں بچا کر کچھ زیورات بھی اپنے ساتھ لے جاتی تو ہم اس کا کیا بگاڑ لیتے، نئے آدمی پر بھروسہ کرنے کا نتیجہ دیکھ لیا نا۔ ۔ ۔ ‘‘

 
’’ معظم یوں طعنے دینے سے کیا فائدہ، تم پولیس میں رپورٹ کر دو، شاید کچھ پتہ چلے۔ ‘‘ صبیحہ نے غم انگیز لہجے میں کہا۔ 

 
میں نے الٹے پاؤں پولیس اسٹیشن میں جا کر زینب کے خلاف رپورٹ درج کروا دی۔ 

 
شام کو تھکا ماندہ گھر میں داخل ہوا تو میں نے دیکھا زینب باورچی خانے میں گھسی چائے بنا رہی ہے، اس کے برابر بیٹھی صبیحہ باتیں کر رہی تھی، میرے قدموں کی آہٹ پا کر صبیحہ باورچی خانے سے دوڑ کر آئی اور کہا۔ 

 
زینب کو ڈانٹنا مت، اس کے ساتھ حادثہ ہو گیا ہے،کسی تانگہ والے نے ٹکر ماردی، بیچاری کے سیدھے پاؤں پر چوٹ آئی ہے۔ ‘‘

 
’’ یہ تو ٹھیک ہے لیکن اس نے سو روپے واپس کیے یا نہیں۔ ‘‘

 
’’ ہاں کیے ہیں،صبیحہ نے پرس میں سے نوٹ نکال کر مجھے دکھائے۔ ‘‘

 
’’ وہ نوٹ بھنا کر لوٹ ہی رہی تھی کہ تانگے سے ٹکرا گئی۔ ‘‘

 
’’پھر تم اس غریب سے کیوں کام لے رہی ہو۔ ‘‘

 
’’ میں نے منع بھی کیا کہ وہ دو ایک روز آرام کرے لیکن وہ ہنس کر ٹال گئی، معظم عجیب عورت ہے اپنے حادثے کا حال مجھے ہنس ہنس کر سنا رہی تھی۔ ‘‘

 
ذرا میں بھی اس کی مزاج پرسی کر لوں، میں نے اس کے قریب جا کر پوچھا ’’ زینب سنا ہے تمھیں چوٹ آئی ہے، ذرا پاؤں تو مجھے دکھانا۔ ‘‘

 
’’ نہیں معمولی سا زخم ہے،وہ اپنے آپ بھر جائے گا۔ ‘‘

 
بعض  زخم ایسے بھی ہوتے ہیں جنھیں بھرتے دیر لگتی ہے۔ ‘‘

 
’’لیکن یہ زخم اُن زخموں میں سے نہیں ہے، میں نے کئی گھاؤ سہے ہیں،یہ زخم تو معمولی سا ہے۔ ‘‘ یہ کہہ کر اس نے کھولتے ہوئے پانی میں لاسا کی پتی انڈیل دی جب وہ چائے کی کشتی ہاتھ میں تھامے میرے قریب آئی تو میں نے اس کا ہاتھ تھام لیا۔ 

 
رات ہوئی تو صبیحہ میرے کمرے میں آ گئی،وہ روز کی طرح آج بھی مجھ سے میٹھی میٹھی باتیں کر رہی تھی اور میں اس کے لمبے خوبصورت بالوں میں انگلیوں سے آہستہ آہستہ کنگھی کر رہا تھا۔ 

 
اچانک مجھے کسی کے کراہنے کی آواز آئی اور میری انگلیاں صبیحہ کے بالوں کی گرہ میں پھنس کر رہ گئیں،صبیحہ کی سرشار آنکھیں ایک لمحے کے لیے جھکیں،وہ مجھے خالی خالی نگاہوں سے دیکھنے لگی،اس نے میرے گالوں پر پیار سے چپت لگاتے ہوئے کہا۔ ’’یہ یکایک تمھیں کیا ہو گیا ہے معظم۔ ‘‘

 
’’ مجھے یوں لگ رہا ہے صبیحہ جیسے زینب اپنے کمرے پڑی کراہ رہی ہے۔ ‘‘

 
’’ یہ تمھارا وہم ہے، زینب بڑی صابر عورت ہے۔ ‘‘

 
اس نے میری توجہ پھیرنے کی کوشش کی، لیکن میری دہکتی ہوئی انگلیاں صبیحہ کے بالوں سے اچانک باہر نکل آئیں اور میرے قدم غیر شعوری جذبے کے تحت زینب کے کمرے کی طرف بڑھنے لگے، جب میں اس کے کمرے میں داخل ہوا تو وہ نیند میں کراہ رہی تھی، اس کے ادھ کھلے منہ سے بڑے درد ناک سُر نکل رہے تھے۔ 

 
’’ جمیل میرے بچے تو کب ٹھیک ہو گا اور میں کب سر اونچا کر کے کہہ سکوں گی کہ میرا بیٹا شریف ہے، غنڈہ نہیں۔ میں تجھے پچاس روپے لا کر کہاں سے دوں بیٹا، ابھی ابھی تو میں نوکری سے لگی ہوں۔ ‘‘

 
میں زینب کے سرہانے کھڑا اس کی المیہ زندگی کے کرداروں سے متعارف ہو رہا تھا، جب اُس نے کراہتے ہوئے پہلو بدلا تو میں چپ چا پ اپنے کمرے میں چلا آیا۔ 

 
صبیحہ میرا انتظار کر کے سو چکی تھی، اس کا منہ چھوٹے بچے کی مانند کھلا ہوا تھا اور اس کے سفید سیپی جیسے دانت بیڈ لیمپ کی روشنی میں موتیوں کی مانند چمک رہے تھے۔ 

 
صبح جب صبیحہ نے مجھے نیند سے بیدار کیا تو سرما کی نرم و ملائم دھوپ دبے پاؤں میرے بستر میں گھس آئی، میں نے مندی مندی آنکھوں سے صبیحہ کو دیکھا جو میرے دیر سے جاگنے پر پیار بھرے انداز میں احتجاج کر رہی تھی۔ 

 
’’ ناشتہ تیار ہو چکا ہے معظم میاں۔ ‘‘ زینب نے باورچی خانے سے آواز دی۔ 

 
جب میں منہ ہاتھ دھوکر کھانے کے روم میں آیا تو وہ پراٹھے اور آملیٹ کی دو پلیٹیں لیے مسکراتی ہوئی داخل ہوئی، اس کے چہرے پر رات کے گھاؤ کے دور دور تک نشان نہ تھے، یوں لگتا تھا جیسے دن کا اجالا اس کی زندگی ہے اور رات ایک بیکراں غم کا لامتناہی سلسلہ۔ 

 
جب وہ ناشتے کی پلیٹیں رکھ کر لوٹی تو میں نے دھیرے سے پکارا زینب   

 
وہ یکبارگی رک گئی۔ ’’ میں پانی کا جگ ابھی لاتی ہو۔ ‘‘

 
’’ نہیں نہیں جگ تو سامنے ہی دھرا ہے۔ ‘‘

 
اس نے کونے میں رکھے ہوئے جگ اور گلاس کو دیکھ کر کھسیانے انداز میں کہا۔ 

 
’’ میاں اب تو حافظہ بھی جواب دے رہا ہے۔ ‘‘

 
زینب تمھیں پچاس روپیوں کی ضرورت ہے نا، وہ آج مجھ سے پیشگی لے لینا، میں نے بڑی نرمی سے کہا۔ 

 
زینب جیسے چکرا کر رہ گئی، اس کے احساسات کے دریچے اچانک کھل گئے، وہ حیرت و استعجاب کے دوراہے پریوں کھڑی تھی جیسے اس کی زندگی کے المیے کی گھر گھر خبر ہو چکی ہو، وہ چند لمحے گم صم میرے سامنے کھڑی رہی،پھر لڑکھڑاتی ہوئی اپنے کمرے کی طرف چلی گئی، میں بھی دبے پاؤں اس کے ساتھ ہولیا، میں نے دیکھا وہ اپنے چہرے کو ہاتھوں کے پیالے میں لیے سسکیاں بھر رہی تھی،میں گومگو حالت میں کھڑا زینب کو دیکھ رہا تھا کہ صبیحہ نے آ کر مجھ سے کہا۔ 

 
’’ یہ کیا کیا آپ نے،آپ اپنے کمرے میں چلیے،میں ابھی آتی ہوں۔ ‘‘

 
’’ میں کچھ سوچے سمجھے بغیر اپنے کمرے میں چلا آیا۔ 

 
، ، زینب اگر تمھیں معظم نے کچھ سخت سست کہا ہو تو معاف کر دینا، وہ بڑے جذباتی ہیں لیکن دل کے بڑے صاف ہیں، کہو زینب کچھ تو کہو۔ ‘‘

 
صبیحہ بڑے معصومانہ انداز میں اس کو سمجھا رہی تھی لیکن زینب کی آنکھوں سے مسلسل آنسو رواں تھے، وہ کچھ کہہ نہ سکی، جیسے اچانک اس کی قوتِ گویائی سلب ہو چکی ہو۔ 

 
میں کمرے میں لیٹا ہوا زینب کی فطرت کے اس عجیب و غریب پہلو پر غور کر رہا تھا، جہاں میری تنقیدی نگاہیں جا جا کر واپس آ رہی تھیں، درمیان میں صبیحہ نے آ کر مجھ سے پوچھا۔ 

 
’’ معظم زینب آخر کیوں رو رہی ہے،اس کی آنکھوں سے جھر جھر بہنے والے آنسو میرے دل میں منجمد ہو گئے ہیں، آخر اس بے چاری نے تمھارا کیا بگاڑا ہے۔ ‘‘

 
’’کچھ میری بھی سنو گی یا اپنی ہی کہے جاؤ گی، میں نے اس سے کچھ نہیں کہا، رات کو سوتے میں وہ بڑبڑاتی ہوئی اپنے بیٹے کی آوارگی پر احتجاج کر رہی تھی، اس لیے میں نے ہمدردی سے اس سے پوچھا کہ وہ مجھ سے پچاس روپے لے سکتی ہے، میرا اتنا کہنا تھا کہ اس کا چہرہ اچانک زرد پڑ گیا اور وہ کمرے میں جا کر سسکیاں بھرنے لگی، بتاؤ یہ کوئی رونے کی بات ہے۔ 

 
صبیحہ نے جب یہ عجیب و غریب داستان سنی تو وہ حیرت میں ڈوب گئی۔ 

 
میں آج دن بھر گھر میں ہی پڑا رہا، شام کو ٹھیک پانچ بجے زینب چائے کی کشتی لیے میرے کمرے میں داخل ہوئی، اس کا چہرہ شاید رونے کے سبب سوج گیا تھا اور آنکھوں کے پپوٹے بھاری ہو گئے تھے، میں نے اس سے کچھ پوچھنا اس لیے بھی مناسب نہ سمجھا کہ وہ پھر کہیں رو نہ پڑے۔ 

 
پھر ایک دن میں دریا گنج کے چوراہے پر ٹیکسی کا انتظار کر رہا تھا کہ مجھے سامنے سے جمیل آتا دکھائی دیا،اس کی حالت بڑی خستہ تھی، پینٹ جگہ جگہ سے بکس گیا تھا، جونہی اس کی نگاہیں مجھ سے چار ہوئیں وہ مسرت سے لبریز ہو کر مجھ سے لپٹ گیا،مجھے اس کی بے تکلفی کھل کر رہ گئی۔ 

 
’’ ابھی ابھی ڈرامے کی ریہرسل سے لوٹ رہا ہوں،آپ کو شاید یہ جان کر تعجب ہو گا کہ میں کپور صاحب کے ڈرامے ’’ ریت کی دیوار ‘‘ میں بہروپیے کا رول ادا کر رہا ہوں،یہ ڈرامہ آئندہ ماہ دلی کے کسی شاندار اسٹیج پر دکھلایا جائے گا، میں آپ کو ضرور لے چلوں گا۔ ‘‘ یہ کہہ کر اس نے اپنی جیب سے کیپسٹن کی ڈبیہ نکالی جس میں صرف دو سگریٹ بچے تھے، سگریٹ کو ماچس سے جلاتے ہوئے اس نے مجھے بتایا کہ وہ گذشتہ ایک ہفتے سے گھر نہیں گیا ہے،پھر اس نے سگریٹ کا ایک بھرپور کش لیتے ہوئے کہا :

 
’’ ریت کی دیوار‘‘ اگر ہٹ جائے تو وہ ایک کامیاب اسٹیج اداکار کی حیثیت سے کافی مشہور ہو جائے گا۔ ‘‘

 
’’ میں نے اس سے کچھ نہیں کہا، میرے ذہن میں اس کی تصویر کے کئی رخ ابھر رہے تھے،اس نے چہرے پر ایک نقاب اوڑھ رکھی تھی، یہ سمجھ کر کہ اس کا احاطہ کوئی نہیں کر سکے گا، لیکن مجھے محسوس ہو رہا  تھا کہ جیسے اس کے چہرے کی یہ نقاب بہت جلد تار تار ہو جائے گی اور وہ برہنہ ہو کر رہ جائے گا۔ 

 
’’ کیا سوچ رہے ہیں آپ۔ ‘‘

 
’’کچھ بھی نہیں۔ ‘‘

 
’’کچھ تو۔ ‘
 
’’یہی کہ اب مجھے چلنا چاہیے۔ ‘‘

 
’’ کہاں۔ ‘‘

 
’’ جہاں مجھے کام ہے۔ ‘‘

 
’’ تو پھر خدا حافظ۔ ‘‘

 
جب وہ آگے بڑھ گیا تو میں نے اسے پکارا،وہ رک گیا۔ 

 
’’ کیا تمھیں اپنی ماں سے محبت ہے۔ ‘‘

 
’’ ہر بیٹے کو اپنی ماں سے محبت ہوتی ہے۔ میری ماں تو بے چاری کب کی مر چکی،مگر اچانک یہ سوال آپ مجھ سے کیوں کر رہے ہیں۔ ‘‘

 
’’ یوں ہی۔ ‘‘

 
’’ تو اب جا سکتا ہوں۔ ‘‘

 
’’ شوق سے۔ ‘‘

 
پھر وہ بازار کے ہنگاموں میں کہیں کھو گیا اور میں گھر پہنچا تو صبیحہ نے مجھے اطلاع دی کہ زینب دو دن کی چھٹی لے کر اپنے گھر گئی ہے۔ 

 
تیسرے دن جب زینب گھر آئی تو وہ بڑی اداس اور مضمحل تھی، اس کی بڑی بڑی نڈھال آنکھیں پلکوں کے گہرے سائے میں ڈوب رہی تھیں،اس کے گالوں پر جگہ جگہ خراشیں تھیں جیسے کسی شریر بچے نے اسے نوچ ڈالا ہو،میں نے سوچا شاید وہ مالی اور ذہنی الجھنوں میں گرفتار ہو۔ 

 
میں نے ایک بار پھر دل کڑا کر کے پوچھا۔ ’’ زینب تم مجھے غیر تو نہیں سمجھتی ہو۔ ‘‘ یہ کیا کہہ رہے ہو میاں تم تو میرے بچے کی طرح ہو۔ ‘‘

 
’’ اگر تم مجھے اپنے بچے کے برابر سمجھتی ہو تو یہ روپے رکھ لو۔ ‘‘ میں نے جیب سے پچاس روپیوں کا نوٹ نکالتے ہوئے کہا۔ ’’ اگر آج میں یہ پچاس روپے لے لوں تو کل پھر مجھے روپیوں کی ضرورت پڑے گی،اس لیے میں نہیں لینا چاہتی کہ یہ رقم میرے ہاتھ آئے، یہ میری زندگی کا بہت بڑا المیہ ہے جسے میں بیان کر کے رسوا ہونا نہیں چاہتی۔ ‘‘ اس کی آنکھوں کے گوشوں میں آنسوؤں کے قطرے اچانک نمودار ہوئے اور میں دل مسوس کر رہ گیا۔ ’’ تم اپنا دکھ درد مجھ سے کیوں چھپاتی ہو زینب ؟ شاید میں اس کا کوئی حل نکال سکوں گا ؟ ‘‘

 
’’میری زندگی کے خانے کچھ ایسے پر پیچ ہیں میاں کہ بسا اوقات میں خود ان بھول بھلیوں میں بھٹک جاتی ہوں، اس قصے کو گولی مارئیے۔ ‘‘ یہ کہہ کر وہ تیزی سے اپنے کمرے میں چلی گئی اور میں پھٹی پھٹی نگاہوں سے اسے دیکھتا ہی رہ گیا۔ 

 
رات کے گیارہ بجے جب میں سونے کے خیال سے اپنے کمرے میں داخل ہوا تو اچانک کمرے سے زینب کے بڑبڑانے کی آواز آئی، جمیل آج تم نے اپنی ماں پر ہاتھ اٹھایا ہے، تم جہنمی ہو، پاپی ہو، ظالم ہو، پھر وہ ایک بھیانک چیخ مار کر اٹھ بیٹھی، باہر گزرتے جاڑے کی سرد ہوائیں سسکیاں بھر رہی تھیں، اس ٹھنڈی یخ بستہ فضا میں زینب کی چیخ کسی تیز چاقو کی طرح دل میں دھنستی ہوئی معلوم ہو رہی تھی، میں تیزی سے اس کے کمرے میں داخل ہوا، وہ اکڑوں بیٹھی رک رک کر سسکیاں بھر رہی تھی، اس کے جسم کا رواں رواں مد و جزر کی طرح کانپ رہا تھا،میں بغیر کچھ کہے وہاں سے لوٹ آیا۔ جب سے وہ اس گھر میں آئی تھی میرا ذہنی سکون درہم برہم سا ہو گیا تھا، مجھے گمان گزر رہا تھا جیس جمیل ہی زینب کا بیٹا ہو، لیکن جمیل نے مجھے بتایا کہ اس کی ماں کبھی کی مر چکی ہے، ہو سکتا ہے اس نے مصلحتاً جھوٹ کہا ہو۔ صبح جب زینب ناشتہ لے کر میرے پاس آئی تو اس کے چہرے پر غم و اندوہ کے گہرے سائے تھے، وہ چپکے سے میرے سامنے ناشتہ رکھ کر چلی گئی، میں نے زینب کو آواز دی، وہ پلٹ کر واپس آئی۔ 

 
’’ زینب تمھارا گھر کہاں ہے۔ ‘‘

 
’’ میرا گھر   ‘‘ اُس نے ایک لمحہ رک کر تعجب سے کہا۔ 

 
’’ ہاں ہاں تمھارا گھر۔ ‘‘

 
، ، قاضی حوض کے نکڑ پر جہاں سے ایک پتلی گلی شروع ہوتی ہے۔ ‘‘

 
دوسرے دن میں نے زینب کے بتائے ہوئے پتے پر پہنچ کر ایک ایسے مکان پر دستک دی جس کی دیواریں کمان کی طرح جھک گئی تھیں، دستک کی آواز کے ساتھ ایک نوجوان باہر نکل آیا،یہ جمیل تھا، ارے آپ ادھر کہاں چلے آئے۔ 

 
تم ہی سے ملنے آیا تھا، تمھیں کسی وقت اچھے مکان کی ضرورت تھی نا وہ میں نے بڑی تلاش کے بعد حاصل کیا ہے، چل کر دیکھ لو، سامنے آٹو رکشا کھڑی تھی،میں نے ڈرائیور کو آواز دی، ’’کہاں چلیے گا بابو جی ‘‘۔ ’’ لاجپت نگر۔ ‘‘

 
رکشا تیز چل رہا تھا اور جمیل میرے بازو بیٹھا سگریٹ پی رہا تھا،جب رکشا لاجپت نگر کے چوراہے پر پہنچا تو میں رکشا سے اتر کر جمیل کو ساتھ لیے اپنے گھر میں داخل ہوا،وہ میرے سجے سجائے مکان کو دیکھ کر مرعوب ہو رہا تھا، میں اسے ڈرائنگ روم میں بٹھا کر اندر آیا تو زینب صحن میں بیٹھی ہوئی سروطے سے سپاری کتر رہی تھی۔ 

 
زینب میرا ایک دوست ڈرائنگ روم میں بیٹھا ہے، دو کپ چائے فوری تیار کر کے لے آنا، وہ سروطے کو ایک طرف رکھ کر باورچی خانہ کی طرف تیزی سے چلی گئی، تھوڑی دیر بعد جب وہ چائے کی کشتی تھامے ڈرائنگ روم داخل ہوئی تو اچانک جمیل کو دیکھ کر اس کے پاؤں لڑ کھڑا گئے، اس نے کانپتے ہوئے ہاتھوں سے چائے کی کشتی کو ٹیبل پر رکھا اور  دیکھتے ہی دیکھتے نگاہوں سے اوجھل ہو گئی۔ 

 
جمیل کی حالت اس وقت دیدنی تھی، یوں لگتا تھا جیسے وہ لمحہ بہ لمحہ زرد پڑتا جا رہا ہے، وہ اچانک کرسی سے اٹھا اور مجھے خدا حافظ کہتے ہوئے تیزی سے باہر نکل گیا، میں نے کھڑکی سے باہر جھانک کر دیکھا، وہ زینب کے ساتھ بڑی بڑی ڈگیں بھرتا ہوا راستہ طے کر رہا تھا۔ 

 ***
 
چوتھا آدمی
 
 
اس نے اکثر سڑک کے کنارے کسی بے سہارا آدمی کی نعش کے اطراف چند آدمیوں کو دیکھا تھا جو نعش کے قریب کھڑے کفن دفن کے لیے چندہ مانگا کرتے تھے۔ کبھی کبھار یہ لوگ آنے جانے والوں کا راستہ بھی روک لیا کرتے تھے تاکہ وہ بھی اس کار خیر میں شریک ہوں،مگر وہ واحد آدمی تھا جس نے اب تک اپنی جیب سے ایک پیسہ بھی نہیں دیا تھا کیونکہ وہ جانتا تھا کہ یہ لوگ نعش کا بھی بیوپار کرتے ہیں۔ 
 
آج اُسے بڑا اچنبھا ہوا کہ نعش سڑک پر نہیں تھی بلکہ ڈولے میں پڑی سڑ رہی تھی، لوگ پیسے نہیں مانگ رہے تھے بلکہ انھیں ایک ایسے آدمی کی ضرورت تھی جو صرف کندھا دے سکے۔ ڈولے کو سہارا دینے کے لیے چار آدمیوں کی ضرورت تھی  اور وہ کل ملا کر تین خستہ حال آدمی تھے جنھیں ایک اور خستہ حال آدمی کی ضرورت تھی۔ چوتھا آدمی ایک لمحہ کے لیے ڈولے کے سامنے آ کر رک گیا تو تینوں خستہ حال آدمیوں نے اُسے حیرت سے دیکھا۔ ایک آدمی نے اس کے ہاتھ پر بندھی ہوئی گھڑی کو دیکھ کر وقت پوچھا۔ اس نے جب وقت بتایا تو تینوں آدمیوں کے چہرے اُداسی سے لٹک گئے۔ 

 
’’  کیا بات ہے یہ ڈولا یہاں سے کیوں نہیں اٹھتا۔ ‘‘

 
’’   ڈولے کو سہارا دینے کے لیے صرف ایک آدمی کی ضرورت ہے اور صبح سے ہمیں ایک آدمی بھی نہیں مل رہا ہے جو اس کار خیر میں ہمارا ساتھ دے۔ ‘‘

 
’’  قبرستان یہاں سے کتنی دور ہے۔ ‘‘ چوتھے آدمی نے نڈھال لہجے میں پوچھا۔ 

 
’’  یہی دو ایک میل،مگر ڈولا اٹھنے پر کوئی نہ کوئی تو مل ہی جاتا ہے۔ بس کسی چوتھے آدمی کا کندھا اگر مل جائے تو یہ نیکی کا کام پایہ  تکمیل کو پہنچ سکتا ہے۔ ‘‘

 
چوتھا آدمی شش و پنچ میں پڑ گیا۔ اس نے ڈولے میں جھانک کر نعش کو دیکھا۔ پھر نہ جانے اُسے کیا سوجھی۔ یکبارگی کہہ اٹھا۔ ’’  چلو ہم کندھا دیتے ہیں۔ ‘‘ بسم اللہ کہہ کر وہ تینوں خستہ حال آدمی اچانک اٹھ کھڑے ہوئے۔ 

 
اب وہ چاروں ڈولے کو اٹھائے سڑک پار کر رہے تھے۔ وہ مختلف گلیوں، راستوں سے گزر رہے تھے۔ جنازے کو دیکھ کر لوگ یوں بدک رہے تھے جیسے یہ کبھی مریں گے ہی نہیں۔ ‘‘

 
وہ جنازے کو تھامے مسلسل چل رہا تھا۔ اب اس کا کندھا جواب دے رہا تھا۔ وہ کچھ نہیں کہہ سکتا تھا۔ اُسے اپنا ایک ایک قدم من من بھر وزنی لگ رہا تھا اور اس کے ہاتھ اور کندھے کے درمیانی حصے میں شدید تکلیف ہو رہی تھی۔ 

 
’’  آخر قبرستان کب آئے گا۔ ‘‘   اس نے مایوسی سے پوچھا۔ 

 
’’  بس ذرا اور تکلیف اٹھا لیجیے۔ ‘‘  بیک وقت تینوں آدمیوں نے جواب دیا جیسے وہ بھی کافی تھک گئے ہوں۔ 
 
یہ تکلیف اب اس کے لیے عذاب بنتی جا رہی تھی۔ اس کا جی چاہا کہ تینوں خستہ حال آدمیوں کو گالیاں دے مگر وہ ایسا نہ کر سکا۔ دور دور تک کہیں بھی قبرستان کا پتہ نہ تھا۔ وہ سوچ رہا تھا آدمی زندہ رہ کر بھی لوگوں کے لیے عذاب رہتا ہے اور مر کر بھی اس کا پیچھا نہیں چھوڑتا۔ ایک لمحہ بعد ہی اس نے منہ ہی منہ میں اپنے آپ پر لعنت بھیجی۔ توبہ  توبہ آج کیسے خیالات اس کے ذہن میں آ رہے ہیں۔ راستہ کسی طرح کٹ نہیں رہا تھا۔ وہ تینوں نعش کے بوجھ کو کندھے پر اٹھائے بڑی مردہ دلی اور مایوسی کے ساتھ تھکے تھکے قدم ڈالے آگے بڑھے جا رہے تھے۔ اب تو چاروں آدمیوں کے چہرے یوں لگ رہے تھے جیسے یہ آدمی نہیں بھوتوں کے سائے ہوں۔ 
 
اب چوتھے آدمی پر تھکن کچھ اتنی طاری ہو چکی تھی کہ اُسے یہ بھی احساس نہیں رہا تھا کہ وہ چل بھی رہا ہے یا اُس کے قدم زمین ہی کے اوپر کہیں معلق ہو گئے ہوں۔ اس نے ایک گہرا سانس چھوڑتے ہوئے کچھ کہنے کی کوشش کی لیکن اس کے حلق سے ایک جملہ بھی نکل نہ سکا۔ 

 
تینوں خستہ حال آدمیوں نے یہ بات تاڑلی کہ وہ کچھ کہنا چاہتا ہے لیکن تھکن اور بھوک اُس پر کچھ اس طرح طاری ہے کہ وہ اب بات کرنے سے بھی مجبور ہے۔ صرف لمبے لمبے سانس ہی کے ذریعہ وہ کچھ کہنا چاہتا ہے۔ قطع نظر اِس کے کہ اِن تینوں خستہ حال آدمیوں کا بھی بھوک اور تھکن سے بہت بُرا حال تھا۔ انھیں بھی احساس ہو رہا تھا کہ نیکی اب اُن کا ساتھ چھوڑ رہی ہے۔ صبر اور تحمل کی منزلیں اب معدوم ہوتی جا رہی ہیں۔ فرار کا کوئی راستہ نہیں۔ ہر طرف اندھیرا ہی اندھیرا چھایا ہوا ہے۔ ان تینوں آدمیوں میں سے کسی نے بیمار آواز میں کہا۔ 

 
’’  وہ دیکھو قبرستان نظر آ رہا ہے۔ ‘‘

 
چوتھے آدمی کی آنکھوں میں امید کے موہوم چراغ جھلملانے لگے لیکن وہ اب بھی شک اور یقین کے دوراہے پر کھڑا تھا۔ 

 
اب واقعی قبرستان کی دیواریں انھیں صاف کھائی دے رہی تھیں۔ وہ جب تھکے تھکے نڈھال سے قبرستان کے کمپاؤنڈ میں داخل ہوئے تو شام ہو رہی تھی۔ ان تینوں خستہ حال آدمیوں نے بسم اللہ کہہ کر جنازے کو قبرستان میں یوں رکھا جیسے وہ اب اپنا فرض ادا کر چکے ہوں۔ 
 
پھر چوتھے آدمی نے متحیر لہجے میں کہا۔ 

 
’’  ارے بھائی یہ تو اپنا قبرستان نہیں ہے۔ ۔ ۔  ‘‘ 

 ***
گڑیا
کل جب اسکول کی گھنٹی بجی
تو میں  نے  یوں  ہی شاہراہ پر  رک کر دیکھا
کئی چھوٹی چھوٹی ننھی منی بچیاں 

ہاتھوں  میں کتابوں  کے  رنگ برنگ بستے  دبائے 

شاداں  و فرحاں 

مگر ایک بچی
سوچ میں  غلطاں 

آسمان کی طرف ۔ ۔ ۔ حدِ نظر سے  دور

خلاؤں  میں  نہ جانے  دیر تک کیا دیکھتی رہی
’’ کیا سوچ رہی  ہو بیٹی ؟ ‘‘

جب میں  نے  اس کے  کندھے  پر ہاتھ رکھ کر

شفقت سے  پوچھا

تو اس نے  کپکپاتے  ہونٹوں  سے  صرف اتنا کہا

’’ آپ میرے  بابا نہیں  ہیں  ‘‘

 ***

شب و روز

سرخیاں 

اخبار کی پڑھ لو

آج
اتنا ہی کافی ہے 

کون متن کا زہر پیے  گا

کس کو اتنی فرصت ہے 

یہ تو روز کا رونا ٹھہرا

اک سرخی پر

نظر ٹھہری تو میں  نے  دیکھا
سیاہ حاشیے  کے  اک کونے  میں 

شاعر کے  مرنے  کی خبر تھی
آڑی ترچھی دو ہی لکیریں 

یہ بھی کیا کچھ کم ہے  یارو
چلتی بس میں جگہ ملی
 ***

          بیڈ  نمبر  ۱۴
یہ اونچی سنگین عمارت

سیڑھیاں  جس کی
چڑھتے  چڑھتے 

میرا دم گھٹ جاتا ہے 

بستر کی مغموم قطاریں 

دبلی پتلی ننگی ٹانگیں 

اب بیڈ نمبر  ۱۴    پر
پہنچ کر

اکثر میں  یہ سوچتا ہوں 

یہ بستر کب خالی ہو گا

 ***

ایک نظم

کوئی رک کر

مڑ گیا
اس گلی میں 

گرم سانسوں  کی موسیقی
اُترتی گئی
زینہ زینہ
کھڑکیاں  یک بہ یک بند ہو جائیں 

اور پھر

کھل گئیں 

سایہ بڑھتا گیا
آسماں 

رو  پڑا

 ***

سالگرہ
پھر آج اس نے 

گئے  برس کی طرح

چپکے  سے  کہا تھا

’’ کل مری سالگرہ ہے 

ضرور آنا ‘‘

مگر یہ سوچ کر چپ رہا

کہ یہ لڑکی
اپنے  بیتے  دنوں  کا انتقال لے  کر

مجھے  رسوا کرے  گی
مگر
سب کچھ جانتے  ہوئے  بھی
میں  جب اس کے  گھر پہنچا

تو
راستے  کی دیوار بن کر ہواؤں  نے  روکا

’’  تم

اس طرح یہ زہر 

کب تک پیا کرو گے 

وہ تو

                   کبھی کی ماں  بن چکی ہے  ‘‘ 
***

کہانیاں
ڈاکٹر بانو سرتاج
کھویا ہوا بچپن
امانت بیگم گم سم بیٹھی سوچ رہی تھیں کہ اچانک بوڑھا بن گئے بچے کو اس کا بچپن کیسے لوٹایا جائے !رہ رہ کران کے دماغ مین فیضان کا کہا ہوا جملہ گونج رہا تھا ’’اچھا ہوا آپ کی آنکھوں کی روشنی چلی گئی۔۔۔ ‘‘خیالات کے بھنور میں گہرے ڈوبتی جا رہی تھیں۔ 
’’فیضان!بیٹے بہت دیر سے خاموش ہو۔ ‘‘
’’خوب ہیں نانی جان آپ بھی۔ جب بولتا ہوں تو خاموش کرا دیتی ہیں۔ خاموش رہتا ہوں تو پریشان ہونے لگتی ہیں۔ ‘‘
’’میرے لعل!جب میں تجھے خاموش رہنے کو کہتی ہوں تو غلطی پر ہوتی ہوں۔ تیری خاموشی سے مجھے ہول آتا ہے۔ تو خاموش نہ رہا کر۔ ‘‘
’’لو۔۔۔ یہ بھی کوئی بات ہے۔ میں ہوم ورک کر رہا ہوں۔ باتیں کیسے کروں ؟۔۔۔ آپ ٹی وی دیکھیں۔۔۔ ار۔۔۔ ر۔۔۔ میرا مطلب ہے سنیں۔ ‘‘
’’اچھا اچھا، ہوم ورک کرو تم۔ وہ بھی ضروری ہے۔ ‘‘
بہو نسیم نانی نواسے کی باتیں سن رہی تھی۔ فیضان اچانک اس سے مخاطب ہوا، ’’ممانی جان، میں ماموں جان سے یہ سوال حل کرا کے لاتا ہوں۔ تب تک آپ ذرا نانی جان کو سنبھالئے گا۔ ‘‘
اس بزرگانہ ہدایت پر نسیم بس سر کو جنبش دے کر رہ گئی۔ 
اس حادثے نے دو زندگیوں کو یکسر بدل کر رکھ دیا تھا۔ آٹھ سالہ فیضان، ایک شوخ کھلنڈرے لڑکے سے ایک عمر رسیدہ شخص جیسا بن گیا تھا جس پر دنیا کی بے ثباتی پوری طرح آشکار ہو گئی تھی اور موت ایک تلخ حقیقت بن کر سامنے آ گئی تھی۔۔۔ تو ترپن سالہ امانت بیگم ذہنی طور پر بچہ بن گئی تھیں جو کسی بات کو سنجیدگی سے لیتی ہی نہیں تھیں۔ بات بات پر رونے بیٹھ جاتی تھیں۔۔۔  رو رو کر ہی تو بصارت سے محروم ہو گئی تھیں۔ 
امانت بیگم کی آنکھوں کا یہ  دوسرا آپریشن تھا۔ بیٹی اور داماد اپنے بیٹے فیضان کے ساتھ انھیں دیکھنے آ رہے تھے کہ وہ حادثہ ہو گیا۔ رات کے اندھیرے میں کار کو ٹرک نے ٹکر ماری اور نکل گیا۔ داماد کے سینے میں اسٹیرنگ وھیل دھنس گیا جس سے وہ لمحہ بھرمیں ختم ہو گیا۔ بیٹی نے فیضان کی گود میں تڑپ تڑپ کر جان دی۔ فیضان کو معجزاتی طور پر خراش تک نہ آئی۔ آدھا گھنٹہ تک وہ ماں باپ کو خون سے لت پت لاشیں دیکھ کر دہشت سے چیختا رہا  پھر ہوش کھو بیٹھا۔ 
جاوید اور نسیم کو اطلاع ملی۔ وہ بھاگے بھاگے اسپتال پہنچے۔ جاوید تو بہن کی لاش دیکھ کر زار و قطار روتا تھا نسیم مشکل میں پڑ گئی۔ فیضان کو سنبھالتی کہ غم سے بے حال جاوید کو۔ آخر فیضان کو بے ہوشی کا انجکشن دلوا کر اس نے جاوید کو جھنجوڑ ڈالا۔ ’’ہوش میں آئیے۔ خود کو سنبھالئے۔ ‘‘
’’نسیم، میری چھوٹی گڑیا سی بہن۔۔۔ اسے میں نے گود میں کھلایا تھا۔ کیسے دھوکہ دے گئی مجھ کو۔۔۔  دیکھ تو ذرا۔۔۔ ‘‘
’’خدا کی مرضی میں کون دخل دے سکتا ہے ؟ جو ہونا تھا ہو گیا۔ اب فیضان کو سنبھالیں۔ امی جان کو بھی سنبھالنا ہے۔ ‘‘
جاوید کے آنسو نہ رکتے تھے۔ ’’نسیم!میں اپنی گڑیا بہن کوکس دل سے مٹی کے سپرد کروں۔ اسے اس حال میں دیکھ کر جب میرا کلیجہ خون ہو رہا ہے تو امی کی آنکھوں سے تو حقیقت میں خون ٹپکنے لگے گا۔ ‘‘
امانت بیگم کی آپریشن زدہ آنکھوں کا خیال کر کے داماد کے گھر سے آخری رسومات ادا کی گئیں۔ فیضان نانی کو بتا نہ دے اس لئے ایک ماہ تک اس کی پھوپھی کے گھر رکھا گیا پھر جاوید لے آیا۔ 
فیضان کی شوخی پر پڑے سنجیدگی کے پردے نے امانت بیگم کو چکرا دیا۔ مسکرانا، ہنسنا جیسے وہ بھول ہی گیا تھا۔ بوڑھوں جیسی باتیں کرنے لگا تھا۔ امانت بیگم ہر دم بیٹی کو یاد کیا کرتیں۔ ایک روز فیضان سے بولیں ’’تیری امی کو مجھے دیکھنے آنے کی فرصت نہیں ملی اب تک۔ ‘‘
وہ بولا ’’وہ یہاں ہیں کہاں ؟‘‘
کہاں گئی ہے ؟
’’اس شہر اس ملک میں تو نہیں ہیں۔ ورنہ میں یہاں کیوں ہوتا؟‘‘
’’تیرے پاپا کے ساتھ غیرملک گئی ہیں ؟‘‘
’’یہی سمجھ لیں۔ یہاں ہوتیں تو ضرور آتیں۔ ‘‘
ایک دور روز بعد پھروہی ذکر نکال بیٹھیں ’’تجھے امی پاپا کی یاد  نہیں آتی؟عجب ہے وہ بھی۔ مجھ سے ملے بغیر چلی گئی۔ بھلا ایسی بھی کیا مصروفیت!‘‘
’’مصروفیت، مصروفیت ہوتی ہے ، چاہے اپنی پیدا کردہ ہو چاہے کسی اور کی۔ ‘‘فیضان نے سر جھٹک کر کہا۔ 
’’فون پر تو میری خیریت پوچھ سکتی تھی۔ ‘‘
’’ہو سکتا ہے فون کرنا ان کے اختیار میں نہ ہو، جیسے اس گھر میں فون ہے مگر میں انھیں فون نہیں کر سکتا۔ مجھے ان کی یاد آتی ہے مگر یاد نہیں کر سکتا۔ ‘‘
ایک بیٹا اور ایک بیٹی کل کائنات تھی امانت بیگم کی۔ رہتی بیٹے کے پاس تھیں مگر جان بیٹی میں تھی۔۔۔ ایک روز بیٹی کی یاد نے بہت بے چین کیا تو بول اٹھیں۔۔۔ ’’کہاں ہے وہ؟ کب آئے گی؟ میں مر گئی تو بھی شاید نہ آئے یا شاید آئے۔۔۔ ‘‘اور اسی لمحے میں فیضان بے اختیار بول گیا۔۔۔  ’’اور وہ خود ہی انتقال کر گئی ہوں تو؟‘‘
کمان سے نکلا تیر اور زبان سے نکلا لفظ واپس نہیں آتا۔ امانت بیگم نے فیضان کا بازو  پکڑ کر اپنی طرف کھینچ لیا ’’کیا کہا تم نے ؟ذرا پھر سے تو کہو۔ ‘‘
فیضان پہلے تو سہم  گیا پھر جی کڑا کر کے بولا ’’انتقال کرنے کے کیا معنی ہیں ؟ایک جگہ سے دوسری جگہ جانا۔ وہ اس جہان سے دوسرے جہان چلی گئی ہیں۔۔۔ میرا مطلب ہے دوسرا جہان یعنی دوسرا ملک۔۔۔ شاید جہان لفظ میں نے غلط استعمال کیا۔۔۔ ‘‘
’’خاموش رہو۔ ‘‘ امانت بیگم نے اس کے ہونٹوں پر انگلی رکھ دی۔ ان کی حالت قابل دید تھی۔ ایک ٹک خلاء میں دیکھے جا رہی تھیں۔ دماغ میں آندھیاں چل رہی تھیں۔ سو کلومیٹر دور رہنے والی بیٹی اپنی بیمار  ماں سے ملے بغیر غیرملک میں جا سکتی ہے ؟نہیں۔ اپنے اکلوتے بیٹے کی خبر لئے بغیر رہ سکتی ہے ؟ نہیں۔  بشرطیکہ۔۔۔ بشرطیکہ وہ مجبور نہ ہو اور یہ مجبوری کیا ہو سکتی ہے ؟جاوید اور نسیم کا اس کا ذکر نکالنے سے گریز کرنا، فیضان کی سنجیدگی، ماحول کی پراسراریت!اف خدا!آخر کو وہ اتنی ناسمجھ کیوں بن گئیں۔ بیٹی کے ذکر پر کلیجے میں جو اینٹھن ہوتی تھی اسے وہ کوئی نام کیوں نہیں دے پائیں۔ 
فیضان گھبرا کر نسیم کو بلا لایا تھا۔ 
’’بہو!‘‘ امانت بیگم نے بھرائی ہوئی آواز میں پوچھا ’’کیا یہ سچ ہے کہ میری بیٹی اس دنیا میں نہیں ؟‘‘
نسیم سے کچھ کہتے نہ بن پڑا۔ خاموشی سے ان کے پاس بیٹھ کر ان کا ہاتھ سہلانے لگی۔ 
امانت بیگم یوں پھوٹ پھوٹ کر روئیں جیسے ساری دنیا کو آنسوؤں میں بہا دیں گی۔ جاوید کو آفس سے بلایا گیا۔ وہ ماں کو کیا سمجھاتا خود ان کے ساتھ رونے بیٹھ گیا وہ بیٹی ہی کے لئے رو روکر ہلکان ہو رہی تھیں کہ فیضان نے دھماکہ کر دیا ’’نانی جان، امی تنہا تھوڑے ہی گئی ہیں۔ پاپا بھی ان کے ساتھ گئے ہیں۔ ‘‘
فیضان کے یتیم و یسیر ہونے کی خبر نے امانت بیگم کو ہوش و حواس سے بیگانہ کر دیا۔ ہوش میں آنے کے بعد آنکھوں میں سخت تکلیف کے سبب انہیں اسپتال میں داخل کرایا گیا مگر ڈاکٹروں کی تمام کوششوں کے باوجود ان کی آنکھوں کی روشنی جاتی رہی۔ 
دو غم زدہ دل ایک ہو گئے۔ نانی، نواسے سے بیٹی کی باتیں کرتیں ، نواسا، نانی کو بہلانے کے بہانے خود کو تسکین دے لیتا۔ امانت بیگم کے لئے دنیا اندھیری ہو گئی تھی۔ نسیم دلجوئی کرتی، جاوید آفس سے آنے کے بعد ان کے ساتھ وقت گزارتا۔ فیضان تو ہر وقت ساتھ رہتا ہی۔ ہوم روک کرنے بیٹھتا تو کہتا ’’نانی جان، آپ ٹی وی سنیں۔ بیچ بیچ میں ، میں آپ کو بتاتا جاؤں گا کہ کیا ہو رہا ہے۔ ‘‘
’’تم ہوم ورک کر لو۔ پھر دونوں مل کر ٹی وی دیکھیں گے۔ ‘‘امانت بیگم کہتی۔ 
’’مجھے ٹی وی دیکھنا پسند نہیں ہے۔ اس خرافات سے مجھے کیا لینا دینا؟‘‘ وہ صاف کہہ دتیا۔ 
ابھی تھوڑی دیر پہلے یہی ہوا تھا۔ فیضان نے رموٹ کنٹرول ان کے ہاتھ میں دے کر اپنا بستہ سنبھالا تھا۔ وہ تھوڑی دیر پہلے ہی ا سکول سے آیا تھا۔ ٹی وی پر فلمی گیتوں کا پروگرام چل رہا تھا۔ اچانک آواز بند ہو گئی۔ 
’’فیضان ؟کیا ہوا؟ کیا لائٹ چلی گئی؟‘‘
’’نہیں۔ لائٹ توہے۔ ‘‘ فیضان نے سر اٹھا کر کہا تھا۔ 
’’تو کیا بات ہے ؟کیا ہو رہا ہے ؟‘‘ امانت بیگم لگاتار چینل بدلنے لگیں۔ 
’’کوئی خرابی ہو گئی ہے نانی جان۔ بس ایک ہی چینل آ رہا ہے ؟‘‘
’’کون سا؟‘‘ امانت بیگم نے پوچھا۔ تب تک چینل لگ گیا تھا۔ ’’کون سا پروگرام آ رہا ہے۔ ‘‘
فیضان کچھ نہ بولا۔ ان کے ہاتھ سے رموٹ لے کر ٹی وی بند کر دیا۔ 
’’کیوں بند کر دیا بیٹے ؟‘‘
’’نانی جان!اچھا ہوا جو آپ کی آنکھوں کی روشنی چلی گئی۔۔۔ ‘‘
’’کیوں۔۔۔ کیا کہہ رہے ہو؟آخر بات کیا ہے ؟‘‘ وہ حیرت سے بولیں۔ 
’’اور کیا بات ہو گی؟‘‘ہمیشہ کی طرح فیضان نے فلسفیانہ انداز  میں کہا۔ ‘‘جو کچھ اس چینل پر آ رہا ہے اسے دیکھنے سے تو اندھا ہونا اچھا۔ ‘‘
اسی لئے امانت بیگم سوچ رہی تھیں کہ اچانک بوڑھا بن گئے اس بچے کو اس کا بچپن آخر کیسے لوٹا جائے ؟
 ***
فرحت پروین
اماں شیراں 
کالی اوڑھنی، پھول دار  کرتے اور گہرے نیلے تہمد میں ملبوس دہرے بدن کی ڈھلتی عمر کی وہ خاتون بڑ ی متوازن رفتار سے راہ دار ی میں سے چلتی ہوئی آ رہی تھی۔ میں بیرونی گیٹ کے کٹاؤ میں اسے آتا دیکھ کرسوچ رہی تھی کہ اس عورت کے لباس میں تینوں کپڑ ے مختلف رنگ کے ہونے کے باوجود عجیب نہیں لگ رہے کیوں کہ پہننے والی کی چال ڈھال اور انداز میں ایک خاص رکھ رکھاؤ اور وقار ہے۔ 
میری نند سلیقہ کا سسرال دیہات سے ہے۔ میں سمجھ گئی کہ یہ انھی میں سے کوئی ہو گی۔ میں نے بڑ ے تپاک سے مؤدب ہو کر سلام کرتے ہوئے اس سے ہاتھ ملایا۔۔ اس نے ہاتھ تو ملا لیا مگر ایک لاتعلقی سے سلام کا جواب دیتے ہوئے میرے آگے آگے چلتی ہوئی عقبی صحن میں چلی گئی۔ مجھے اس کا رویہ کچھ عجیب لگا۔ میں اندر داخل ہوئی تو فوراً ہی مارے تجسّس کے سلیقہ سے پوچھا:
’’وہ جس نے گیٹ کھولا تھا، وہ کون تھی؟‘‘
’’اماں شیراں ‘‘ اس نے مختصر سا جواب دیا۔ 
’’تمھاری سسرال میں سے ہے نا؟‘‘
’’نہیں !‘‘
’’پھر۔۔۔ ؟’‘
’’گھر کے کام میں مدد کے لیے رکھی ہے۔ ‘‘
’’اچھ۔۔۔ چھا’‘ مجھے حیرت ہوئی۔ ’’ویسے ہے بڑ ے رعب داب والی، کام کرنے والی بالکل نہیں لگتی۔ میں نے تو بڑ ی عزت بل کہ عاجزی سے اسے سلام کیا ہے۔ ‘‘
’’ وہ ہے بھی ایسی ہی۔ ‘‘
پھر چائے کے دوران اس نے مجھے اس کی پوری کہانی سنائی کہ۔۔۔ 
وہ ننکانہ صاحب کے قریب ہی ایک دیہہ(گاؤں ) میں رہتی تھی۔ تھوڑ ی سی زمین اور دو چار ڈھور ڈنگروں کے ساتھ چار بیٹے اور بیٹیاں تنگی ترشی سے پل کر جوان بھی ہو گئے اور اپنے اپنے گھروں کے بھی ہو گئے ، سوائے سب سے چھوٹی بیٹی کے جس کی شادی کی بات چل رہی تھی۔ میاں اس کی شادی بیٹی سے دُگنی سے بھی کچھ زیادہ عمر کے نکھٹو بھتیجے سے کرنا چاہتا تھا اور اماں شیراں اسے جانتے بوجھتے ہوئے کنوئیں میں پھینکنے پر تیار نہ تھی۔ جب کہ اس کے جوڑ کا اچھا رشتہ بھی موجود تھا۔ اختلاف بڑھتا رہا۔ اور ایک دن اسی جھگڑ ے میں بات کچھ زیادہ ہی بڑ ھ گئی۔ شیراں کے میاں نے اسے دھکا دیتے ہوئے کہا۔ ’’نکل جا میرے گھر سے۔ ‘‘ ’’تمھارے گھر سے نکل جاؤں ؟’‘ اماں شیراں نے ایک ایک لفظ پر زور دے کر کہا۔ ’’ہاں ، ہاں۔۔۔ میرے گھر سے نکل جاؤ۔ ‘‘ اس نے اسی لہجے میں کہا۔ 
یہ بات شیراں کے دل میں تیر کی طرح جا لگی اور اسے ایسا گہرا گھاؤ لگا کہ وہ تڑ پ اٹھی۔۔۔ تو کیا یہ گھر اس کا نہیں ہے۔۔۔ وہ گھر جس کے لیے اس نے اپنا خون پسینا ایک کیا۔ کچی عمر کی الھڑ جوانی سے محنت مشقت کرتے ہوئے اپنا آپ بھلا دیا۔ یہاں تک کہ ادھیڑ عمری کی دہلیز پر آ پہنچی۔ اور پھر اسے گوارا نہ ہوا کہ جس گھر کو وہ صرف اپنا گھر سمجھتا ہے ، بے عزتی کے ساتھ رہے۔ 
شیراں نے کپڑوں کا جوڑ ا تک نہ اٹھایا۔ پلے تھا ہی کیا۔ پیسے جوڑ جوڑ کر کرائے کا بندوبست کیا اور اسی وقت گھر سے نکل کھڑ ی ہوئی، بغیر یہ سوچے کہ اس کا کوئی اور ٹھکانہ تو ہے نہیں۔۔۔ کہاں جائے گی۔ 
اس کی برادری کی ایک عورت لاہور میں کسی کے گھر کام کرتی تھی۔ شیراں نے سوچا، وہ بھی کسی گھر میں کام کر لے گی۔ بس کا ٹکٹ خریدا اور لاہور آ پہنچی۔ بس جہاں رکی، وہاں سے پیدل چلنا شروع کر دیا اور رہائشی آبادی میں جو پہلا گھر نظر آیا اس کی گھنٹی بجا دی۔ یہ اور بات کہ وہ ایک در بند ہونے پر سو در کھولنے والا اس کے بھٹکنے سے بچنے کا انتظام کیے بیٹھا تھا۔ اتنی امید تو خود شیراں کو بھی نہیں تھی کہ وہ گھر سے نکل کر سیدھی یوں یہاں آ پہنچے گی جیسے وہ اسی گھر میں آنے کے لیے بس میں سوار ہوئی تھی۔ 
سلیقہ بھی اپنی طرح کی ایک ہی ہے۔ آج کل کے زمانے میں کوئی بھی بغیر کسی جان پہچان کے کسی کو دہلیز میں قدم نہیں رکھنے دیتا۔ مگر یہ دل کے ہاتھوں مجبور ہر ایک کے کام آنے کی دھُن میں فوراً ہی ہر خطرہ مول لینے کو تیار ہو جاتی ہے۔ بل کہ یہ کہنا زیادہ مناسب ہو گا کہ بے خطر ہر ایک کی آگ میں کود پڑ تی ہے۔ کئی بار دھوکہ بھی کھایا، نقصان بھی اٹھایا۔ مگر اپنی روش نہ بدلی۔ ایک تو شیراں کی شخصیت، دوسرے خود سلیقہ کا مزاج، طبیعت اور پھر ضرورت۔۔۔ سو بڑ ی سہولت سے معاملات طے پا گئے اور شیراں ’’اماں شیراں ‘‘ بن کر ان کی گرہستی میں داخل ہو گئیں۔ 
سلیقہ نے بتایا کہ اسے تو گھر بیٹھے نعمت مل گئی ہے۔ اماں شیراں اپنے کام سے کام رکھتی ہے۔ فارغ ہو تو پچھلے برآمدے میں بیٹھی رہتی ہے۔ رات کو بھی وہیں سوتی ہے۔ کبھی اندر لاؤنج میں ٹی وی وغیرہ دیکھنے کو نہیں آ بیٹھتی۔ کبھی اپنے ہاتھ سے اٹھا کر نہیں کھایا پیا۔ جو دے دیا کھا لیتی ہے۔ لالچی بالکل نہیں ہے ، نہ ہی کچھ مانگنے کی عادت ہے۔ ایک جوڑ ے میں آئی تھی، میں نے دو جوڑ ے بنوا دیے ہیں تو بہت منع کرتی رہی کہ ایک ہی بہت ہے۔ ’’بھئی ایسی رعب داب والی معزز عورت کو کام بتانے کی میری تو ہمت نہ پڑ ے۔ ‘‘ ’’پڑ تی تو میری بھی نہ، مگر بتانا ہی نہیں پڑ تا، خود سے کر دیتی ہے۔ بڑ ی محنتی اور مخلص ہے۔ ‘‘
میں اماں شیراں کی شخصیت سے بہت متاثر ہوئی۔ اس کے سامنے مجھے اپنا آپ بہت حقیر ، بہت چھوٹا لگا اور میں بے حد اداس ہو گئی۔ 
عائلی زندگی کے گزشتہ برسوں میں کئی بار ایسے مواقع آئے تھے جب میری انا کو زبردست ٹھیس پہنچی تھی۔ میرا بھی کیسا کیسا دل نہ چاہا تھا کہ اس گھر کو چھوڑ کر چلی جاؤں۔ جہاں میری کوئی عزت نہیں مگر رو دھو کر خاموش ہو گئی۔ یہ سوچ کر خود کو تسلی دی کہ میں اس گھر کو جوڑ ے رکھنے کے لیے اولاد کے سکھ کے لیے یہ قربانی دے رہی ہوں۔ لیکن اماں شیراں کی کہانی سن کر مجھے اپنے دل میں اعتراف کرنا پڑ ا کہ گھر اور بچوں کے لیے قربانی کے علاوہ دُور کہیں اندر سے علیحدگی کی صورت میں عملی زندگی کی مشکلات کا ڈر بھی ہوتا تھا۔ سو ڈھیٹ بن کر ٹال جاتی اور زندگی پھر معمول کے مطابق چل پڑ تی۔ 
گھر پہنچ کر بھی بجھی بجھی سی رہی۔ یہ ہوتی ہے عزتِ نفس اور یہ ہوتا ہے اپنی ذات پر اعتماد اور خدا پر بھروسہ۔ میرے پاس تو ان تینوں میں سے ایک بھی نہیں۔ وہ تو مالامال ہے ، پرُ اعتماد، مطمئن۔ صحیح معنوں میں مفلس تو میں ہوں ، نہ خود پر بھروسہ، نہ خدا پر۔ آرام طلبی نے ڈھیٹ اور بے غیرت بنا دیا ہے۔ اب خود کو دھوکہ دینے کے لیے چاہے اس رویّے کو کوئی بھی اچھا سا نام دیتی رہوں۔ 
اکثر یونہی ہوتا ہے جب کم ہمتی اور بزدلی آپ کے خوابوں کے صورت پذیر ہونے میں حائل ہو، ایسے میں اگر آپ وہ تمام خوبیاں کسی شخصیت میں دیکھ لیں جو آپ خود میں دیکھنا چاہتے ہیں تو پھر آپ اس کا بت بنا کر اپنے ذہن میں سجا لیتے ہیں۔ اماں شیراں بھی میری آئیڈیل بن گئیں۔ 
میرا جب بھی اپنی نند کے گھر جانا ہوتا، اماں شیراں سے بڑ ی محبت سے ملتی اور کرید کرید کر اس کی باتیں پوچھتی۔ 
سلیقہ نے بتایا ’’ میرے کام سے فراغت کے بعد اماں شیراں مقابل والے گھر کا بھی جھاڑ و برتن کرنے لگی۔ میرے پاس پیسے جمع کر رہی ہے۔ ویسے اماں شیراں ہے ذرا عجیب۔ ‘‘
پھر میرے استفسار پر سلیقہ کی زبانی بتائی ہوئی اماں شیراں کی کہانی سے اس کی شخصیت کا ایک اور پرت کھلا۔ 
شیراں اپنی چاروں بہوؤں میں سے ثریاں کو بہت عزیز رکھتی تھی۔ ثریاں تھی بھی بہت پیاری۔۔ اونچا لانبا قد، گورا رنگ جو کھلی فضا اور دھوپ چھاؤں میں کام کرتے کرتے مدھم پڑ گیا تھا مگر اس سنہرے رنگ میں کھلتے گلاب جیسی سرخی میں وہ دل کشی تھی کہ نظر پلٹنا بھول جائے۔ موٹی موٹی(چیرویں ) آنکھیں ، ستواں ناک اور بھرے بھرے ہونٹوں والے گلابی دہانے کے اندر موتیوں کی طرح جڑ ے دانت اور سب سے بڑ ھ کر اس کے چہرے پر ایک عاجزی اور بھول پن تھا۔ صورت تو اس کی جو تھی، سو تھی مگر سب سے بڑ ھ کر اس کی عادات اور اخلاق تھے۔ پتہ نہیں کس دنیا سے تھی وہ۔ ساس کی، سسر کی، نندوں کی، دیورانیوں کی، پاس پڑ وس کی، ہر ایک کی جی جان سے خدمت کر رہی ہے۔ دکھ سکھ میں کام آ رہی ہے۔ دوستی دشمنی، بدلے مقابلے کا اس نے کبھی نہ سوچا۔ اسے دیکھ کر احساس ہوتا تھا کہ اگر انسان نیک نیتی سے کام کرنا چاہے تو کتنا کچھ کر سکتا ہے۔ اس کے ہاتھ میں برکت تھی۔ اس کے وقت میں برکت تھی۔ ایسی لڑ کی سے کوئی کیسے حسد کرتا۔ سبھی اسے بہت چاہتے اور رحمے کی قسمت پر رشک کرتے۔ 
تین چار سال اس کے ہاں بچہ نہ ہوا۔ دیہاتوں میں سال بھر بعد ہی لوگ دوسری شادی پر تیار ہو جاتے ہیں۔ عزیزوں رشتہ دار وں نے ادھر اماں شیراں کو اکسایا، ادھر رحمے کو دوسری شادی کے مشورے دینے لگے۔ مگر اماں شیراں نے بڑ ی سختی سے یہ کہہ کر سب کا منہ بند کر دیا۔ ’’ بچی ہے ابھی، کون سی اس کی عمر نکلی جا رہی ہے اور جو بچہ نہ بھی ہوا تو کون سا رحمے کے مربعے ہیں یا مِلیں فیکٹریاں کھڑ ی ہیں کہ وارث ضرور چاہیے۔ اولاد غریبوں کی تو خوشی ہی ہوتی ہے ، وہ ویسے ہی آپس میں خوش ہیں۔ اللہ نے چاہا اور قسمت میں ہوا تو اولاد بھی ہو جائے گی۔ ‘‘ ’’کمال ہے کوئی اَن پڑ ھ دیہاتی عورت ایسی اچھی سوچ رکھے۔ سچ ہے عقل و دانش خدا کی دین ہے ورنہ پڑھے لکھے جاہلوں سے تو دنیا بھری پڑ ی ہے۔ ‘‘ اماں شیراں کا قد میری نظر میں اور بڑ ھ گیا۔ 
’’ہاں ، محبت بھی عجب اکسیر ہے۔ دلوں کو کیسا وسیع اور خالص بنا دیتی ہے۔ اماں شیراں کو بھی ثریاں سے محبت تھی نا۔ ‘‘ سلیقہ نے اسے دوسرے زاویے سے سوچا۔ 
اور چار سال بعد ثریاں کی گود میں بیٹا تھا۔ اس سے اگلے سال بیٹی بھی پیدا ہو گئی۔ عادل اور عابدہ کے تین سال بعد پھر بچے کی ولادت میں جانے کیا گڑ بڑ ہوئی کہ بچہ پیٹ کے اندر مر گیا۔ خدا جانے لڑ کا تھا کہ لڑ کی۔۔۔ ثریاں کو ہسپتال لے جانے کی تیاری کر رہے تھے کہ اس نے دم دے دیا۔ 
رحما جوان ہی تھا مگر اماں شیراں نے اس کی شادی نہ ہونے دی۔ کہتی ہے میں مرغی کے بچوں میں بلی کیوں چھوڑ نے دیتی۔ سوتیلی ماں باپ کو بھی سوتیلا کر دیتی ہے۔ اپنی عادی اور عابو کی ماں میں ہوں اور باپ صرف انھی کا باپ رہے گا۔ پوتے کو پڑھا رہی ہے۔ کہتی ہے۔ ’’ کچھ ہی برسوں کی بات ہے ، عادل جوان ہو جائے گا تو بہو خود ہی آ کر گھر سنبھال لے گی۔ ‘‘ ’’حد نہیں کرتی اماں شیراں بھی۔ ‘‘ ’’ہاں ، محبتوں میں اس طرح حد سے گزرنے کا ظرف بھی کسی کسی کا ہوتا ہے۔ ‘‘ ’’ اب یہاں اسے انھی کی فکر کھائے رہتی ہے ، کہتی ہے۔ ’’ باجی! عابو کو اپنے پاس رکھ لیں۔ کھانا میں خود پکاتی ہوں ، اوپر کے کام کے لیے وہ خود موجود ہے۔ میں نے کیا کرنا ہے عابو کو۔۔۔ ‘‘ کہتی ہے۔ ’’ آپ اسے تنخواہ وغیرہ کچھ نہ دیں ، اچھا کھائے پیے گی تو جلدی بڑ ی ہو جائے گی اور میں اس کی شادی کر دوں گی۔ میری زندگی کا کیا بھروسہ۔ میری عابو بڑ ی ہشیار ہے ، اسے کھانا پکانا سکھا دینا، آپ کی مدد کرے گی۔ ‘‘ میں تو چپ رہی۔ بھلا نو دس سال کی بچی کیا کھانا پکانا کرے گی۔ ‘‘ ’’بلا لو عابو کو، میں رکھ لوں گی۔ ‘‘ میں نے اماں شیراں کی عقیدت میں کہہ دیا۔ ’’ آپ کیا کریں گی، آپ کے پاس تو پہلے ہی کئی ملازم ہیں۔ ‘‘ ’’چلو میرے ذاتی چھوٹے موٹے کام کر دے گی۔ ‘‘ پھر عابو آ ہی گئی۔ ایسی پیاری صورت کہ نظر نہ ہٹے۔ ’’ماں پر گئی ہو گی۔ ‘‘ میں نے ثریاں کی تعریفیں سن رکھی تھیں۔ ’’ماں تو اس سے بھی خوبصورت تھی۔ ‘‘ اماں شیراں بول اُٹھیں۔ ’’ اس کی آنکھیں رحمے پر چلی گئی ہیں۔ ثریاں کی تو ایسی کھلی کھلی آنکھیں تھیں کہ اس کی ایک آنکھ میں پورا آدمی سما جائے۔ ‘‘ اس انوکھی تعریف پر مجھے ہنسی روکنا مشکل ہو گئی۔ 
اماں شیراں کو آئے ہوئے تقریباً ایک سال ہو چلا تھا۔ شروع شروع میں تو اس کے بیٹے بیٹیاں ملنے آتے اور اسے واپس گھر چلنے پر اصرار کرتے رہے مگر اماں نہ مانی تو انھوں نے اسے اس کے حال پر چھوڑ دیا۔ یوں بھی اسے اچھی طرح رہتے دیکھ کر انھیں اطمینان ہو گیا۔ 
عابو میرے پاس خوش تھی۔ میں نے اسے پڑ ھانا بھی شروع کر دیا تھا اور بول چال اٹھنے بیٹھنے کی تمیز بھی سکھاتی رہی۔ وہ ہر چیز بڑ ی خوشی سے سیکھتی۔ مگر صرف چھ مہینے بعد ہی میرے میاں کی تین سال کے لیے تُرکی میں پوسٹنگ ہو گئی اور میں عابو کو واپس کر کے چلی گئی۔ 
بیچ میں ایک ہفتے کے لیے اپنی چھوٹی بہن کی شادی پر آئی تو پتہ چلا کہ اماں شیراں کا میاں فوت ہو گیا ہے مگر اماں شیراں تب بھی نہ گئی، بولی۔ ’’میرے لیے تو وہ اسی دن مر گیا تھا جس دن میں نے اس کا گھر چھوڑ ا تھا۔ ‘‘ ’’توبہ! کیسا پتھر دل ہے اس عورت کا۔ ‘‘ پتہ نہیں کیوں مجھے اچھا نہیں لگا۔ 
تین سال بعد لوٹی تو گرہستی نئے سرے سے شروع کرنی پڑ ی۔ صفائی وغیرہ کا بھی بہت کام تھا۔ میں نے ایمپلائمنٹ ایکسچینج یعنی اپنی نند کی طرف رجوع کیا۔ اس کے گھر پہنچی تو دیکھا ٹی وی لاؤنج میں کھلتی رنگت اور سنہری بھورے بالوں والی دس گیارہ برس کی لڑ کی نارنجی رنگ کا قیمتی سوٹ پہنے اور اس کی ہم رنگ لپ اسٹک لگائے جھاڑ و لگا رہی تھی۔ لڑ کی کی آنکھیں مبالغے کی حد تک لمبی تھیں اور گول مٹول چہرے پر بڑ ی معصومیت تھی۔ 
’’کون ہے ؟’‘ میں نے آنکھ کے اشارے سے سلیقہ سے پوچھا۔ ’’اماں شیراں کی پوتی ہے۔ ‘‘ سلیقہ مختصر سا جواب دے کر چائے وغیرہ کا انتظام کرنے کچن میں چلی گئی۔ ’’کیا نام ہے تمھارا؟’‘ میں نے لڑ کی سے پوچھا۔ 
’’لڑ کی نے مسکرا کر کندھے ا چکائے۔ ’’مجھے نہیں آتا۔ ‘‘
’’کیا مطلب۔۔ تمھیں اپنا نام نہیں آتا؟’‘
’’ہاں جی’‘ اس نے اسی لاپروائی سے جواب دیا اور اپنے کام میں مگن رہی۔ 
’’اچھا، یہ بتاؤ تم نے لپ اسٹک کیوں لگائی ہے۔۔۔ بچے لپ اسٹک نہیں لگاتے۔ ‘‘
’’میری باجی نے مجھے دی ہے ، اس لیے۔ ‘‘
’’کون سی باجی؟’‘
’’میری باجی، جس کے پاس میں کام کرتی ہوں۔۔ یہ ساتھ والے گھر میں۔ ‘‘
اتنے میں سلیقہ آ گئی۔ میں نے ہنس کر اسے بتایا۔ ’’یہ لڑ کی کہتی ہے ، اسے اپنا نام نہیں آتا۔ ‘‘
’’ٹھیک کہہ رہی ہے۔ یہ لوگ بڑ ے شوق سے مشکل مشکل نام رکھ لیتے ہیں۔ پھر انھیں صحیح طرح ادا نہیں کر پاتے۔ اس کی دادی سے پوچھو تو وہ اس کا نام گفتان بتاتی ہے۔ ویسے سب اسے گپھو کہتے ہیں اور دراصل اس کا نام شگفتہ ہے۔ ‘‘
تب تک گپھو جھاڑ و لگا چکی تھی، اس لیے وہ باہر چلی گئی۔ 
’’مجھے لگتا ہے یہ کہیں پیچھے سے شاہی خاندان سے ہیں ، آنکھیں دیکھی تھیں اس کی۔ ‘‘
’’ہو بھی سکتا ہے ، شکار کرتے ہوئے بھٹک کر گاؤں کی طرف آ نکلنے والے کسی بادشاہ ، شہزادے کی نظرِ عنایت کے طفیل۔ ‘‘ اور وہ کھل کر ہنس دی۔ 
’’اماں شیراں کو سمجھاؤ۔ ایسی صورت والی الھڑ اور نادان بچی کو کسی کے گھر نہیں چھوڑ نا چاہیے۔ تم نے سنے نہیں ، سینکڑوں واقعات۔۔۔ کیا ہوتا ہے ان کے ساتھ۔ ‘‘
’’ٹھیک ہے ، میں کیا سمجھاؤں ، بچی نہیں ہے اماں شیراں۔۔ جہاں دیدہ عورت ہے۔ تم چائے تو پیو۔ ‘‘
مجھے لگا اسے میری اماں شیراں اور اس کے معاملات میں اتنی دلچسپی اچھی نہیں لگی۔ میں پوری توجہ سے چائے پینے لگی۔ اماں شیراں نے برتن اٹھائے ، وہ مجھے بدلی بدلی لگی۔ چہرے کے ٹھہراؤ میں اب ایک سختی سی شامل ہو گئی تھی۔ اس کے بدن کی حرکات و سکنات میں سستی مگر چندھی چندھی آنکھوں میں ایک پر تجسس تیزی تھی۔ بڑھتی عمر نے اماں شیراں کی شخصیت کا وقار چھین لیا تھا۔ 
’’اماں شیراں بے چاری بڑ ی تیزی سے ڈھل رہی ہے۔ ‘‘ میں نے افسوس کا اظہار کیا، اور اس کے گن گاتی نہ تھکنے والی سلیقہ نے خلافِ توقع بڑ ی بے زاری سے کہا۔ ’’ کئی بار کہا ہے کہ اماں اب تمھاری صحت اچھی نہیں ، بہت کام کر لیا، اب گھر جاؤ، آرام کرو۔۔۔ مگر اَن سُنا کر کے پھرتی رہتی ہے۔ اب اٹھا کر پھینکنے سے تو رہی۔ ‘‘
’’ایسی کیا بات ہو گئی ہے ؟’‘
’’ اماں شیراں نے پورے شہر میں اپنی نواسیا ں ، پوتیاں پھیلا دی ہیں۔ دس دس گیارہ گیارہ برس کی بچیاں۔۔ مگر عمر کہیں رکی رہتی ہے۔ آسودگی کا کھانا پینا ملنے پر وہ ہاتھ پیر نکالے ہیں کہ پوچھو مت۔ صورتیں تو ان کی اچھی ہیں ہی، شہر کی ہوا خوب لگی ہے۔ ہر طرف سے شکایتیں آ رہی ہیں ، مگر اماں شیراں کان لپیٹے بیٹھی ہیں۔ مصیبت مارے سب کے فون میرے گھر آتے ہیں۔ میں کہتی بھی ہوں کہ میری کوئی ذمہ دار ی نہیں ، مگر اماں شیراں کی وجہ سے بات کرنی پڑ تی ہے۔ کئی بار بیگمات خود چلی آتی ہیں۔ بڑ ی کوفت ہوتی ہے۔ میاں الگ ناراض ہوتے ہیں کہ سارا دن گھر میں اماں شیراں کی پوتیوں ، نواسیوں کی نظر بازیوں کے قصے چلتے رہتے ہیں ، بچوں پر برا اثر پڑ ے گا۔ ‘‘
میں حیران یہ سب سنتی رہی۔ 
اتنے میں فون آ گیا۔ سلیقہ نے رسمی سلام دعا کے بعد کہا۔ ’’ شکر ہے ، میں نے تو آپ کو پہلے ہی کہہ دیا تھا، میری کوئی ذمہ دار ی نہیں۔ آپ جانیں اور اماں شیراں جانے۔۔۔۔۔ لیں اِن سے بات کریں۔ ‘‘ اس نے کورڈلیس فون برآمدے میں جا کر اماں کو پکڑ ا دیا۔ 
’’توبہ، آخر آئی ہوئی ہے اس فری کم بخت کو۔ ‘‘
’’کون فری؟’‘ نہ چاہتے ہوئے بھی میرے منہ سے نکل گیا۔ 
’’اماں کی نواسی۔۔۔ مسز بھٹی کہہ رہی تھیں ، اس کی ماں کو کہو، اسے لے جائے ، مجھے نہیں اسے رکھنا۔ مجھ سے نہیں اس کے پہرے دیے جاتے۔ آفت مچا رکھی ہے اس نے۔ ‘‘
’’اچھا، میں چلتی ہوں پھر ذرا کوئی انتظام کرنا کسی صفائی والی کا۔ ‘‘ اس کا بگڑ ا ہوا موڈ دیکھ کر میں نے جانے کی ٹھانی۔ 
’’فی الحال تم اماں کو لے جاؤ، کل آ جائے گی تمھاری ملازمہ۔ ‘‘ 
’’اتنے میں اماں فون واپس کرنے آ گئیں اور سلیقہ سے بولی۔ ’’پتر! ذرا گفورے دا سیل ملا دے ، اوہنوں کہنا اے ، بیدی نوں گھل دیوے ، آ کے فری نوں لے جاوے ، بیگم نہیں رکھدی اوہنوں۔ ‘‘
سلیقہ پہلے ہی غصہ دبائے بیٹھی تھی، اماں کی اس فرمائش پر اس کی پیشانی شکن آلود ہو گئی۔ اماں نمبر کی پرچی ہاتھ میں لیے کھڑ ی تھی۔ میں نے پرچی اماں کے ہاتھ سے لے کر کہا۔ 
’’ چلو، میری طرف سے کر لینا۔ ‘‘
اور اماں کو لے کر آ گئی۔ 
میں نے جاتے ہی موبائل فون سے نمبر ملا کر اسے پکڑ ا دیا۔ 
’’گفورے ! کل سویرے بیدی نوں بھیج دے ، اوہنوں کئیں ، سیما نوں نال لے آوے۔۔ ایتھے میں وعدہ کیتا ہویا اے کسے نال۔ ‘‘ ’’ہاں ، بس اوپر دا کم۔ ‘‘ ’’آہو، لاگے ای اے۔ ‘‘ ’’ہجار رپیا تنکھا اے۔ ‘‘ ’’بس کل ای بھیج دے۔ ‘‘
میں حیران تھی، اس نے فری کا ذکر تک نہ کیا۔ 
میں نے اماں سے کچن کی صفائی کرنے کو کہا تا کہ کم از کم کھانے پکانے کا تو نظام چل جائے۔ خاصا کام تھا۔ صفائی کر کے جب اماں جانے لگیں تو بولیں۔ ’’ذرا پتر، بیگم بھٹی کو تو فون ملا دو۔ ‘‘ اس نے مجھے نمبر کی پرچی دیتے ہوئے کہا۔ میں نے فون ملا کر دے دیا۔ 
وہ اسے کہہ رہی تھی۔ ’’ میں نے فری کے ماں باپ سے بات کی ہے ، وہ کہہ رہے ہیں کہ ہم نے فری کی شادی کے دن رکھ لیے ہیں ، بس مہینے ڈیڑھ کی بات ہے پتر۔۔۔ تین سال سے تیرے پاس رہ رہی ہے۔ اللہ تیرا بخت سلامت رکھے ، اسے بیٹی کی طرح رخصت کر۔ بے شک سختی کرو، ہمیں کوئی اعتراض نہیں۔ اس کھوتی کو کہو، ذرا عقل مَتّ کرے۔۔۔ ڈیڑھ مہینے بعد تو اس کی شادی ہونے والی ہے۔ فکر نہ کرو پتر، میں کل آ کر اسے سمجھا جاؤں گی۔ ‘‘ ’’اللہ تیرا بھال کرے پتر، تیری مہربانی۔ ‘‘ اس نے فون واپس کریڈل پر رکھ دیا۔ 
میں ایک صدمے کی کیفیت میں سُن سی بیٹھی رہ گئی۔ 
میں نے اس کی چیل کی طرح چمکتی پر تجسس آنکھوں ، لمبی ناک اور جھریوں بھرے سوکھے چہرے میں گم شدہ اپنی آئیڈیل، با وقار اماں شیراں کو ڈھونڈنے کی ناکام کوشش کی۔ 
وہ غیر متوازن قدموں سے چلتی ہوئی بیرونی دروازے کی طرف بڑ ھ رہی تھی اور مجھے لگا میں اماں شیراں کو نہیں ، اس کے بھوت کو جاتے دیکھ رہی ہوں۔ 
***

آنند لہر
پھیکے آم
آموں کے درختوں کے بیچ جب ہوا گزرتی تو لگتا کہ دوپہر میں چاندنی اپنی پہچان بنا کر سیر کر رہی ہو اور لڑکیوں کے جھرمٹ جب ان درختوں کی چھاؤں میں بیٹھتا تو آم ٹہنیوں سے نیچے گر کر ان کے چہرے پر پڑنے لگتا انہیں چومنا چاہتے ہوں ٹہنیوں پر لگے ہوئے آم لگتا ہے کہ وہ لفظ ہیں جو انسان نے زمین پر آ کر سب سے پہلے بولے تھے پتے ان آموں کوکس سے چھپاتے ہیں یہ آج تک معلوم نہ ہو سکا مگر اتنا ضرور ظاہر ہو گیا ہے کہ یہاں پر ہر چیز ایک دوسرے کی غلام ہے موسم وقت کا،  دھوپ رات کی، بہار خزاں کی اور آم موسموں کے۔
لڑکیوں کے جھرمٹ میں سے ایک لڑکی سریتا جب چلتی تو لگتا آم گھٹے اور گلاب کے پھولوں کی خوشبو چرا کر بکھیر رہے ہوں۔ سریتا اسی محلے میں پلی اور بڑھی ہوئی تھی لڑکیاں چھپ کر یہاں بیٹھتیں ، باتیں کرتیں اور چلی جاتیں پتے ہلتے تو لگتا گویا آم بھی ان کی باتوں میں شامل ہوں۔
وہ آموں کو چھوتی نہ تھیں ان آموں کا مالک گملا سنگھ پورا کانٹوں کا درخت تھا۔ جہاں سے مرضی چھوؤ درد دیتا تھا، بات کرتا تو لگتا کہ لفظ چبھو رہا ہو۔ آنکھ ملاتا تو محسوس ہوتا کہ دھمکی دے رہا ہو، چلتا تو لگتا کہ لڑنے کے لئے آ رہا ہو مگر یہ حقیقت ہے کہ ان خوبصورت آموں کا مالک گملا سنگھ ہے جو اس گملے کی طرح ہے جس میں جتنا مرضی پانی ڈالو اس کی مٹی ہمیشہ ہی سوکھی رہے گی۔ 
گملا سنگھ کونہ ہی آموں کے درختوں سے پیار ہے نہ ہی ان کی خوشبو سے ، نہ ہی اسے آم دیکھنے کا شوق ہے اور نہ ہی آم کھانے کا۔ بس اس کا ایک باغ ہے جہاں سے وہ پیسے کما کر شراب پیتا ہے گملا سنگھ کی بس اتنی ہی کہانی ہے۔ کبھی کبھی جیسے وہ شراب خانے میں جاتا ہے کوٹھے پرجاتا ہے اسی طرح اس باغ میں آ جاتا ہے آم اتارتا ہے دانتوں سے کاٹتا ہے پھر چھوٹے آموں کو نگلتا ہے یہ سب وہ اس لئے کرتا ہے تاکہ آموں کو بتا سکے کہ وہ اس کے ہیں اور وہ جو بھی چاہے کر سکتا ہے ورنہ نہ اسے آم کھانے کا شوق ہے اور نہ ہی آم دیکھنے کا۔
آم کہاں سے آتے ہیں پھول کہاں سے آتے ہیں۔ پتے کہاں سے آتے ہیں پہلے موسم مر جاتے ہیں یا پھر وہی دوبارہ آتے ہیں یہ سوال بچپن سے ہی نند کے دل میں ابھرتے تھے اور پھر اس سے گڈی گڈے کا کھیل کھیلنے والی لڑکیوں کو اپنی آنکھوں سے جوان ہوتے ہوئے دیکھا تھا۔ سب لڑکیاں جوان ہوئیں مگر نہ جانے کیوں سریتا اس کے دل میں بس گئی تھی اور سریتا اس کے دل میں اس طرح بسی تھی جس طرح آم خوشبو کے بدن میں ، نند کالج میں پڑھتا تھا مگر جب وہ آٹھویں میں پہنچا تو اسے معلوم ہو گیا تھا کہ سریتا کو آم پسند ہیں۔
نند نے اپنے آنگن میں آموں کے درخت لگائے وہ درخت بڑے ہو گئے اور وہ خوش تھا کہ اب سریتا اس کے باغ میں آیا کرے گی اس کے آموں کی خوشبو کو سونگھا کرے گی اور جب سریتا اس کے آموں کی خوشبو کو سونگھے گی تو اسے لگے گا کہ جیسے سمندر خود ہی صحرا کو پانی دینا چاہتے ہوں یا کالی رات کہیں سے چاند کو چرا کر لائی ہو بہت خواب دیکھے اس نے یہ بھی سوچا تھا کہ جب اس کے لگائے ہوئے آموں کو سریتا کے دانت چھوئیں گے تو اس کے بدن میں خون بہت تیزی سے دوڑے گا۔ جب سریتا کی انگلیاں اس کے لگائے آموں سے ٹکرائیں گی تو لگے گا اس کی زندگی کے دن راتوں کے بغیر ہوں گے۔
سچ تو یہ ہے کہ یہاں کسی کے بس میں کچھ نہیں رات اگر رات رہنا بھی چاہے تو نہیں رہ سکتی۔ پیار کی بھی ایک عمر ہے۔ نند کو یہ خواہش تھی کہ درخت بڑے ہو گئے ہیں اب سریتا ضرور وہاں پر آئے گی مگر آم ابھی پکے بھی نہ تھے کہ بک گئے۔ ہوا یوں کہ نند کے بڑے بھائی کی لڑکی کی شادی کے لئے جب روپوں کی ضرورت پڑی تو تلوار آموں پر گری یعنی کہ باغ بک گیا اور وہ سارا گملا سنگھ کا ہو گیا اور نند گملا سنگھ کا ملازم ہو گیا یوں لگا کہ پھولوں کو  کانٹوں کی حفاظت کرنی ہے اور زندگی کا ساز بے سر ہو گیا یہ بھی لگا کہ آموں کی خوشبو ختم ہو گئی اب نند گملا سنگھ کا مالی بن گیا سریتا ہر روز وہاں پر آتی مگر یہ سوچ کر پریشان ہو جاتی کہ یہ باغ گملا سنگھ کا ہے اور پھر سوچتی کہ آموں کے درختوں کے پتوں کے بھی خواب یہی ہوں گے کہ وہ کسی گلاب کے پھولوں کے پتے بنیں۔ مگر پتے ہل کر یہ ظاہر کرتے وہ جس درخت پر مرضی نکلیں ایک دن انہیں گرنا ہے اور نئے پتوں کو نکلنے کی جگہ دینی ہے۔
نند کو ان آموں کی حفاظت کرنی پڑ رہی تھی جو گملا سنگھ کے تھے ایک دن نہ جانے کیا ہوا اس نے آموں کو توڑا اور سریتا کو پیش کرنے لگا یوں لگا جیسے سورج چاند کو چاندنی رات کے کٹورے میں ڈال کر اندھیری رات کو پیش کر رہا ہو اور درخت کے پتے نغمے گا رہے ہوں اور لگا کہ ایک ایک پتے نے نند کے اس قدم کی تائید کی گویا زور زور سے کہہ رہا ہو تم ٹھیک کر رہے ہو۔
جو آم نند نے توڑے وہ گیلے ہو گئے لگا کہ خوشی کے آنسو بہا رہے ہوں اور جو آم وہ نہ توڑ سکا ان کے پتوں نے ہلنا بند کر دیا گویا کہ اس بات کے خلاف احتجاج کر رہے ہیں پھر ہوا کا ایک جھونکا آیا اور گھٹے کے پھولوں کی خوشبو لایا جو آموں کی خوشبو میں مل گئی پھر ہوا گلاب کے پھولوں کی خوشبو لائی پھر موتیے کے پھولوں کی خوشبو آموں کے پتوں کی خوشبو میں جب یہ خوشبوئیں ملیں تو لگا کہ خوشبوؤں کا سوم رس تیار ہو رہا ہے اور جب سریتا کے سانس اس میں ملے تو نشہ اتنا زیادہ ہو گیا کہ محسوس ہوا کہ سورج کی کرنیں اب اپنی مرضی سے زمین پر گھوم پھر سکیں گی اور نند تو بہہ گیا اس نشے میں۔
وہ دن رات پاگلوں کی طرح باتیں کرنے لگا اور کہنے لگا جیسے آموں کی بے شمار قسمیں ہیں مگر میں تو آم اسی طرح سریتا سے پیار کرنے کے بھی بے شمار طریقے ہیں مگر ہے تو پیار ہے نا کبھی یہ پیار اظہار کر کے کیا جاتا ہے کبھی چھپا  کر کبھی آم توڑ کر کبھی آم دیکھ کر کبھی آم سونگھ کر اور کبھی آموں کا ذکر کر کے سریتا  اور آم اسے ایک ہی طریقے سے لگے اسے لگا کہ وہ آموں کا بھی مالی ہے اور سریتا کے حسن کا بھی باغباں۔ایک دن نند کی بانہوں میں سریتا کی باہیں تھیں لگتا تھا کہ ہزاروں خواہشیں عمر کے درخت پر امڈ آئی ہیں آموں کی طرح جو صرف ٹوٹنے کے لئے لٹکے رہتے ہیں کوئی اگر نہ توڑے تو خود گر جاتے ہیں۔
سریتا کے بدن نے بھی دعوت دی میری خواہشوں کے آموں کو توڑو ورنہ خواہشیں بوسیدہ ہو جائیں گی اور گر جائیں گی۔ سریتا نے یہ بھی ظاہر کیا کہ اس کے بدن پر ابھرنے والے ابھار خواہشیں ہی تو ہیں اور ہاتھوں کی انگلیوں کا بدن سے الگ ہو کر جینے کا ارادہ بھی خواہشوں کا اظہار ہی ہے۔
مگر طوفان جب آتا ہے اور ہوا آموں سے ٹکراتی ہے تو وہ گرتے ہیں کچے پکے چھوٹے بڑے کئی قسموں کے آم گرتے ہیں کچھ ٹوٹ جاتے ہیں۔ اس روز گملا سنگھ طوفان کی طرح آیا اس نے سریتا  کو نند کی باہوں میں دیکھا وہ چپ ہو گیا۔
پھر طوفان آ گیا سب آم ٹوٹنے لگے کچے پکے کچھ داغی ہو گئے لگا کہ گملا سنگھ کے خلاف آم احتجاج کر رہے ہوں اس نے ایک آم کو اٹھایا۔اس کے چھلکے کو تھوڑا سا کھایا پھر پھینکا پھر اس نے سریتا کو بھی اسی طریقے سے مسلا اور پھینک دیا اور جاتے ہوئے نند سے صرف اتنا کہا ’’یہ گرے ہوئے آم اکھٹے کر لینا کم قیمت میں بک جائیں گے۔‘‘سریتا نے مرتے ہوئے صرف اتنا کہا کہ اس نعش کو باغ میں گرے ہوئے آم کے درختوں کی لکڑیاں سے جلائی جائے۔
اس کے بعد سے لے آج تک اس بستی کے آم پھیکے ہیں۔ گو یہاں کے رہنے والوں کو اس کا کوئی احساس نہیں کیونکہ ان کے ذائقے ہی پھیکے ہو گئے ہیں مگر ساتھ کے گاؤں والے ایسا ہی کہتے ہیں ’’یہ آم پھیکے ہیں۔‘‘
گاہے گاہے باز خواں
دو نقطۂ نظر
ن۔م۔راشد کے ’کریا کرم‘ کی کہانی۔۔۔  ۱، ساقی فاروقی کی زبانی
ساقی فاروقی 

میری خوش قسمتی ہے کہ جدید اردو شاعری کے دو بڑوں سے خاصے گہرے تعلقات رہے۔ ہر چند کہ یہ دونوں عمر میں مجھ سے بیس پچیس سال بڑے تھے اور شاعری میں اپنا مستقبل بنا چکے تھے مگر ہماری محبتیں سرعت سے اس لیے بھی بڑھیں کہ اردو کی قدیم و جدید شاعری ایک طرح سے قدرِ مشترک تھی۔ وہ دونوں مجھ سے زیادہ جانتے تھے مگر بیس انیس ہی والا فرق تھا۔ پینسٹھ پینتیس والا نہیں۔ پھر لندن میں ایک دوسرے کے ساتھ زیادہ سے زیادہ وقت ہم نے اس لیے بھی گزارا کہ یہاں تخلیقی تنہائی تھی۔ ہماری کوشش ہوتی کہ ہم ہفتے میں تین بار ضرور ملیں یعنی راشد صاحب اور میں یا فیض صاحب اور میں۔ فیض صاحب سے آخری دنوں میں اکیلی والی ملاقاتیں ختم ہو گئیں۔ ہم زیادہ تر دوسرے ادیبوں کے گھروں میں یا محفلوں میں ہی ملتے کہ کئی دوسرے بھی آن بسے تھے۔
(محمد حسین آزاد۔۔۔ ’’آبِ حیات ‘‘ کے دیباچے سے)

وہ 9 اکتوبر 1975ء کا ایک منحوس دن تھا۔ میں دفتر میں نہیں ملا تو راشد صاحب نے گھر پر فون کیا اور میری بیوی کو بتایا کہ شیلا ( ان کی بیوی ) کے اکلوتے بھائی کار کے ایک حادثے میں ہلاک ہو گئے ہیں اور وہ اٹلی چلی گئی ہیں۔ یہ بھی کہ وہ چلٹنہم سے بینسٹڈ جا رہے ہیں تا کہ اپنی ساس کو لے کر، جنازے میں شریک ہونے کے لیے ، 11/اکتوبر کو اٹلی پہنچ جائیں۔ پھر یہ پیغام دیا کہ میں 10/اکتوبر کی شام کو فون کروں اور پہلے ان کی ساس مسز انجیلی کو بیٹے کی موت کا پرسا دوں پھر ان سے بات کروں کہ وہ بینسٹڈ ہی میں رہیں گے۔
دس کی شام کو جب میں گھر پہنچا تو میں نے اپنی بیوی سے کہا کہ وہ مسز انجلینی کو فون کریں اور پرسا دیں کہ مجھے پرسا دینا نہیں آتا۔ پھر میں راشد صاحب سے بات کروں گا۔ مسز انجلینی نے ٹیلی فون اٹھایا تو میری بیوی نے کہا کہ کیا قیامت ہے کہ شوہر کی موت کو ابھی پانچ مہینے بھی نہیں ہوئے تھے اور جوان بیٹا یوں ڈھہ گیا۔ میں مارننگ روم میں بیٹھا کافی پی رہا تھا اور اخبار پڑھ رہا تھا اور ٹیلی فون پر کان تھے کہ بیوی کی چیخ سن کر ایک دم سے ٹیلی فون کی طرف لپکا۔ میری بیوی کی آنکھوں میں حیرت اور بے یقینی تھی۔ میں نے رسیور اپنے ہاتھ میں لے لیا اور فرش پر بیٹھ گیا اور مسز انجلینی سے پوچھا کہ کیا ہوا۔ وہ ستر سالہ خاتون ڈہک ڈہک کر رونے لگیں اور مجھے ہچکیوں میں بتایا کہ راشد صاحب کا انتقال ہو گیا۔ میرا دل بیٹھ گیا۔بیوی کی چیخ سے میرے ذہن میں حادثہ، دل کا دورہ اور ہسپتال ابھرے تھے۔ اس لمحے تک موت کا لفظ میرے ذہن میں نہیں جاگا تھا۔ ایک لمحے کو میرے اعصاب سو گئے۔ پھر میں نے اپنے آپ کو سمیٹا اور تفصیل طلب ہوا۔ پتا چلا کہ وہ بینسٹڈ سات بجے شام کو پہنچے اور پیدل چل کر کوئی بیس منٹ میں مسز انجلینی کے یہاں پہنچے ، ان کا مکان خاصی بلندی پر واقع ہے۔ راستے ہی میں انھیں دل کی تکلیف محسوس ہوئی ہو گی کہ خاصے پژمردہ تھے۔ مسز انجلینی سے کہا کہ کیسے دکھ کی بات ہے کہ ان کا بیٹا کار کے حادثے سے جانبر نہ ہو سکا۔پھر صوفے پر بیٹھ گئے۔ مسز انجلینی نے کہا کہ وسکی کا ایک گلاس مناسب رہے گا۔کہنے لگے ، ’’ نہیں ابھی دل پر دباؤ کم کرنے والی دو گولیاں کھائی ہیں۔‘‘ پھر مسز انجلینی نے پوچھا، سفر کیسا رہا؟ انھوں نے کوئی جواب نہ دیا کہ وہ سوال اور جواب کی منزل سے آگے نکل گئے تھے۔ اتنی پر سکون موت کم لوگوں کا نصیبہ ہے۔ جیسے کوئی بات ہی نہیں ہوئی۔

’’مجھے موت آئے گی، مر جاؤں گا میں ‘‘(ن۔م۔راشد)
اسی دن پتا چلا کہ درد کی تقسیم مقصود ہو تو پرسا دینا کوئی ایسا مشکل کام نہیں۔میں آدھ گھنٹے تک مسز انجلینی سے بات کرتا رہا۔ انھوں نے بتایا کہ شیلا نے تار پا کر فون کیا تھا اور وہ 12!اکتوبر کی شام کو پہنچیں گی۔ اور یہ کہ برسلز سے راشد صاحب کے بیٹے شہر یار لندن پہنچ گئے ہیں۔ وہ شیلا اور شہر یار مل کر کفن دفن کا دن طے کریں گے۔یہ بھی معلوم ہوا کہ پوسٹ مارٹم کے بعد راشد صاحب کی لاش مردہ خانہ میں رکھی ہوئی ہے۔
ان سے گفتگو ختم کر کے میں نے بی بی سی کی انٹرنیشنل نیوز سروس میں یہ خبر دے دی۔ پھر ایک ایک کر کے راشد صاحب کے تمام ملنے والوں کو فون کر دیا۔ اور عبد اللہ حسین اور علی باقر سے کہہ دیا کہ جن لوگوں تک یہ خبریں نہیں پہنچی ہیں ، پہنچا دیں۔11!اکتوبر کو میں گھر ہی پر تھا۔ راشد پرستوں کے فون آتے رہے۔ عبداللہ حسین میرے یہاں شام کو آ گئے۔ وہ سخت غیر جذباتی آدمی ہیں مگر اس دن جذباتی ہو رہے تھے۔ہم صبح کے تین بجے تک راشد صاحب کی باتیں کرتے رہے اور شراب پیتے رہے۔ دوسرے دن اتوار تھا۔ عبداللہ اور ان کی بیوی فرحت میرے یہاں دوپہر کے کھانے پر آئے ہوئے تھے کہ دو بجے ٹیلی فون کی گھنٹی بجی۔ یہ شیلا تھیں۔ رو رہی تھیں۔ کہنے لگیں ، ابھی پہنچی ہوں۔ یہ کیا ہو گیا؟ میں ان کے دہرے غم کے بارے میں ٹوٹے پھوٹے لفظوں میں جانے کیا کچھ کہتا رہا۔ جب طوفان تھما تو میں نے پوچھا راشد صاحب کب اور کہا ں دفن ہوں گے ؟ کہنے لگیں ان کی خواہش تھی کہ انھیں نذر خاک نہیں نذر آتش کیا جائے ، تم کیا کہتے ہو؟ ظاہر ہے میں ، شہر یار سے مشورہ کیے بغیر کچھ نہیں کروں گی اور شہر یار ایک گھنٹے تک پہنچیں گے۔ عبداللہ حسین میرے پاس بیٹھے ہوئے تھے اور ہماری گفتگو سن رہے تھے۔ہم دونوں کو ایک دھچکا سا لگا کہ ہم اس کے لیے تیار نہیں تھے۔ میں نے کہا ، اگر مرحوم کی خواہش یہی تھی تو اس خواہش کو پورا کیا جائے گا۔ ظاہر ہے میں کیا کر سکتا ہوں۔آپ اور شہر یار وارث ہیں۔آپ دونوں طے کیجیے اور مجھے فون کر دیجیے۔ میں انتظار کروں گا۔یہ گفتگو ختم ہوئی تو عبداللہ اور میں کمرے میں آ گئے۔ میں اس دھچکے کے بعد سنبھل رہا تھا۔ مگر عبداللہ کے نیم آزاد ذہن میں خوابیدہ پاکستانی مسلمان ہڑبڑا کر اٹھ بیٹھا تھا۔کہنے لگے ، شیلا کے کہنے سے کیا ہوتا ے جب تک شہر یار راضی نہیں ہو جاتے کوئی بات حتمی نہیں ہے کہ قانونی طور پر بیوی اور بیٹے دونوں کی رضامندی ضروری ہے۔اور اگر دونوں میں کوئی اختلاف پیدا ہو جائے تو لاش کو اس مذہب کے رسوم کے تحت دفنایا یا جلایا جائے گا جس مذہب میں مرنے والا پیدا ہوا تھا۔اور یہ کہ شہر یار ظاہر ہے جلانے پر اعتراض کریں گے۔ میں نے کہا ، کمال کیا راشد صاحب نے بھی، مرتے مرتے ڈراما کر گئے۔ عجب آزاد ذہن تھا ان کا کہ زندگی اور موت کا گراف ایک خطِ مستقیم کے طور پر بنا گئے جس طرح سارتر کے فلسفے کا منطقی نتیجہ وہ خط تھا جو انہوں نے ہوچی منہ کے نام لکھا تھا( جس میں جنگِ آزادی میں شریک ہونے کی خواہش کا اظہار کیا تھا)اسی طرح راشد کی زندگی اور شاعری کا نقطۂ عروج یہCremationہے۔ جب ایک آدمی ساری عمر زنجیریں ہی توڑتا رہا تو یہ زنجیر بھی کیوں بچے۔ہم چاروں بہت دیر تک دنیا جہاں کی باتیں کرتے رہے۔ پھر فرحت اور عبداللہ چلے گئے۔رات کے 9!بجے شہر یار کا ٹیلی فون آیا کہ چھ مہینے پہلے جب راشد صاحب ان سے ملنے بیلجیم گئے تھے تو انھوں نے ان سے بھی مرنے کے بعد سپرد آتش ہونے کی خواہش کا اظہار کیا تھا۔ اور انھوں نے اور شیلا نے طے کیا ہو کہ مرحوم کی خواہش کو پورا کیا جائے۔ میں نے کہا، بہت سے لوگوں کے جذبات کو ٹھیس پہنچنے کا اندیشہ ہے۔ کہنے لگے ، ہم دونوں نے بہت سوچ بچار کے بعد یہ فیصلہ کیا ہے اور ہمیں کسی کی پروا نہیں ہے۔ آپ ابا کے تمام جاننے والوں کو اطلاع دے دیں۔ جس کا دل چاہے آئے جس کا دل چاہے نہ آئے۔ یہ رسم 14!اکتوبر کو ساؤتھ لندن کریمیٹوریم میں ادا ہو گی۔ اور نمازِ جنازہ اس لیے نہیں ہو گی کہ لاش کو سپردِ آتش کیا جا رہا ہے۔ پھر انھوں نے خواہش ظاہر کی کہ میں 15!اکتوبر کی شام کو اپنے یہاں ایک نشست کا انتظام کروں جس میں راشد صاحب کے دوست احباب راشد صاحب کا تذکرہ کریں اور انھیں یاد کیا جائے۔ وہ چوں کہ 16!اکتوبر کی صبح کو واپس جا رہے ہیں اس لیے 15 اکتوبر کے علاوہ کسی اور دن نہیں آ پائیں گے۔
میں نے اسی وقت فون کر کے آصف جیلانی کو اطلاع دی کہ وہ ’’ جنگ‘‘ میں یہ خبر دے دیں اور پاکستان میں بھی ٹرانسمٹ کر ا دیں۔ پھر میں نے تمام لوگوں کو صورتِ حال سے آگاہ کیا۔ پھر ممتاز دولتانہ کو گھر پر فون کیا۔ میاں صاحب موجود تھے۔ میں نے راشد صاحب کی خواہش سے مطلع کیا۔ کہنے لگے ’’اچھا؟’’ میں نے کہا، پتا لکھ لیجیے۔ کہنے لگے سیکرٹری نہیں ہے۔ بہرحال ، لکھا دیجیے۔ میں نے کریمیٹوریم کا پتا لکھا دیا اور فون بند کر دیا۔

دوسرے دن دفتر میں اور گھر پر لوگوں کے فون آتے رہے۔ سب کو صدمہ تھا مگر موت کے صدمے پر مذہب کا صدمہ غالب تھا۔ میں سب سے یہی کہتا رہا کہ میں راشد صاحب کا ایک ادنیٰ دوست ہوں۔ ان کی لاش کی وراثت پر میرا کوئی حق نہیں ہے۔ میں کچھ بھی نہیں کر سکتا۔ آپ حضرات اس نمبر پر شیلا اور شہریار کو فون کریں۔ جہاں تک میرا تعلق ہے ، مجھے اپنے محترم دوست کی آخری خواہش کا پورا احترام ہے۔ مگر سچی بات یہ ہے کہ مجھے سخت وحشت تھی کہ کریمیٹوریم میں کوئی ہنگامہ نہ کھڑا ہو جائے۔ میں نے شیلا کو فون کیا۔ پتا چلا کہ سحاب قز لباش اور کرنل اسحٰق ان سے بحثے تھے۔ وہ ٹس سے مس نہ ہوئیں۔
دوسرے دن 4بج کر 10 منٹ پر راشد صاحب کی میت کو سپردِ آتش ہونا تھا۔ 3 بج کر 50منٹ پر میں اپنی بیوی کے ساتھ کریمیٹوریم پہنچ گیا۔ ابھی میت نہیں پہنچی تھی۔ عبد اللہ حسین اور عاقل ہوشیار پوری ہم سے پہلے پہنچ گئے تھے۔ مسز انجلینی کے ہمسائے کینتھ راکپن بھی آ چکے تھے۔4 بجے ایک لمبی سیاہ میت گاڑی میں میت کے ہمراہ شیلا، مسز الیسیا انجلینی اور شیلا کی ایک دوست ایجلا بھی پہنچ گئیں۔پھر علی باقر، راشد صاحب کے ایک پرانے دوست محمد افضل اور وقار لطیف آ گئے۔ شیلا نے کریمیٹوریم کا ہال 15منٹ کے لیے بک کرایا تھا۔ وقت گزر رہا تھا مگر راشد صاحب کے بیٹے شہر یار اب تک نہیں پہنچے تھے۔ شیلا میرے شانے پر سر رکھے رو رہی تھیں۔ یکایک کہنے گلیں ، ہم مزید انتظار نہیں کر سکتے۔ میں نے کہا، میں نگہبان افسر سے بات کرتا ہوں۔ میں اس افسر کو ایک کونے میں لے گیا اور تاخیر کی معافی چاہی اور صورتِ حال سے آگاہ کیا۔ اور مزید 15منٹ کی مہلت طلب کی۔15 منٹ گزر گئے مگر شہر یار نہیں پہنچے تو میں نے کہا، حضرات اور خواتین ہال میں چلیے۔ مجھے اس خوش خصال افسر نے مختصراً بتایا کہ اس طرح کی رسمِ مرگ کے کیا آداب ہیں یعنی یہ کہ سب لوگ خوشی سے ہال میں داخل ہو کر، سر جھکا کر دعا میں مشغول ہو جاتے ہیں۔ سامنے ‘ کو فن‘ میں میت رکھی رہتی ہے اور پس منظر میں آرگن بجتا رہتا ہے۔ جب یہ سوگوار دھن ختم ہو جاتی ہے تو کوفن کے چاروں طرف پردہ کھینچ جاتا ہے۔ اور کوفن کے نیچے کا تختہ فرش سرک جاتا ہے اور لاش نیچے ، تہ خانے میں ، بجلی کی بھٹی میں جلنے کے لیے چلی جاتی ہے اور لوگ ہال سے باہر آ جاتے ہیں۔ اس سارے عمل میں مشکل سے دس منٹ لگتے ہیں۔ میں نے موت کے آداب و ضوابط سے سب کو آگاہ کر دیا تھا۔ جب آرگن خاموش ہوا اور پردہ کھینچا اور فرش کا دروازہ کھلا تو راشد صاحب آگ کے شعلوں میں نہانے کے لیے چلے گئے۔ انھی کے الفاظ ہیں :

آگ آزادی کا، دلشادی کا نام
آگ پیدائش کا افزائش کا نام
آگ وہ تقدیس، دھل جاتے ہیں 

جس سے سب گناہ
آگ انسانوں کی پہلی سانس کے مانند
اک ایسا کرم
عمر کا اک طول بھی جس کا نہیں کافی جواب!

ہم چار پاکستانی، دو ہندوستانی اور پانچ یورپی خاموشی سے اٹھ کر باہر چلے آئے۔ دروازہ بند ہو گیا۔ باہر لان میں چند سرخ گلابوں کا ایک معمولی سا گلدستہ اپنے حجم اور اپنی تنہائی پر شرمندہ تھا۔ پاس ہی ایک کارڈ پر لکھا ہوا تھا۔۔۔۔’’بہت ہی پیارے نذر راشد کے لیے ، اس کی چہیتی بیوی کی طرف سے۔‘‘

شیلا کی خواہش تھی کہ کوئی پھول نہ لائے۔ یہ خبر اخباروں میں چھپ چکی تھی۔ ہم اس گلدستے کے پاس پانچ سات منٹ تک کھڑے رہے۔ یہ سب کچھ اتنی تیزی سے ہوا تھا کہ ہم سب ایک طرح سے سہمے ہوئے تھے اور خاموشی سے ایک دوسرے کی طرف دیکھ رہے تھے۔پھر شیلا نے کہا ، اگر ہم مناسب سمجھیں تو ان کی ماں کے پاس چلیں اور چائے کی ایک ایک پیالی پی کر رخصت ہوں۔ علی باقر، وقار لطیف اور کینتھ راکپن مصروف تھے ، وہ اپنے اپنے دفتروں کو چلے گئے۔ باقی لوگ ساتھ چلنے لگے۔ابھی ہم گیٹ ہی پر تھے کہ شہر یار اپنے ایک دوست کے ہمراہ پہنچ گئے۔ انھیں معلوم ہوا کہ آخری رسم ختم ہو چکی ہے۔ انھوں نے کچھ زیادہ پیشمانی کا اظہار نہیں کیا اور کہا تو یہ کہا کہ چلیے یہ بھی ہونا تھا۔ کوئی بات نہیں۔ میں اپنی کار میں اکیلا تھا۔ شہر یار گلی کار میں بیٹھی شیلا کو بتا رہے تھے کہ وہ کس طرح راستہ بھٹک گئے اور ادھر ادھر مارے مارے پھرتے رہے۔ میں نیچے اترا اور میں نے کہا، چلیے اس لان میں گلدستے کے پاس کھڑے ہو کر اپنے ابا کے لیے کچھ دعا کر لیجیے۔وہ میرے ساتھ ہو لیے اور پھولوں کے پاس کھڑے ہو کر دعا کرتے رہے۔ پھر ہم سب تین کاروں اور ایک وین میں بھر کر مسز انجلینی کے یہاں پہنچے۔ا ن کا مکان کمال بلندی پر ہے۔ مجھے اپنی کار کی گرفتار گرتی ہوئی محسوس ہوئی تھی۔ دل کے مریض کے لیے یہ راستہ یقیناً مہلک ہے۔
شیلا او ر مسز انجلینی اپنے مہمانوں کی خاطر تواضع کرتی رہیں۔ گھر میں ماتم کی فضا کم اور پارٹی کا ہنگامہ زیادہ نظر آیا۔ غموں کی پردہ پوشی تھی اور ’آداب‘ او ر ’رکھ کھاؤ‘ کا دور دورہ تھا۔ ہم سب راشد صاحب کی باتیں کرتے رہے۔ میں نے راشد صاحب کی ایک نظم پڑھی۔ عبد اللہ نے ترجمہ کیا۔ شہر یار، فیض اور راشد مرحوم کی ما سکو والی ملاقات کا تذکرہ کرتے رہے۔ میں نے شیلا اور شہر یار سے مخاطب ہو کر پوچھا، میں اپنی اور اپنے جیسے دوسرے لوگوں کی تسلی کے لیے ، سب کے سامنے ایک بات پوچھنا چاہتا ہوں۔ یہ تو مجھے معلوم ہے کہ راشد صاحب نے تحریر اپنی موت کے بارے میں کوئی وصیت نہیں چھوڑی ہے ، مگر ہم سب کو آپ دونوں تفصیلاً بتائیں کہ کب اور کن حالات میں راشد صاحب نے اپنی اس خواہش کا اظہار کیا تھا؟ جہاں تک میرا تعلق ہے ، مجھ سے انھوں نے کبھی سنجیدگی سے اپنی موت کے بارے میں تبادلۂ خیال نہیں کیا۔ اس کے اسباب تھے ، اوّل تو یہی کہ وہ زندگی کے اتنی سختی سے قائل تھے کہ موت کا ذکر کم کرتے تھے۔ دوسرے یہ کہ میں جان بوجھ کر یہ موضوع درمیان میں نہیں لاتا تھا کہ کہیں انھیں صدمہ نہ پہنچے اور اگر لاتا بھی تھا تو یوں کہ راشد صاحب اگر میں پہلے مر جاؤں  تو میری ساری اردو کی کتابیں اور اردو کے کاغذات اپنے یہاں لے جائیے گا، اور جب تک آپ زندہ رہیں یاد کرتے رہیے گا۔ اس پر وہ کہتے کہ ساقی میں مرنے ورنے کی فکر نہیں کرتا۔ مجھے اس کی بھی پرواہ نہیں کہ میری لاش ہسپتال میں چیر پھاڑ کے کام آئے گی یا جلادی جائے گی یا غرق دریا ہو جائے گی۔ ایک بات میں جانتا ہوں۔میں چلے پھرتے مرنا چاہتا ہوں۔ میں بستر میں ایڑیاں رگڑ رگڑ کر مرنا نہیں چاہتا اور اگر کبھی ایسا ہوا کہ میں ہلنے جلنے سے معذور ہو جاؤں تو گولیاں کھا کر اپنی زندگی ختم کر لوں گا۔ ان کی طبیعت میں اتنا اضطرار تھا کہ اس موضوع پر وہ زیادہ دیر تک ٹکتے ہی نہیں تھے۔ اسی لیے میں معلوم کرنا چاہتا ہوں کہ وہ کیا حالات تھے جن میں انھوں نے نہایت سنجیدگی سے آپ دونوں سے اپنی اس خواہش کا اظہار کیا؟
میں اپنی گفتگو ختم کر کے ، جو ایک طرح کی چھوٹی سی تقریر کی شکل اختیار کر گئی تھی، شیلا کی طرف دیکھنے لگا تو شیلا نے بتایا کہ دو بار انھوں نے اپنی اس خواہش کا اظہار کیا تھا۔ پہلی بار جب شیلا کے والد مسٹر انجلینی کا انتقال ہوا راشد صاحب بھی میت کے ساتھ اسی ساؤتھ لندن کریمیٹوریم میں گئے تھے اور جب لاش تہ خانے کی بھٹی میں جلنے کے لیے نیچے اتر گئی اور لوگ ہال سے باہر نکل کر لان کے پاس کھڑے ہو کر باتیں کرنے لگے تو یکایک پتا چلا کہ راشد صاحب لا پتا ہیں۔ کوئی دس منٹ کے بعد آئے۔ معلوم ہوا کہ تختہ سرکنے اور لاش کے یکایک غائب ہونے کا کچھ ایسا اثر حضرت پر ہوا کہ سراغ لگانے اور چھان بین کرنے کے لیے عمارت کے عقب میں چلے گئے اور سنتری سے کہہ سن، سیڑھیاں اتر، تہ خانے میں پہنچ گئے اور اپنی آنکھوں سے لاش کو جلتا ہوا دیکھا۔ اور راستے بھر اپنے اس تجربے کا ذکر کرتے رہے اور کہتے رہے ، ’’میں بھی ایسی ہی صاف موت چاہتا ہوں۔ میں مرنے کے بعد Cremateہونا چاہتا ہوں۔مجھے یہ طریقہ بہت اچھا لگا۔‘‘ اس واقعے سے ان کے تجسس اور ہر بات کی تہ تک پہنچنے کی تمنا پر بھی گہری روشنی پڑتی ہے۔ پھر شیلا نے بتایا کہ دوسری بار اپنی اس خواہش کا ذکر انھوں نے مرنے سے دو مہینے پہلے کیا تھا۔ جب کھانے کی میز پر وہ دونوں وصیت پر گفتگو کر رہے تھے۔ انھوں نے کہا، ’’ مجھے یہ طریقہ بہت پسند ہے اور میں مرنے کے بعد cremateہونا چاہتا ہوں۔‘‘ پھر شہر یار راشد نے بتایا کہ جب چھ سات مہینے پہلے راشد صاحب ان سے ملنے برسلز گئے تھے تو ایک رات کھانے کے بعد کہنے لگے کہ مرنے کے بعد میں cremateہونا چاہتا ہوں اور وہ اپنی اس خواہش کے اظہار میں سنجیدہ تھے۔
کوئی 9 بجے یہ مجلس برہم ہوئی۔ چلتے چلتے شہر یار نے کہا کہ وہ اگلے دن میرے یہاں آنے سے قاصر ہیں کہ انھیں واپس بیلجیم پہنچنا ہے۔ مجھے سخت حیرت ہوئی کہ ان کے کہنے سے تو میں نے یہ محفل رکھی ہے اور اب یہی نہیں آ رہے مگر میں نے اصرار نہیں کیا۔ عبد اللہ حسین اپنی وین میں اور میں اپنی بیوی کے ساتھ اپنی کار میں اور بقیہ حضرات شہر یار صاحب کی کار میں لد کر لندن چلے گئے۔ شہر یار کی کار تو کسی اور راستے سے چلی گئی مگر ہم اور عبداللہ آگے پیچھے ہائڈ پارک تک ساتھ آئے۔ہائڈ پارک کارنر پر عبداللہ نے سگنل دیا تو میں نے کار روک لی اور اتر کر ان کی وین تک پہنچا اور ہم دونوں دیر تک اس عظیم شاعر کی موت کی آخری رسومات کی کس مپرسی اور بے حالی، شیلا کی بد سلیقگی اور شہر یار کی اجنبیت پر کڑھتے رہے۔ جی چاہتا تھا کہ ہمارے ساتھ لندن کے ایک کروڑ لوگ گریہ کریں کہ ’’جس دھج سے کوئی مقتل میں گیا وہ شان سلامت رہتی ہے۔‘‘ مگر ہم دونوں راشد صاحب کی طرح اپنی اپنی آگ میں جلتے ہوئے اپنے اپنے گھروں کو چلے گئے کہ اگلے دن ہمیں پھر یکجا ہونا تھا۔

دوسرے دن میرے یہاں راشد صاحب کے چند سوگوار جمع ہو گئے۔یعنی عبداللہ حسین، سجاد ظہیر کی بیٹی نجمہ ظہیر باقر، ڈاکٹر علی باقر، اکبر حیدر آبادی، وقار لطیف اور حبیب حیدرآبادی۔ جلائے جانے اور دفن کرنے پر دیر تک گرما گرم بحث ہوتی رہی۔پھر علی باقر نے راشد صاحب پر اپنا مضمون پڑھا اور میں نے راشد صاحب پر سلیم احمد کے مقالے کے کچھ صفحے پڑھے اور ان کی کچھ نظمیں سنائیں اور یوں ہم نے اپنے اپنے طور پر اس رات راشد صاحب کو ہمیشہ ہمیشہ کے لیے رخصت کیا۔

٭٭٭
تشکر، روزنامہ منصف حیدر آباد
سحاب قزلباش

۲۔  آج صبح راشد صاحب کو جلا دیا گیا!!

 ضیاء تمہاری آواز ابھی تک میرے کانوں میں گونج رہی ہے۔ مولا!  ایسا کیسے ہو گیا۔ یعنی راشد صاحب کو جلا دیا گیا۔ تم لوگ دیکھتے رہے۔ کسی نے کچھ نہ کیا۔ اعجاز چپ چاپ کھڑا حیرت سے دیکھ رہا تھا۔ جیسے ا س کو بھی مجھ سے شکایت ہو۔ میرا جی اسی طرح میلے کچیلے کپڑوں میں ا سٹوڈیو کے باہر کھڑے سردی سے کانپ رہے تھے۔ پھٹی پھٹی آنکھوں سے ہر ایک کی طرف دیکھ رہے تھے۔ یار سحاب تم لوگ کیسے ادیب ہو۔ سب کے سب لندن میں بیٹھے رہے۔ راشد کو جلوا دیا۔ وہ ہماری امانت تھا۔ ادیبوں کی ایک میٹنگ کر لی ہوتی۔کہاں گئے وہ سب ادیب شاعر جو تمہارے گھر میں شعر سن سن کر سر دھنا کرتے تھے۔ وہ لوگ کچھ بھی نہ کر سکے۔ تمہارا عبداللہ حسین، ساقی تم اور سینکڑوں شاعرو ادیب ہیں لندن میں۔ کسی نے راشد کی بیوی سے نہیں کہا کہ یہ تمہارا حق تو ہے۔ مگر وہ ہمارا شاعر بھی ہے۔ اس کو مت جلاؤ۔ 

*
نو۔ اکتوبر کی رات کے دس بجے عبداللہ حسین نے ٹیلیفون کیا۔ سحاب میں عبداللہ ہوں۔ سنو ایک درد ناک خبر۔ راشد صاحب کا آج شام اپنی ساس کے گھر میں انتقال ہو گیا۔ 

عبداللہ بڑی نرم آواز میں دکھ سے بول رہا تھا۔ عبداللہ تم کہاں سے بول رہے ہو۔ تمہیں کیسے معلوم ہوا راشد صاحب کہاں تھے۔ مجھے ساقی نے بتایا ہے ابھی ابھی وہ ساقی کے گھر رات کو آنے والے تھے ساس کے گھر سے ہو کر۔ شیلا دو دن سے اٹلی گئی ہوئی ہے۔ وہ ساس کے پاس آئے وہ کافی لائیں۔ ا ور پیتے ہی سر جھک گیا۔ ان کی ساس نے ساقی کو فون کیا۔ ہم دونو ں ٹیلی فون پکڑے چپ تھے۔ میں نے عبداللہ کو یہ بھی نہیں بتایا کہ ابھی دو دن پہلے رات کے دس بجے راشد صاحب نے ٹیلیفون کیا تھا۔ شکریہ ادا کرنے کے لیے کہ میں نے اعجاز کو زبردستی راشد صاحب کے پاس بھیجا تھا۔ اور اعجاز پیارا ان کی کتاب کا مسودہ لے گیا۔ ا سی دن پد ما سچ دیو کے گھر کھانے پر میں اعجاز کو لیے جا رہی تھی۔ 

*
بقول اعجاز اتنے پونڈ خرچ کئے میں نے۔پھر ہم دونوں بار کنگ کا لمبا سفر ٹرین میں کر رہے تھے۔ تو راشد کی باتیں کرتے رہے۔ 

تم ضرور جاؤ۔ وہ پاکستان جانا چاہتے ہیں ان کی کتاب چھپوا دو۔ وہ اندر سے بڑے رنجیدہ ہیں۔ مجھے پاکستان کے ا دیب گھاس نہیں ڈالتے۔ تم جاؤ ان کی تسلی ہو جائے گی۔ ان کا مسودہ لے جاؤ تا کہ ان کی کتاب آ جائے۔ پھر ہم آل انڈیا ریڈیو کی باتیں ، راشد صاحب اور میرا جی کی باتیں کرتے رہے۔ اعجاز کو اعتراض تھا کہ شیلا نے اتنی دور گھر کیوں لیا۔ راشد صاحب کی ساری عمر کی کمائی سے گھر خرید لیا۔ لندن سے دور یہ برا کیا مائی نے۔
اعجاز غصے میں تقریر کر رہا تھا۔ 

 راشد صاحب تو سٹھیا گئے ہیں۔ بڑھاپے میں۔ شیلا میم صاحب جو کہتی ہیں۔ وہی کرتے ہیں۔ بظاہر اکیلے نہیں رہ سکتے۔پاکستان واپس کیوں نہیں آتے۔ ان کو سب سر آنکھوں پر بٹھائیں گے۔ ان کا اپنا ملک ہے۔ ان کا شہر جہاں پیدا ہوئے۔ واپس آ جائیں۔ ا نہیں لکھنا چاہئے۔ اس کے لیے اپنے لوگوں سے ملنا بہت ضروری ہے۔ وہ خود تنگ آ چکے ہیں۔ اعجاز اسی موضوع پر باتیں کرتا رہا۔ پاکستان واپس آ جانا چاہئے تھا۔ راشد نے اردو شاعری کو بہت کچھ دیا ہے۔ ہمارے لوگ بھول گئے۔ راشد کو۔ مگر جب چیزیں چھپ گئیں تو لوگ پھر سے پیار کریں گے۔ 

اعجاز ! اگر اتنا خیال ہے تمہیں تو ایک روز کے لیے چھ پاؤنڈ خرچ کر کے چلے جاؤ۔ وہ بڑے تنہا ہیں۔ پاکستان سے وہ محبت کرتے ہیں۔ وہ کبھی کبھی رات کو ٹیلیفون کرتے ہیں۔ جب بہت اداس ہوتے ہیں۔ ایک تو آہستہ آہستہ سے باتیں کرتے ہیں۔ پھر پیچھے سے خاتون کے ذہن میں ٹیلیفون کے بل کے اضافے کا کمپیوٹر لگا ہوا ہوتا ہے۔ پھر وہ کہتے ہیں کہ اچھا بھئی بہت باتیں کر لیں۔ شیلا تم کو پیار کہہ رہی ہے۔ اکثر میں خود کہہ دیتی تھی۔ راشد صاحب آپ رکھئیے ٹیلیفون میں کرتی ہوں تو شرمندہ ہو جاتے۔ ہاں بھئی یہ گھر اتنی دور ہے کمبخت پیسے تو تمہارے بھی لگیں گے۔ ’’ تو بڑی ڈاہڈی ہے۔‘‘ اور ہنستے رہتے۔ اور پھر پرانے لوگوں کی باتیں۔ وہ اکثر رات کو جب تنہا ہوتے تو ٹیلیفون پر ٹھرک جھاڑ لیا کرتے تھے۔ پرانے قصوں میں ’’مسز حسین‘‘ کو ضرور یاد کرتے۔ میرا جی زیب قریشی، ورشا کا ذکر  اکثر ہو جاتا۔ وشوا متر عادل، دگل صاحب اور منٹو سے تو ان کی محبت چڑ میں تبدیل ہو گئی تھی۔ 

*
 صبح ہی صبح حبیب حیدرآبادی کی رندھی ہوئی آواز آئی۔ سحاب کچھ کر و نا۔ ساقی نے بتایا میری شیلا سے بات بھی ہوئی۔ وہ آج صبح دس بجے راشد صاحب کو جلوا دیں گی۔ انگریزی کے لفظ Cremation میں اتنی بے رحمی نہ تھی جتنی کہ اردو ترجمے میں اور مجھے لگا کہ میں خود جلنے والی ہوں۔ تیاری ہو رہی ہے اور میں نے صبح آٹھ بجے دولتانہ صاحب (جو  ان دنوں پاکستان کے سفیر تھے لندن میں ) کو ٹیلیفون کر دیا۔

دولتانہ صاحب ! راشد صاحب اکیلے شیلا کے شوہر ہی نہ تھے۔ وہ ہمارے ا دب کا حصہ بھی ہیں۔ دولتانہ صاحب خدا کے لیے کچھ کیجئے۔ وہ ہمارے ادیب و شاعر بھی ہیں۔ وہ سب سنتے رہے اور آہستہ  سے کہا کہ سحاب میں قیوم کو ٹیلیفون کرتا ہوں۔ (پریس کونسلر) جلدی سے وہ بلجیم میں راشد کے بیٹے شہر یار سے Contact کریں جو پیرس میں ہیں۔ 

شاید کوئی تدبیر نکلے۔ میرے رونے پر۔ انہوں نے بیگم دولتانہ کو ٹیلیفون پکڑا دیا۔ جن سے اپوا کی وجہ سے بے تکلفی بھی تھی۔ میں بے قرار ہو گئی۔ کچھ کیجئے۔  اللہ۔ آج صبح دس بج کر چالیس منٹ پر شیلا۔ ساقی۔ عبداللہ حسین اور دو ایک دوست جا رہے ہیں۔ وہ سب ان کو جلا دیں گے۔ ان کی لکھی ہوئی وصیت کوئی بھی نہیں ہے۔ آپ لوگ ان سے وصیت کے بارے میں پوچھئے کہ وصیت لکھی ہوئی دکھائیں۔ جلدی کیجئے آپ کو کچھ کرنا چاہیے۔ 

اور پھر کچھ نہ ہوا۔ راشد صاحب کی بیوی شیلا نے ، شاعر مغرب نے نئی نسلوں کے مصنف عبداللہ حسین اور کئی سر پھرے لوگوں نے ماورا کے۔ ن۔م۔ راشد کو جلوا دیا۔

*
لندن آ کر راشد صاحب پر تو بہار آ گئی تھی۔ آپریشن کے بعد بھی وہ آرام کرنے کے بہانے پندرہ بیس دن تک اسپتال میں رہے۔ 

’’یہاں سے میں کچھ دن بعد ضیا محی الدین کے فلیٹ میں چلا جاؤں گا۔‘‘ وہ بتا رہے تھے۔ آپ اس کے فلیٹ میں رہیں گے۔؟میرے تعجب پر وہ ہنستے رہے پگلی وہ بھی مجھے بہت چاہتا ہے۔ اپنا بچہ ہے۔ آزاد کشمیر ریڈیو میں میں نے کام دیا تھا اس کو جب اس کی پاس کچھ بھی نہیں تھا۔ اس وقت سے وہ احسان مانتا ہے۔ میرا۔ میری بیوی کا بڑا خیال کرتا ہے۔ بڑا ’’ بی با‘‘ ہے۔پھر اس کا فلیٹ ’’ چلسی‘‘ کے پاس ہے۔ ہیوں ، ملنگوں کا تکیہ، کیوں ٹھیک ہے نا؟۔ فہمیدہ کی طرف ’’ ٹھرکی‘‘ نظروں سے دیکھتے رہے۔ 

 ’’ ارے بھئی تم تو عورتوں کی جدید شاعری کی علمبردار ہو۔ نظمیں نہیں لائیں ‘‘۔ وہ ہنستی رہی۔ ’’تمہاری تعریف کر رہے ہیں ‘‘ میں نے لقمہ دیا۔ اور فہمیدہ خوشی سے پاگل ہو گئی۔ جلدی سے بٹوے میں سے کاپی نکال لی۔ راشد صاحب کی عقابی چمک کو ایک نئی راہ نظر آئی۔ 

’’سنو بھئی ایسے نہیں۔ تم کل شام کو آؤ۔چار سے پہلے۔ میری بیوی نے میرے دوستوں کے لیے یہی وقت رکھا ہے۔ وہ بچے کو لے کر کل کہیں جا رہی ہے۔ تم کل آؤ۔ میں منتظر رہوں گا۔ ابھی ہم سب مل کر باتیں کرتے ہیں۔ اور میں ان کے چہرے پر ایسی کئی نیرنگیاں دیکھنے کی عادی تھی۔ وہ بھی سمجھ گئے۔ مجھے دیکھا اور قہقہہ مار کر ہنسنے لگے۔ 

’’یار فہمیدہ! یہ سحاب بڑی ڈاڈی ظالم تھی۔ اپنی سادگی و پر کاری میں بندے کو اڑا کر رکھ دیتی تھی۔ میں نے اس پر ایک نظم بھی لکھی تھی۔ اور  میں نے فقرہ دیا۔ ان کا آپ تلفظ نہیں درست کرا سکتے۔ ان کا تلفظ تو آپ سے پہلے بہت سے لوگوں نے ٹھیک کروا دیا۔ راشد صاحب کھسیانی ہنسی ہنستے رہے۔ اور اس ڈر سے کہ میں قصہ نہ سنا دوں۔ 

ارے بھئی چائے منگواؤ۔ چھوڑو اس قصے کو۔ میں انہیں ڈرانا بھی نہیں چاہتی تھی۔ 

اس وقت آل انڈیا ریڈیو کے کونے کونے میں یہ فقرہ استعمال ہو رہا تھا۔ تلفظ ٹھیک کرا رہے ہیں۔
*
۱۹۴۲ء کا ذکر تھا۔ جب کہ ان کا کمرہ دو پہر تین بجے سے شام کے پانچ بجے تک بند رہتا۔۔ راشد صاحب کا کمرہ ’اسٹوڈیو کے پچھلے حصے کا کمرہ تھا۔ تین زرد مٹی میں ڈوبی سیڑھیاں۔ اس پر ہرے رنگ کا دروازہ چک کے اندر بند رہتا۔ڈیوٹی روم سے کئی لوگ جاتے اور واپس آتے۔ کئی لوگوں کو ضروری کاغذات پہ دستخط کرانے ہوتے مگر جا نہیں سکتے تھے۔ واپس آ جاتے۔ پھر جگہ جگہ مذاق اڑتا رہتا۔ سارے کونوں کھدروں میں ایک نئی اناؤنسر کی دھوم مچ گئی تھی جن کو ٹریننگ راشد صاحب دے رہے تھے۔ جن کی بڑی گاڑی مٹی میں بھری سیڑھیوں کے پاس چک کے قریب رکتی۔ جس میں سے سرخ و سفید ہنستی ہوئی ایک صاحبہ چنا ہوا دوپٹہ پہنے ہوئے اُترتیں۔ چوڑیوں اور مہندی سے بھرے ہاتھوں سے غرارہ اٹھائے ہوئے۔ چک اٹھا کر تیزی سے اندر غائب ہو جاتیں۔ شام کو پانچ بجے وہی بڑی گاڑی دھواں اڑاتی آتی اور وہ شرم و  حیا کی پوٹلی اس گاڑی میں چلی جاتی۔ 

کچھ ’’ ٹھرکیے ‘‘ تو ساڑھے چار بجے سے ہی ’’انڈرہل روڈ‘‘ کے کونے کی پان والی دکان پر کھڑے ہو جاتے۔ نئی اناؤنسر کی ایک جھلک دیکھنے جس کو ٹریننگ راشد صاحب دے رہے تھے۔ بڑی شے ہے۔ یہ ان کی دریافت ہے۔ مہر اناؤنسر، شکیل، سب بڑے جل رہے تھے۔ آخر اتنے پرانے اناؤنسر ہیں ہم۔ یہ تو ہمارا حق ہے کہ ہم ٹریننگ دیں۔ راشد صاحب افسر ہیں تو کیا ہوا؟بولنا کیا جانتے ہیں۔ آخر میں ایک دن غصے میں چلی گئی ان کے کمرے میں۔ وہ مجھے بیٹی بھی کہتے تھے کبھی کبھی۔ میں لوگوں کو برا نہیں کہنے دوں گی۔ آخر کیا وجہ ہے ؟ اور میں دندناتی سیڑھیوں پر بھاگتی کمرے میں گھس گئی۔ اندھیرے کمرے میں میدہ شہاب چہرہ چمک رہا تھا۔ میز پر ا سکرپٹ کھلے پڑے تھے۔ اور یہ ا ن کا ہاتھ پکڑے ہوئے تھے۔ 

’’میں قسمت کا حال بتا رہا تھا انہیں ‘‘ اندھیرے میں کچھ دیر بعد مجھے راشد صاحب کا چہرہ نظر آیا۔ میرا خیال تھا وہ خفا ضرور ہوں گے میری اس حرکت پر۔ مگر وہ ہنستے رہے۔ ارے تم شیرنی بنی قزلباشو ں کا سارا خون چہرے پر مل آئی ہو۔ کیا ہوا؟ کسی نے کچھ کہا تم کو۔ سحاب بی بی۔ اور ان کا پیار دیکھ کر میں پھر ریشہ خطمی ہو گئی۔آپ کو لوگ بہت غلط سمجھتے ہیں۔ آخر راشد صاحب لوگوں کو آپ سے کچھ نہ کچھ تو پوچھنا ہوتا ہے تو وہ کیسے آپ کے پاس آئیں۔ دروازہ بند ہے۔ ڈیوٹی روم میں لوگ مذاق اڑا رہے ہیں۔ آپ تو کچھ بھی نہیں کر رہے۔ صرف آپ ہاتھ دیکھ رہے ہیں۔ ’’مسز حسین‘‘ ہنسی سے لوٹ پوٹ ہو رہی تھی اور ان کی ہنسی سے راشد صاحب بھی شگفتہ کھلے پھول کی طرح ڈال پر جھول رہے تھے۔ وہ حاسد راشد غائب تھا۔ جسے میرا جی جانتے تھے۔ ایک معصوم سا انسان جو عینک کے پیچھے ذہن کی روشنی سے دیکھ رہا تھا۔ گلستاں سجائے شاعر بیٹھا تھا۔ ’’اور اب آپ دروازہ نہیں بند کر سکتے۔‘‘ اور میں نے بڑا سا ٹوٹا ہوا پتھر پاؤں سے ہٹا دیا۔ اب جس کا جی چاہے وہ آ سکتا ہے۔ 

 ’’نہیں سحاب بی بی بات دراصل یہ ہے کہ میں ان کا تلفظ ٹھیک کرواتا ہوں۔ لوگ گھڑی گھڑی آ کر تنگ کرتے ہیں۔ ا س لیے ایک دو گھنٹے ان کو پڑھواتا ہوں۔ ‘‘ اور انہوں نے لفظ چبا چبا کر بولنا شروع کیا۔ اور بکھرے ہوئے ا سکرپٹ ہاتھوں سے اکٹھے کرتے رہے۔’’ آؤ چائے پیو۔ بی بی۔ مسز حسین نے مجھے بھی شامل کرنا چاہا۔ میرا جی نے ایک روز ان کا جغرافیہ بتایا تھا کہ ان موصوفہ کے پاس سیٹھ جگت نرائن کی چیک بک بھی اور کار بھی ہے۔ اور ان کے پاس ان کے بچے۔ آیا اور شوہر، رہتے ہیں۔ چند منٹوں میں مجھے پتہ لگ گیا کہ اللہ نے ملاحت سادگی و پرکاری سے مالا مال کر رکھا ہے۔ اور اوپر کی منزل بالکل خالی ہے۔ اتنی خالی کہ دروازے تک ان کی ہنسی میں چرچراتے سنائی دیتے ہیں۔ کیا راشد صاحب بہرے ہیں۔ کیا انہیں سنائی نہیں دیتا؟ اور پھر ایک دن ا ن کے قلم کو حرکت ہوئی اور پھر اس نظم ’’داشتہ‘‘ کی تخلیق ہوئی۔ 

 میں ترے خندہ بیباک سے پہچان گیا

 کہ تری روح کو کھاتا سا چلا جاتا ہے ، 

کھوکھلا کرتا چلا جاتا ہے ، کوئی ا لم زہرہ گداز

میں تو اس پہلی ملاقات میں یہ جان گیا!

آج یہ دیکھ کے حیرت نہ ہوئی۔ 

 کہ تری آنکھوں سے چپ چاپ برسنے لگے اشکوں کے سحاب،  

 اس پہ حیرت تو نہیں تھی، لیکن 

 کسی ویرانے میں سمٹے ہوئے خوابیدہ پرندے کی طرح 

  ایک مبہم سا خیال 

دفعتاً ذہن کے گوشے میں ہوا بال فشاں۔
*
حیدرآباد دکن کے مغنی تبسم کی بہن شبنم جن کے میاں حبیب حیدرآبادی ہیں۔ بڑا پڑھا لکھا گھرانہ ہے۔ اور اکبر حیدرآبادی جو آکسفورڈ میں رہتے ہیں۔ ان کے گھر دوپہر کا کھانا تھا اس روز۔ راشد صاحب بہت خوش تھے گھنٹوں اپنی نئی نظمیں سناتے رہے۔حیدرآبادیوں کا شائستہ مہذب گروپ تھا۔ خواتین و حضرات گھنٹوں سنتے رہے۔۔۔  کھانے سے پہلے راشد صاحب اپنی نظمیں سناتے اور نہال ہوتے جاتے۔ 

*
پھر راشد صاحب کے انتقال کے کئی دن بعد شیلا کا ایک خط ملا اور انہوں نے فون کیا۔ خط کا مضمون بھی کچھ اسی طرح کا تھا۔ سمجھا بوجھا۔ نپے تلے جملے۔ تم کو مجھ سے خفا نہیں ہونا چاہئیے۔ وہ تم کو بہت چاہتے تھے۔ راشد تم سے فیسی نیٹ ہوتے تھے میں نے ان کی آخری خواہش پوری کر دی۔ میرے والد کے کری میشن کے وقت وہ دیکھنے نیچے گئے تھے کہ کیا Process ہے۔ انسان کس طرح جل کر راکھ ہو جاتا ہے۔ بقول ’’ شیلا کے ‘ ایسا کرنا ہائی جینک ہوتا ہے۔ نہ دباؤ نہ بہاؤ کچھ سیکنڈ کے بعد لاش بٹن دباؤ اور سر سے جلتی ہوئی بھاڑ میں گر جاتی ہے۔ پھر راکھ اک ننھے سے ڈبے میں مل جاتی ہے۔ جس پر نام اور پتہ لکھا ہوتا ہے۔ 

بقول شیلا ، راشد صاحب ا س حقیقت پر کئی روز سوچتے رہے تھے خاموشی سے۔ 

’’زبان غیر سے کیا شرح آرزو کرتے ‘‘ اور میں سوچ رہی تھی میرے شاعر نے ان بڑے میاں کا جب یہ حشر دیکھا ہو گا تو جنت دوزخ دونوں رخ دیکھنے کے بعد نہ جانے کیا کیا شکوے اللہ میاں سے کئے ہوں گے۔ اس باغی شاعر نے سارے دکھ بھرے سالوں کا بدلہ انگریز بیوی سے لے لیا۔ بقول  ایرانیوں کے ’’ زنگی کی فرنگی بیوی کے ساتھ‘‘ شیلا کے اٹلی جانے کے ساتھ ہی موقع سے فائدہ اٹھا لیا۔

 نذر محمد گجرات کا رہنے والا سیدھا سا شاعر جواب بھی  اپنے کھانوں کے لیے ترستا تھا۔  جو اپنے لوگوں کے لیے ترستا تھا۔ جو اپنی پہلی بیوی کے بچوں کو ابھی تک چاہتا تھا جو اپنی چھوٹی لڑکی کو پڑھانے کے لیے امریکہ کے ہر ٹیچر سے دوستی کرتا پھرتا۔ یہ وہی شیلا جو ان کی بیوی تھیں وہ ان کی چھوٹی بیٹی کی استانی تھی ایک زمانے میں راشد صاحب سے ایک لڑکا پیدا کر کے صحیح معنوں میں اس چھوٹی لڑکی کی ماں بھی بن گئی تھیں۔ 

شہر یار راشد صاحب کا سب سے بڑا لڑکا، سنا تھا اس روز لندن وقت سے پہلے پہنچ چکا تھا مگر وہ نہ ماں سے ملا نہ وہاں آیا جہاں یہ سب لوگ جمع تھے۔ ملن والی جگہ پر اگر بیٹا ہی آ کر منع کر دیتا تو کسی کی مجال نہ تھی کہ راشد صاحب کو جلوا دیتے۔ یہ کیسا بیٹا تھا۔ جو اس لندن میں چھپا بیٹھا رہا جہاں باپ جلایا جا رہا تھا۔ کیسا خاموش احتجاج تھا۔ سنا تھا ساقی نے فاتحہ خوانی اپنے گھر میں کروائی لیکن بیٹا اس رسم میں بھی شامل نہ ہوا۔ 

ن۔م۔ راشد شاعری اور ادب میں نئی راہ کا علم بردار، فارسی ادب پر مرنے والا راشد! اور ان کے وہ احباب جو گاؤں اور قصبوں سے گوہر نایاب شہروں میں آ کر علم و عمل سے نکھرے ادب کے ماتھے کے چاند بنے۔ ان میں سے اکثر اہل مغرب کے رسم و رواج کے دعوے دار  بن گئے۔ ہمارے ادب کے اٹیلکچول کہلائے جو کمروں میں بیٹھ کر تعزیتی جلسوں میں آج بھی کہتے ہیں۔ کیا ہوا مرنے کے بعد جسم کو چاہے جلادو، چاہے بہا دو یا مٹی میں دبا دو۔ یہ کتابیں ہیں جو وہ چھوڑ گئے ہیں یہ ادب ہے جو وہ چھوڑ گئے ہیں۔ یہی ہمارا اوڑھنا بچھونا ہے اور یہی ہماری پہچان۔ 

 ہماری نئی نسل جب کبھی ادب پر نظر ڈالے گی تو یہی کہا جائے گا۔ اردو شاعری کو بلینک درس آزاد شاعری سے متعارف میراجی اور۔ن۔م۔ راشد  نے کروایا۔ ماورا ایران میں اجنبی ، لکھنے والا نئی راہ کا رہبر یہ راشد ہی کی پہچان تھی۔ 

*
 اور پھر کنیڈا کے مشاعرے میں اس رات مانٹی ریال کے جگمگاتے اسٹیج پر ایک لڑکی میری طرف اپنی بانہیں اٹھائے سوگوار آنکھوں سے مرا دل کھینچتی ہوئے لپک رہی تھی۔

کسی نے کہا مسز چوہدری آپ سے ملنا چاہتی ہیں۔ 

میرے دل نے سسکیاں سنیں اس کے گرم گرم ہونٹ مرے کانوں کو چھو رہے تھے۔ آپ۔ نے بھی مرے ا باجی کو جلوا دیا۔ وہ گلے میں بانہیں ڈالے رو رہی تھی۔ آپ سحاب آنٹی ہیں نا۔ 

یہ راشد صاحب کی محبت تھی۔ ان کی سب سے چھوٹی بیٹی جس کے  میں کچھ کام نہ آ سکی۔ ان آنسوؤں سے کیا کام چلا جو ان کی بیٹی کی آنکھوں سے ابھی نکل رہے تھے اور جو میں اس روز گنوا چکی تھی۔ ا تنا ہی کہہ سکی۔ 

بیٹی تم ایک ٹیلیفون ہی اگر شیلا کو کر دیتیں یا پاکستان ابمیسی کو کہ میرے بابا کو نہ جلایا جائے۔۔ شہر یار بھی آئے لیکن خاموش چھپے پھرتے رہے۔ شیلا تو تمہاری استانی تھیں تم تو انہیں ہم سب سے بہتر  جانتی ہو۔ نہ جانے میں کیا کہے جا رہی تھی اس کی آواز ہلکی ہوتی گئی۔ 

’’آنٹی ہماری کیا چلتی شیلا آنٹی کے سامنے۔ اتنی دور بیٹھ کر میں کیا کر سکتی تھی سوائے رونے کے اور ابھی ابا ہوتے تو کہتے تمہیں سوائے رونے کے اور آتا ہی کیا ہے۔؟ ہم دونوں ہنس پڑے۔ وہی کھٹکے دار  ہنسی جو راشد صاحب کی خصوصیت تھی۔ وہی ذہین آنکھیں جو بھابھی بیگم راشد نے چرا کر اپنی چھوٹی بیٹی کو بخش دی تھیں۔ میں اس کے آنسو پونچھ رہی تھی اور ان آنکھوں سے پیچھے وہی آواز میرا پیچھا کر رہی تھی۔ ان کی پسندیدہ نظم جو انکو بہت پسند تھی جیسے راشد صاحب پڑھ رہے ہوں۔ ہم رات کی خوشبوؤں سے بوجھل اٹھے۔ 

’’ہم رات کی خوشبوؤں سے بوجھل اٹھے ‘‘

صبح کے سینے میں نیزے ٹوٹے ،  

 اور ہم رات کی خوشبوؤں سے بوجھل اٹھے !

جسم کے ساحل آشفتہ پر اک عشق کا مارا ہوا

انسان ہے آسودہ، مرے دل میں ، سر ریگ نہاں 

میں فقط اس کا قصیدہ خواں ہوں 

ریت پر لیٹے ہوئے شخص کا آواز بلند!

دور کی گندم و مے ، صندل و خس لایا ہے 

 تا ک کی شاخ پر اک قافلہ زنبوروں کا!

تاک کی شاخ بھی خوشبوؤں سے بوجھل اٹھی!

 کیسے زنبور ہمیشہ سے تمنا کے خداؤں کے حضور

سر بسجدہ ہیں ، مگر مشعل جاں لے کے ہر  اک سمت رواں !

جونہی دن نکلے گا اور شہر

 جواں میوہ فروشوں کی پکاروں سے چھلک اٹھے گا،  

میں بھی ہر سو ترے مژگان کے سفیروں کی طرح دوڑوں گا!

دن نکل آیا تو شبنم کی رسالت کی صفیں تہہ ہوں گی

راستے دن کے سیہ جھوٹ سے لد جائیں گے 

بھونکنا چھوڑ کے پھر کاٹنے لگ جائیں گے غم کے کتے 

 اور اس شہر کے دلشاد مسافر، جن پر

ان کے سایے سے بھی لرزہ طاری،  

پیکر خواب کے مانند سر راہ پلٹ جائیں گے 

رات یوں چاہا مجھے تو نے کہ میں فرد نہیں 

 بلکہ آزادی کے دیوانوں کا جمگھٹ ہوں میں 

 رات یوں چاہا تجھے میں نے کہ تو فرد نہ ہو

بلکہ آئندہ ستاروں کا ہجوم۔۔۔ 

صبح کے سینے  میں نیزے ٹوٹے 

اور ہم رات کی خوشبوؤں سے بوجھل اٹھے ،  

٭٭٭ 
نظیر اکبر آبادی
اس کے شرارِ حسن نے، شعلہ جو اک دکھا دیا
طور کو سر سے پاؤں تک، پھونک دیا جلا دیا
پھر کے نگاہ چار سو، ٹھہری اسی کے رو برو
اس نے تو میری چشم کو، قبلہ نما بنا دیا
میرا اور اس کا اختلاط، ہو گیا مثلِ ابر و برق
اس نے مجھے رلا دیا، میں نے اسے ہنسا دیا
میں ہوں پتنگِ کاغذی، ڈور ہے اس کے ہاتھ میں
چاہا اِدھر گھٹا دیا، چاہا اُدھر بڑھا دیا
تیشے کی کیا مجال تھی، یہ جو تراشے بے ستوں
تھا وہ تمام دل کا زور، جس نے پہاڑ ڈھا دیا
شکوہ ہمارا ہے بجا، مفت بروں سے کس لئے
ہم نے تو اپنا دل دیا، ہم کو کسی نے کیا دیا
سن کے یہ میرا عرضِ حالِ، یار نے یوں کہا نظیر
چل بے زیادہ اب نہ بک، تو نے تو سر پھرا دیا
***

محبت کی اک گم شدہ تفسیر
مسعود منور
مجھے معلوم ہے، اچھی طرح سے جانتا ہوں میں
فقط الفاظ میں رازِ محبت کو عیاں کرنا
بہت ہی چُلبلے اشعار میں، اُس کو بیاں کرنا
زیاں ہے، ایک دھوکا ہے
محبت کی یہ باتیں، کتنی بے معنی سی باتیں ہیں
وہ جھوٹے لوگ ہیں، اُن کی محبت جھوٹ ہوتی ہے،
جو تسبیحِ قلم پر عشق کی گردان کرتے ہیں
مگر جب اُنکی ذاتی زندگی میں جھانک کر دیکھو
تو وہ اپنے رویوں میں،
وہ اپنے رشتوں ناتوں میں
تعلق کے قضیوں میں
فقط،نفرت کے تاجر ہیں
وہ بے مہری کے آجر ہیں
محبت اور تسلیم و تپاک اور والہانہ پن
یہ دو طرفہ تعلق کے بہت اعلیٰ رظائف ہیں
کسی سے پیار سے ملنا،
ادب سے گفتگو کرنا،
بہت بے لوث ہو کر دوسروں سے رسم و رہ رکھنا
یہ پاکیزہ سعادت ہے
مگر دشوار اور پر پیچ سی روشن ریاضت ہے
یہ اک طرزِ عبادت ہے
بہت سے لوگ ایسے ہیں
جنھیں یہ وہم رہتا ہے
کہ شب کو ہم بدن ہونا ہی ترکیبِ محبت ہے
اگر ایسا ہی ہوتا تو وہ ساری ویشیائیں،
اور قحبائیں جو راتوں کو
بدن شو کیس میں رکھ کر دکاں اپنی چلاتی ہیں
محبت کی امیں ہوتیں
وہی ایروس کی اقلیم کی زہرہ جبیں ہوتیں
مگر ایسا نہیں ہے، اور دستورِ محبت سے
کسی کو آشنائی ہی نہیں ہے اس زمانے میں
محبت کے یہ دعویدار ہیں نفرت کے پیغمبر
مگر یہ زعم ہے اُن کو
کہ اُن پر عشق اک الہام کی صورت اُترتا ہے
وہ بے چارے بہت بھٹکے ہوئے ہیں راہِ اُلفت سے
اُنھیں معلوم ہی کب ہے
جہاں سچ مُچ محبت ہو وہاں پر ہُن برستا ہے
خُدا کے آسمانوں سے زمیں پر دھن برستا ہے
زرِ امن و اماں کی نرم بارش ہوتی رہتی ہے
مجھے معلوم ہے،اچھی طرح سے جانتا ہوں میں
٭٭٭

مَیں تمہیں چاہتا ہوں
حسن فرخ
چھوڑ کر سارے رشتوں کی پنہائیوں کو
بھول کر سانس کی آہٹوں کی خنک باریو ں کو
میں نے چُپ چاپ سو چا تمہیں
چپکے چپکے سے چاہا تمہیں ، دل کی گہرائیوں سے
میں تمہیں مانتا ہوں
چاہتا ہوں
سب سے بڑھ کر تمہیں چاہتا ہوں
خود سے بڑھ کر تمہیں چاہتا ہوں
کیوں کہ تم تو
مرے رت جگوں، خواہشوں اور خوابوں کا
اک خوبصورت ساتحفہ ہو
تم خوشبوؤں ، ناچتی گنگناتی
ہواؤں ، وفاؤں ، دعاؤں کی
سوغات ہو
سُرمئی شام، نیلے سمندر سے ابھری
مہکتی، بہکتی ہوئی رات ہو
زیرِ تعمیر گھر پر برستی ہوئی مست برسات ہو
بھولی بسری ہوئی بات ہو
یا کہ۔۔۔ پھر
چوکھٹوں سے پرے ، آہٹوں سے پرے
ایک خاموش اچانک ملاقات ہو
٭٭٭

یگانگت
حسن فرخ
کون ہوں میں ؟
تم تو شاید اک انسان ہو
یقیناً تم انسان ہو
پھر یہ مجھ میں منافق بھلا کون ہے؟
وہ بھی شاید تم ہی ہو
یقیناً تم ہی ہو
ورنہ چالیس
برسوں کی یکتائی ممکن کہاں تھی
ٹھیک ہے
پھر یہ مجھ میں درندہ بھلا کون ہے
وہ بھی شاید تم ہی ہو
یقیناً تم ہی ہو
ورنہ چالیس
برسوں کی یکجائی ممکن کہاں تھی
مان لیتا ہوں اس کو بھی
لیکن مجھ میں بھلا دوسرا کون ہے؟
وہ بھی
یقیناً تم ہی ہو
ورنہ چالیس
برسوں کی دار ائی ممکن کہاں تھی
مگر میَں کہاں ہوں، کون ہوں میَں
یہ سب کیوں مرے جسم اور روح میں جذب ہیں
اور اگر ہیں؟
تو میَں
میں کہاں ہوں
***
بے اماں لمحوں کا کرب
سرمد خاں
(سرمد خان جنوبی افریقہ اگست ۲۰۰۹ء میں جنوبی افریقہ میں ایک حادثے میں جاں بحق ہو گئے۔ ان کی شاعری کی ایک مثال اس بار شامل کی جا رہی ہے)
بے اذاں فجر کی مانند
بے وجد و وجداں جسم و روح کی مانند
بڑی ساکت ہے حیات آج کی صبح
سکوت ہے
عجب سکوت ہے
جیسے !
موت میں پنہاں ہو زندگی سکوت کی مانند
دعا ، آج کی دعا !
کیا مانگوں سجدے سے قبل
پوچھوں تو کیا پوچھوں ؟
گرد و خاک سے
نہ کوئی چیخ ہے
نہ ہی آہ و فغاں کوئی
نہ ہی سر ہے کوئی اور نہ سر بریدہ خواب
تو وہ شب کیا ہوئی
اور کیا ہوئے وہ خواب
نور کی لپٹوں میں ہوئے وہ چہرے بے حجاب
اے مری ہم رقص زندگی !
جاں ہے تو میری مگر جاں بھی نہیں
تجھ سے ملنے کا اب کوئی گماں بھی نہیں
لخت لخت بدن ہوں میری جاں
میرے دامن میں تیرے لئے
اب کوئی اماں بھی نہیں
***
سمندر کی بات بھی سُنو!
طاہر اسلام گورا
تُم تو بگلوں کی طرح ٹھنڈے پانی پر تیر نہیں سکتے
اور پھر پر پھڑپھڑا کے تیز یخ ہواؤں میں اُڑ نہیں سکتے
تُم تو تین سویٹر پہنے سمندر کنارے خشک پتھر پر بیٹھے سارا منظر دیکھ رہے ہو
تُم جب رُت بدلی ہے تو سمندر کنارے آئے ہو
دیکھنا دستانوں سے باہر تمہارے ہاتھ اس نظم کو لکھتے جم نہ جائیں
اپنے بیگ سے ٹوپی نکال سر پر لے لو
تمہاری داڑھی کے بال سردی سے ہنس رہے ہیں
ابھی تو برف گرنے کے دن نہیں آئے
تُم کیا بگلوں کو حیرت سے دیکھ رہے ہو
یہ تو تُمہاری آنکھوں کے سامنے اُڑتے ہیں
اور دور پانی میں اُتر کر پھر خود کو پانی کے حوالے کر دیتے ہیں
یہ بگلے اس طرح تیرتے ہیں جس طرح اُڑتے ہیں
بگلے اپنے آپ کو پانیوں کے حوالے کر دیتے ہیں،ہواؤں کے سُپرد کر دیتے ہیں
تُم اُن کو ٹھنڈے پانیوں پر تیرتے
اور یخ ہوا میں اُڑتے دیکھ کر سردی سے دُہرے ہوئے جاتے ہو
وہ دیکھو دُور بادبانی کشتی پانی کو پرکار کی طرح کاٹتی چلی جا رہی ہے
اُس پرکار سے پرے دور آسمان پانی کے ساتھ گُنبد بناتا نظر آتا ہے
یہ سب کُچھ تُمہاری آنکھ کے لئے دھوکہ ہے،حقیقت کُچھ اور ہے
چھوڑو حقیقت کو،تُم تو سمندر کو دیکھنے یعنی مُجھے دیکھنے آئے ہو
تُم تو قدرت کا یعنی نیچر کا تماشہ کرنے آئے ہو
تُم قدرت کا تماشہ دیکھنے کی اتنی تاب نہیں رکھتے
جاؤ جا کر کافی پیو
اور اس سنسان یخ کنارے سے اُٹھ کر دور ٹہلتے لوگوں میں جا ملو
***
بول مولا کُچھ تو بول
طاہر اسلام گورا
بول مولا کُچھ تو بول
تیرا بندہ تو بول بول کے تھک گیا
تو کچھ بولتا ہی نہیں
تیرا بندہ تجھ سے گہرا سچ مانگتا ہے
تو کچھ بتاتا ہی نہیں
تو کچھ بولتا ہی نہیں
تیرا بندہ تیرے سامنے یوں گڑگڑاتا ہے
جیسے بچہ باپ کی لاش کے سامنے گڑگڑاتا ہے
بچہ باپ کی لاش کے سامنے روئے چلا جاتا ہے
مَرے باپ کو بار بار جھنجھوڑتا ہے
مَرا باپ کچھ نہیں بتاتا
مولا تو بھی کچھ نہیں بتاتا
تیرے اونچے اونچے درخت سرد تیز ہواؤں میں جھولتے ہیں
تیری ہلتی زمین زلزلہ لاتی ہے
تیرے سمندروں کے پانی سب کچھ بہا لے جاتے ہیں
لیکن تو خود کچھ نہیں بتاتا
تو خود کیوں نہیں بولتا
تو اپنے بندے کو بتا کہ تو زندہ ہے
تو اپنے بندے کو حوصلہ دے کہ تو مَرے باپ سے مختلف ہے
تو موت سے مختلف ہے
***
ایک نظم
عمران شناور
خلا میں‌ غور سے دیکھوں
تو اک تصویر بنتی ہے
اور اس تصویر کا چہرہ
ترے چہرے سے ملتا ہے
وہی آنکھیں‘ وہی رنگت
وہی ہیں‌ خال و خد سارے
مری آنکھوں سے دیکھو تو
تجھے اس عکس کے چہرے پہ
اک تل بھی دکھائی دے
جو بالکل تیرے چہرے پہ
سجے اُس تل کے جیسا ہے
جو گہرا ہے
بہت گہرا
سمندر سے بھی گہرا ہے
کہ اس گہرائی میں اکثر
شناور ڈوب جاتا ہے
***
نظمیں
پروفیسر خالد سعید
(۱)
چاہنا اور چاہے جانا… ایک بڑی دولت
جوہر کسی کے نصیب میں کہاں ؟
(۲)
لمحے … مہکتے رہے، مہکاتے رہے
اور پھر اڑ گئے
(۳)
غلط فہمی … شیشے میں پڑا بال
جو وقت کے ساتھ تڑخ میں بدل جاتا ہے
شیشہ ٹوٹ جاتا ہے
(۴)
قاعدہ ہے:
کہ مجرم کو اس کا جرم سنایا جاتا ہے
تب جا کے سزا دی جاتی ہے
میں وہ شخص …
جسے جرم اس کا سنایا گیا نہ صفائی کا موقع دیا گیا
بس سزا دی گئی
(۵)
غزالی نے کہا تھا:
جذبہ کوئی بھی بے مصرف نہیں
خدا کے ودیعت کردہ ہیں یہ
مجھے بھی یقیں ہے کہ میں نے تو جھیلی ہے نفرت
اے نفرت! ترا شکریہ
کہ تو نے مجھے غم کی دولت عطا کی
نہ دل میرا ہوتا گداز
نہ آنکھوں کو ملتا خزانہ کوئی
(۶)
بچہ کوئی گرتا ہے، ماں لپک کر اٹھا لیتی ہے
چمکارتی ہے، اس کی خراش پہ اپنے لب رکھ دیتی ہے
بچہ کھلکھلا اٹھتا ہے
(۷)
دوست کوئی گرتا ہے، زخمی ہو جاتا ہے
بڑھ کے دوست اُٹھا لیتے ہیں
کوئی تو باتوں کا مرہم رکھتا ہے
کوئی دھپّا دھول لگاتا ہے
پھر بھی بھر جاتا ہے زخم
(۸)
میداں میں کھلاڑی چوٹ کوئی کھا کے گرتا ہے
ٹیم کا ڈاکٹر دوڑ کے آئے، اسپرے کرتا ہے
بجھ جاتا ہے درد
اور کھلاڑی کھیل میں پھر سے شامل ہو جاتا ہے
(۹)
لیکن کوئی جب
اپنی ہی نظروں سے گر جاتا ہے
شور شرابا ہوتا ہے نہ ہنگامہ
چوٹ دکھائی دیتی ہے نہ زخم کوئی
کوئی آتا ہے نہ اُٹھاتا ہے
گرنے والا … بس پڑا رہ جاتا ہے
اور سسکتا رہتا ہے
***

شاعری
غزل
سعید
دیارِ خواب میں کب تک سراب دیکھوں میں
قریب ہو کہ تجھے بے حساب دیکھوں میں
ترے سبب مری شب کا مطالعہ بھی گیا
نگاہ تجھ سے ہٹے تو کتاب دیکھوں میں
کھُلا ہے جب سے ترے حسن کا فسوں مجھ پر
سراب و سنگ میں ہر سُو گُلاب دیکھوں میں
ترے بغیر خوشی جشنِ رایٔگانی ہے
تُو ہم سفر ہو تو ہنس کر عذاب دیکھوں میں
یہ داغ داغ سے چہرے نہیں الگ مجھ سے
کسے چھپاؤں کسے بے نقاب دیکھوں میں
مرے ستاروں میں جیسے یہ روگ لکھا ہے 

جہاں بھی جاؤں سفر کا عذاب دیکھوں میں
تمام عمر صلیبوں پہ رات کر کے سعیدؔ
مجھے یہ اِذن ہوا ہے کہ خواب دیکھوں میں
٭٭٭
غزل
سید اعجاز شاہین
تری جبیں پہ درخشاں ہے جو ستارۂ رنگ
وہ روشنی کا حوالہ وہ استعارۂ رنگ
ادھر ہجومِ گل و یاسمن ہے غمزہ طراز
فلک سے قوس و قزح کے  ادھر  اشارۂ رنگ
جو ذکر خلد کی آیات کی کروں تفسیر
تمہی صحیفۂ خوشبو تمہی  سپارۂ رنگ
نہ ہو جو رنگ تو بے کیف ہیں یہ ارض و سما
افق سے  تا بہ افق ہے فقط ا جارۂ رنگ
تو رنگ ریز،تو رنگ آفریں تو رنگ شناس
معاشِ حسن بھی تو ہے ،تو ہی گذارۂ رنگ
یہ شعلہ پوش زمینیں ، یہ خونچکاں دریا
ہے آج سینۂ گیتی پہ کیا نظارۂ رنگ
٭٭٭
غزلیں
فیض عالم بابرؔ
فنِّ شکست و ریخت کا فیضان ہے بہت
ہم کو شعورِ ذات کا عرفان ہے بہت
بکھرا ہوا ہے عکس اُسی کا اِدھر اُدھر
آئینہ توڑ کر وہ پریشان ہے بہت
لگتا ہے آگہی کے عذابوں میں مبتلا
وہ شخص اپنے آپ سے انجان ہے بہت
اِس بار میری جنگ ہے خود اپنی ذات سے
اِس بار ہار جانے کا امکان ہے بہت
اے دوست ! زندگی سے تُو مایوس ہے اگر
مرنے کا میرے دل میں بھی ارمان ہے بہت
جس راستے پہ اجنبی قدموں کے ہوں نشاں
اُس راستے پہ چلنے میں نقصان ہے بہت
بابر ا کیلے رات کو نکلا نہیں کرو
امن و اماں کا شہر میں فقدان ہے بہت
***
جب سمندر مجھے ساحل پہ کہیں پاتا ہے
پیر چھونے کے لیے دوڑ ا چلا آتا ہے
جب مسافر کوئی صحرا میں بھٹک جاتا ہے
راستہ اک نئی منزل کا نکل آتا ہے
اُس کی آنکھوں میں مجھے دیکھ کے جو آتا ہے
میری آنکھوں کو وہی رنگ بہت بھاتا ہے
روز کرنیں مرے کمرے میں چلی آتی ہیں
روز سورج کوئی پیغام نیا لاتا ہے
جس نے رکّھا ہے سُکھی جگ میں ہمیشہ مجھ کو
ایک بھگوان ہے اور ایک مری ماتا ہے
اب تو اُس شخص سے اتنا ہے تعلّق باقی
راہ چلتے ہوئے ملتا ہے بچھڑ جاتا ہے
اپنی منزل کا نشاں بھول نہ جانا بابر
راستہ ہر کوئی منزل کی طرف جاتا ہے
***
غزلیں
آصف شہزاد
اے دوست مجھے اپنے خیالوں کی روانی دے جا
تو بھر نہ سکے ایسا کوئی زخم نشانی دے جا
جو باعثِ توقیر بھی ہو تیرے لئے میرے لئے
دنیا کو رہے یاد وہ اُلفت کی کہانی دے جا
اغیار بھی راضی رہیں اپنے بھی رہیں خوش تجھ سے
اپنوں کو تو پیغام ہی غیروں کی زبانی دے جا
کھو دیتے ہیں الفاظ معانی کے بغیر اپنا وجود
بے جان میرے لفظ ہیں لفظوں کو معانی دے جا
ثابت یہ ہوا حسن سے ہے قوتِ گفتار فسوں
کہنے لگے لے حسن مگر شعلہ بیانی دے جا
***
دیکھا ہے پہلی بار جہانِ خراب میں
عالم فدا ہے دیکھ کے اُس کو شباب میں
مستی سرور و کیف ، نشہ اور بے خودی
اُس کی نظر میں ہے جو نہیں ہے شراب میں
گھر سے نکل تو جائیں گے جائیں گے ہم کہاں
اتنا سا ہے سوال تمہاری جناب میں
اے مَہ جبین تم تو تصور سے بھی ہو خوب
دیکھا نہیں حسین کوئی تم سا خواب میں
دنیا کے ذرے ذرے میں جلوہ اُسی کا ہے
بادِ صبا میں ہے تو کبھی وہ گلاب میں
خوشیاں بکھیرتے ہیں مگر غم زدوں میں یہ
ویسے تو چند تار ہیں چنگ و رباب میں
دیکھے کوئی تو صاف ہے آنکھوں کے سامنے
شہزاد زندگی کی حقیقت حباب میں
***
طبیعت پریشاں ہے آئے کوئی
نہ زخموں پہ مرہم لگائے کوئی
رموزِ محبت سے واقف ہیں ہم
ہمیں کیوں سلیقے سکھائے کوئی
ہیں محروم ہم گریۂ عشق سے
ہمیں ہجر دے کر رُلائے کوئی
مرے دل میں حسرت یہ مدت سے ہے
محبت سے مجھ کو بلائے کوئی
علاقہ جو خوشبو کا پھولوں سے ہے
تعلق وہ مجھ سے بنائے کوئی
نہ مجنوں ، نہ فرہاد ہم عشق میں
نہ شہرت ہماری بڑھائے کوئی
***
غزلیں
سلیمان جاذب
برسوں کا شناسا ، بھی شناسا نہیں‌لگتا
کچھ بھی پَسِ ہجراں مجھے اچھا نہیں لگتا
کر لوں میں یقیں کیسے کہ بدلہ نہیں کچھ بھی
لہجہ ہی اگر آپ کا لہجہ نہیں لگتا
اک تیرے نہ ہونے سے ہوا حال یہ دل کا
بستی میں کوئی شخص بھی اپنا نہیں لگتا
کاغذ سے وہ مانوس سی خوشبو نہیں آئی
یہ خط تو ترے ہاتھ کا لکھا نہیں لگتا
آنکھوں میں میری اس لئے جاذب یہ نمی ہے
سوکھا ہوا دریا مجھے اچھا نہیں لگتا
۔۲۔
زندگی اک نصاب ہے با با
عمر بھر کا عذاب ہے بابا
روح میں درد یوں سمویا ہے
روز و شب اضطراب ہے بابا
بے وفا تو چلے ہی جاتے ہیں
تیرا جانا عذاب ہے بابا
تونے ایسا سوال پوچھا ہے
جس کا الجھا جواب ہے بابا
میری آنکھوں میں بس گیا ہے چمن
تیرا چہرا گلاب ہے بابا
***
غزل
اقبال طالبؔ

(مرحوم استادِ محترم ذکا ؔصدیقی کی یاد میں)
عذاب آئے کچھ ایسے کہ ہم بکھر سے گئے
وہی اداس درو بام ہم جدھر سے گئے
نشاطِ محفلِ یاراں میں اس قدر الجھے
فرازِ علم و ہنر اپنی رہگزر سے گئے
خدا کو بھول گئے مشرکوں کی صحبت میں
نتیجہ دیکھا دعاؤں کے بھی ثمر سے گئے
بچھڑ کے اپنے مدارس سے در س گا ہوں سے
جمود ایسا جہاں تھے وہیں ٹہر سے گئے
نگاہ پڑ تے ہی آقا تمہارے روضہ پر
دکھی جو لوگ تھے وہ کس قدر نِکھر سے گئے
میں رو رہا تھا کھڑ ا قرطبہ کی مسجد میں
کہاں سے آئے تھے ہم کس طرح کدھر سے گئے
دیارِ غیر میں آنے کا یہ ثمر پایا
کہاں کے نام و نصب ہم تو اپنے گھر سے گئے
پڑ ھا ہے دل سے کلامِ ذکا ؔ کو جب طالبؔ
شعورِ شعر و سخن پھر مرے نکھر سے گئے
***
غزلیں
ستار صدیقی
کام ہر دن نئے اوزار پرانے میرے
بوجھ ہے حد سے سوا اور یہ شانے میرے
مٹھیاں دستِ تمنا کی کھلی ہیں کب سے
ساعتیں آئیں گی کب قرض چکانے میرے
اس نے خود توڑ دیئے تھے سبھی آئینے مگر
سر پہ الزام دھرے لغزش پانے میرے
دیکھ کر روشنی چندھیا گئی ہوں گی آنکھیں
صبح آئی تھی چراغوں کو بجھانے میرے
کوئی بھی ساتھ مرا چھوڑنے راضی نہ ہوا
عیش و آرام ہیں دونوں بھی دوانے میرے
اس کو غم مجھ سے بچھڑنے کا ستائے گا بہت
زندگی بیٹھ کے روئے گی سرہانے میرے
کی تھی کوشش کہ سلجھ جائیں ، الجھتے ہی گئے
مسئلے کر دیئے حل دستِ دعا نے میرے
مصلحت تھی، کوئی تدبیر تھی ، یا چال تھی کوئی
پھر عدو آئے تھے کیوں پاؤں دبانے میرے؟
وہ تھیں جب پاس تو میں آیت صد معنی تھا
وہ نہیں پاس تو کچھ بھی نہیں معنے میرے
***
چہرہ بھی ہوں ، بدن بھی ہوں ، میں آئینہ بھی ہوں
سر سے کبھی اتر نہ سکے ، وہ نشہ بھی ہوں
مشکل پسند بھی ہوں ، میں مشکل کُشا بھی ہوں
اے لڑکھڑاتی زندگی ، تیرا عصا بھی ہوں
میں سایہ دار  پیڑ بھی ہوں ،تیز دھوپ بھی
ہوں میں طبیبِ درد بھی، اور لادوا بھی ہوں
خوشبو کو کچھ خبر ہے ، نہ پھولوں کے سائے کو
میں اک نیا خیال ہوں ، اور لاپتا بھی ہوں
تاریخ کی کتاب مرا ، روزنامچہ
غازی بھی میں بنا کبھی کٹ کر گرا بھی ہوں
بالشت سے نہ ناپو، نہ تولا کرو مجھے
جتنا دکھائی دیتا ہوں ، اس سے سوا بھی ہوں
ٹیڑھی لکیرو! کاٹو نہ تم راستہ مرا
میں خطِ مستقیم بھی ہوں ، دائرہ بھی ہوں
ڈھونڈو نہ حرف و ظرف میں تم خامیاں کہ میں
اک ’’ آسماں نظر’‘ کی نظر میں رہا بھی ہوں
دیکھو نہ غیر جان کے میری طرف ، کہ میں
’’ حرف خلوص’‘ بن کے دلوں میں رہا بھی ہوں
دیتا ہوں بار بار سزا، اپنے آپ کو
بندہ بھی میں خدا کا ہوں ،اپنا خدا بھی ہوں
پڑھتے ہیں لوگ شعر مرے ، اشتیاق سے
میں اپنے آس ، پاس بھی ہوں ، جا بجا بھی ہوں
***
مطالعہ
مولانا ابوالکلام آزاد ،فکر و عمل کے چند زاویے : ایک مطالعہ
مصنف: ڈاکٹر وہاب قصر مبصر:ڈاکٹر محمد نسیم الدین فریس
مولانا آزاد کی صحافتی زندگی کا ایک اہم سنگ میل ماہنامہ ’’لسان الصدق’‘ بھی ہے جسے انہوں نے 1903ء میں کلکتے سے جاری کیا تھا جب کہ ان کی عمر صرف پندرہ سال تھی۔اس رسالے کی اجرائی کے مقاصد میں ایک اہم مقصد ترقی اردو بھی تھا۔ پروفیسر وہاب قیصر نے مضمون ’’مولانا آزاد لسان الصدق اور فروغ اردو’‘ میں لسان الصدق کے قدیم شماروں کے ان مضامین کو موضوع بحث بنایا ہے جن میں مولانا آزاد نے اردو کی اس وقت کی صورت حال، اہل اردو میں علمی کتابوں کے ذوق ، مطالعہ کی کمی، انجمن ترقی اردو کے تراجم اور اردو میں جدید علوم کے تراجم کے فقدان جیسے مسائل پر گفتگو کی ہے۔ فاضل مضمون نگار نے مولانا آزاد کے مضمون ترقی اردو اور تراجم علوم و فنون کا سلسلہ نمبر (1) سے ایک اقتباس دیا ہے۔ جس کا آخری حصہ آج بھی اتنا ہی درست اور اہم ہے جتنا اس زمانے میں تھا۔
’’اردو زبان جب ہی ترقی کر سکتی ہے اور علمی زبان بن سکتی ہے جب کہ اس میں باضابطہ تراجم علوم و فنون کا سلسلہ قائم کیا جائے۔ جدید علوم کے ہر صیغے میں مبسوط اور جامع کتابیں ترجمہ کی جائیں ، علوم و فنون کا کوئی پہلو یورپ کی زبانوں میں ایسا نہ ہو جس کا اردو میں ترجمہ موجود نہ ہو۔ جب تک اردو میں ایسا منظم سلسلہ قائم نہ ہو گا اس کی علمی ترقی محال ہے۔’‘
مولانا آزاد اپنے صحافتی سفر کے دوران جن رسائل سے وابستہ ہوئے ان میں ’’الندوہ’‘ بھی شامل ہے۔ ’’الندوہ’‘ دار العلوم ندوۃ العلما کا ترجمان تھا۔ اس کے موسس و مدیر مولانا شبلی نعمانی تھے۔ مولانا آزاد کی غیر معمولی علمی لیاقت دیکھ کر مولانا شبلی نے انہیں ’’الندوہ’‘ کی مجلس ادارت میں بحیثیت نائب مدیر شامل کیا۔ مضمون ’’مولانا آزاد اور ’’الندوہ’‘ میں پروفیسر وہاب قیصر نے ’’الندوہ’‘ سے مولانا آزاد کی وابستگی کے پس منظر پر روشنی ڈالی ہے اور ’’الندوہ’‘ کی فائلوں سے ان مضامین کی فہرست تیار کی ہے جو مولانا آزاد نے ’’الندوہ’‘ سے وابستگی کے زمانے میں لکھے تھے۔ مولانا آزاد کے ان مضامین میں ایک مضمون ’’یوروپ میں گونگوں کی تعلیم’‘ بھی ہے ‘‘ جس میں مولانا آزاد نے گنگ کے اسباب و علل کے بارے میں سائنسی تحقیقات اور گونگوں میں تعلیم کے میدان میں یوروپ کی ترقیات کی تفصیل دی ہے۔ پروفیسر وہاب قیصر نے اسی مضمون کو موضوع بحث بنایا ہے۔ فی الواقع اردو میں یہ ایک اچھوتے موضوع پر ایک انوکھا مضمون ہے۔ اسی لیے پروفیسر وہاب قیصر نے بجا طور پر لکھا ہے ’’میرا یہ احساس ہے کہ شائد ہی کسی مضمون نگار نے اس عنوان پر اردو میں خامہ فرسائی کی ہو۔’‘

زیر تبصرہ کتاب کا اگلا مضمون ’’مولانا آزاد کی انشائیہ نگاری’‘ ہے۔ پروفیسر وہاب قیصر کا احساس ہے کہ ’’مولانا آزاد کی انشائیہ نگاری کا جب بھی اور جہاں بھی ذکر آیا ہے تو صرف غبار خاطر کے مکتوبات ہی کو پیش کیا جاتا رہا ہے جب کہ سنجیدگی سے ان کی تحریروں کا جائزہ لیا جائے تو پتہ چلے گا کہ ان کی کئی ایک تحریریں ایسی ہیں جن میں انشائیہ نگاری اور اس کے عناصر واضح طور پر موجود نظر آتے ہیں۔ فاضل مصنف نے اپنے دعوے کے ثبوت میں مولانا آزاد کے مضامین ’’مبادلہ سینن’‘ اور ’’النوم۔۔۔ نیند کی حقیقت’‘ اور ان کی تصنیف تذکرہ کے مختلف اقتباسات پیش کیے ہیں جن میں انشایئے کے اوصاف پائے جاتے ہیں۔ مولانا آزاد کی انشائیہ نگاری کے سلسلے میں یہ مضمون غور و فکر کی نئی سمت وا کرتا ہے۔
پیش نظر کتاب کے اگلے چار مضامین داخلی اعتبار سے مربوط ہیں۔ پہلے مضمون میں مولانا آزاد کی ترجمہ نگاری کا جائزہ لیا گیا ہے اور ان کے مترجمہ مضامین و کتب کے نام دیئے گئے ہیں۔ ترجمہ کے عمل میں مترجم کے لیے سب سے کٹھن مسئلہ علمی اصطلاحات کے ترجمہ اور اصطلاحات سازی کا ہوتا ہے۔ دوسرے مضمون ’’مولانا آزاد اور علمی اصطلاحات’‘ میں مولانا آزاد کی وضع کردہ اصطلاحات پر روشنی ڈالی گئی ہے۔ مولانا آزاد نے سائنسی مضامین کے ترجمے میں بہت سی علمی اصطلاحات کے اردو متبادل وضع کیے تھے۔ ان کی بنائی ہوئی بعض اصطلاحات آج بھی چلن میں ہیں لیکن بعض رائج نہ ہو سکیں۔ جیسے ایکس ریز کے لیے انہوں نے ضو غیر مرئی! شعاع غیر مرئی کی اصطلاح بنائی تھی لیکن یہ چل نہیں سکی۔ اس کے بجائے دار الترجمہ جامعہ عثمانیہ کی اصطلاح لا شعاعیں رائج ہو گئی۔ لیکن جرنلسٹ کے لیے ان کی گھڑ ی ہوئی اصطلاح صحافی رائج ہو گئی۔ Colonialism کے لیے ان کی اصطلاح ’’استعمار’‘ چل پڑ ی لیکن Function کا متبادل وظیفہ نہیں چل سکا۔ آج کل اس کے لیے تفاعل کی اصطلاح استعمال کی جا رہی ہے۔ Spectroscope کے لیے ان کی اصطلاح ’’رنگ نما’‘ عام نہ ہو سکی۔ بعد کے دور میں اس کے لیے دار الترجمہ کی اصطلاح طیف نما عام ہو گئی۔ Mutation کے لیے مولانا آزاد نے ’’التحول الفجائی’‘ کی ترکیب وضع کی جو رائج نہ ہو سکی۔ اس کے لیے قلب ماہیت کی اصطلاح دکن میں رائج ہے۔ Fibre کے لیے مولانا کا تجویز کردہ لفظ ریشے چلن میں آ گیا لیکن بندرگاہ کے لیے ان کی تجویز کردہ اصطلاح بحری ایستگاہ رائج نہ ہو سکی۔ پیش نظر کتاب میں اس سلسلے کا تیسرا مضمون ’’مولانا آزاد اور سائنسی علوم’‘ ہے جس میں مصنف نے یہ دکھایا ہے کہ سرسید کی تصنیفات کی معرفت مولانا آزاد کو علوم جدیدہ سے دلچسپی پیدا ہوئی۔ وہ ان علوم سے متعلق کتابیں چاہے وہ اردو ، عربی اور فارسی میں ہوں یا انگریزی میں حاصل کرتے اور ان کا بغور مطالعہ کرتے۔ وہ اپنے احباب سے خط لکھ کر دریافت کرتے کہ انگریزی میں سائنس کی جو کتابیں لکھی گئی ہیں ان کے اردو تراجم کہاں مل سکتے ہیں۔
سائنس سے ان کی دلچسپی اور اس علم کی کتابوں کے کثرت مطالعہ کے سبب مولانا آزاد کی تحریروں میں سائنسی اصولوں اور سائنسی حقائق کے بکثرت حوالے ملتے ہیں چاہے وہ تذکرہ ہو یا غبار خاطر۔ انہوں نے بے شمار مسائل کا حل سائنسی علوم کی روشنی میں تلاش کرنے کی کوشش کی ہے۔ اگلے مضمون ’’مولانا آزاد کے سائنسی مضامین’‘ میں وہاب قیصر نے مولانا آزاد کے سائنسی مضامین کا بھر پور جائزہ لیا ہے۔ مولانا آزاد کے سائنسی مضامین لسان الصدق، ’’الندوہ’‘ خدنگ نظر’‘ الہلال اور البلاغ میں شائع ہوئے۔ ان مضامین میں ضوء غیر مرئی، پانی، قدرت الٰہی کا عجیب نمونہ’‘ ریڈیم، لاسلکی کا راز، جے سی بوس، روح نباتات اور احساس، زمین پر کائنات حیات کا آغاز، شراب کا اثر حیوانات پر، خطرناک مکھی، برقی مچھلیاں وغیرہ اہم ہیں۔ ان مضامین کی کیفیت یہ ہے کہ مولانا آزاد مضمون کا مواد انگریزی سے لیتے ہیں لیکن متن میں احادیث اور قرآنی آیات کے اضافے سے مضمون کو دلچسپ بنا دیتے ہیں۔
پیش نظر کتاب کے بعد کے تین مضامین ’’الہلال اور تحریک آزادی’‘ ، ’’خطبات آزاد اور جدو جہد آزادی’‘ اور ’’قول فیصل، جدو جہد آزاد کی ایک تحریر’‘ بھی اصلاً ایک مرکزی موضوع تحریک آزادی سے ہم رشتہ ہیں۔ ان میں مصنف نے ہندوستان کی جدو جہد آزادی میں مولانا آزاد کے مشہور زمانہ اخبار الہلال، مولانا کے خطبات اور ان کے تاریخی عدالتی بیان، قول فیصل کے اثرات و مضمرات کا جائزہ لیا ہے۔ علاوہ ازیں مضمون ’’مولانا آزاد کا سیاسی تدبر’‘ بھی اسی سلسلے کی ایک کڑی ہے۔ جس میں مصنف نے یہ دکھایا ہے کہ 1905ء میں تقسیم بنگال کی مخالفت کرنا، ہندوستانی مسلمانوں کو جدو جہد آزادی میں شمولیت کی دعوت دینا، کانگریس میں شرکت کرنا۔ 1938 میں کانگریس کی صدارت کے لیے سبھاش بابو سے مقابلے سے گریز کرنا، 1946ء میں کانگریس کی صدارت سے مستعفی ہو کر جواہر لال کا نام تجویز کرنا اور تقسیم ہند کی مخالفت کرنا یہ مولانا آزاد کے کچھ ایسے فیصلے ہیں جن کی اہمیت اور دور رس اثرات کا اندازہ آج بخوبی کیا جا سکتا ہے۔ ان فیصلوں سے مولانا آزاد کی اصابت رائے ، سیاسی تدبر، دور اندیشی اور ذہانت کا پتہ چلتا ہے۔
اس کتاب کے اگلے دو مضامین مولانا آزاد کی دو کتابوں غبار خاطر اور کاروان خیال کے مطالعے پر مبنی ہیں۔ پہلے مضمون میں غبار خاطر کے متعلق مختلف نقادوں کی آراء کا جائزہ لیا گیا ہے اور دوسرے مضمون میں مولانا کے مکاتیب کے مجموعے کاروان خیال کا تعارف کراتے ہوئے اس کے مشمولات کے حوالے سے ڈاکٹر سید عبداللہ کے اس خیال کی نفی کی گئی ہے کہ غبار خاطر کے خطوط فرضی مکتوب الیہ کے نام فرضی خطوط ہیں۔ اسی طرح رشید احمد صدیقی کے اس قیاس سے بھی اختلاف کیا ہے کہ غبار خاطر کے خطوط مولانا آزاد نے خود اپنے ہی نام لکھے ہیں۔ وہاب قیصر کا ادعا ہے کہ غبار خاطر کے خطوط مولانا حبیب الرحمن شیروانی کے نام ہیں۔ زیر نظر کتاب کے اگلے مضمون مولانا آزاد اور فنی تعلیم میں مصنف نے سائنسی اور تکنیکی تعلیم سے مولانا کی دلچسپی اور ملک میں اس کے فروغ کے لیے بحیثیت مرکزی وزیر تعلیم مولانا کی خدمات کا سیر حاصل جائزہ لیا ہے۔
اس کتاب کا ایک اہم مضمون مولانا آزاد، قرآن اور سائنس’‘ ہے۔ اس مضمون میں مصنف نے قرآنی آیات کی تشریح و وضاحت کے لیے سائنس کی تحقیق و انکشافات سے استدلال و استفادے کے مسئلے میں مولانا آزاد کے نقطہ نظر اور ترجمان القرآن کے حوالے سے ان کے طرز عمل کو واضح کیا ہے۔ مولانا آزاد کے موقف پر روشنی ڈالتے ہوئے فاضل مصنف نے لکھا ہے
’’اکثر مفسرین نے کائنات، نظام شمسی، زمین اور پھر زمین پر حیات کے وجود میں آنے سے متعلق سائنسی نظریات کا بے دریغانہ استعمال کیا ہے۔ مولانا آزاد اس کی ممانعت ان الفاظ میں کرتے ہیں ‘‘ آگے انہوں نے ترجمان القرآن سے ایک اقتباس نقل کیا ہے جس میں مولانا آزاد نے اس بات پر زور دیا ہے کہ نظریات بدلتے رہتے ہیں۔ اسی لیے قرآنی آیات کی تشریح میں ان سے استدلال درست نہیں ہے۔ لیکن ہمارا خیال ہے کہ مولانا آزاد نے سائنسی تحقیقات سے مکمل اغماض بھی نہیں برتا ہے۔ چنانچہ کرہ زمین کی آفرینش اور تخلیق آدم کے سلسلے میں وہ نظریہ ارتقاء کے قائل نظر آتے ہیں حالانکہ یہ نظریہ خود مغرب میں متنازعہ فیہ ہے۔
مضمون ’’ترجمان القرآن کی چند لفظیات سے تعبیرات اور تشریحات’‘ ایک اچھوتا مضمون ہے جس میں مصنف نے نہایت محنت اور ژرف بینی کے ساتھ آزاد کی تصنیف ترجمان القرآن سے ایسے خاص الفاظ اکٹھے کیے ہیں جن کی تفسیری تعبیر عام طور پر لیے جانے والے معنی سے مختلف ہے۔ ان الفاظ میں عربی الفاظ مثلاً اللہ، جزیہ، رب اور حمد وغیرہ کے ساتھ اردو الفاظ سچائی اور کمائی بھی شامل ہیں۔
آخری مضمون کتاب کے اصل موضوع سے راست تعلق نہیں رکھتا لیکن اس میں فاضل مصنف نے مولانا آزاد کی تعلیمی خدمات، اردو زبان کے فروغ اور مادری زبان میں تعلیم کی اہمیت ترجمہ، ٹیکنیکل تعلیم اور تعلیم نسوان کے بارے میں مولانا آزاد کے خیالات پیش کیے ہیں۔ ان موضوعات پر مولانا آزاد کے خیالات کے پس منظر میں فاضل مصنف نے مولانا آزاد نیشنل اردو یونیورسٹی کے قیام ، اس کے اغراض و مقاصد اور گذشتہ دہے کے دوران اس جامعہ کی ترقی پر روشنی ڈالی ہے۔ اور یہ بتایا کہ مولانا آزاد کے فکر و عمل اور قومی جامعہ اردو کی کارکردگی میں مطابقت پائی جاتی ہے۔
مختصر یہ کہ انیس مضامین پر مشتمل یہ کتاب مولانا ابوالکلام آزاد کی ہمہ رخی شخصیت کی مختلف اور متنوع جہتوں کو روشنی میں لاتی ہے۔ کتاب کے مطالعے سے اندازہ ہوتا ہے کہ پروفیسر وہاب قیصر نے یہ مضامین محض رسماً نہیں لکھے بلکہ انہیں مولانا آزاد کی شخصیت سے گہرا انس اور ذہنی و جذباتی وابستگی ہے۔ کتاب کے ہر مضمون سے مولانا آزاد سے ان کی عقیدت اور لگاؤ کا اظہار ہوتا ہے۔ واقعہ یہ ہے کہ جب تک موضوع سے داخلی لگاؤ اور لکھنے کی اندرونی تحریک نہ ہو تحریر میں کیف و اثر پیدا نہیں ہوتا۔ پیش نظر کتاب کے مضامین میں تحقیق’‘ تنقید اور تجزیے کا انداز پایا جاتا ہے۔ ان مضامین سے پتہ چلتا ہے کہ مولانا آزاد سے متعلق پروفیسر وہاب قیصر کا مطالعہ نہایت وسیع اور عمیق ہے۔ انہوں نے نہایت دقیقہ سنجی سے آزاد شناسی کے نئے پہلو نکالے ہیں اور نہایت محنت ‘‘ سلیقے اور انہماک سے ان پہلوؤں کو ابھارنے اور نمایاں کرنے کی کوشش کی ہے۔ ان کا ہر مضمون ٹھوس دلائل اور حوالوں سے مزین ہے۔ پروفیسر وہاب قیصر کا اسلوب سلیس اور رواں ہے۔ ہر سطح کا قاری اس کتاب سے استفادہ کرسکتا ہے۔ بحیثیت مجموعی یہ کتاب آزاد شناسی میں ایک مفید اضافے کی حیثیت رکھتی ہے۔

منظر بدل نہ جائے۔۔ ڈاکٹر گنیش گائیکواڑ
ڈاکٹر محبوب راہی
ڈاکٹر گنیش گائیکواڑ کی غزل گوئی پر اظہار خیال کرتے ہوئے ندا فاضلی نے لکھا ہے۔ گنیش جی غزل کی فنکارانہ تہذیب کے اچھے مزاج داں ہیں۔ انہیں لفظوں کو غزل بنانے کا سلیقہ بھی آتا ہے اور غزل کو فرد اور سماج کا آئینہ بنانے کا طریقہ بھی۔ ‘‘
قارئین کو تعجب ہو گا کہ ڈاکٹر گنیش گائیکواڑ کی غزل کی فنکارانہ تہذیب کی مزاج دانی لفظوں کو غزل بنانے کی سلیقہ مندی اور غزل اور فرد اور سماج کا آئینہ بنانے کی مہارت محض تین چار برسوں کی سرسری محنت کا نتیجہ ہے۔ ڈاکٹر گائیکواڑ کی غیر معمولی، خداداد صلاحیتوں کا اندازہ محض اس بات سے لگایا جا سکتا ہے کہ موصوف نے اپنی ڈاکٹری کی تعلیم M.S کے دوران 1992 تا 1995 ناگپور میں بس ایسے ہی دل لگی کے طور پرکر لی۔ ڈاکٹر گنیش گائیکواڑ نے اپنے تخلیقی سفر کے آغاز کو 1999 ء میں سمیٹتے ہوئے کتابی سلسلہ کا آغاز کیا۔ ناگپور کے شعر و ادب کے متوالوں نے دیکھا کہ عروس شاعری کا یہ نیا نیا عاشق زار دیوانگی کی را ہوں پر چل پڑا ہے تو انہوں نے اس سادہ لوح عاشق کو 2002 ء میں چاند کے سفر پر روانہ کر دیا۔ وہاں پہنچ کر جب اس عاشق کو قدرے ہوش آیا، اس نے اپنے آپ کو ایک اجنبی جہاں میں پایا اور وہ جلد ہی اپنی زمینی دنیا میں لوٹ آیا۔ اجنبی خوابوں کا شیش محل ٹوٹ کر چکنا چور ہو جانے پر اس نے کرچیاں سمیٹنے کی بجائے حقیقت کی تلاش و جستجو شروع کی اور شاعری کی زمینی حقیقت جاننے کے لیے کسی نے اسے اس ہیچمداں ( محبوب راہی) کا پتہ دیا۔ زمینی راستوں کے اس راہیؔ کے نقوش قدم پر چلتے ہوئے ڈاکٹر گائیواڑ نے بھی اپنے شعری سفر کی شروعات کی اور محض دو سال کی قلیل ترین مدت میں اپنے آس پاس کے سیاسی، سماجی اور معاشرتی منظروں کو سمیٹ کر جلد ہی ان کے تمام تر عکس اپنی کلپناؤں کے فوکس میں بند کر لیے کہ ڈاکٹر گنیش گائیکواڑ کے اندر خالق کائنات نے وہ ساری خوبیاں رچا بسا رکھی ہیں جو ایک اچھے شاعر اور ایک اچھے انسان میں ہو سکتی ہیں یا ہونی چاہئیں۔ اور جن کو بروئے کار لاتے ہوئے آدمی ولیوں ، مہاتماؤں اور دیوتاؤں کے اعلیٰ و ارفع مراتب تک پہنچ سکتا ہے۔
پہلی بار غالباً 2003 میں ڈاکٹر گائیکواڑ مجھ سے ملنے بطور خاص بلڈانہ سے میرے گھر آئے۔ ابتدائی چند ملاقاتوں میں مجھے اندازہ ہو گیا کہ اس شخص کو خالق دو جہاں نے فطری طور پر غضب کی تخلیقی صلاحیتیں ودیعت کر رکھی ہیں۔ مجھے بہت زیادہ کچھ کرنا نہیں پڑا۔ بس یہی غزل کے فارم،تکنیک، وزن، ردائف و توافی کے نظام چند بنیادی محاسن شعری کے ساتھ ساتھ تقابل ردیفین، شتر گریہ وغیرہ بنیادی معائب سخن سے ڈاکٹر گائیکواڑ کو آگاہ کرا دیا۔ اب جو دیکھتا ہوں تو ہر دوسرے ، تیسرے دن ایک لفافہ میں ڈاکٹر صاحب کی دو، تین غزلیں تمام تر فنی نزاکتوں اور فکری التزامات سے آراستہ و پیراستہ چلی آ رہی ہیں۔ اس طرح انھوں نے سال بھر کے اندر ہی اندر غزلوں کا انبار لگا دیا موصوف نے اور جب ’’منظر بدل نہ جائے ‘‘ کی شکل میں اس کو پیش کیا تو ادبی دنیا کا منظر نامہ کچھ اور دلکش ہو گیا۔ بڑے بڑے صاحبان فکر اور ارباب نظر نے ڈاکٹر گائیکواڑ کی غزل گوئی کی مہارت کا لوہا مان لیا۔ محض چند اشعار پیش کرو ں گا۔ جس سے اندازہ ہو گا کہ کیسے نئے نویلے اور اچھوتے خیالات موصوف نے اپنے غزلیہ اشعار میں پیش کئے ہیں۔
میں اپنی بے گناہی پہ خود اپنے آپ سے
رہتا ہوں شرمسار گنہ گار کی طرح
وہ لوگ تجھے دیر و حرم میں ڈھونڈیں
معلوم نہیں جن کو ٹھکانے تیرے
خبروں کی سرخیاں جو قائم یونہی رہیں
لاشوں کے صرف نام بدلتے رہے ہیں ہم
اب جو آئے ہو تو بس پانچ برس بعد آنا
عقل کے اندھوں کو بس ایک نظارہ ہے بہت
اجالے کی اب حکمرانی کہاں ہے
حلق سوکھ جاتے ہیں پانی کہاں ہے
اک شئے کہ صبر نام ہے حساس ذہن میں
پیہم کھٹکتا رہتا ہے اک خار کی طرح
اور یہی احساس ڈاکٹر گائیکواڑ سے غزل کے ایسے ایسے شعر کہلواتا ہے جن میں ہنسی ہنسی میں سچائیوں کی کڑواہٹوں کو وہ اس ہنر مندی سے پیش کرتے ہیں جس طرح کڑوے کسیلے سفوف کو شکر کوٹیڈ کیپسول میں لپیٹ کر پیش کیا جاتا ہے۔
منظر بدل نہ جائے، کہیں منظر عام پر آنے کے بعد جب ڈاکٹر گائیکواڑ کی اردو غزل کے ایک معروف شاعر کی حیثیت سے ایک خاص پہچان قائم ہو گئی تو میں نے مشورہ دیا کہ وہ اب اردو رسم الخط بھی سیکھ لیں۔ انہیں ان کے حال پر چھوڑ دیں جو محض گلے بازی کے بل پر یا خوبصورت اور خوش ادا چہروں کے ساتھ دیوناگری رسم الخط کے ذریعہ اردو کے بڑے بڑے مشاعرے لوٹتے ہیں۔ گائیکواڑ جی محض مشاعرے تو لوٹتے ہی نہیں، اردو رسم الخط سیکھنے کے میرے مشورے کو فی الفور تسلیم کر لیا۔ میں نے صرف یہ کہا کہ انہیں کی نوٹ بک کے دو صفحات پر اردو کے حروف تہجی، ان کی آوازیں، اعراب اور حروف کی مختلف بدلتی ہوئی مشکلیں۔ یہ چند بنیادی باتیں لکھ دیں جسے محض 15 مٹ لگے۔ قارئین کو یقین نہیں آئے گا کہ محض پندرہ دنوں کے اندر اندر گائیکواڑ جی فون پر میرے مجموعہ غزلیات ’بند مٹھی کا بھرم‘ سے میری غزلوں کے اشعار صحیح تلفظ اور لہجہ میں پڑھ پڑھ کر سنانے لگے۔ یہی تو ان کے اردو کے عاشق صادق ہونے کی دلیل ہے۔ آخری مثال ڈاکٹر صاحب کی خداداد ذہانت کی ان کا تازہ ترین نظموں کا مجموعہ ’’آزادی ریٹائر ہو رہی ہے ‘‘ سے دنیا چا ہوں گا۔ ایک ملاقات میں ڈاکٹر گائیکواڑ نے ٹی وی کلچر پر اپنی ایک طول طویل طنزیہ نظم مجھے سنائی۔ نظم مجھے بہت اچھی لگی۔ میں نے داد دیتے ہوئے کہا نظم تو خوب ہے لیکن شیطان کی آنت کی طرح اتنی طویل نظم کو نہ تو مشاعرے میں کوئی سننے کو تیار ہو گا نہ ہی کسی رسالے میں یہ شائع ہو پائے گی۔ آپ یوں کریں کہ ایسی چند اور نظمیں لکھ کر انہیں مجموعے کی شکل میں چھپوا لیں۔ بات آئی گئی ہوئی، بس یہی کوئی دو یا تین مہینے لگے ہوں گے۔ ایک روز ڈاک سے مجھے ایک کتاب موصول ہوئی۔ کھول کر دیکھا تو ڈاکٹر گائیکواڑ کی نظموں کا ایک ضخیم مجموعہ ’’آزادی ریٹائر ہو رہی ہے۔ ‘‘ تھا آئیے چلتے چلاتے کچھ باتیں اس مجموعہ کے بارے میں بھی۔
ڈاکٹر گائیکواڑ ایک کامیاب سرجن ہیں۔ سرجری کی مہارت کو انہوں نے شاعری میں بھی استعمال کیا ہے۔ وہ اس طرح اپنے جراحی کے آلات سے بیمار جسم کے کٹے پھٹے، گلے سڑے اعضاء کو نکال پھینک کر صحت مندی کے سکھ کا احساس عطا کرتے ہیں،یہی عمل اپنی شاعری میں بھی دہراتے ہوئے موصوف نے سماج کے بیمار حصوں پر قلم سے نشتر زنی کر کے اسے صحت مند بنانے کی کامیاب کوشش کی ہے، ان بیمار اور گلے سڑے حصوں میں ہماری قدیم تہذیبی قدروں کو برباد کرنے والا ٹی وی کلچر جس کے ذریعہ عریانیت، فحاشی، قتل و خون اور خاندانی تنازعوں کو مشتہر کیا جاتا ہے۔ مذہب کے نام پر مفادات جا بجا لگنے والے بورڈنگ، کھوکھلے رشتے گاؤں سے شہر جا بسنے کی بیمار ذہنیت، سیاسی بدحالی، سوچوں کا گرتا ہوا معیار، نئے دولت مندوں کا نو دولتیہ پن۔ اپنے گرد و پیش درپیش ان روزمرہ مسائل پر ڈاکٹر گائیکواڑ نے جس مہارت سے نشتر زنی کی ہے وہ کچھ انہیں کا حصہ ہے۔ اللہ کرے زور قلم اور زیادہ۔۔۔ !
***
شمس الرحمن فاروقی سے ایک بے تکلف گفتگو
ا کرم نقاش
رسالہ شب خون کے بانی و ترتیب کا ر عمر کی 73ویں منزل میں ہیں شب خون جیسے رجحان ساز و تاریخ ساز رسالے کی انفرادیت و اہمیت کا ذکر دوچار جملے نہیں، دفتر چاہتا ہے۔ اس رسالے کی اہمیت و ضرورت کا اندازہ اس بات سے بھی لگایا جا سکتا ہے کہ اس کی مسدودی کے قریب تین چار سال بعد بھی ادب کے سنجیدہ قاری و قلم کار ماتم کناں ہیں۔ اس رسالے کے روح رواں نے اس کے معیار و مزاج کی برقراری میں عمر عزیز کے چالیس سال لگا دیئے۔ اور اس کے وسیلے سے لکھنے والوں کو نئی فکر نئے رجحان و احساس سے نہ صرف روشناس کروایا بلکہ ان کی فکری و تخلیقی تربیت بھی فرمائی۔ اسی دوران شاعری میں نئے نام کے عنوان سے ایک انتخاب شائع کیا اس انتخاب میں شامل بیش تر شعراء آج بھی فلک شعر پر اپنی روشنی پھیلائے ہوئے ہیں۔
منفرد شاعر، رجحان ساز و مجتہد نقاد، دانشور محقق، بے باک مبصر، با کمال فکشن رائٹر، بے مثال مدیر، اتنی ساری جہات و خصوصیات اگر ایک شخص میں مجتمع ہوں تو اس کی جینیس میں کس کو شبہ ہو سکتا ہے۔ اُردو ادب میں بالخصوص ایسی کوئی نظیر شاید ہی ملے کہ کسی قلم کار نے جس صنف ادب کو بھی وسیلۂ اظہار بنایا اس میں اپنی غیر معمولی تخلیقی استعداد اور بے پناہ علمی بصیرت کا ثبوت بہ کمال فراہم کیا ہو۔ اس قلم کار نے اُردو ادب کو تقریباً 50 کتابیں دیں۔ یہ محض تعداد نہیں واقعتاً کتابیں ہیں جو دعوت فکر و انبساط دیتی ہیں۔ لفظ و معنی، اثبات و نفی، شعر غیر شعر اور نثر، افسانے کی حمایت میں، اُردو غزل کے اہم موڑ ، تفہیم غالب، شعر شور انگیز، گنج سوختہ، سبز اندر سبز، چار سمت کا دریا، آسماں محراب، سوار اور دوسرے افسانے، کئی چاند تھے سرِ آسماں، ایسی کتابیں ہیں جن سے دامنِ ادب مالا مال ہو گیا۔

اس نابغۂ روزگار شخصیت کی تنقید کے بارے میں محمد حسن عسکری لکھتے ہیں
’’حالی کے بعد اُردو تنقید فاروقی کے واسطے سے ایک نئے معیار تک پہنچی۔
محمد حسن عسکری کی کہی ہوئی اس بات کو بھی خاصا عرصہ گذر چکا ہے۔ اس کے بعد بھی تنقید میں اس بلند قامت نقاد کی متعدد فکر انگیز کتابیں منظر عام پر آئیں جن میں ایک کتاب (شعر شور انگیز) ہندوستان کے سب سے بڑ ے اعزاز ’’سرسوتی سمان’‘ کی مستحق ٹھہری۔معاصر تنقیدی بساط پر دور دور تک اپنے حریف آپ نظر آتے ہیں۔
اسی ضمن میں شمیم حنفی کا کہنا ہے کہ ’’ہم تنقید کے اس عہد کو فاروقی کا عہد بھی کہہ سکتے ہیں ‘‘۔ ان کے ناول ’کئی چاند تھے سرِ آسماں ‘ کے بارے میں جدید فکشن کا معتبر نام انتظار حسین رقم طراز ہیں۔
’’مدتوں بعد اُردو میں ایسا ناول آیا ہے جس نے ہندو پاک کی ادبی فضاء میں ہلچل مچا دی ہے۔ کیا اس کا مقابلہ اس ہلچل سے کیا جائے جو امراؤ جان ادا نے پیدا کی تھی۔
فکشن کے بے باک نقاد وارث علوی اس شخصیت کے علمی تبحر کے بارے میں کہتے ہیں۔’’فاروقی پر لکھنے کے لئے فاروقی کا سا علم درکار ہے۔ اور وہ آج کسی کے پاس نہیں۔’‘
مذکورہ مشاہیر کی یہ آراء، عہدِ حاضر میں صرف ایک ہی شخصیت کے بارے میں ہو سکتی ہیں اور اس شخصیت کا نام ہے۔ شمس الرحمن فاروقی۔
دیکھیے بے بدنی کون کہے گا قاتل ہے
سایہ آسا جو پھرے اس کو پکڑنا مشکل ہے
شمس الرحمن سے یہ گفتگو 30 مارچ 2009 کو گولف کلب، بنگلور، کے مہمان خانے میں ریکارڈ کی گئی۔مندرجہ ذیل احباب موجود تھے :
انیس صدیقی، راہی فدائی، ساجد حمید، اسد ثنائی، نیساں فاطمہ صدیقی:
ا ن:آپ محمود ایاز میموریل لکچر کے ضمن میں بنگلور تشریف لائے ہیں تو مناسب معلوم ہوتا ہے کہ پہلا سوال محمود ایاز کے بارے میں ہی کیا جائے۔محمود ایاز ایک معتبر ادبی صحافی، مستند شاعر اور صاحب نظر نقاد تسلیم کیے جاتے ہیں۔ آپ ان کی شخصیت کو کس حیثیت سے دیکھتے ہیں ؟
ش ف:میں ہی کیا، میں سمجھتا ہوں جدید ادب کا ہر طالب علم محمود ایاز کو سب سے پہلے ’’سوغات’‘ کے مدیر اور نئی شاعری کے فروغ میں بہت اہم، بنیادی کارنامہ انجام دینے والے شخص کی حیثیت سے دیکھتا ہے۔ اور ہم لوگوں نے تو گویا جب کام شروع کیا لکھنے پڑھنے کا، تو اس وقت محمود ایاز کا پرچہ منظر عام پر آ چکا تھا۔ ’’سوغات’‘ 1959 میں نکلا، اور اس کا اثر دور دور تک پھیل رہا تھا اور اگر چہ ان کے خیالات پر ترقی پسند خیالات کا اثر تھا اور آخر تک رہا بلکہ میرے خیال میں یہ اثر آخر میں اور بڑھ بھی گیا تھا، لیکن وہ اس بات سے واقف تھے کہ ادب میں کوئی بھی منظر مستقل نہیں ہوتا۔اور اگر کوئی تحریک ہو، خاص طور سے جس کا تعلق کسی سیاسی مقاصد والے منظر نامے سے ہو، تو جب وہ سیاسی منظر نامہ بدل جائے تو اس تحریک کی معنویت بھی کم ہو جاتی ہے، بلکہ ختم ہو جاتی ہے۔ تو اس لیے وہ خوب سمجھتے تھے کہ ترقی پسند تحریک کی اپنی تمام تر قوت، کامیابی اور مقبولیت کے باوجود اس کا زمانہ اب ختم ہو چکا ہے اور نئے لوگ، نئے طرح کے سوچنے والے، نئے طرح کے کہنے والے، نئے طرح کے توقع رکھنے والے، ادب میں آ گئے ہیں، دنیا میں آ گئے ہیں۔ اور اس لیے انھوں جو ’’سوغات’‘ شروع کیا تو یہی خاص مقصد تھا ان کا کہ ان نئے حالات کی نمائندگی کی جائے۔ اور ’’سوغات’‘ کا جدید نظم نمبر، تو پوچھنا ہی کیا ہے اس کا۔
تو ہم سب لوگوں کے لیے ہمیشہ پہلی تصویر محمود ایاز صاحب کی جدید ادب کو، خاص طور پر جدید شاعری کو فروغ دینے والے ایک باخبر، بے باک اور صاحب نظر صحافی اور مدیر کی ہے۔ اور میں ان کے لیے اس میں کوئی کم تری کا پہلو نہیں سمجھتا جس میں ان کی کوئی ہیٹی ہوتی ہو کہ ان کو مدیر کہا جائے۔ اکثر ادبی تاریخ میں ایسا ہوا ہے کہ مدیروں نے بہت بڑے بڑے کام کیے ہیں۔ انگریزی میں مثال کے طور پر ٹی ایس الیٹ(T. S. Eliot)، ایزرا پاؤنڈ(Ezra Pound)ہیں، اردو میں نیاز فتح پوری کا نام سامنے ہے کہ ہم ان سے کتنا ہی اختلاف کیوں نہ کریں، انھوں نے غیر معمولی کارنامہ انجام دیا۔محمد طفیل صاحب کا نام سامنے ہے۔ ان کو تو محمد نقوش کہا جاتا ہے۔’’ نقوش’‘ سے ان کا تعلق اتنا زیادہ اور متحد ہو گیا کہ طفیل اور نقوش ایک ہی ہو کر رہ گئے۔ مدیر کی حیثیت سے یاد رکھا جانا اصل میں اس آدمی کی کامیابی کی بڑی دلیل سمجھا جانا چاہیے، کیوں کہ عام طورپر رسالہ کچھ دن تک چلتا ہے، پھر لوگ اس کو بھول جاتے ہیں۔رسالے نے جن لوگوں کو پیدا کیا، جن لوگوں کو آگے بڑھایا، ان کی شہرتیں رسالے کی شہرت پر حاوی ہو جاتی ہیں۔ آپ دیکھ لیجئے کہ یہاں یہ نہیں ہوا۔’’سوغات’‘ کے مدیر کی شہرت پر کسی اور کی شہرت کبھی حاوی نہیں ہوئی۔ اس سے بڑھ کر کامیابی کیا ہو سکتی ہے؟
ا ن :کیا ادب میں ہما ہمی اور ہنگامی صورت حال کسی تحریک یا رجحان کی مرہون منت ہوتی ہے ؟ اگر نہیں تو پچھلی دو تین دہائیوں میں ادب تو تخلیق ہوتا رہا لیکن ہلچل سے محروم نظر آتا ہے۔ کیا وجہ ہے؟
ش ف : اصل میں ادب کے بارے میں، یا کسی بھی انسانی عمل کے بارے میں کوئی عام اصول مرتب کرنا مشکل ہوتا ہے۔ بلکہ مشکل کیا، یہ کہیے کہ غلط بھی ہو سکتا ہے، خاص کر جب ادب کا معاملہ ہو، جو کہ انتہائی ذاتی شے ہے۔ اور ہر شخص کے اپنے اپنے مزاج، اپنے اپنے منہاج، اپنی فطری صلاحیتوں اور اپنی اپنی فطری توقعات جو خود سے اور ادب سے ہو سکتی ہیں، ان پر منحصر ہوتا ہے۔ یہ صحیح ہے کہ کبھی کبھی کسی خاص موقع پر، تاریخ کے یا سماجی پس منظر کے کسی خاص گوشے میں کوئی چیز ایسی آ جائے جو لوگوں کو جھنجھوڑ دے اور لوگوں کو نئی طرح سے نئی فکر کی طرف مائل کر دے۔
ویسے، ہمارے یہاں ایک بات یہ بھی ہے کہ ہم لوگ، ہندوستان کے سبھی لوگ چاہے اردو کے لکھنے والے بولنے والے ہوں، چاہے اور زبان کے ہوں، کنڑ کے ہوں، تلگو کے ہوں، ہندی کے ہوں، ہم لوگوں کے اور ہمارے ماضی کے بیچ میں ایک بہت بڑی دیوار یا ایک خلیج حائل ہے۔انگریزی حکومت اور انگریزی حکومت کا قیام اور سن1857 کا حادثہ جس نے ہمارے ماضی کو ہم سے منقطع کر دیا۔ اس انقطاع کی بنا پر جو تسلسل اور جو ایک فطری فروغ اور ارتقا تمام زبانوں میں ہونا چاہیے تھا وہ ہمارے یہاں رک گیا۔ اور اس کی جگہ پر ایک، اگر آپ غیر فطری نہ کہیں تو کم سے کم آپ اس کو ایک مصنوعی فروغ یا ارتقا ضرور کہیں گے، مصنوعی ارتقا وجود میں آیا۔یعنی انگریزی خیالات کو آگے لا کر، انگریزی خیالات کو بڑھاوا دے کر، ادب کو ایک نئے دھارے سے روشناس کیا گیا۔ اس میں کوئی ہرج نہیں ہے، نئی چیزوں کو روشناس کرنے میں کچھ ہرج نہیں۔ لیکن یہاں پر جو المیہ پیش آیا وہ یہ تھا کہ اس نئے دھارے نے ہمیں اور بھی دور کر دیا ان گذشتہ سر چشموں سے جہاں سے ہم نکلے تھے۔ یہاں کنڑ میں یہ بات سب لوگ جانتے ہیں کہ کس طرح سے نوآبادیاتی نظام نے، انگریزی تعلیم نے، اور ادب سے نوآبادیاتی توقعات نے ادب پڑھنے والوں اور ادیبوں کو ایک طرح سے بالکل گم کردہ راہ کر دیا۔ ہمارے یہاں تو خیر پھر بھی کچھ چیزیں مشترک تھیں جو کسی حد تک لوگوں کو مجتمع کیے رہیں۔ غزل کی لاکھ برائی کی گئی، حالی نے تو غزل کی کتنی برائی کی، اور دوسرے لوگوں نے بھی، مثلاً امداد امام اثر نے کتنی برائی کی غزل کی۔ لیکن پھر بھی غزل کی قوت ایسی تھی کہ وہ لکھنے والوں کو ایک نقطے پر مرتکز کیے رہی اور غزل کی وجہ سے لوگ غالب اور میر تک پہنچتے رہے۔جہاں پر یہ صورت نہیں تھی وہاں پر فطری انقطاع پیدا ہو گیا۔تو اس لیے ایک ہلچل تو ہوئی۔ آج کا میرا جو لکچر ہو گا اس میں یہی باتیں میں کہوں گا کہ سنسنی خیز باتیں ادب کے بارے میں کہی گئیں جو ہمارے یہاں پہلے نہیں کہی جا رہی تھیں۔ اور نئے تصورات کے نام پر مغربی اثرات کو کچا پکا ہم لوگوں پر حاوی و طاری کیا جانے لگا۔
مگر اس سے یہ ضرور فائدہ ہوا کہ ہمارے ہاں ایک زبردست تحرک پیدا ہوا ادب کی دنیا میں۔نئی شاعری آئی، ’’ نیچرل شاعری’‘ اسے کہنے لگے۔ نئی نظمیں آنے لگیں، ترجمے آنے لگے۔ افسانہ شروع ہوا، ناول شروع ہو گیا۔ ادب میں اخلاقی اور سماجی اقدار کی غیر معمولی اہمیت قائم ہونے لگی۔ تو یہ سب چلتا رہا۔ترقی پسند تحریک نے بھی یہی کام کیا۔ ترقی پسند تحریک نے ان تمام دھاروں کو، حالی، آزاد اور سر سید اور ان کے ساتھیوں سے جن کا آغاز ہوتا ہے، ان کو ایک جگہ مجتمع کر دیا اور ایک سیاسی معنی اس پر ڈال دیے۔ لیکن کام انھوں نے وہی کیا جو حالی، آزاد اور سر سید اور ان کے ساتھی کر رہے تھے۔ یعنی اد ب کو ایک مقصد، خاص کر کے ایک سیاسی اور سماجی مقصد اور سماجی تبدیلی کی طرف لوگوں کو مائل کرنے کا آلہ بنا کر کے استعمال کیا جائے۔ پھر ایک نئی ہلچل ہوئی اور شور اٹھا کہ ان لوگوں نے ادب کو روایت سے منقطع قرار دیا ہے۔خود ترقی پسند ادب روایت سے خوف بھی کھاتا تھا اور چاہتا تھا کہ کوئی ایسی راہ اختیار کی جائے کہ دونوں چیزیں مل سکیں۔ تو اس طرح سے جو بھی نئی چیزیں سامنے آئیں ان کے ساتھ ایک ہلچل وابستہ تھی۔
ہم لوگوں نے جب قدم رکھا میدان ادب میں، تو پھر وہی بات پیدا ہوئی لیکن ایک تبدیلی کے ساتھ، کہ پچھلے سو برس یا اس سے کچھ زیادہ میں جن جن باتوں کو مرجح قرار دیا گیا تھا ان کو ہم لوگوں نے حاشیے پر رکھنا چاہا۔ مطلب یہ کہ ہم نے کہا کہ ادب کی کوئی سماجی، کوئی اخلاقی اور فلسفیانہ حیثیت ہے تو وہ اس کی ادبی او ر فنی حیثیت کے تابع ہے۔ اس کے اوپر نہیں ہے۔ فنی حیثیت مرجح ہے اور افضل ہے۔ ادب کی جو کچھ اور حیثیتیں ہیں وہ فضول ہیں۔ تو ہم لوگوں نے اس طرح جو چیزیں پہلے ہو چکی تھیں اور جن سے کہ انگریزی ادب اور مغربی اثرات کے زیر اثر ہم لوگوں نے بہت کچھ حاصل کیا تھا، انھیں ہم لوگوں نے ایک حد تک حاشیے پر رکھنا چاہا۔جو ہماری ہاں پرانی اقدار تھیں، کلاسیکی زمانے میں جو اقدار تھیں جن کی روسے ادب کو انسان کے فنی تصور کا، اس کی فنی شخصیت کا اظہار قرار دیا جاتا تھا، ان کو ہم لوگوں نے آگے بڑھایا۔ کچھ چیزیں ہم لوگوں نے اور ڈالیں جو ان چیزوں کا ایک طرح سے نتیجہ تھیں۔ مثلاً جب ہم نے یہ کہا کہ فن ذات کا اور فن کا، اور باطن کا اظہار ہوتا ہے۔ اور فن کار کے لیے آزادی ہے کہ وہ اپنے تصورات کو بلا کسی رو رعایت کے، بلا کسی پابندی کے پیش کرے۔ تو پھر ظاہر بات ہے کہ ابہام اور مشکل پسندی اور علامت نگاری اور پیچیدگی یہ تمام باتیں سامنے آئیں۔ تو پھر ایک ہلچل پیدا ہوئی۔ ان ہلچلوں کو تم کبھی بھی اس انقطاع سے الگ نہیں کر کے دیکھ سکتے ہو جو 1857ء ہے اور جو ہمارے ملک کی تاریخ میں سب سے بڑے انقطاع کا نقطہ ہے۔
اچھا ایسی ہلچلیں کیوں نہیں ہوئیں انگریزی، میں فرانسیسی میں یا اور زبانوں میں ؟ نئی تبدیلیاں وہاں بھی آئیں، مگر وہاں کبھی ایسا نہیں ہوا جو ہمارے یہاں ہوا۔ تو یہ بات تم کو ذہن میں رکھنا چاہیے کہ اگر ہم لوگوں نے پچھلے سو، سوا سو برس میں کئی بار تلاطم کا سامنا کیا، یا تلاطم پیدا کیا، یا اس تلاطم سے ہم پیدا ہوئے، تو یہ ادب کی صفت تھوڑی ہے، یہ تاریخ کی صفت ہے۔تاریخ ہماری ایسی تھی اور خاص کر ہم جو غلام ملک تھے جو آج کی زبان میں جہانِ سوم (تیسری دنیا)کے لو گ تھے، جس طرح سے ہمارا استحصال کیا گیا اس کی مثال مغرب میں کہاں ؟اور پھر یہ کہ ہم مسلمان تھے۔ اس سے انکار نہیں کیا جانا چاہیے۔ بہر حال اگرچہ اردو زبان ہندو مسلمان کی زبان ہے، پہلے بھی تھی، اور اب بھی ہے چاہے لوگ اس سے لاکھ انکار کریں لیکن اس کے مزاج میں مسلمانی عناصر کا عمل دخل بہت زیادہ ہے۔ اور ہندوستانی عناصر یا ہندو عناصر کا عمل دخل بھی ہے۔ اس کے بغیر اس کا مزاج بنتا نہیں۔لیکن یہ کہنا کہ اردو میں مسلمانوں کا، اسلامی عناصر کا، کوئی ہاتھ نہیں یہ غلط بات ہے۔ اسی طرح یہ بات بھی غلط ہے جسے پاکستانیوں نے ایک زمانے میں عام کرنا چاہا کہ اردو ادب میں غیر مسلموں کا کوئی عمل دخل نہیں۔لہٰذا ہمارے ساتھ یہ دو باتیں ہوئیں۔ایک تو تہذیبی اور سیاسی طور پر ایک بہت بڑی خلیج پیدا ہوئی، گذشتہ سے ہم بالکل الگ ہو گئے۔ مثال کے طور پر، میں نام نہیں لینا چاہتا لیکن مجبوری ہے اس لئے عرض کرتا ہوں، مشہور درسی کتاب ’’غزل کا مطالعہ‘ ‘ (یا ایسا ہی کچھ نام ہے )اختر انصاری صاحب کی، کئی بار چھپی ہے اور اب بھی چھپتی ہے۔اس پوری کتاب میں غزل کی رسومیات کا کوئی ذکر نہیں۔ غزل کسے کہتے ہیں، غزل کے تقاضے کیا ہیں، غزل کے اشعار کے معنی کو سمجھنے کے لیے کس طرح کی روایت اور کس طرح کے رسومیات کے ڈھانچے سے ہمیں واقف ہونا چاہیے، غزل کے شعر میں معنی کیوں کر پیدا ہوتے ہیں، غزل میں معشوق اور عاشق کی حیثیت کیا ہے، معشوق کو قاتل اور عاشق کو مقتول کیوں کہتے ہیں ؟ ان باتوں کا اس کتاب میں کوئی ذکر نہیں۔
پھر ہمیں بعض اور لوگوں ... پھر نام لینا پڑتا ہے، مثلاً ڈاکٹر گیان چند۔انھوں نے یہ لکھا ہے کہ صاحب اردو غزل کے اشعار کو انگریزی میں ترجمہ کیجئے تو مضحکہ خیز معلوم ہوتے ہیں، معنی سے معرا ہو جاتے ہیں۔ گویا اردو کے اشعار کو جب تک انگریزی میں با معنی نہ بنایا جائے تب تک وہ اشعار بامعنی نہیں کہلائیں گے۔حالانکہ پوچھنے کا سوال یہ تھا کہ اگر اردو کے کسی شعر میں کوئی خاص معنی پیدا ہو رہے ہیں تو ان معنی کے پیدا ہونے کا پس منظر کیا ہے، ان کا رسومیاتی، ان کا فنی، ان کا ارتقائی پس منظر کیا ہے ؟ جب شاعر/متکلم کہتا ہے کہ
اسد ہم وہ جنوں جولاں گدائے بے سروپا ہیں
کہ ہے سر پنجۂ مژگانِ آہو پشتِ خار اپنا
تو ظاہر بات ہے اس کو انگریزی کیا، صاف اردو میں نثر کیجیے تو معنی سے معرا معلوم ہو گا۔ اس کے لفظی معنی بیان کیجئے یا اس کو نثر میں لکھیئے تو یہ شعر سراسر معنی سے معرا ہے۔ لیکن ایک دنیا ایسی ہے جس میں یہ شعر با معنی ہے، اور اس دنیا سے متعارف ہوئے بغیر، اس دنیا کو پہچانے بغیر، اس شعر کے ساتھ انصاف تو بڑی بات ہے آپ اس کے نزدیک تک نہیں پہنچ سکتے۔ اور اردو کا ایک بہت بڑا پروفیسر یہ کہتا ہے کہ اس طرح کے شعروں کا ترجمہ اگر انگریزی میں کیا جائے یا ہندی میں کیا جائے تو لوگ ہنستے ہیں۔ کیوں نہ ہنسیں گے، کیوں کہ اس کی کنجی ان کے پاس نہیں ہے۔
مطلب کہنے کا یہ ہے کہ اردو کے ساتھ، ہم لوگوں کے ساتھ، جو اردو کے ادیب ہیں، ان کے ساتھ دو بڑے سانحے ہوئے۔ ایک انقطاع ہوا۔ ایک دیوار ہمارے اور ہمارے ماضی کے بیچ آ گئی۔ ہمارے ماضی میں مسلمانوں کا بہت بڑا ہاتھ تھا اس ماضی کو بنانے میں۔ میں اسلامی نہیں کہتا، مسلمان کہتا ہوں اور اس لیے مسلمان کہتا ہوں کہ ہم مسلمان بھی ایک حد تک ہند و ہیں۔ ہمارے اندر بھی ہندو موجود ہے۔ وہ میر حسن ہوں، میر ہوں، غالب ہوں یا محمد قلی قطب شاہ ہوں، غواصی ہوں، سب کے ہاں ہم دیکھتے ہیں کہ ہندو موجود ہے۔ مگر وہ مسلمان ہو کر کے موجود ہے۔ وہ مسلمان رنگ میں ڈھل کر موجود ہے۔دوسرا سانحہ یہ کہ مسلمانوں نے خود کو نئی دنیا میں اور زیادہ استحصال کا شکار دیکھا۔ اور چونکہ اردو کے ادیبوں میں بڑی تعداد ان کی تھی جو مذہبی اور تہذیبی دونوں طور سے مسلمان تھے، لہٰذا انھوں نے اس انقطاع کو عالمی سطح پر محسوس کیا۔ ایک ایک کر کے مسلمان حکومتوں کی آزادی چھنتی چلی گئی۔ پہلے یہ شروع ہوا وسط ایشیا میں جہاں روسیوں نے ہماری ریاستوں کو ہڑپنا شروع کیا۔ کیا بخارا ہو، کیا سمرقند ہو، کیا ازبکستان، کیا آذربائیجان تمام ممالک مسلمانوں کے ہاتھ سے چلے گئے۔ مصر کو اور ایران کو غلام بنایا گیا معاشی طور پر۔ غرض کہ ہر جگہ ہم دیکھتے ہیں ...آج عراق کا حال تم جانتے ہو لیکن کل کی بات بھی دیکھو کہ کس طرح عراق کا ملک اور نئی حکومت پیدا کی گئی، عثمانی ترکی حکومت کو توڑ کر۔یہ بات کوئی بے وجہ نہ تھی کہ 1920 کی دہائی میں ہندوستان کے ہندو مسلمان سب اس بات پر متفق ہو کر انگریز سے نبرد آزما تھے کہ عثمانی خلافت ختم نہ کی جائے تو ان چیزوں نے بھی بہت حد تک ایک شکست خوردہ اور مدافعانہ ذہن ہم میں پیدا کیا۔ ان سب باتوں کی وجہ سے جب بھی کوئی نئی بات پیدا ہوئی تو ایک ہلچل مچی، ایک تلاطم پیدا ہوا، اور ہم تلاطم کو پیدا کرنے والے بھی ٹھہرے اور تلاطم کے پیدا کردہ بھی ٹھہرے۔ لیکن یہ کوئی اصول نہیں ہے ادب کا، اور میں سمجھتا ہوں اور امید کرتا ہوں کہ آئندہ پچاس سو سال میں اردو ادب کے پڑھنے والے اور لکھنے والے باقی رہتے ہیں اور مجھے امید ہے کہ باقی رہیں گے، تو شاید یہ صورت حال بدلے اور نوآبادیاتی انہدام کے نتیجے میں جو ہماری تہذیب کا استحصال ہوا اس کی ہم ایک حد تک تلافی مافات کر سکتے ہیں۔
ا ن:جدیدیت کے زیر اثر تخلیقی آزادی اور تجربہ پسندی کو جس قدر رواج و فروغ ہوا اس کی مثال اردو ادب میں ملنا مشکل ہے۔اس سلسلے میں ’’ شب خون’‘ کی خدمات روز روشن کی طرح عیاں ہیں۔ یہ سب شعوری عمل تھا کہ ادب میں امکانات کی تلاش؟
ش ف:دونوں ایک ہی بات ہیں، شعوری عمل کہو، یا امکانات کی تلاش۔ جیسا ابھی میں نے کہا، ہمارے ادب کی تاریخ میں پچھلے سو، سوا سو برس میں کوئی ایسی چیز نہیں ہے جسے ہم پچھلے انقطاع اور استحصال سے الگ کر کے دیکھ سکتے ہیں۔ اور یہ بھی ایک طرح سے استحصال تھا جب ہم سے یہ کہا گیا کہ آپ عنوان دے کر نظم کہیے، فلاں موضوع پر نظم لکھیئے، برکھا رت پر نظم لکھیے، اور کہا گیا کہ آپ کی پوری شاعری بالکل از کار رفتہ ہے اور اس کا کوئی مقصد کوئی مطلب ہی نہیں ہے۔ اسے آپ بھول جائیے بالکل۔ بلکہ یہاں تک کہہ دیا گیا کہ یہ کچھ ہے ہی نہیں، وجود ہی نہیں رکھتی۔ تو اس پس منظر میں جب تم دیکھو تو لازم ہے کہ کبھی ایسا کوئی ذہن پیدا ہو جو ادب کی اور خاص کر ہمارے ادب کی ادبیت کو اور اس کی روایات کو، اور اس کے اصولی اور نظریاتی پس منظر کو آگے لائے، تو اس کو شعوری عمل کہیں تو بھی درست، یا اسے پچھلے سو، سوا سو برس کی تاریخ کے دباؤ سے آزاد ہونے کی باغیانہ کوشش کہیں تو وہ بھی درست، یا یہ کہیں کہ اتنا دباؤ بڑھ چکا تھا کہ اس کی ایک انتہا آ چکی تھی اور اس کا زوال ہونا تو لازمی تھا تو وہ بھی ٹھیک۔ تم جانتے ہو کہ ترقی پسند زمانے میں یہاں تک کہا جانے لگا تھا کہ جو اچھا کمیونسٹ نہیں وہ اچھا ادیب نہیں ہے۔ کتنے ہی لوگوں کو تحریک سے باہر نکالا گیا اور یہ کہا گیا کہ آپ تحریک کے مقاصد کو پورا نہیں کرتے ہیں۔جو تقاضا ادب کے بارے میں ہم آپ سے کر رہے ہیں وہ تقاضا آپ پورا نہیں کر رہے ہیں۔ تو اس زمانے کے جو بہترین لوگ تھے، یا تو وہ تحریک میں شامل نہیں ہو سکے یا تحریک سے نکالے گئے۔ جیسے کہ منٹو صاحب ہوئے، بیدی صاحب ہوئے، عسکری صاحب ہوئے، قرۃ العین حیدر ہوئیں۔ تو یہ کیوں ہوا؟ یہ اس لیے ہوا کہ نو آبادیاتی اثرات کا دباؤ اتنا بڑھ گیا تھا... تو ایک انتہا تک پہنچنے کے بعد دباؤ کی بھی ایک حد آ جاتی ہے پھر زوال شروع ہوتا ہے۔
تو جدیدیت یا ’’شب خون’‘ یا شمس الرحمن فاروقی یا ان کے ساتھی، ان لوگوں نے جو بھی کیا اس میں یہ سب چیزیں موجود تھیں۔ بنیادی طور پر ایک تاریخ ہمارے پیچھے تھی اور اس تاریخ کے استحصالی تجربے نے ہمیں مجبور کیا تھا کہ ہم اس دباؤ سے باہر نکلیں۔ چنانچہ یہ صورت حال پیدا ہوئی، اور ظاہر ہے کہ نئی صورت حال جب پیدا ہوتی ہے کہیں پر بھی تو اس کے نتیجے میں افراط بھی ہوتی ہے، اور تفریط بھی ہوتی ہے۔اور اس افراط و تفریط کو میں برا بھی نہیں سمجھتا کیوں کہ کسی بھی چیز کو، خاص کر کسی قائم شدہ چیز کو، مسترد کرنے میں یا اس کی بیخ کنی کرنے میں یا اس کی قدر کو صحیح طرح سے بیان کرنے میں، ہو سکتا ہے کہ نئی چیزوں کے بارے میں کچھ مبالغے سے کام لیا جائے۔ کسی چیز کو بڑھا کر بتایا گیا یا زور دے کر بتایا گیا۔ اب وہ مبالغہ باقی نہیں ہے۔وہ ہلچل نہیں ہے جو اس زمانے میں تھی۔ نئی چیزوں کی ہلچل پہلی جیسی نہیں رہ گئی ہے کیوں کہ نئی چیزوں میں خود بھی ایک طرح کا اعتبار، ایک طرح کا استحکام آ گیا ہے۔
ا ن:آپ کی شخصیت جدیدیت کے بانی و مبلغ کی رہی ہے۔ لیکن جب آپ کی تحریروں پر نظر ڈالتے ہیں تو آپ بالکل مختلف رنگ میں نظر آتے ہیں اس کی کیا وجوہات ہیں ؟
ش ف:آپ کے بیان میں خود تضاد ہے۔ میں جدیدیت کا بانی و مبلغ ہوں تو میری تحریروں میں اسے نظر آنا چاہیے۔ اصل میں تم جو کہنا چاہتے ہو وہ یہ ہے ... جس کو کہ میرے دوستوں نے اور میرے مخالفوں نے، انھیں جو بھی نام دیا جائے، کئی طرح سے محسوس کیا ہے۔مثلاً یہ کہا گیا کہ فاروقی صاحب ماضی کے کھنڈر میں پناہ لے رہے ہیں۔ کہا گیا کہ شمس الرحمن صاحب تو Neo Conservativeہو رہے ہیں حالانکہ یہ بات جو لوگ کہہ رہے ہیں وہ یہ جانتے بھی نہیں کہ Neo Conservativeکیا بلا ہوتی ہے، لیکن کہا انھوں نے، کیونکہ انھیں تو محض نام دھرنے سے غرض تھی، میرے کام اور پیغام کو سمجھنے سے انھیں کوئی غرض نہ تھی۔
اصل میں اگر تم ایک منٹ بھی غور کر کے دیکھو تو کل سے لے کر اب تک جو بھی میرے یہاں ہے اس میں بالکل ایک فطری ارتقا ہے۔ یعنی یہ نہیں ہے کہ کسی اندھے کے ہاتھ میں لالٹین ہے، کبھی یہاں پڑ رہی ہے کبھی وہاں پڑ رہی ہے۔ اس میں ایک فطری ارتقا ہے۔ شروع شروع میں، میں نے جب لکھنا شروع کیا، تو لوگوں نے کہا کہ صاحب لیجئے آپ تو وہ سب باتیں کہہ رہے ہیں مضمون کی، تشبیہ، کی استعارے کی، جو نیاز صاحب کہا کرتے تھے، شبلی صاحب کہا کرتے تھے۔نئی بات کون سی کہہ رہے ہیں آپ ؟ میں نے کہا۔ اور کہاں سے کہوں، یہ تو بنیادی باتیں ہیں۔ یہ ضرور ہے کہ ان لوگوں کا نقطۂ نظر محدود تھا، ہمارا تناظر وسیع تر ہے۔ تو میں نے یہ کہا، پہلی بار میں نے ہی کہا اور اس پر اب تک قائم ہوں، کہ نئی شاعری اور پرانی شاعری میں کوئی فرق نہیں ہے، دونوں شاعری ہیں۔اس سے مراد یہ تھی کہ ایک اصل ہے، ایک بنیاد ہے جس پر ایک پورا محل قائم ہے۔ تو فطری طور پراس کا ایک تقاضا یہ بھی تھا کہ میں پہلے تو لوگوں کو پرانی، جو اس وقت کی شاعری تھی جس کو وہ ترقی پسند شاعری کہتے تھے، اس کی کمزوریوں سے لوگوں کو مطلع کر دوں۔ چنانچہ آپ کو یاد ہی ہو گا... نہیں یاد تو نہیں ہو گا کہ آپ تو بہت چھوٹے رہے ہوں گے اس وقت، لیکن اور لوگوں کو یاد ہو گا کہ میں نے ایک تبصرہ لکھا سردار جعفری پر۔ تو صاحب اس تبصرے سے معلوم ہوا کہ ایک چیز جو کہ قائم ہے اور جس کے بارے میں کہا جا رہا ہے کہ قائم ہو چکی ہے،
اس میں بھی نا پائیداری کے عناصر ہیں۔ اس میں بھی عناصر ایسے ہیں جو اتنے مستحکم نہیں ہیں جتنا کہ بیان کئے گئے ہیں۔ تو پہلے تو میں نے وہ کام کئے۔ پھر میں نے اصولی طور پر جدید شاعری کے تقاضے کیا ہیں، یہ شاعری کیا چاہتی ہے ہم سے، یا ہم اس شاعری سے کیا چاہتے ہیں، وہ مسائل بیان کئے۔پھر وہی معاملہ افسانے کے ساتھ بھی رہا۔
پھر میں نے اس طرح کی چیزوں کو چھاپا، اس طرح کی چیزوں کا ذکر کیا جنھیں میں ادب کے صحیح نمونے سمجھتا تھا، یعنی ایسے نمونے جن میں تخلیقی شان ہو، تجربہ کوشی ہو، کسی سیاسی یا سماجی غرض کو فن پر فوقیت نہ دی گئی ہو۔میں نے ان کی تفہیم کی، سمجھایا، لوگوں تک پہنچایا، تو اس طرح آہستہ آہستہ وہ بات بڑھتی چلی گئی۔ اچھا، جب یہ ہو چکا تو اس کے بعد یہ ہوا کہ ایک بار پھر ذرا رک کے دیکھیں کہ ہماری بنیادیں کیا کیا ہیں ؟ان بنیادوں میں صرف غالب تو نہیں ہیں ؟ غالب پر بہت کچھ لکھا گیا ہے، لیکن غالب سب کچھ تو نہیں ہیں، ہماری بنیادوں میں اور کیا ہو سکتا ہے ؟ اس طرح آگے چلے۔تو جو کچھ بھی میرا کام ہے، داستانوں تک میرا پہنچنا، لغت پر، الفاظ پر غور کرنا میرؔ کے بارے میں غور کرنا، مرثیے کی شعریات اور زبانی بیانیے کی شعریات کو بیان کرنا، پھر یہاں تک کہ تنقید سے ہٹ کر افسانہ اور ناول میں بھی اس طرح کی تہذیب کو دوبارہ لانے کی کوشش کرنا جو ہم سے کھو چکی ہے لیکن جس کے سمجھے بغیر ہم اپنے کو نہیں سمجھ سکتے، اپنے ادب کو نہیں سمجھ سکتے ... تو ان سب میں ایک فطری عمل ہے یہاں سے وہاں تک۔ ایسا نہیں ہے کہ کئی ایک بٹن دبائے چلے جا رہے ہیں، ایک کھٹکا دبایا گیا ایک راستہ بند ہوا، ایک راستہ کھلا۔
بلکہ یہ تو ہونا ہی تھا۔شمس الرحمن فاروقی جیسے آدمی کے لیے یہ ممکن نہیں تھا کہ میں صرف نثری نظم اور معرا نظم کی بحث میں ہی الجھا رہ جاتا۔ ان بحثوں کو میں نے اپنے طور پر طے کر لیا کہ یہ ایسا ہے ایسا نہیں ہے۔ اب چاہے وہ میں نے غلط طے کیا یا صحیح طے کیا۔ یا میں نے طے شاید نہیں بھی کیا لیکن میں نے گمان کیا کہ میں نے طے کر لیا ہے۔ اپنی طرف سے جو کچھ کہنا تھا میں نے کہہ دیا ہے۔اب سوال یہ اٹھا کہ یہ چیزیں کن چیزوں پر قائم ہیں ؟ اب دیکھیے کہ ہم کسی نظم کو معرا کیوں کہتے ہیں یا کسی نظم کو آزاد کیوں کہتے ہیں ؟ ظاہر ہے کہ اس کے پیچھے کوئی اصول ہو گا کہ کوئی نظم ایسی بھی ہو گی جو غیر آزاد ہو گی، جو کچھ پابند ہو گی، تو وہ کیسی ہوتی ہو گی، کس طرح سے بنتی ہو گی ؟اگر جدید نظم کوئی چیز ہے تو محمد قلی قطب شاہ سے لے کر نظیر اکبر آبادی تک، اور پھر نظیر اکبر آبادی سے حالی اور آزاد تک جو نظم لکھی گئی اسے ہم کس طرح سمجھا سکتے ہیں کہ اس کلام کی نظمیت بھی قائم رہے اور اقبال، میراجی، راشد، فیض، اخترالایمان، مجید امجد کی بھی نظمیت کو بیان کیا جا سکے ؟اس طرح کے سوال اٹھنے اور اٹھانے لازمی تھے۔ اس طرح سے ہر چیز ایک کے بعد ایک چلی آتی ہے۔ان کے بیچ میں کوئی تفرقہ نہیں ہے اور کوئی وقفہ نہیں ہے، ایک ارتقا ہے۔
ا ن:سنہ1960 کے بعد شاعری افسانہ اور تنقید میں بے شمار نئے نام ادبی منظر نامے پر ابھرے اور بہت کم عرصے میں انھوں نے اپنی شناخت بھی بنائی۔ پچھلے بیس تیس سالوں میں ان اصناف میں کیا ایسے کچھ نام ہیں جو فوری طور پر ذہن میں آتے ہیں جنھوں نے اپنے وجود کا احساس دلایا اور اپنی مستحکم پہچان بنائی؟
ش ف:یار یہ فیشن جو تم لوگوں نے شروع کیا ہے نام گنوانے کا، اسے بھول جاؤ۔ دس نام گنواؤں گا، دو نام بھول جاؤں گا تو کہیں گے کہ صاحب یہ نام چھوڑ دیا، یا یہ کہ فلاں کو کیوں رکھا ؟بھئی نام وام میں نہیں گنوانا چاہتا۔میں یہ کہنا چاہتا ہوں ... صرف ایک بات بتا دوں کہ جیسی بھی آج شاعری ہو رہی ہے یا افسانہ لکھا جا رہا ہے ... اچھا ہے یا خراب، میں نہیں کہتا۔ لیکن یہ ضرور کہتا ہوں کہ کیا اس طرح کے افسانے 1960 کے پہلے ممکن تھے ؟ کیا ایسی شاعری 1960 کے پہلے ممکن تھی؟نا ممکن۔آزادی اظہار اور آزادی فکر کی جو فضا آج ہے وہ جدیدیت کے پہلے کہاں تھی؟ وہ پورا نظام بدل گیا شعریات اور اصولوں کا جو پہلے قائم تھا۔اب اس میں زوال پیدا ہوا یا نہیں پیدا ہوا یا اس کے بعد کے لوگوں نے اسے ترک کیا یا نہیں کیا، یہ الگ بحثیں ہیں۔لیکن متعدد نام ایسے موجود ہیں ہمارے سامنے، افسانے کی دنیا میں یا شعر کی دنیا میں، جنھوں نے اس ترقی پسند یا نام نہاد کلاسیکی بوطیقا سے منحرف ہو کر اس سے برگشتہ ہو کر کہا کہ دیکھیے شعر یوں بھی کہتے ہیں۔ نام ہی چاہتے ہیں اگر آپ تو آپ کے سامنے محمود ایاز کی مثال موجود ہے محمود ایاز کا رنگ کلاسیکی رنگ ہے۔لیکن پھر بھی کسی بھی جگہ، 1960 کے پہلے کسی جگہ اس کو آپ قائم نہیں کر سکتے۔ کیوں وہاں کوئی جگہ ہی نہیں ہے اس کے واسطے۔ اس کی جگہ اگر ہے تو ہمارے درمیان ہے، اور آج بھی ہے۔سنہ1960 کو گذرے پچاس برس ہونے والے ہیں۔ محمود ایاز کی جگہ آج بھی قائم ہے، لیکن ہم لوگوں میں، ترقی پسندوں میں نہیں۔
تو یقیناً اس پورے فکری انقلاب نے جو کچھ قائم کیا یا جس چیز کو ادب میں متعارف کیا اس کی ایک معنویت اب بھی موجود ہے۔اور یہی ہمارے لیے کافی ہے ... نام لینے کو میں لے سکتا ہوں لیکن نام لینے سے میں گریز کرتا ہوں کیوں کہ ہمیشہ لوگوں کو توقع ہوتی ہے کہ میرا نام ضرور لیا جائے گا یا فلاں کا نام نہیں لیا جائے گا۔ میں دونوں باتوں سے گریز کرتا ہوں۔
ا ن:دو چار نام لیجیے گا لوگ خوش ہو جائیں گے۔
ش ف:خوش کرنے کا کام میں نہیں کرتا۔ میں خوش کرنے کے بزنس میں ہوں ہی نہیں۔اور لوگ ہیں، وہ نام گنوا دیں گے۔
ا ن:جدیدیت نے ادب کو شاعری اور فکشن کے رنگوں سے مالا مال کیا۔ ان میں سے کس صنف میں زیادہ کامیاب تجربے ہوئے اور تا حال جدید شاعری اور فکشن کے بڑے نام کون سے ہیں ؟
ش ف:پھر وہی نام کا چکر ہے۔ تجربے دونوں صنفوں میں ہوئے۔شاعری میں بھی ہوئے اور افسانے میں بھی ہوئے۔افسانے کے تجربات نے لوگوں کو زیادہ پریشان کیا۔ اس کی وجہ یہ ہے کہ افسانہ اس وقت تک بالکل ایک سیدھی لکیر میں چلتا چلا جا رہا تھا۔ منٹو صاحب کے کچھ افسانوں کے علاوہ، بیدی صاحب کے ایک دو افسانوں کے علاوہ، انحراف کی مثال مشکل ہی سے ملتی تھی۔ایک افسانہ پریم چند کا، ایک افسانہ کرشن چندر کا، پانچ سات افسانے عسکری صاحب کے اس فہرست میں اور شامل کر لیجئے۔ پریم چند کا افسانہ ’’کفن’‘ تو لوگوں کو یاد تھا، لیکن غلط وجوہ سے۔ عسکری صاحب کے افسانوں کو زیادہ تر لوگ بھول چکے تھے اور منٹو صاحب، بیدی صاحب، کے جو افسانے ڈگر سے ہٹے ہوئے تھے ( مثلاً منٹو کا ’’پھندنے ‘‘، بیدی صاحب کا ’’سونفیا’‘) ان کا ذکر کرتے لوگ گھبراتے تھے۔ تو ان کے علاوہ افسانے کی ایک منہاج جو چل پڑی تھی اس کے حساب سے سیدھا سادہ افسانہ لکھا جا رہا تھا جس میں کچھ کردار ہوں گے، کچھ واقعات ہوں گے۔اور خاص طور پر بلا کسی پیچیدگی کے ایک پیغام ایک مقصد یا معنی اس میں ڈال دیئے جائیں گے۔کرشن چندر صاحب کا افسانہ ’’دو فرلانگ لمبی سڑک‘ ‘ سامنے کی مثال ہے کہ اس کو بہت بڑا انقلاب قرار دیا گیا تھا کہ اس میں کوئی پلاٹ نہیں تھا۔ حالانکہ وہ آج کے ... یا آج اس کو پڑھیے تو بالکل وہ انتہائی سیدھا، انتہائی سپاٹ افسانہ معلوم ہوتا ہے لیکن چونکہ اس میں کوئی پلاٹ نہیں تھا، بلکہ ایک شخص لب سڑک بیٹھا ہوا آنے جانے والوں کا ذکر کر رہا ہے۔ وہ دیکھ رہا ہے، مشاہدہ کر رہا ہے، بیان کر رہا ہے۔تو اسے ایک انقلاب قرار دیا گیا۔
اس سے تم سمجھ سکتے ہو کہ افسانے میں اس وقت جو ہوا بہ رہی تھی وہ کتنی آسان اور سادہ تھی۔ اس لیے نئے افسانے نے لوگوں کو زیادہ مبتلائے رنج کیا، پریشان کیا۔ کہیں تو کوئی پلاٹ نہیں ہے، کہیں کردار نہیں ہے۔ کہیں لکیریں کھنچی ہوئی ہیں، کہیں نثر کے نام پر نثری نظم نظر آ رہی ہے۔ کہیں پر اتنی علامتیں ہیں کہ پلے نہیں پڑ رہا ہے کہ کیا کہا جا رہا ہے۔ تو آہستہ آہستہ، ظاہر ہے، وہ بھی ختم ہوا۔کچھ تو افسانہ نگاروں کے ہاں بھی شدت ختم ہوئی کہ ان کا پہلا مقصد جو تھا، لوگوں کو نئے امکانات کی طرف متوجہ کرنا، وہ پورا ہوا۔ کچھ یہ بھی ہے کہ لوگوں کو عادت پڑ گئی۔جس طرح سے پہلے ... آپ کو تو خیال ہی ہو گا کہ ترقی پسند حضرات نے آزاد نظم کہنے سے بہت حد تک گریز کیا۔ان کا خیال تھا کہ ہم یہ سب کہیں گے تو بدنام ہو جائیں گے۔یا یہ شاعری کا طریقہ ہی نہیں ہے کہ آزاد نظم کہی جائے۔پھر آہستہ آہستہ ان لوگوں نے، مخدوم صاحب نے، پہلے آزاد نظم کہنی شروع کی اور پھر سب ترقی پسندوں میں عام ہو گئی۔ غزل کا بھی یہی معاملہ تھا ...تو اس طرح سے جب کوئی چیز مسلسل ہونے لگتی ہے تو پھر اس کی لوگوں کو عادت پڑ جاتی ہے۔ لوگ اس سے ایک طرح سے مانوس ہو جاتے ہیں۔ مانوس ہوتے ہیں تو اس سے لگاؤ پیدا ہو جاتا ہے۔ تو وہی یہاں بھی ہوا۔افسانے کچھ تھوڑے بہت آسان بھی ہوئے اور لوگ کچھ مانوس بھی ہوئے اس کے ساتھ۔ تو آہستہ آہستہ وہ جو ایک عنصر تھا سنسنی خیزی کا، وہ نئے افسانوں میں کم نظر آنے لگا۔ ورنہ تجربہ تو دونوں اصناف میں ہوا، شعر میں بھی ہوا اور افسانے میں بھی ہوا۔اور دونوں میں نئی باتیں کہی گئیں، اور نئے اشارے دیے گئے اور نئی راہیں دریافت کی گئیں۔ آج کوئی افسانہ نگار ایسا نہیں ہے جس نے ان را ہوں سے کہیں نہ کہیں اپنے کو منسلک نہ کیا ہو۔وہ لوگ جو جدیدیت کے خلاف ہیں ان کے افسانے دیکھئے۔ اچھے یا برے، جیسے بھی وہ افسانے ہیں، اس طرح کے افسانے جدیدیت کے پہلے ممکن نہ تھے۔ابھی کچھ دن پہلے ’’آج کل’‘ دہلی کا افسانہ نمبر آیا ہے۔ اس میں کئی افسانہ نگار ایسے ہیں (جو کسی نہ کسی وجہ کی بنا پر) خود کو جدیدیت کا مخالف بتاتے ہیں۔ مذکورہ نمبر میں ان کے افسانے جیسے بھی ہیں، اچھے یا برے، لیکن جدیدیت کے پہلے وہ وجود میں نہ آ سکتے تھے۔یہ کہنا اگرچہ کافی نہیں ہے کہ زمانہ بدل گیا ہے اس لئے افسانہ بھی بدل گیا ہے لیکن یہ بات بھی ہماری ہی سکھائی ہوئی ہے اور ترقی پسند لوگ اس پر بہت ناک بھوں چڑھاتے تھے، کیونکہ ان کے خیال میں ادب کی مارکسی اقدار قائم و دائم تھیں اور زمانے کے بدلنے کا ان پر کوئی اثر نہ پڑنا تھا۔ان بچاروں کو یہ معلوم کر کے بڑا دھکا لگا کہ جب زمانہ بدلتا ہے تو ادب کے اقدار بھی بدل سکتے ہیں۔ لیکن زمانے کے بدل جانے کے علاوہ دوسری بات یہ بھی ہے کہ ان افسانوں کا مثالی نمونہ (Paradigm) جدیدیت ہی میں ہے۔
ا ن:ایسا کہا جاتا ہے کہ یہ دور تنقید کا ہے۔ آج تخلیق کار تنقید کی رہنمائی میں ادب خلق کر رہا ہے۔اس بات میں کہاں تک صداقت ہے؟
ش ف: اگر ایسا ہے تو بڑے افسوس کی بات ہے۔میں تو اس کو نہیں مانتا۔یہ ضرور ہے کہ جیسا کہ میں نے لکھا بھی ہے کہ... میرا حالیہ مضمون تم نے شاید دیکھا ہو گا:’’ کیا نقاد کا وجود ضروری ہے؟’‘ ... کچھ صورت حال ایسی پیدا ہو گئی کہ ہمارے ہاں نقاد، یا معبر، یا ادب کا مفسر کہہ لیجئے ،وہ بطور ایک وجود کے ہمارے سامنے قائم ہے۔ پہلے زمانے میں یہ تھا کہ استاد تھے اور... بلکہ اور پہلے چلے جاؤ تو استاد بھی نہیں تھا۔ولی کے پہلے کوئی استاد نہیں تھا۔ محمد قلی قطب شاہ کا کوئی استاد نہیں ،غواصی کا کوئی استاد نہیں ، نصرتی کا کوئی استاد نہیں۔ تو پہلے تو استاد تھے نہیں تو شاعر خود ہی اپنی تربیت کرتا تھا۔جیسا کہ آپ نے دیکھا ہے کہ شعرا نے لکھا ہے۔ ولی نے لکھا ہے اپنے بارے میں، اشرف گجراتی نے لکھا ہے اپنے بارے میں کہ میں نے کیا کیا پڑھا۔میں نے منطق پڑھی، فلسفہ پڑھا ،تفسیر پڑھی، فارسی پڑھی، عربی پڑھی۔ یہ سب انھوں نے لکھا۔ملا نصرتی نے لکھا کہ میں نے کن کن چیزوں کا مطالعہ کیا ہے۔ تلگو ،کنڑ، پھر فارسی کی طرف اپنے کو مائل کیا اور ہندی کے شعر کو جوں شعر فارسی کیا۔ پہلے زمانے میں تو شاعر کسی کا شاگرد نہیں ہوتا تھا۔ استاد کا وجود بھی تھا نہیں۔ اس کی دو وجہیں تھیں: ایک وجہ تو یہ تھی کہ جس روایت میں وہ سانس لے رہے تھے وہ روایت ان کے لیے زندہ موجود تھی۔ نصرتی جب یہ کہتے ہیں کہ میں نے ریختہ کا شعر فارسی کیا،تو ان کے سامنے فارسی زندہ موجود تھی۔ آج ہمارے لئے فارسی ایک کتابی شے ہے، اور وہ بھی سب کے لئے نہیں۔ زمانہ بدل چکا ہے۔ اس تبدیلی کے دوران ہم نے بہت کچھ پایا اور بہت کچھ گنوایا۔ تو یہ بھی گنوایا کہ جو چیزیں ہمارے کلاسیکی شاعر کے لئے زندہ اور متحرک تھیں، ان کی زندگی کا حصہ تھیں، ان میں اکثر ہمارے لئے معدوم ہیں اور جو موجود بھی ہیں تو زیادہ تر کتابی اور علمی ہیں۔عمل کی زندگی میں نہیں ہیں۔ اس وقت فارسی شاعری فارسی ادب فارسی ادبیات زندگی کا ضروری حصہ تھے۔لہٰذا شاعر کے لیے یہ ممکن تھا کہ وہ اس ماحول میں اپنے کو بالکل غرق کر لے اور خود اپنے کو شاعر کے طور پر قائم کرے۔
دوسری بات یہ تھی کہ شاعری کی اس زمانے میں بطور ایک مشغلۂ حیات بڑی اہمیت تھی۔ آہستہ آہستہ وہ کم ہوتی چلی گئی اور ہمارے زمانے میں بہت ہی کم ہو گئی۔ کئی وجہیں ہیں اس کی، ان میں نہیں جاؤں گا۔لیکن یہ بات سامنے کی ہے کہ آج آپ کو ایسے لوگ شاید ہی ملیں،مشاعرے کے اکا دکا شاعر ہوں تو ہوں ،جو صرف شاعری کے بل بوتے پر یا مشاعروں ہی کے بل بوتے پر زندہ ہیں اور کما کھا رہے ہیں اور اولاد کی پرورش کر رہے ہیں۔ ورنہ عموماً اب کوئی ایسا آدمی نہیں ہے جو صرف شاعری کے بل بوتے پر زندہ رہتا ہو۔ تو شاعری ایک مشغلۂ حیات کے طور پر اب زندہ نہیں رہی۔ اس زمانے میں تھی موجود۔ لہٰذا اس میں کوئی بری بات نہیں تھی کہ ہم شاعر بن جائیں اور شاعری پڑھیں شاعری پڑھائیں، شاعری لکھیں شاعری لکھائیں۔ لوگ خود ہی کوشش کرتے تھے۔تو اس کام کے لیے اس زمانے میں استاد نہیں تھا۔پھر، جیسا کہ میں نے اپنی کتاب میں لکھا ہے،دلی والوں نے اردو کو اختیار کیا تو بہت بعد میں اختیار کیا۔زبان تھی، لیکن شاعری عموماً فارسی میں تھی۔تمھارے یہاں تو اردو شاعری بہت پہلے چل چکی تھی۔سارے دکن میں ہر جگہ موجود تھی ، جو آج کا مہاراشٹر ہے وہاں موجود تھی، گجرات میں تو خیر تھی ہی۔جب دلی والوں نے ولی کی دیکھا دیکھی اردو شاعری کو اختیار کیا تو ان کے ہاتھ پاؤں پھول گئے کہ ہم اس کو لکھیں کیسے؟ پھر انھوں نے استاد لوگوں کو ڈھونڈنا شروع کیا کہ کچھ بتاؤ ہمیں کہ ریختہ کیسے لکھا جاتا ہے ؟ اگر طرز کی مثال کے طور پر دکن کو دیکھتے تو کامیابی مشکل تھی۔دکن کا طرز مشکل تھا اور یہاں کی زبان سے مختلف محاورہ تھا اس کا۔ جیسا کہ آپ جانتے ہی ہیں کہ شفیق اورنگ آباد صاحب نے لکھا ہے کہ نصرتی کا طرز دلی والوں کے لیے مشکل تھا۔ ان کے الفاظ بہت ہی مغلق ہیں۔ ان کی زبان میں تلگو کا عنصر بہت ہے، کنڑ بہت ہے۔ دلی والوں نے کہا ہمیں تو ایسا آدمی چاہیے جو کہ ہمیں سمجھائے کہ زبان ریختہ میں بطرز فارسی کیونکر کہتے ہیں، جیسا کہ ولی نے کہا۔ اس طرح استاد شاگرد کا ایک رشتہ قائم ہو گیا۔ اب یہ ہوا کہ استاد آپ کے سامنے موجود ہے، آپ نے شعر پڑھا۔اس نے کہہ دیا، یہ ٹھیک نہیں ہے یوں ٹھیک کر لیجیے اس کو آپ۔ یا بالکل ٹھیک نہیں تو پھر سے کہہ کر لائیے۔ کسی رسمی یا رسومیاتی تعلیم کے بغیر سلسلہ تعلیم و تعلم کا، ایک رشتہ شاعر ی کے بارے میں، قائم ہو گیا۔ اور یہ سلسلہ کامیاب ہوا اور ہر طرف چل پڑا۔ سو برس چلا ،ڈیڑھ سو برس چلا۔
پھر وہی بات ہوئی جس کا ذکر پہلے بھی کر چکا ہوں ،کہ انقطاع پیدا ہو گیا۔ اس انقطاع میں ایک چیز اور شامل ہو گئی۔ اسکول داخل ہو گیا۔ اب معلوم پڑ گیا کہ اردو فارسی شاعری اسکول میں پڑھائی جا رہی ہے۔ اردو میں امتحان تو لیا جا رہا ہے۔ کبھی غالب کے شعر کا مطلب پوچھ رہے ہیں کبھی میر کی غزل اور سودا کا قصیدہ پوچھا جا رہا ہے کہ بتاؤ یہ کیا ہیں؟ وہ جو ایک براہ راست سلسلہ تھا استاد شاگرد کا، اس کی جگہ کلا س اور درجہ قائم ہوا ،جماعت قائم ہوئی۔ ماسٹروں کے گروہ میں لازماً شاعر لوگ نہیں ہیں۔ وہ تو ایک ماسٹر ہے جو ضروری نہیں کہ وہ شاعر بھی ہو اور وہ آپ کو تعلیم دے رہا ہے کہ میر نے یہ کہا، غالب نے یہ کہا ہے ،نصرتی نے یہ کہا ہے، باقر آگاہ نے یہ کہا۔ پھر شاگرد نے جو سیکھا اس کا امتحان پرچۂ امتحان کے ذریعہ لیا گیا۔ آپ پرچہ لکھ کر آئے اور نتیجے کے منتظر ہو گئے۔ جب نتیجہ آیا تو یہ تو معلوم ہو گیا کہ ہم پاس ہوئے یا فیل، لیکن یہ نہ معلوم ہوا کہ اچھے نمبر کن باتوں کے لئے ملے اور کم نمبر کن باتوں کی وجہ سے ملے؟اور یہ تو بالکل نہ معلوم ہوا کہ میر یا غالب یا ولی ، کسی کی طرح شاعر بننے کے گر کیا ہیں؟تو جب وہ استاد شاگرد کا سلسلہ رہا ہی نہیں، وہ ذاتی تعلیم اور تعلم کی بات نہ رہی، بلکہ شاعری کا پڑھنا پڑھانا ایک غیر شخصی عمل ہو گیا اور ایک نئی طرح کا استاد پیدا ہوا جس کا نام ماسٹر رکھا گیا، پروفیسر رکھا گیا۔ اس کے نتیجے میں وہ جو براہ راست، سینہ بہ سینہ ،دو بدو گفتگو ہوتی تھی شعر کو سمجھانے اور سمجھنے کے لیے، وہ ختم ہو چکی ہے۔ اب کلاس پیدا ہوئے، اسکول پیدا ہوا، یونیورسٹی پیدا ہوئی جس میں پڑھانے کے لیے صاحب کتاب ہونا چاہیئے۔ تو کون لکھے گا کتاب؟ کتاب ہم لوگ لکھیں گے اور اسے یونیورسٹی میں پڑھائیں گے۔ جن لوگوں نے کتاب لکھی وہ نقاد کہلائے۔اس طرح سے پرانے استادوں کی براہ راست تعلیم کے بجائے تنقید کا ایک پورا کاروبار پیدا ہوا۔
آپ کی سماجی تاریخی تہذیبی مجبوریوں کی بنا پر ایک پورے ادارے کا وجود قائم ہو گیا جس نے ایک بڑی حد تک پرانے زمانے کے استاد کی جگہ لے لی۔ پہلے یہ تھا کہ استاد کہہ رہا ہے کہ یہ مصرع ٹھیک نہیں ہے تو شاگرد کو ماننا پڑتا تھا کہ ٹھیک نہیں ہے۔اب استاد نہیں ہے تو عسکری صاحب کہہ رہے ہیں کہ یہ نظم، یہ ناول، یہ افسانہ،ٹھیک نہیں ہے۔ تو لوگ کہہ رہے ہیں کہ ٹھیک ہے ہم آپ کے شاگرد ہیں، آپ کی بات پر آمنا و صدقنا کہتے ہیں۔سرور صاحب کہہ رہے ہیں ، فلاں طرح کی شاعری نہیں ٹھیک ہے تو شاگرد بھی یہی کہہ رہا ہے کہ ٹھیک نہیں ہے۔ تو یقیناً اس طرح سے نقاد کو ایک غیر ضروری اہمیت حاصل ہوئی۔ ہمارے ادبی معاشرے میں ایک غیر ضروری اہمیت نقاد کو حاصل ہوئی جو اسے نہیں ملنا چاہیے تھی، لیکن ملی۔ اب جب وہ مل گئی تو ظاہر ہے کہ اس سے مفر نہیں۔ میں نے لکھا بھی ہے کہ انسانوں کی بہت بڑی مشکل یہ ہے ، بلکہ ہمارا المیہ یہ ہے کہ بہت سی چیزیں ہم خود بناتے ہیں، وہ ہماری تخلیق ہیں۔لیکن ان کو پھر ہم منسوخ نہیں کر سکتے۔مثلاً ہم نے میونسپلٹی ایجاد کی۔میونسپلٹی کا ادارہ اب وجود میں آگیا تو آگیا۔یہ ممکن ہے کہ بنگلور میونسپلٹی کو آپ منسوخ کر دیجیے،ممبئی میں کیسے منسوخ کر دیجیے گا؟ سورت میں کیسے کیجئے گا ؟یہ تو ہر جگہ موجود ہے۔ ادارہ آپ خود بناتے ہیں، پھر وہ ادارے قائم ہو جاتے ہیں اور اٹل ہو جاتے ہیں۔ یہی تنقید کا قصہ ہوا۔ نقاد صاحب استاد بن گئے تو بن گئے۔
لیکن نقادوں کو چاہیے کہ وہ اپنی اوقات پر قائم رہیں۔ وہ یہ نہ بھولیں کہ ان کا اثر عارضی ہے۔ وہ کسی نہ کسی حد تک شاعر یا افسانہ نگار یا تخلیق کار، یا جو بھی نام لیجئے ، اس پرکسی نہ کسی حد تک اثر انداز ہوتے ہیں۔ یہ محض ایک اتفاقی اور وقتی معاملہ ہے۔ورنہ کوئی تخلیقی فن کار ایسا نہیں ہے جس کی عمر نقاد سے زیادہ نہ ہو۔ نقاد کی عمر کیا ہے بھئی؟یہی برس دو برس چار برس۔ یہ تو ہمارے آپ کے تہذیبی المیے کا ایک حصہ یہ بھی ہے کہ’’ مقدمۂ شعر و شاعری ‘‘آج بھی پڑھائی جا رہی ہے۔ اسے سو برس پہلے مٹ جانا چاہیئے تھا۔ اور ہمارے عزیز دوست محمود ایاز صاحب نے جب ہمارا مضمون چھاپا اپنے رسالے میں تو پھر بہت ہی غصے میں لکھا کہ صاحب فاروقی صاحب ایسی باتیں کہہ رہے ہیں کہ شاعری میں خیالات وغیرہ وغیرہ کی اہمیت ہی کچھ نہیں ہے۔ سب کچھ بیکار ہے،سواے لفاظی کے۔ ہر طرف لفاظی ہی لفاظی نظر آتی ہے۔ اور ہمارے دوست مغنی تبسم نے اسی پرچے میں لکھا کہ جناب،’’ مقدمۂ شعرو شاعری’‘ آج بھی ہمارے لیے با معنی اور معنی خیز ہے۔تو یہ تو ہمارا المیہ ہے۔یوں تو ان کتابوں کی اہمیت کیا ہے آج؟ کچھ بھی نہیں۔بھئی آپ بتا دیجیے انگریزی میں یا فرانسیسی میں کون سی کتاب ایسی ہے جو سو برس پرانی ہے اور آج بھی پڑھی اور پڑھائی جا رہی ہے ؟کوئی نہیں ہے۔ جو بہت بڑے بڑے وہاں کے نقاد ہیں مثلاً کولرج(S.T.Coleridge)، ان کو بھی وہاں کوئی پڑھاتا نہیں ہے۔ لیکن وہ موجود ہیں، آپ پڑھ لیجیے۔ لیکن وہ کسی نصاب میں شامل نہیں کہ آپ یہ کہیں کہ پڑھنا پڑے گا کولرج کو۔ اب یہ الگ بات کہ آپ خود کو پڑھا لکھا آدمی کہلانا چاہتے ہیں ، تو ضروری ہے کہ جانیں کہ کولرج کون سا بندہ تھا یا ڈاکٹر جانسن(Dr. Johnson) کو ن صاحب تھے؟ لیکن یہ کہ آپ کو جانسن یا کولرج پڑھایا جائے کلاس میں اور کہا جائے کہ اس پر یقین کیجئے کہ ان لوگوں نے جو لکھا ہے وہ صحیح لکھا ہے، یہ وہاں نہیں ہوتا۔
تو بڑے سے بڑے نقاد کی عمر کیا ہے؟ دس برس ، بیس برس، پچاس بس۔ جیسا کہ میں لکھ چکا ہوں، بار بار کہہ چکا ہوں کہ لوگ تو ایک شعر پر زندہ رہ جاتے ہیں، ایک نظم پر، ایک افسانے پر،ایک غزل پر زندہ رہ جاتے ہیں۔یہ نقاد کس کھیت کی مولی ہے بھئی۔پچیس یا بیس ہی برس پہلے کے کسی تنقیدی مضمون کا نام لیجئے جو آج بھی لوگوں کو یاد ہو۔یا بجنوری کے سوا ایسے کسی شخص کا نام بتائیے جو محض ایک تنقیدی مضمون کے بل بوتے پر زندہ ہو۔ اور بجنوری بھی اپنے ایک نہایت غیر ذمہ دار انہ جملے کے باعث زندہ ہیں، تنقیدی مضمون کے سبب نہیں۔وہ پورا مضمون تو شاید ہی کسی نے پڑھا ہو۔یہ سب غلط بات ہے کہ یہ نقاد کا زمانہ ہے۔ نقاد کو چاہیے کہ وہ اپنی اوقات پر قائم رہے۔ اور بات یہ ہے کہ ہم لوگ پھول گئے ہیں، نقاد لوگ پھول گئے ہیں۔میں تو خدا کا شکر ہے کہ نہیں پھولا ،یا پھولا تھا تو پچک گیا ہوں۔لیکن بہت سے نقاد ہیں جو پھولے ہوئے ہیں۔تو وہ کب تک پھولے رہیں گے؟ میں تو کہتا ہوں کہ آپ انگریزی چھوڑ دیجیے ،اردو ہی میں پچھلے پچاس سال کی تنقید ی کتابوں میں سے کسی دو کتابوں کے نام بتا دیجیے جن کو لوگ آج بھی پڑھتے ہیں،یعنی اپنی مرضی سے پڑھتے ہیں، کلاس کی مجبوری سے نہیں۔بتا دیجیے دو نام ،شاید بہت کھینچ کھانچ کے ممکن ہو سکے۔ کلاس کو چھوڑ دیجیے آپ۔ کلاس کے بعد، بی اے یا ایم اے کے بعد، کون سا ایسا مجموعہ تنقید ی مضامین کا یا کون سی تنقیدی کتاب ہے جو پڑھی جاتی ہے ؟وہ کتابیں بھی جن کا بہت زور شور رہا، مثلاً’’ اردو تنقید پر ایک نظر’‘، ’’اردو شاعری پر ایک نظر’‘، ان کو کون پڑھتا ہے آج ؟پڑھتے نہیں ہیں لوگ۔ اگر تم شاعری کی دنیا میں داخل ہونا چاہتے ہو تو کیا تم یہ دیکھو گے کہ کیا لکھا ہے کلیم الدین احمد صاحب نے شاعری کے بارے میں؟لکھا ہو گا تو لکھا ہو گا اپنی کتاب میں۔ ہم تو اپنا پڑھیں گے جو ہمیں پڑھنا ہے۔ تو تنقید کو اپنی حیثیت پر قائم رہنا چاہیے اور اگر کوئی سمجھتا ہے، نقاد ہویا تخلیق کار، اگر وہ سمجھتا ہے کہ یہ زمانہ تنقید کا ہے تو فریب میں مبتلا ہے۔
ا ن:شاعری اور تنقید آپ کی اولین ترجیحات رہی ہیں۔لیکن فکشن کی جانب آپ کی توجہ کے اسباب کیا ہیں؟ کیا یہ تخلیقی قوت کا تقاضا تھا یا کوئی منصوبہ بند کارروائی؟
ش ف:منصوبہ بند کارروائی سے ترقی پسند ادب تو پیدا ہو سکتا ہے، لیکن اور شاید کچھ نہیں۔نہیں بھئی ہم تو شروع سے...بلکہ جب ہم پیدا ہوئے تھے لکھنے پڑھنے کی دنیا میں، تو ہم کو افسانہ نگار بننے کی تمنا تھی۔ ہم نے شروع میں افسانے لکھے بھی ہیں۔ اور یہ خیال تھا کہ ناول بھی لکھوں گا۔مجھے تو ضرورتوں نے ،مجبوریوں نے ،افسانہ نگاری چھوڑنے پر مجبور کیا۔ جب میں نے دیکھا کہ تنقید بہت خراب لکھی جا رہی ہے اور جو لوگ لکھ رہے ہیں اکا دکا کے علاوہ وہ اس قابل نہیں ہیں کہ ان کو تنقید نگار کہا جائے۔ تو میں نے کہا کہ لاؤ میں لکھ کے دکھاتا ہوں کہ کیسے لکھتے ہیں سخنور سہرا۔ اس طرح میں پھنس گیا تنقید کے کاروبار میں، ورنہ تنقید کی طرف تو میرا کوئی خیال نہیں تھا۔ میں تو بنیادی طور پر افسانہ نگار ناول نگار بننا چاہتا تھا اور جب مجھے اللہ تعالیٰ نے موقع دیا تو وہ کام کر کے دکھایا آپ کو۔
ا ن:آپ کا کہنا ہے کہ آج جو ادب خلق ہو رہا ہے وہ کچھ اور نہیں جدیدیت ہی ہے یا اس کا تسلسل۔ کیا پچھلے پچیس تیس سالوں کی تخلیقات میں اور جدیدیت کی حامل تخلیقات میں کوئی فرق نہیں ہے؟
ش ف:ان معنی میں فرق ضرور ہے کہ آج کل جو لکھا جا رہا ہے زیادہ تر،وہ اچھے ادب میں شامل نہیں ہے۔ کیا نثر کیا نظم ،کیا تنقید کیا شاعری، کیا افسانہ کیا ناول... میں تو اس کے بارے میں بار بار کہہ چکا ہوں کہ یہ اچھا نہیں ہے۔اچھا کیوں نہیں ہے اور اس میں کیا کمیاں ہیں؟ مثلاً یہ کہ آج افسانے میں بہت بڑی کمی یہ ہے کہ اس میں تخلیق اور تخیل کی کوئی کارگذاری نہیں ہے۔جو کچھ اخبار میں نکل آتا ہے ، یا ٹی وی پر ہم دیکھ لیتے ہیں ،اس کو ہم لوگ افسانہ بنا لیتے ہیں۔ آج کا فکشن، اگر انگریزی اصطلاح استعمال کی جائے ، تو Underimagined ہے۔یعنی افسانہ نگار واقعے کو ننگا بوچا بیان کر دیتا ہے، اس میں تخیل کی آمیزش نہیں کرتا۔ جس چیز کو ادب کے لیے ،کسی بھی ادب کے لیے انتہائی سم قاتل قرار دیا جاتا ہے وہ ہے موضوعات کا فقدان۔ دیکھ لو اپنے ہاں، افسانے پڑھ لو کسی رسالے میں۔ بس یہ دو تین موضوع ہوں گے: اول،عورتوں پر بہت ظلم ہو رہا ہے۔ بابا ہم مانتے ہیں کہ بہت ہو رہا ہے۔ ہم سے زیادہ کون جانتا ہے کہ ظلم ہو رہا ہے۔ لیکن یہ بھی ظلم ہے کہ اس موضوع کو بیس تیس لوگوں نے ایک ہی طرح لکھ لکھ کر ادھ موا کر دیا ہے۔ اور دوسرا موضوع Terrorismہے۔ مسلمانوں کو Terroristکہا جاتا ہے۔ مسلمانوں کو پولیس والے پیٹتے رہتے ہیں۔ تیسرا موضوع یہ کہ پالیٹیکس والے سب بدمعاش ہیں۔جتنے سیاسی لوگ ہیں سب چور ہیں۔ان موضوعات کو سرسری طور پر لکھا اور افسانے کے حق سے ادا ہو گئے۔جہاں افسانہ نگار کی تخئیلی کارروائی اتنی محدود ہو چکی ہو تو کیسے کہہ سکتے ہو کہ افسانہ نگاری اچھی ہو رہی ہے؟
شاعری کو تم دیکھ لو۔ ایک تھوڑا تیکھا پن ، تھوڑا سا ایک طنز کا پہلو، تھوڑ سی ایک طرح کی انانیت، اسی طرح کی آزادہ روی۔ اب اس میں چاہے شعر بنا کہ نہیں بنا ،نظم بنی کہ نہیں بنی ،بات ہوئی بھی کہ نہیں ہوئی، اس کی کسی کو پروا نہیں۔ جس ارتکاز اور قوت کی ضرورت ہے اس طرح کے انداز کو، وہ آج نہیں ہے۔سبھی لوگ کہہ رہے ہیں کہ بس جو پرچہ آپ کھولیے ہر آدمی وہی لکھ رہا ہے۔ یا اور بہت زیادہ ترقی پر آئے تو مشاعرے میں چلے گئے۔پھر شرو ع کر دیا کہ لڑکیوں کی شادی میں اپنا خون بیچ کر جہیز کا انتظام کیا۔یا پھر یہ کہ اماں راستہ دیکھتی رہ گئی بچہ لوٹ کر نہیں آیا شہر سے۔اور کیا ہوتا ہے آج کی شاعر ی میں؟ مانا کہ یہ خود اپنی جگہ ایک اہم بات ہے کہ ایسے موضوعات لائے جا رہے ہیں جو ادب میں پہلے نہیں تھے۔ لیکن ان موضوعات کے لائے جانے کا جواز بھی جدیدیت ہی ہے۔جدیدیت ہی نے کہا کہ جو سمجھ میں آئے لکھو۔ جو تمھارا جی چاہے، جو تمھارا باطن کہے ،اس کو ظاہر کرو۔لیکن جدیدیت نے یہ نہیں کہا تھا کہ آپ ایک چیز کو بار بار کسی فنی اور کسی تخلیقی قوت کے اظہار کے بغیر کہے جائیے۔کہے جائیے یہاں تک کہ تھک کے ہاتھ چور ہو جائیں۔یہ تو نہیں کہا تھا جدیدیت نے۔یہ کہا تھا کہ تخلیقی اظہار پر زور دیجیے۔تو وہ زور نہیں نظر آ رہا ہے مجھے، بس اتنا فرق ہے۔
ا ن:کہا جاتا ہے کہ انگریزی ذریعۂ تعلیم کے سبب ہماری نئی نسل اردو سے دور ہوتی جا رہی ہے لیکن حیرت اس بات پر ہے کہ اس نسل میں کوئی انگریزی ادیب بھی مشکل سے نظر آتا ہے کیا یہ نسل زبان و ادب کو کار زیاں سمجھتی ہے؟
ش ف: میں اس بات کو نہیں مانتا کہ انگریزی ذریعۂ تعلیم کی بنا پر لوگ انگریزی یا اردو میں ادب لکھنے سے دور ہوتے جا رہے ہیں۔ اردو سے دور ہونے کی، یا اردو کی صورت حال، آج جو اچھی نہیں ہے تو اس کے دو پہلو ہیں۔ اور ملک کے ہر حصے میں وہ پہلو برابر برابر نمایاں نہیں ہیں۔ مثلاً کرناٹک میں اردو کا حال یوپی سے پھر بھی بہتر ہے۔کرناٹک میں اردو کا حال مدھیہ پردیش سے بہتر ہے ،راجستھان سے بہتر ہے۔ بہار میں یا مہاراشٹرا میں اردو کا حال بہت ہی اچھا ہے۔ اس طرح الگ جگہوں پر الگ الگ ماحول ہے۔آندھرا میں یا پرانا علاقہ حیدرآباد کا جو تھا جس میں آج کا کرناٹک بھی تھوڑا بہت شامل ہے ، ایک حد تک تامل ناڈ بھی شامل ہے، وہاں اردو کی حالت یقیناً پہلے کے مقابلے میں اچھی ہو رہی ہے۔ مغربی بنگال ،دہلی ، اور گجرات میں اردو کا حال غنیمت ہے لیکن ہر جگہ وجہ مختلف ہے۔ کشمیر میں تو خیر کچھ سرکاری زبان ہونے کا بھی فائدہ ہے۔ ہماچل پردیش میں اردو کی تعلیم آٹھویں درجے تک لازمی ہے۔
تو اردو کا حال مجموعی طور پر مایوس کن نہیں۔ لیکن جو چیز ہر جگہ نظر آتی ہے وہ یہ ہے کہ اردو پڑھنے والے تو ہیں ،لیکن اردو کے پڑھانے والے الا ماشا ء اللہ اچھے نہیں ہیں۔ اردو کی تعلیم دینے والے اچھے نہیں ہیں۔اردو کا یہ حال دراصل سو سوا ڈیڑھ سو برس کے تاریخی حوادث کا نتیجہ ہے۔ ہم لوگوں نے اپنی اصل اقدار کو نظرانداز کر دیا۔ یہ میری نواسی نیساں فاطمہ جو آپ کے سامنے بیٹھی ہے، بی اے میں اردو پڑھتی ہے۔ اپنی کتابیں ساتھ لائی ہے اور مجھ سے پڑھ رہی ہے۔ اب میں دیکھتا ہوں کہ حصۂ غزل میں اصغر گونڈوی، فانی بدایونی، شاد عظیم آبادی، حسرت موہانی کے اس قدر پلپلے شعر ہیں کہ دل بیٹھ جاتا ہے۔ اکثر شعروں میں تو معنی ہی ٹھیک سے قائم نہیں ہوئے، یا پھر مضمون اتنا سستا اور معمولی کہ بچہ پو چھتا ہے، بات کیا بنی؟یہ اسی وجہ سے کہ کتاب مرتب کرنے والے کو غزل کا شعور نہیں۔خیر، غزل کی تو چھوڑ دیجیے۔ نظم کو دیکھئے کہ اتنے کم زور شعر... جوش صاحب کی نظم ’’کسان’‘ جس میں ایک مصرع بھی اس قابل نہیں کہ آدمی اس کو یاد رکھے یا دل لگا کر پڑھے پڑھائے۔ پچاس شعر کی نظم پڑھائی جا رہی ہے۔ میں بھی مجبوراً بیٹی کو پڑھا رہا ہوں کہ کورس میں ہے۔ وہ اسکول میں جا کے بتاتی ہے کہ ہمارے نانا کہتے ہیں کہ یہ نظم بہت خراب ہے تو اس کی اور جو ساتھی لڑکیاں ہیں ،ناراض ہوتی ہیں۔ تو جو نسل ’’کسان’‘ کو اچھی نظم سمجھتے ہوئے جوان ہوئی ہے وہ کیا پڑھائے گی؟ اس سے تم یہ کہو کہ جا ؤ ’’ ذوق و شوق’‘ پڑھا دو، یا’’ مناجات بیوہ ‘‘پڑھا دو۔قصیدہ اور مرثیہ تو دور رہا، شبلی کی’’ عدل جہانگیر ی ‘‘ ہی پڑھا دو۔ تو وہ یہ بھی نہیں کر سکتے۔کچھ ہے ہی نہیں ان کے پاس۔ یہ بڑا مسئلہ ہے۔ اب وہ نسل ہی نہیں رہ گئی ہے جو اردو پڑھانا جانتی ہو۔ کیوں کہ جو اقدار تھے ہماری شاعری کے ،ان اقدار کو آہستہ آہستہ ہم لوگوں نے بھلا دیا اور یہ بڑی ایک کمی ہے۔ جیسا کہ میں نے شروع میں کہا تھا کہ اختر انصاری صاحب مرحوم بہت لائق آدمی تھے۔اچھے شاعر تھے ،اچھے افسانہ نگار تھے، اچھے استاد بھی رہے ہوں گے۔ کتاب ان کی بے انتہا مقبول ہوئی ہے۔ اس میں کہیں ذکر نہیں ہے کہ غزل یا کسی شعر کے معنی کیسے بتائیں گے؟
اسد ہم وہ جنوں جولاں گدائے بے سروپا ہیں
کہ ہے سر پنجۂ مژگانِ آہو پشت خار اپنا
اس شعر کے کیا معنی ہیں اور وہ کس طرح بیان کئے جائیں گے، اس کا اس کتاب میں کوئی ذکر نہیں۔ گیان چند نے کہا کہ اس کو انگریزی میں ترجمہ کر دیا جائے تو یہ شعر مہمل ا ور معنی سے معرا ٹھہرے گا۔ یقیناً ہو جائے گا بھئی۔انگریزی میں شعر لکھنے اور شعر کو بامعنی بنانے کے قاعدے کچھ اور ہیں، یہاں کچھ اور ہیں۔ بچہ اگر آپ سے پوچھتا ہے کہ یہ کیسے ہو سکتا ہے کہ معشوق نے قتل کر دیا اور عاشق قتل ہو گیا؟یہ کیسے ہو رہا ہے ،یہ کیا ہو رہا ہے؟ان سوالوں کا جواب آپ کے پاس نہیں۔ آپ یہی کہہ دیتے ہیں کہ اردو میں اس طرح کی’’بکواس’‘ بہت ہے۔
کیا تم نے قتل جہاں اک نظر میں
کسی نے نہ دیکھا تماشا کسی کا
یہ شعر مومن کا ہے۔ لڑکے لڑکیاں کہہ رہے ہیں کہ یہ کیا لغو بات ہے؟ بات یہ ہے کہ تم کو کسی نے بتایا ہی نہیں کہ اس طرح کے شعر کے پیچھے رسومیات کیا ہیں؟استعارہ کیسے بنتا ہے، لفظ کو استعارے میں کیسے تبدیل کرتے ہیں؟ مضمون سے کیا مراد ہے، مضمون کی نوعیت کیا ہے؟جب میں انھیں سمجھاتا ہوں تو حیرت کرتے ہیں کہ ہاں صاحب یوں بھی ہو سکتا ہے!
آج کی زبان کو تم دیکھو۔ ہندی اتنی بھری چلی جا رہی ہے ،انگریزی کتنی بھری چلی جا رہی ہے۔پاکستان تک میں، جہاں ہندی نہیں ہے یہاں کی دیکھا دیکھی وہاں والے بھی ہندی کے الفاظ استعمال کر رہے ہیں۔اب تو لوگ زبان ہی کی اصلاح نہیں، عقیدے کی بھی اصلاح کو زبان کے روزمرہ سے متعلق کرنے لگے ہیں۔الفاظ ہندی کے لکھ رہے ہیں اور اردو میں’’ اللہ حافظ’‘ کہہ رہے ہیں۔ارے بھائی ’’خدا حافظ’‘ کہو اللہ کے بندے۔ اردو کے محافظ ہیں اور ’’ اللہ حافظ، اللہ حافظ ‘‘کہہ رہے ہیں۔ یہاں والے بھی پاکستان کی دیکھا دیکھی ’’اللہ حافظ’‘ کہہ رہے ہیں۔کہہ رہے ہیں ،قرآن میں’’ خدا’‘ نہیں ،’’اللہ’‘ ہے۔ تو ہم کہتے ہیں کہ قرآن میں’’ روزہ’‘ بھی نہیں، ’’نماز’‘ بھی نہیں ، ’’صوم’‘ اور’’ صلوٰۃ ‘‘لکھا ہوا ہے۔ اس کے کیا معنی ہیں کہ زبان کے تئیں تمھارا رویہ اتنا خراب ہو چکا ہے کہ تم اچھی زبان پہچانتے نہیں ہو؟ اگر تم سے کہا جائے کہ شبلی کا ایک پیراگراف پڑھ کے دکھادو تو چکر میں آ جاؤ گے کہ زبان ایسی لکھی جاتی ہے۔ اتنی دل نشین ،اتنی سادہ اور اتنی خوبصورت۔اگر واقعات کا بیان ہے تو اس میں بہاؤ دیکھ لو۔ اگر ڈرامائی صورت حال ہے تو ڈراما دیکھ لو۔ جیسے کہ نبی اکرمؐ داخل ہوتے ہیں مدینہ منورہ سے مکہ معظمہ میں حج الوداع کے دن ،تو اس کا منظر دیکھ لو۔ حضرت عمر کے سفر یروشلم کے بارے میں لکھا ہے کہ ایک شخص اونٹ پر سوار چلا جا رہا ہے اور صرف ایک آدمی اس کی محافظت میں ہے، لیکن سارے عالم میں غلغلہ ہے کہ مرکز عالم جنبش میں آگیا ہے۔تو اس طرح کے لکھنے والے ہیں۔ ان کی قدر ہی اب نہیں ہو رہی ہے۔ اب نثر کے نام پر رشید احمد صدیقی کا مضمون ’’چارپائی’‘ پڑھایا جا رہا ہے، حالانکہ اب وہ سیاسی اور سماجی حوالے ہی نہیں رہ گئے جن سے وہ مضمون بھرا پڑا ہے۔ لہٰذا اب اس مضمون کے ظریفانہ اور مزاحیہ پہلو تقریباً معدوم ہیں۔اکثر بچوں نے تو وہ منظر بھی نہیں دیکھا جس پر اس مضمون کا دار و مدار ہے ،کہ ایک چارپائی پر سارا خاندان پھسڑا ہوا ہے اور زچگی سے لے کر موت تک سب واقعے اسی چارپائی پر پیش آتے ہیں۔ ایسے مضامین پڑھ کر اچھی نثر لکھنا کون طالب علم سیکھ سکتا ہے؟رشید صاحب کی ایک سے ایک تحریریں موجود ہیں، لیکن کتاب بنانے والے استاد کو خبر ہی نہیں۔ اور انھیں یہ بھی خبر نہیں کہ ’’چارپائی’‘ جیسی تحریریں آج پڑھا کر وہ بچوں کے ذوق نثر کو بگاڑ رہے ہیں۔
اردو زبان کا مسئلہ یہ ہے کہ اردو پڑھانے والے نہیں ہیں۔ میرے آپ کے جاننے والوں میں کتنے ہی لوگ ایسے ہیں کہ غیر ہندی تہذیب کے پیدا شدہ ہیں، جنھوں نے ایسے برہمن گھروں میں یا غیر مسلم گھروں میں آنکھ کھولی ہے جہاں اردو بالکل نہیں ہے۔لیکن یہ لوگ اردو شاعر ی کے شوق میں اردو پڑھتے ہیں۔ یا شاعری کے شوق میں اردو پڑھتے ہیں، شعر کہتے ہیں۔ ہمارا جینت پرمار تو گجراتی بولنے والا ہے، لیکن اردو کا کتنا اچھا شاعر ہے ؟تم خود بھی دیکھ رہے ہو، اس جیسے لوگ ہر طرف موجود ہیں۔بہت سے تو ہمارے الٰہ آباد جیسے شبستان تیرہ روز میں بھی ہیں جہاں جے پرکاش غافل جیسا ریاضی داں اور قانون داں ہے جسے اردو سے کچھ ملنا نہیں لیکن اردو شاعری کی محبت میں اردو سیکھتا ہے اور آج اعلیٰ درجے کی غزل اردو میں کہتا ہے۔ کمی اس کی ہے کہ ان کو اردو پڑھائے کون؟
انگریزی ذریعۂ تعلیم پہلے بھی تھا، اور اردو پڑھنے والے بھی تھے۔ آج جہاں جہاں اردو پہلے سے کم پڑھی جا رہی ہے اس کی وجہ انگریزی ذریعۂ تعلیم نہیں، والدین کی عدم دلچسپی ہے۔حکومت کے سامنے منھ کھولے کھڑے رہنے کی ادا نے بھی اردو کو بہت نقصان پہنچا یا ہے۔زبان ہماری ہے، کیا یہ ہمارا فرض نہیں کہ ہم اس سے محبت کریں اور اس کی بقا اور ترویج کے لئے کوشاں ہوں؟
راہی فدائی :آپ نے ماشاء اللہ بہت اچھی گفتگو کی۔ بہت سی باتیں واضح ہو گئی۔ جزاکم اللہ۔
ش ف :شکریہ۔ آپ دوستوں کی کرم ارزانی ہے۔ اب اجازت چاہتا ہوں۔ شام کو بھی بولنے کی مصروفیت ہے، آپ جانتے ہی ہیں۔
***
تشکر: سہ ماہی ’اذکار‘ بنگلور
’ساختیات، پس ساختیات اور مشرقی شعریات (ڈاکٹر گوپی چند نارنگ)۔ تصنیف، تالیف، ترجمہ یا سرقہ؟‘
سی۔ایم۔ نعیم
ایک زمانہ وہ بھی تھا جب لوگ کوئی ادبی فن پارہ تخلیق کرتے اور اس کو اپنے نام کے بجائے کسی اور کے نام سے شائع کرتے جس سے انہیں محبت یا بے پایاں عقیدت ہوتی یا ایسا ہی کوئی اعلیٰ و ارفع جذبہ ہوتا۔ اس کی نہایت شاندار مثال جلال الدین رومیؔ کی ہے جنہوں نے اپنی غزلیات کا شاندار مجموعہ اپنے نام سے نہیں بلکہ ’’دیوانِ شمس تبریز‘‘ کے نام سے شائع کیا۔ ایک اور گم نام شاعر نے ایک مختصر سا غزلوں کا دیوان اجمیر کے خواجہ معین الدین چشتیؒ کے نام سے شائع کیا۔ اسی طرح کچھ لوگوں نے کچھ چشتی صوفیوں کے مذاکرات کو معتبر مجموعوں کے طور پر پیش کیا۔ اردو کی ادبی تاریخ میں ایسی دو دو مثالیں ذہن میں آتی ہیں جب محمد حسین آزاد نے اپنے استاد شیخ محمد ابراہیم ذوقؔ کی غزلیات کو شائع کرنے کا ارادہ کیا، جو بہادر شاہ ظفر کے اولین استادِ شاہ تھے ، تو انہوں نے کسی بھی ہچکچاہٹ کے بغیر چند غزلیں اور اشعار موزوں کر کے دیوان میں شامل کر دیئے انہوں نے محسوس کیا کہ جہاں تہاں کچھ کمیاں رہ گئی ہیں جنہیں استاد یقیناً مکمل کرتے۔ ایسی ہی ایک مثال اردو کے اولین جدید شاعر ثناء اللہ ڈار کی ہے جنہوں نے اپنی محبوبہ میرؔا کے نام پر اپنا نام میراجی ہی اختیار کر لیا جسے وہ دیوانگی کی حد تک چاہتے تھے کیا عجب ہے کہ ان کے ذہن میں رومی اور شمس تبریز کی مثال رہی ہو اردو کے لٹریری کلچر میں ایسی وافر مثالیں ہیں جہاں ایک شخص نے کسی اور شخص کا کلام لے کر اپنے نام سے پیش کر دیا۔ شاعری میں ایسا ہوتا رہا ہے۔ استادی / شاگردی کے ادارے کے تحت اس طریق کار کو کافی پذیرائی ملی کئی استاد شاعروں نے معمولی رقم کے عوض اپنا کلام اپنے شاگردوں کو بیچا بھی ہے۔ مشاعروں کی شام یہ کاروبار کافی فروغ پاتا تھا کوئی نواب یا بادشاہ ایک استاد شاعر کا تقرر کرتا اور اس سے اصولی طور پر متوقع ہوتا کہ وہ اس کے نام سے غزلوں کا ایک مجموعہ تیار کر دے۔ ایسا ہی کچھ نثر میں بھی ہوتا رہا ہے۔ امام بخش صہبائی (جو غالب کے ہم عصر تھے اور مشہور دلی کالج میں استاد تھے ) کے بارے میں مشہور ہے کہ ایک مغل شہزادے کے لیے انہوں نے اپنے ہم عصر شعراء کا ایک تذکرہ لکھا تھا۔ ایک کتاب بہ عنوان ’’گلستان سخن‘‘ قادر بخش صابرؔ کے نام سے شائع ہوئی، جسے غالبؔ نے ہمیشہ صہبائی کے تذکرے سے یاد کیا ہے۔ بہت زمانے بعد جب انجمن ترقی اردو نے انگریزی۔ اردو ڈکشنری 1937 میں شائع کی تو انجمن کے معتمد اردو مولوی عبدالحق نے اس پر اپنا نام ایڈیٹر کے طور پر شائع کر دیا جب کہ اس کی تدوین میں کئی لوگوں کا حصہ تھا، جس پر زیادہ سے زیادہ انجمن کا نام رہنا چاہئے تھا تاہم موصوف نے اتنا تو کیا کہ اپنے پیش لفظ میں یہ اعتراف کیا کہ اس کی تدوین میں جامعہ ملیہ کے ڈاکٹر عابد حسین کا بڑ ا حصہ رہا ہے۔ اس کے بعد سے اردو دنیا میں بڑ ا زوال آنا شروع ہوا خصوصاً علمی حلقوں میں۔ الٰہ آباد کے اظہر علی فاروقی مرحوم کا ذریعہ معاش ہی پی۔ ایچ۔ ڈی کے مقالے لکھنا تھا، جس کی اطلاع یونیورسٹی کے پروفیسر صاحبان کو بھی تھی۔ میں شخصی طور پر واقف ہوں کہ وہ کس طرح کام کیا کرتے تھے۔
قدیم لٹریری کلچر میں عام قسم کے سرقے کا بڑ ا دور دورہ رہا ہے اس زمانے میں اس کی بہت زیادہ قیمت اور اہمیت نہیں تھی۔ لیکن فی زمانے معاملہ اتنا ارزاں نہیں رہا۔ اب جامعات کے حوصلہ مند اساتذہ محض بھاجی ترکاری کو یا دودھ کی بوتل کی سپلائی پر مطمئن نہیں ہوتے ان دونوں چیزوں کا چلن میں نے علی گڑ ھ میں دیکھا ہے۔ اب تو انہیں اپنی ’’ریسرچ‘‘ کو شائع کرنا پڑ تا ہے تاکہ ترقیاں حاصل ہوں اور اعزازات ملیں۔
افسوس کہ کچھ لوگ نقل بازی !سرقے کو شارٹ کٹ کے طور پر اختیار کر رہے ہیں یہ 1980 کی بات ہے کہ علی گڑ ھ میں مجھے ایسے ہی ایک ’’حوصلہ مند‘‘ ا سکالر سے سابقہ پڑ گیا۔ علی گڑ ھ کے شعبہ اردو نے جمالیات میں پروفیسر شپ کے لیے حکومت سے کچھ رقم حاصل کی تھی اور اس کا اشتہار بھی شائع ہوا امیدواروں میں شعبہ کا ایک ریڈر بھی تھا جو ریسرچ اور تحقیق کے خلاف اپنی فکشن نگاری کے لیے زیادہ مشہور تھا۔ اس نے ایک بہت اعلیٰ پائے کا ناولٹ لکھا تھا جس کی ہمیشہ تعریف کی جائیگی۔ اس فرد فرید نے نہایت مختصر وقت میں اردو جمالیات پر ایک کتاب شائع کر ڈالی میں نے جب وہ کتاب شکاگو کی لائبریری میں دیکھی تو سخت متعجب ہوا۔ ہمارے کالج میں ساتھ گزارے ہوئے دنوں کو یاد کر کے میں تصور ہی نہ کر سکا کہ یہ کتاب اس کی تصنیف ہو گی پھر دو ایک گھنٹے اس لائبریری میں چھان پھٹک کرنے کے بعد سارا راز مجھ پر کھل گیا اس فریس ا سکالر نے ایک بنگالی ا سکالر کی جمالیات پر لکھی ہوئی ایک معروف انگریزی کتاب کا اردو میں بڑ ا متقیانہ ترجمہ کر ڈالا تھا۔ میں نے بھی بڑ ی پھرتی کے ساتھ اصل کتاب کی سطر اور صفحے کا حوالہ دیتے ہوئے ایک مختصر سا مضمون لکھ ڈالا جو ایک اردو رسالے میں شائع ہوا اور اس کا وسیع حلقوں میں خیر مقدم کیا گیا لیکن کچھ ہوا نہیں۔ اتفاق سے صاحب موصوف کو وہ پوسٹ ملا بھی نہیں بلکہ شاید، وہ پوسٹ کسی کو بھی نہیں ملا جیسا کہ مجھے یاد پڑ تا ہے لیکن وہ کچھ عرصے بعد پروفیسر بھی بن گیا اور صدر شعبہ بھی۔ اب یہ کہنے کی ضرورت نہیں کہ چند دن بعد فکشن نگاری میں اس کو پدم شری کا خطاب بھی مل گیا۔
دلچسپ بات یہ ہے کہ حال حال میں اردو لٹریری اور علمی دنیا تو دہل کر رہ گئی جسے ہم ’’سرقے کی ماں ‘‘ کے نام سے یاد کرسکتے ہیں جس میں جمالیات کے فیشن باہر موضوع کے بجائے ایک اور رائج الوقت موضوع یعنی لٹریری تھیوری کا انتخاب کیا گیا ہے اور اس مرکز تیرگی پر کوئی اور نہیں ہمارے ڈاکٹر گوپی چند نارنگ براجمان ہیں جو دہلی یونیورسٹی میں پروفیسر ایمرائٹس ہیں جو 2003 سے 2007 تک ساہتیہ اکیڈمی کی کرسی صدارت پر رونق افروز رہے ہیں اور حکومت ہند سے دو ’’پدما‘‘ اعزازات بھی حاصل کر چکے ہیں اور تازہ ترین ’’پدما بھوشن ہے جو 2004 میں انہیں دیا گیا۔ ان کے اعزازات اور تصانیف اور تالیفات کی فہرست ان کے ویب سائٹ پر دیکھی جا سکتی ہے اس ا سکینڈل کا مرکز پروفیسر کی تازہ ترین تصنیف ہے جس کا عنوان ہے
’’ساخیات، پس ساخیات اور مشرقی شعریات‘‘
جس پر ڈاکٹر نارنگ کو 1995 کے ساہتیہ اکیڈمی کے ایوارڈ سے نوازا گیا ہے کتاب کے عنوان سے ایسا لگتا ہے کہ شاید یہ ان موضوعات کا تقابلی مطالعہ ہو جس میں موضوع کے تعلقات کے مشترک اور متخالف نقاط نظر کا مطالعہ کیا گیا ہو گا جس میں مغرب کی لٹریری اور لسانیاتی تھیوریز کا سنسکرت اور اردو کے نظریوں وغیرہ سے موازنہ کیا گیا ہو گا جو واقعی ایک قابل غور و فکر موضوع ہو سکتا تھا لیکن اصل میں اس میں کتاب کے عنوان میں دیئے ہوئے تینوں موضوعات کی وضاحت اور تشریح کی گئی ہے اور ان اہم مفکرین کا ذکر کیا گیا ہے جنہوں نے ان موضوعات پر بحث کی ہے۔ بہت دن پہلے یعنی 1997 میں ہندوستان کے ایک اردو نقاد فضیل جعفری نے کسی قدر تفصیل سے یہ بتلایا تھا کہ ڈاکٹر نارنگ کی متذکرہ کتاب کس طرح ہر طرح کی اوریجنلٹی اور توجیہ و تشریح سے عاری ہے جس میں صرف اس حد تک نقل کر دیا گیا ہے کہ مغربی ادب میں زید نے اس موضوع پر کیا لکھا اور بکر نے کیا کہا (دیکھئے ذہن جدید دہلی شمارہ 22۔3) فضیل جعفری نے کتاب کو محض ایک مجموعۂ تالیف کا نام دیا ہے اور ثابت کیا ہے کہ یہ کوئی اوریجنل کام نہیں ہے جسے ہم تصنیف کہہ سکیں۔ اسی سلسلے میں ایک نوجوان ا سکالر عمران شاہد بھنڈر نے حال حال میں جو برمنگھم یونیورسٹی کے شعبہ انگریزی میں ریسرچ ا سکالر ہیں ، بڑ ے گمبھیر سوالات اٹھائے ہیں۔ بھنڈر نے 2006 میں پاکستان کے ایک جریدے نیرنگ خیال میں ایک مقالہ شائع کروایا تھا جس کا عنوان تھا ’’گوپی چند نارنگ۔۔۔ مترجم نہ کہ مصنف‘‘ اس کے ایک سال بعد کہیں زیادہ تفصیلی مقالہ جدید ادب (جولائی، دسمبر 2007) میں شائع ہوا جو ان دنوں دلی سے شائع ہوتا تھاجیو کہا جاتا ہے کہ بعض حلقوں کے دباؤ کے سبب بند کر دیا گیا اور اب جرمنی سے شائع ہو رہا ہے (اسے ویب سائٹ پر بھی پڑھا جا سکتا ہے ) 2008 میں بھنڈر نے دو اور مقالے ’’جدید ادب‘‘ میں شائع کئے۔ پہلا مقالہ اس کے جنوری تا جون کے شمارے میں شائع ہوا جس کا عنوان تھا ’’اردو ادب میں سرقہ! کب تک اس کی پشت پناہی کی جائیگی؟‘‘ دوسرا مقالہ اس کے جولائی۔ دسمبر کے شمارے میں شائع ہوا جس کا عنوان تھا ’’گوپی چند نارنگ کا سچ اور متن کی چوری‘‘ دونوں مقالوں کو ہند و پاک کے حلقوں میں کافی مقبولیت حاصل ہوئی اور اس کے حوالے کئی ہندوستانی رسالوں میں شائع ہوئے۔ حال ہی میں پاکستان کے ایک رسالے ’’عکاس‘‘ نے جو اسلام آباد سے شائع ہوتا ہے ایک خصوصی شمارہ شائع کیا ہے جس میں ڈاکٹر نارنگ کی پیشہ وارانہ خدمات اور علمی کارناموں کا محاسبہ کیا گیا ہے جس میں بھنڈر کا ایک مفصل تجزیاتی مطالعہ بھی شامل ہے (اسے آن لائن پر بھی دیکھا جا سکتا ہے ) قصہ مختصر بھنڈر نے بڑ ے با وثوق طور پر یہ ثابت کر دیا ہے کہ ڈاکٹر نارنگ کی متذکرہ انعام یافتہ کتاب جو بہ طور ایک کارنامہ پیش کی گئی ہے وہ تصنیف نہیں بلکہ محض ایک ترجمہ ہے اور وہ بھی سخت قابل مذمت! بھنڈر کے مطابق ڈاکٹر نارنگ نے اوریجنل مصنّفین فرڈینیڈ ڈی سائسیور، کلاڈی لیوی اسٹراس، رولینڈ ہارتھیس، جیکولیس دریدا، جیکولیس لاکان، مائیکیل فاکارٹ وغیرہ کو پڑ ھا ہی نہیں۔ انہوں نے ان مصنّفین کے معروف شارحین پر ہی ایک نظر ڈال لی ہے اور ان کی تحلیلوں اور تعبیروں کو اردو میں منتقل کر دیا ہے۔ لفظ بہ لفظ منتقل کرتے ہوئے انہوں نے قاری کو یہ محسوس بھی ہونے نہیں دیا کہ وہ کیا کر رہے ہیں اپنے تیسرے مقالے میں بھنڈر نے بڑ ی غیر معمولی تفصیلات دی ہیں جس میں ڈاکٹر نارنگ کی تصنیفی لیاقت کو الم نشرح کر دیا ہے۔ انہوں نے ان کی اردو کتاب کے حوالے نقل کے ئے ہیں اور اسی کے مقابل اس کا انگلش اصل حصہ پیش کر دیا ہے جس کا ان کی کتاب میں حوالہ ہی نہیں دیا گیا اسی کے ساتھ انہوں نے صفحات کے صفحات کی فہرست دیدی ہے جو ڈاکٹر نارنگ کی کتاب میں جگہ پا چکے ہیں جو امریکن اور برطانوی مصنّفین کی کتابوں کی حرف بہ حرف نقل ہے مثلاً ڈاکٹر نارنگ کی کتاب کے صفحات 79تا 106، 234تا 240، 243تا 267 اور 288تا329 بھنڈر کے بیان کے مطابق رمن سیلڈن کی کتاب کے صفحات 27 تا 42، 149تا 158، 86تا 103 اور 49 تا 70 کا لفظ بہ لفظ ترجمہ ہیں جس کا عنوان ہے۔ A Readers guide to contemporary Literary theory (1985)
کچھ اور ا سکالرز جن کا استحصال کیا گیا ہے جن کی تفصیل بھنڈر نے دی ہے ان کے نام ہیں :
ٹیرسن ہاک، کیتھرائن بیلسی، جان اسٹراک، جونا تھن کلر، کرسٹوفرنورس، اور رابرٹ شولز (میں مزید یہ اضافہ کر دوں کہ بھنڈر کی تنقید عام نقطۂ نظرسے ہے اور زاویے بھی ہیں جو اہم بھی ہیں اور متعلقہ بھی ) بھیونڈر نے جو شواہد پیش کئے ہیں وہ پورے طور پر ناقابل تردید ہیں ، جب مثال کے طور پر میں نے سیلڈن کی کتاب سے کچھ صفحات کی تنقیح کی تو پتہ چلا کہ وہ سب ڈاکٹر نارنگ کی کتاب کے وہ ریفرنس ہیں جن کا کوئی حوالہ ہی نہیں دیا گیا ہے۔ ساتھ ہی ساتھ میں کچھ اور دلچسپ مواد دیکھ کر متحیر ہو گیا۔ ڈاکٹر نارنگ نے مائیکل فوکالٹ پر ایک نوٹ دیا ہے۔ (صفحہ 193تا198صفحہ) اور یہ نوٹ ان کی کتاب کے حصہ دوم کے دوسرے باب میں ہے۔ ایک اور حوالہ ہے (194تا 196) جس کی طرف بھنڈر نے اشارہ کیا ہے جو پورے طور پر سیلڈن کی کتاب کے صفحہ 194 تا 197 کا ترجمہ ہے۔ پھر میں نے ڈاکٹر نارنگ کے دئیے ہوئے حوالہ جات کا مقابلہ کیا تو پتہ چلا کہ وہ رامن کی کتاب کا ذکر اس مخصوص باب کے سلسلہ میں کرتے ہیں بلکہ صفحہ نمبر بھی دے دیتے ہیں یعنی صفحہ 79 تا84 اور صفحہ 98 تا 102۔ تاہم پہلا حوالہ وہ ہے جس میں سیلڈن نے بیرٹولٹ بریخت تھیوڈورا ڈومو اور والٹر بنجامن سے بحث کی ہے۔
دوسرا حوالہ بھی بڑ ا متجسسانہ اور حیرت انگیز ہے۔ صفحہ نمبر98 پر فریڈریک جیمسن سے بحث کی ہے۔ لیکن صفحہ 99۔102 پر بیلبلو گرافی دے دی گئی ہے۔ اس طرح ڈاکٹر نارنگ کا جوناتھن کلر (9تا318) پر نوٹ، بھنڈر کے مطابق سارے کا سارا سیلڈن کی تحریر ہے (صفحہ ۲۶) لیکن حوالہ جات میں سیلڈن کا نام صفحہ106۔127 پر دیا گیا ہے۔ دوسرے الفاظ میں یہ کہ ڈاکٹر نارنگ نے سیلڈن کی کتاب کے دو مرتبہ غیر متعلقہ صفحات کا حوالہ دینے کی زحمت اٹھائی، لیکن وہ ان صفحات کو گول کر گئے جن کو انہوں نے حقیقتاً غلط استعمال کیا ہے۔
بھنڈر کے الزامات نہایت درجہ سنجیدہ اور تشویش انگیز ہیں ، جن کو انہوں نے بڑ ی دیدہ ریزی سے حوالوں سے ثابت کیا ہے۔ پہلا چارج تو تین سال پہلے لگایا گیا تھا۔ ان کے ان الزامات کا کوئی جواب ہی نہیں دیا گیا۔ یہ بات اس پس منظر میں بڑ ی عجیب ہے کہ قبل ازیں جب بھی کوئی معمولی سی تنقید ڈاکٹر نارنگ پر کی جاتی تو ان کے حوارین مقالوں کا ایک ڈھیر لگا دیتے اور تنقید کرنے والے کا تیا پانچا کر دیتے۔ اس مرتبہ وہ خود اور ان کے حواری چپ سادھے بیٹھے ہیں۔ ظاہر ہے کہ اس کے واضح اسباب بھی ہیں وہ جانتے ہیں اگر اس بھڑ کے چھتے کو چھیڑ ا گیا تو بڑ ی خرابی ہو گی (اس لیے :
بہتر ہے خاموش رہو اور اپنے اپنے لب سی لو
اور بھی پڑ تے ہیں الجھاوے جتنی تشریحات کرو
(مترجم)
افسوس اس بات کا ہے کہ وہ یہ بھی جانتے ہیں کہ ہندوستان کے علمی حلقے عمومی طور پر اور جامعاتی ادارے خصوصاً تشویش ناک صورتِ حال کا نوٹس ہی نہیں لیتے۔ تاہم جب 2006 میں بھنڈر کا مقالہ منصۂ شہود پر آیا تو اسی وقت ڈاکٹر نارنگ نے حیدرآباد سنٹرل یونیورسٹی سے ڈی لٹ کی ڈگری حاصل کی۔ بعد ازاں دو اور مضامین کی اشاعت کے بعد پچھلے چھ مہینوں میں دو اور ایسی ہی اعزازی ڈگریاں پروفیسر موصوف کو عطا کی گئیں۔ ایک مولانا آزاد قومی اردو یونیورسٹی کی جانب سے اور دوسری علی گڑ ھ مسلم یونیورسٹی سے۔
ساہتیہ اکیڈیمی کی ایک شاندار پالیسی یہ رہی ہے کہ وہ اپنی ہر ایوارڈ یافتہ کتاب کا ترجمہ ہندوستان کی تمام بڑ ی زبانوں کے علاوہ انگریزی زبان میں بھی کرواتی ہے۔ ڈاکٹر نارنگ کی کتاب کو کوئی 14 سال پہلے اس کتاب پر ایوارڈ مل چکا ہے اور میری معلومات کی حد تک اس کا ترجمہ صرف ہندی ہی میں ہو سکا ہے۔ (2000ء) کیا میں اکیڈیمی سے گذارش کر سکتا ہوں کہ اس اردو کتاب پر اپنی چشم کرم ڈالنے کی زحمت کرے۔ میری معلومات کی حد تک مراٹھی اور بنگالی ا سکالرز ماڈرن اور پری ماڈرن تھیوری کے بارے میں اردو والوں کے مقابل کہیں زیادہ معلومات رکھتے ہیں ( میں اپنے آپ کو اس موخرالذکر گروہ سے وابستہ سمجھتا ہوں )۔ اکیڈیمی ڈاکٹر نارنگ کی اس ایوارڈ یافتہ کتاب کو کم سے کم مراٹھی اور بنگالی میں ترجمہ کروا لے تاکہ ہندوستان کی ان دو اہم زبانوں کے دانشور اس کتاب کا صحیح محاکمہ کر سکیں۔ تاہم بین الاقوامی کاپی رائٹ کے تحفظ کی مجبوری کی وجہ سے اس کا انگریزی میں ترجمہ نامناسب ہے۔
( انگریزی سے ترجمہ : مضطر مجاز)
***
ممتاز راشد۔۔ عصرِ حاضر کا ممتاز و معتبر شاعر
ندا فاضلی
ممتاز راشد موجودہ عہد کے ممتاز و معتبر شاعر ہیں۔ ان کی تخلیقی شخصیت کی تعمیر و تشکیل میں وقت، معاشرہ اور نجی حالات و واقعات کا طویل اشتراک شامل رہا ہے۔ وہ وقت کے ساتھ چلتے بھی رہے ہیں اور اپنی ارادی قوت سے اسے بدلتے بھی رہے ہیں۔ وقت کے ساتھ ان کی نبرد آزمائی نے ان کی غزل کو اس لایعنیت سے دور رکھا ہے جو ان کے ہم عصروں کے یہاں ایک رجحان کی صورت میں ابھرا تھا اور جسے بعد میں جدیدیت کی عصری خصوصیت سمجھا گیا۔
صنف غزل کے ساتھ راشد کی تخلیقی وابستگی کی عمر تقریباً پینتیس، چالیس سال کی لمبی مسافت طے کر چکی ہے۔ وقت کا یہ طویل عرصہ جو اردو اور ہندوستان کی دیگر زبانوں میں جدیدیت کے ساتھ شروع ہوا تھا وہ اب مابعد جدیدیت کے ساتھ داخل ہو چکا ہے۔ غزل نظم اور افسانوی ادب میں نت نئی تبدیلیوں کا میدان کارزار رہا ہے۔ یہی وہ دور ہے جب غزل نے حسن و عشق کے محدود دائرہ سے باہر نکل کر ارد گرد کے ماحول سے رشتہ ہموار کیا اور کانوں سنی کی جگہ آنکھوں دیکھی پر اصرار کیا۔ غزل کے رائج علاماتی اور استعاراتی حصار کے انہدام اور نئے امکانات کی تلاش و جستجو کا سلسلہ بھی یہیں سے شروع ہوتا ہے۔
ممتاز راشدؔ اسی نئی غزل کے شاعر ہیں ، جو فراق و یگانہ سے ہوتی ہوئی ان تک پہنچی ہے۔ اس غزل کو بنانے ، سنوارنے میں فراقؔ و یگانہؔ کے اثرات کے ساتھ پریم چند کے کفن سے لے کر عصمت، راجندر سنگھ بیدی اور منٹو کی تحریروں کی کارکردگی سے بھی انکار نہیں کیا جا سکتا۔ اس غزل میں شامل کردار اپنے زمینی رقبہ اور مزاج و انداز کے لحاظ سے نہ وحشتوں میں دشت آباد کرتے ہیں۔ نہ رات دن غم ہجر میں رو رو کر خود کو برباد کرتے ہیں۔ ان میں زندگی کرنے کا حوصلہ بھی تھا اور زندگی کے تضادات میں شخصی ہم آہنگی پیدا کرنے کا سماجی شعور بھی مقابلتاً زیادہ تھا۔ ان کرداروں کی ارضیت اور زمینی مانوسیت نے غزل کی شکل کو ہی نہیں بدلا اس کے علاقوں کی ٹوپوگرافی بھی بدل دی جس کی آئینہ دار ی کی ذمہ دار ی وہ برسوں سے نبھا رہی تھی۔ راشدؔ کے اشعار ہیں۔
تھی بھیڑ کچھ ایسی نظر آیا نہ وہ چہرہ
تکتی رہی نظریں یوں ہی جاتی ہوئی بس کو
*
وہی نظروں کا بھٹکنا وہی آوارہ شبی
میں تو سمجھا تھا تجھے پا کے سنبھل جاؤں گا
*
چمک رہا تھا پرانی گلی کا ہر منظر
کھڑا ہوا تھا وہ کھڑکی میں سر نکالے ہوئے
*
جس کی قربت نے دیے مجھ کو ہمیشہ حوصلے
ریل کی کھڑکی پہ سر رکھ کر وہی روتا رہا
ان اشعار میں ، کسی کا بھیڑ میں کھونا اور نظروں کا جاتی ہوئی بس کو تکنا ، محبوبہ کو پا کر بھی وہی بھٹکاؤ اور آوارہ شبی کا سبھاؤ، کسی کھڑکی سے کسی کا سر نکالنا اور اس سے پرانی گلی کے ہر منظر کا چمک جانا، کسی کا کسی کو رخصت کرتے ہوئے ریل کی کھڑکی پر سر رکھ کے رونا میں جو چھوٹی بڑی کہانیوں جیسے لمحے سانس لیتے محسوس ہوتے ہیں ، جو رشتے اور ضابطے بنتے بگڑتے دکھائی دیتے ہیں ، ان میں شخصی شب و روز کی نرمیاں بھی ہیں اور بدلتی اقدار کی گرمیاں بھی ہیں۔ راشدؔ کی غزل روایت و جدت کا خوبصورت امتزاج ہے۔ ان کی غزل انحراف و اعتراف کے متوازی رنگوں کی مصوری ہے۔ ان کے مزاج کی غنائیت اسی جمالیاتی رویہ کی دین ہے۔
راشدؔ نئے عہد کے شاعر ہیں۔ ان کے عہد کی طرح ان کی غزل بھی نئی ہے اپنے لباس میں بھی اس کی تراش خراش میں بھی۔ نئی سے یہاں مراد اس غزل سے ہے جو ساٹھ ستر کی درمیانی مدت میں نئی نظم کے ساتھ اپنے ہونے کا احساس دلانے لگی تھی۔ جس طرح ہندی میں نئی کویتا نے ہندی گیت کا روپ رنگ بدلا تھا اور اسے پنگھٹ گھونگٹ اور پائل وغیرہ کے محدود دائرہ سے آزاد کر کے اسے اسٹیشن ، ریل، ہرکارہ، رومال اور گھر آنگن کے سنسار میں لا کھڑا کیا تھا اسی طرح ہی اردو نظم میں ہیئت و موضوع کے نئے تجربوں نے غزل کو اپنے عصر سے ہم رشتہ کیا تھا۔ ادب میں تبدیلی کا معاشرتی جواز بھی ہوتا ہے اور شخصی ذہنی ساخت بھی اس کی وجہ بنتی ہے۔ ایک ہی عہد میں غالب، ذوق اور مومنؔ کے شعری امتیازات فرد اور سماج کے رشتوں کی مختلف سطحوں کا سراغ بھی دیتے ہیں اور اپنے دور کے مشترک زمین و آسمان کا رقبہ بھی فراہم کرتے ہیں۔ الگ الگ عہد میں فکر و نظر کے زاویے بھی الفاظ سے منعکس ہوتے ہیں۔
ممتاز راشدؔ کے پہلے مجموعہ ’’بھیگا ہوا کاغذ‘‘ کا ایک بہت مشہور شعر ہے۔
کوئی تحریر مٹائیں تو دھواں اٹھتا ہے
دل وہ بھیگا ہوا کاغذ ہے کہ جلتا ہی نہیں
اس شعر میں کاغذ کا استعارہ کس طرح عہد بہ عہد اپنے معنی و مفہوم اور سیاق بدلتا رہا ہے۔ اس کی دو مثالیں ملاحظہ کریں ان سے نہ صرف بدلتے ہوئے ادوار کی جست کا اندازہ ہوتا ہے ، انفرادی سچ اور اس کی بدلتی ہوئی اقدار کا بھی احساس ہوتا ہے۔ میرؔ نے لگ بھگ تین سو سال پہلے کہا تھا۔
میرے رونے کی حکایت جس میں تھی
ایک مدت تک وہ کاغذ نم رہا
اور میرؔ سے پہلے کبیر یوں کہہ گئے تھے :
رہنا نہیں دیس برانا ہے
یہ سنسار کا گد کی پڑیا
بوند پڑے گھل جانا ہے
یہاں مقابلہ مقصود نہیں ہے ، صرف یہ ظاہر کرنا ہے کہ ہر عہد اپنے اجتماعی و انفرادی مزاج کا آئینہ ہوتا ہے۔ راشدؔ اپنے عہد کے نمائندہ شاعر ہیں۔ ان کا بچپن اس وقت پروان چڑھا، جب خواب معاشرہ کی سمت و رفتار کا تعین کرتے تھے اور اس معصومیت میں جب شعور جاگا تو سارے خواب حقائق سے ٹکرا کر ٹوٹ پھوٹ چکے تھے۔ وقت کی اس شکست و ریخت کا رد عمل ایک ہی عہد میں مختلف صورتوں میں ظاہر ہوتا ہے۔ راشد نے اپنی پہلی شعری کتاب ’بھیگا ہوا کاغذ‘ اشاعت 1981 ) ’’کچھ اپنی شاعری کے بارے میں ‘ کے ذیل میں لکھا ہے۔
’’ایک دن مجھے اچانک محسوس ہوا کہ میرے ساتھ ’کوئی اور بھی ہے ‘ اس احساس کے ساتھ میرے پیروں کے نیچے زمین سخت اور آسمان دور ہونے لگا۔ اس نے پہلی بار مجھے بتایا کہ باپ کی طاقت و محبت سے ہمیشہ کے لیے محروم ہو چکا ہوں۔ ممتاز راشدؔ نے جس محرومی کو باپ کی طاقتور محبت کے نہ ہونے سے تعبیر کیا ہے ، میرے خیال سے وہ محرومی جدا جدا جوازوں کے ساتھ اس پوری نسل کا مقدر ہے۔ جس سے راشد کا تعلق ہے۔ اس اجتماعی بحران میں ہر تخلیق کار کا رد عمل انفرادی سطح پر ابھرتا ہے۔ راشد کے یہاں اس بحران سے باہر نکلنے کا راستہ محبت ہے۔ لیکن یہ محبت آسمانی نہیں ہے۔ زمینی ہے۔ یہ محبت چلتی پھرتی دنیا میں دو زندہ انسانوں کی قربتوں سے منور ہے۔ راشد کی غزل میں یہ زمینی کردار روایتی غزل کے عاشق و معشوق کی طرح اکہرے یا یک رخے نہیں ہیں۔ ان کرداروں کے درمیان سماج بھی ہے ، رواج بھی ہے اور کہیں کہیں احتجاج بھی ہے۔ یہ زندگی کے ٹیڑھے میڑھے راستے کو ایک دوسرے کی ہم سفری سے آسان کرتے نظر آتے ہیں۔
اسے قریب سے دیکھا تو ہم نے یہ جانا
کہ مختلف تھیں بہت اس سے شہرتیں اس کی
*
لاکھ گرداب سہی پار اتر جاؤں گا
میرے ہاتھوں میں تیرے ہاتھ ہیں ، پتوار نہیں
*
تو بھی بدل گیا تو شکایت نہیں مجھے
کرتا ہے کون ٹوٹے مکانوں کی دیکھ بھال
*
ذراسی آنچ سے ہوجاؤں گا میں راکھ کا ڈھیر
بہت پرکھ نہ مجھے جنس رائیگاں ہوں میں
*
کون آیا تھا دل میں رات گئے
روشنی سی مکان میں کچھ ہے
*
آندھیوں کے سامنے رکھ دے جو اپنے سب چراغ
میں نہیں تو کوئی مجھ سا دوسرا باقی رہے
*
دنیا کا جو حصہ ہے دنیا جانے
میرا ہر اک حصہ ان آنکھوں کے نام
راشد کی شعری دنیا کا رقبہ زیادہ وسیع نہیں ہے۔ مقدار کے لحاظ سے بھی، فکری ترجیحات کے لحاظ سے بھی لیکن اپنی دنیا کے ہر موڑ ، ہر منظر سے وہ واقف ہیں۔ امریکن ناول نگار، گورے ودال، نے جین آسٹن سے بحث کرتے ہوئے ایک اہم بات کہی ہے۔’’جین آسٹن کی دنیا بہت چھوٹی تھی۔ لیکن وہ اپنی چھوٹی دنیا کی بڑی سیاح تھی اور یہ ہی اس کی عظمت کا راز ہے۔‘‘
ودال نے جو بات جین آسٹن کے بارے میں کہی تھی وہ عصمت چغتائی کے بارے میں بھی کہی جا سکتی ہے اور کسی حد تک راشد پر بھی اس کا اطلاق ہوتا ہے۔ راشدؔ کی پہلی کتاب اور دوسری کتاب ’’خدا باقی رہے ‘‘ میں 24 برس کا فاصلہ ہے۔ ان برسوں نے ان کی عادات و اطوار اور وقت کے ساتھ، ان کے رویوں میں بھی کہیں پنہاں کہیں نمایاں تبدیلی کا احساس دلایا ہے اور یہ لازمی بھی ہے۔ لیکن دونوں کتابوں میں زندگی اور معاشرہ کے تعلق سے جو مشترک قدر کار فرما ہے ، وہ محبت ہی ہے۔ ہاں یہ ضرور ہوا ہے کہ محبت کی ارضیت میں وقت کے ساتھ روحانیت کی تہہ دار ی بھی پیدا ہو گئی ہے۔ فرائڈ نے دو جنگوں سے برباد دنیا کے بارے میں کہا ہے ’’انسان کے لیے زندگی جینا بہت مشکل ہے۔ یہ صرف مذہب ہی ہے جو اس مشکل کو آسان بناتا ہے۔‘‘
فرائڈ نے جس معنی میں مذہب کے لفظ کو علامتی روپ دیا ہے ، اسے زیادہ وسعت کے ساتھ محبت بھی کہا جا سکتا ہے۔ یہ محبت ہی راشدؔ کی شاعری کی طاقت بھی ہے اور زندگی کے سفر کا سب سے محفوظ راستہ بھی ہے۔ راشدؔ کی شاعری کی طاقت بھی یہ اور زندگی کے سفر کا سب سے محفوظ راستہ بھی ہے۔ راشدؔ کے شعر ملاحظہ کریں۔
یہ اور بات کہ اُس کی گلی سے ہم گزریں
وہ چاند ورنہ دریچے میں کب نکلتا ہے
*
جینا پڑے گا اپنی ہی خاموشیوں کے ساتھ
وہ شخص تو صدا ہے بکھر جائے گا کبھی
*
اسی کے دم سے سلامت ہے تشنگی کا سفر
وہ اک سراب جو دریا دکھائی دیتا ہے
*
گلی کے موڑ پہ چل کے غزل کہیں راشدؔ
وہاں سے چاند کا چہرہ دکھائی دیتا ہے
یہی چاند چہرہ جو ’’خدا باقی رہے ‘‘ کے شاعر کا انسپریشن ہے ، اس نے ان کی غزل کے لب و لہجہ کو ہی تابناک نہیں کیا ہے ، اس کے حسن و جمال نے ہند و پاک کے بیشتر موسیقاروں کو بھی متاثر کیا ہے۔ ان کی غزلیں جتنی رسائل، جرائد اور کتابوں کی زینت ہوتی ہیں اتنی ہی موسیقاروں کے کیسیٹوں میں بھی مقبول ہوتی ہیں۔ انہیں کے اشعار ہیں۔
اپنے آئینے میں اتار مجھے
میں ترا عکس ہوں سنوار مجھے
اور کیا وقت دے گا اس کے سوا
تشنگی تجھ کو، انتظار مجھے
***

تشکر: ’منصف‘ حیدر آباد
جوشؔ دار  الترجمہ جامعہ عثمانیہ میں
ڈاکٹر سید داؤد اشرف
ریاست حیدرآباد میں ضرورت کے مطابق بیرون ریاست سے قابل اور لائق افراد کو طلب کرنے کا سلسلہ سالار جنگ اول کے دور سے شروع ہوا۔ اس کے ساتھ ساتھ بڑی تعداد میں بیرونی مشاہیر از خود حصول ملازمت کے لیے حیدرآباد آنے لگے۔ نامور اور ممتاز شخصیتوں کو حیدرآباد طلب کرنے اور ان کا از خود حیدرآباد آنے کا سلسلہ تقریباًریاست حیدرآباد کے خاتمے تک جاری رہا۔ تلاش روز گار میں حیدرآباد آنے والے اُردو کے چند بے حد اہم اور نمائندہ شاعروں میں جوش ملیح آبادیؔ بھی شامل تھے۔ جوشؔ نے اپنی عمر کے لگ بھگ ساڑھے دس سال حیدرآباد میں گزارے۔ یہ جوشؔ کی زندگی کے بہترین ایام تھے۔ حیدرآباد میں ان کی تخلیقی اور فن کارانہ صلاحیتوں کی قدر کرنے والوں اور انہیں ٹوٹ کر چاہنے والے دوستوں کی کمی نہیں تھی۔ یہی وجہ تھی کہ جوشؔ حیدرآباد سے گہری وابستگی اور لگاؤ رکھتے تھے۔
جوشؔ 1924ء کے اوائل میں حیدرآباد آئے تھے۔ وہ سال حصول ملازمت کی کوششوں کی نذر ہوا۔ وہ یکم جنوری 1925ء کو دار الترجمہ میں رجوع بہ کار ہوئے جہاں وہ ابتدا میں مترجم کی خدمت پر ایک سال 8 ماہ 13 یوم اور پھر ناظر ادبی کی خدمت پر 7 سال 11 ماہ 15 یوم فائز رہے۔ اس طرح دار الترجمہ جامعہ عثمانیہ میں ان کی مکمل ملازمت 9 سال 7 ماہ 28 یوم اور حیدرآباد میں ان کا قیام تقریباً ساڑھے دس سال رہا۔
آصف سابع کے عتاب پر جوشؔ کو حیدرآباد چھوڑنا پڑا تھا لیکن حیدرآباد کی یادوں نے کبھی ان کا ساتھ نہیں چھوڑا۔
دارالترجمہ میں جوشؔ کی سرگرمیوں ، وہاں کام کرنے والے چند اہم افراد سے جوشؔ کے مراسم اور مفوضہ فرائض کی انجام دہی کے بارے میں جوشؔ کی خودنوشت ’’یادوں کی برات‘‘ کے علاوہ دیگر چند مضامین سے دلچسپ اور اہم معلومات دستیاب ہوتی ہیں۔ یہ مضا میں جوشؔ کے عزیز اور قریبی دوستوں سید معین الدین قریشیؔ، محمد حبیب اللہ رشدیؔ اور تمکین کاظمیؔ کے تحریر کردہ ہیں۔ ان مضمون نگار حضرات کو دار الترجمہ میں جوشؔ کو کام کرتے ہوئے اور دیگر دلچسپیوں میں وقت گزارتے ہوئے دیکھنے کے کافی مواقع ملے تھے۔
جوشؔ نے یادوں کی برات میں لکھا ہے کہ دار الترجمہ دفتر کم اور دار التفریح زیادہ تھا جہاں جوشؔ اپنے تمام ساتھیوں کے ساتھ ہر روز مولانا ابوالاعلیٰ مودودیؒ کے برادرِ بزرگ مولوی ابوالخیر مودودیؒ کے علاوہ سید ہاشمی فرید آبادیؔ کے کمرے میں جمع ہو کر گپیں اڑاتے اور شاعری کیا کرتے تھے۔ دار الترجمہ میں مولانا عبداللہ عمادیؔ، مولوی ابوالخیر مودودیؒ، سید ہاشمی فرید آبادیؔ اور مرزا محمد ہادی رسواؔ سے جوشؔ کے خاص مراسم تھے۔ جوشؔ نے مولانا عبداللہ عمادیؔ کو فارسی اور عربی کا ہفت قلزم لکھا ہے۔ جوشؔ لکھتے ہیں کہ حیدرآباد آنے سے قبل رسواؔ ان کو پڑھایا کرتے تھے اور حیدرآباد آنے کے بعد جوشؔ ان سے شاعری کے علاوہ انگریزی ادب اور فلسفے کا بھی باقاعدہ درس لینے لگے۔ ان دنوں جوشؔ روزانہ رات کے گیارہ بجے تک اُردو، فارسی، انگریزی، ادب اور فلسفے کا بلا ناغہ مطالعہ کرتے تھے۔
جوشؔ کے بیان کے مطابق انہیں بیکن کی سوانح عمری کے ترجمے کا کام تفویض کیا گیا تھا جب کہ وہ دار الترجمہ میں مترجم کی حیثیت سے کام کر رہے تھے۔ دار الترجمہ کی مطبوعات کی فہرست میں یہ سوانح عمری شامل نہیں ہے۔ جوشؔ نے یا تو بیکن کی سوانح عمری کا ترجمہ مکمل نہیں کیا تھا یا کسی اور وجہ سے وہ سوانح عمری شائع نہیں کی گئی۔
تمکین کاظمیؔ اپنے مضمون ’’جوشؔ میری نظر میں ‘‘ (شائع شدہ افکار جوشؔ نمبر، دوسرا ایڈیشن) میں لکھتے ہیں کہ جوشؔ ناظر ادبی کی حیثیت سے کامل توجہ، پوری ذمہ دار ی اور نہایت ہی دلچسپی سے اپنے فرائض انجام دیتے تھے۔ دار الترجمہ میں عبداللہ عمادیؔ، مولوی عنایت اللہ، قاضی تلمذ حسین وغیرہ ہی ایسے مترجمین تھے جن کے ترجمے نظر ثانی کے محتاج نہ تھے ورنہ بیشتر حضرات کا یہ حال تھا کہ ایک ایک سطر میں چار چار غلطیاں کرتے تھے۔ جوشؔ نے ایسے مترجمین کو تعلیم یافتہ و سند یافتہ جہلا کا خطاب دیا تھا۔ جوشؔ جن مترجمین کی غلطیاں نکالتے انہیں اپنے پاس بلوا کر چائے سے تواضع کرتے ہوئے ان کی غلطیاں ان پر واضح کر دیتے اور اصلاح شدہ حصہ انہیں دکھا بھی دیتے جسے دیکھ کر وہ لوگ پھڑک جاتے اور جوشؔ کا شکریہ ادا کرتے تھے۔ تمکین کاظمیؔ کی ان دنوں جوشؔ سے دار الترجمہ کے دفتر پر زیادہ ملاقاتیں ہوا کرتی تھیں۔ وہ دیکھتے تھے کہ جوشؔ بڑے انہماک اور پوری توجہ سے اس کام کو انجام دیتے تھے اور نہایت عرق ریزی سے ترجموں کو درست کرتے رہتے تھے۔ ان کا خیال ہے کہ جوشؔ نے جس محنت اور سلیقے سے ترجموں پر نظر ثانی کی اور ان کے مفہوم کو برقرار رکھ کر زبان درست کی ہے یہ ہر کس و ناکس کا کام نہ تھا۔ تمکین کاظمیؔ نے اس بات پر افسوس کا اظہار کیا ہے کہ جوشؔ کے اس سنہرے کارنامے کو کسی نے بھی نہیں سراہا اور خود جوشؔ نے بھی کبھی اس پر غور نہیں کیا۔ تمکین کاظمیؔ کی نظر میں جوشؔ کا یہ کارنامہ نہایت ہی اہم اور عظیم الشان ہے۔
محمد حبیب اللہ رشدیؔ نے اپنے مضمون ’’جوشؔ حیدرآباد دکن میں ‘‘ (مطبوعہ افکار جوشؔ نمبر، دوسرا ایڈیشن) لکھا ہے کہ جوشؔ کو ایسے زمانے میں جب کہ ان کی شاعری بہار پر آ رہی تھی اگر دار الترجمہ سے وابستہ ہونے کا موقع نہ ملتا تو شاید ان کی شاعری کا وہ رنگ نہ ہوتا جو اب ہے۔ خود جوشؔ معترف ہیں کہ دار الترجمہ سے وابستگی ان کے لیے بہت سود مند رہی۔ خود جوشؔ۔۔ یادوں کی برات میں لکھتے ہیں ‘‘ میری یہ بڑی نمک حرامی ہو گی اگر میں اس بات کا اعتراف نہ کروں کہ شعبۂ دار الترجمہ کی وابستگی نے مجھ کو بے حد علمی فائدہ پہنچایا اور خصوصیت کے ساتھ علامہ عمادیؔ، علامہ طباطبائیؔ اور مرزا ہادی رسوا کے فیضانِ صحبت نے مجھ بے سواد آدمی کو میرے جہل پر مطلع کر کے مجھ کو ذوق مطالعہ پر مامور کر دیا اور صحت الفاظ و نجابت لہجہ کا جو پودا میرے ماں باپ اور دادی نے میرے وجود کی سرزمین پر لگایا تھا اگر طباطبائیؔ، مرزا محمد ہادی رسواؔ اور عمادیؔ کی مسلسل دس برس کی ہم نشینی کا مجھ کو موقع نہ ملتا تو وہ پودا کبھی شاداب اور بار آور نہ ہوتا‘‘۔
دارالترجمہ میں جوشؔ کی سرگرمیوں کے بارے میں سید معین الدین قریشیؔ کے مضمون ’’جوشؔ حیدرآباد میں سترہ برس بعد‘‘ میں (مطبوعہ ماہنامہ صبا‘ حیدرآباد‘ اگست و ستمبر 1966ء) جوشؔ کا 1934ء میں حیدرآباد سے اخراج عمل میں آیا تھا۔ وہ سترہ برس بعد 1951ء میں حیدرآباد آئے تھے۔ (یہ مضمون 1951ء میں جوشؔ کی آمد پر تحریر کیا گیا تھا) اس مضمون سے چند حوالے دینے سے قبل دو تین جملوں میں قریشی صاحب کا تعارف کروانا مناسب معلوم ہوتا ہے۔ جوشؔ کے ایک قریبی دوست محمد حبیب اللہ رشدیؔ کے الفاظ میں ’’معین الدین قریشی عثمانیہ یونیورسٹی کے فارغ التحصیل طلبہ میں پہلے شخص تھے جنہوں نے جوشؔ کے کمال شاعری کو پہچانا۔ عثمانیہ یونیورسٹی نے قریشیؔ کا سا دوسرا طالب علم پیدا نہیں کیا۔ وہ جوشؔ کے ایسے پرستار تھے کہ اب تک جوشؔ کے احباب میں ان کا ثانی مجھے نظر نہیں آیا‘‘۔ معین الدین قریشیؔ متذکرہ بالا مضمون میں لکھتے ہیں ’’دارالترجمہ میں سب سے دلچسپ اور کام کی بیٹھک مولانا عمادیؔ کے کمرے میں ہوتی تھی۔ یہاں علم تھا اور دبی ہوئی بذلہ سنجی، جس پر سنجیدگی کے پردے پڑے ہوتے۔ جوشؔ ان پردوں کو ہٹاتے۔ خالص علمی اور ادبی مسائل میں جو باریکیاں ، لطافتیں ، نزاکتیں اور شرارتیں شامل ہوتی تھیں اس کے ذمہ دار  جوشؔ تھے۔ مولانا عمادیؔ میں یہ خاص بات تھی کہ وہ کسی لطیف شوخی یا پھبتی کا دل سے خیر مقدم کرتے اور ایک بے اختیار ہنسی اور برجستہ قہقہے کو اس طرح روکنے کی کوشش کرتے تھے جس طرح ایک سچا عالم اپنے علم کو چھپانے کی کوشش کرتا ہے۔ وہ جواب تو دیتے تھے لیکن کبھی وہ ضر ر رساں نہ ہوتا۔ زیادہ تر داد ہوتی تھی اور سچے دل سے جس میں ان کے دل کی لذت سب کو محسوس ہوتی تھی۔ جوشؔ نے ہنسی ہنسی میں ان سے بہت کچھ سیکھا اور حاصل کیا اور جب کبھی وہ (جوشؔ) یہ کہتے کہ دکن سے چند دوستوں کے علاوہ میں نے علم کا ذوق پایا ہے تو میرا منتشر خیال مولانا عمادیؔ پر مرتکز ہو جاتا ہے۔ معین الدین قریشیؔ آگے لکھتے ہیں کہ دار  الترجمہ کا ایک اور گوشہ جو جوشؔ کی توجہ اور محبت کا مرکز تھا وہ مرزا محمد ہادی رسواؔ کا کمرہ تھا۔ اپنے مضمون میں قریشی صاحب جامعہ عثمانیہ میں اصطلاح سازی کے کام کے بارے میں تحریر کرتے ہیں ’’اصطلاحات بنانے کے لیے جامعہ عثمانیہ کے علما کی کمیٹیاں مہینے میں کئی بار ہوا کرتی تھیں۔ ان کمیٹیوں میں دو مکاتیب خیال کے لوگ تھے۔ ایک جماعت جدت پسند حضرات کی تھی جس کے سرگروہ مولوی وحیدالدین سلیمؔ تھے۔ دوسرا طبقہ قدامت پسند حضرات کا تھا جس کے ممتاز افراد علامہ علی حیدر طباطبائیؔ، مولانا عمادیؔ اور مرزا محمد ہادی رسواؔ تھے۔ مولوی وحید الدین سلیمؔ نے جس اوریجنل انداز سے اس پہلو پر سوچا تھا اور تحقیق کی تھی اس کی نظیر نہیں ، اور فطری اور عملی طور پر جامعہ عثمانیہ کے وجود کو ممکن اور قابل عمل بنانے میں مولانا سلیمؔ نے جو حصہ لیا وہ ان ہی کا حق تھا۔ مولانا سلیمؔ نے مولوی عبدالحقؔ کے کہنے پر اس مسئلہ پر ایک مستقل کتاب ’’وضع اصطلاحات‘‘ کے نام سے لکھی تھی۔ اُردو زبان میں اس فن پر یہ اپنی نوعیت کا بے مثل کارنامہ ہے۔ اصطلاح سازی کے آریائی زبانوں میں جو اصول ہیں مولانا سلیمؔ نے ان کی بڑی تحقیق کی تھی اور اپنا ایک طبع زاد نظریہ ملک کے سامنے پیش کیا تھا۔ ان کا کمال یہ تھا کہ وہ اپنے اصولوں کی بنیاد پر کسی کدو کاوش کے بغیر بڑی تیزی سے اصطلاحات ڈھائے جاتے تھے۔ ان کا دماغ خود ٹکسال تھا‘‘۔ اس کے بعد معین الدین قریشیؔ اصطلاحات کے بارے میں جوشؔ کے رجحانات کی جانب اشارہ کرتے ہوئے لکھتے ہیں ’’اصطلاحات کے معاملے میں جوشؔ اس زمانے میں قدامت پسند طبقے کی طرف نظر آئے اور ظاہر ہے کہ یہ زیادہ تر مولانا عمادیؔ کا اثر تھا۔ اب (1951ء) میں نے جوشؔ کو اس مسلک سے بہت کچھ ہٹا ہوا پایا۔ شاعر انقلاب اب کچھ انقلاب زبان کا بھی قائل نظر آتا ہے ‘‘۔
جوشؔ کا 1934ء میں حیدرآباد سے اخراج عمل میں آیا تھا اور انہیں ریاست حیدرآباد کے خاتمے تک حیدرآباد آنے کی اجازت نہیں ملی تھی۔ چنانچہ وہ 1951ء میں دوبارہ حیدرآباد آئے۔ اس دورۂ حیدرآباد کے موقع پر شہر کی سڑکوں سے گزرتے ہوئے اکثر عمارتوں اور مکانوں کو دیکھ کر وہ پرانی یادوں میں گم ہو گئے۔ دار  الترجمہ کی قدیم عمارت کے نظر آنے پر جوشؔ کے جو تاثرات تھے اس کے بارے میں قریشی صاحب لکھتے ہیں ’’یہ تھا دار الترجمہ جہاں جوشؔ کی زندگی بکھری بھی اور نکھری بھی۔ جب کئی سال بعد جوشؔ حیدرآباد آئے تو انہوں نے اس عمارت کو بہت غور سے دیکھا جس میں دار الترجمہ تھا اور جہاں اب رائل ہوٹل ہے۔ جوشؔ کے اندازِ نگاہ سے یہ محسوس ہوا کہ وہ اس پوری زندگی کو جو اس عمارت میں جذب ہے اب اپنے آپ میں جذب کرنا چاہتے ہیں ‘‘۔
حیدرآباد اور دار  الترجمہ سے اُردو کے اس بلند مرتبت شاعر کی وابستگیوں کے صرف چند یادیں کے تذکروں سے ہی ظاہر ہوتا ہے کہ یہ وابستگیاں کتنی پر جوشؔ اور بھرپور تھیں۔ حقیقت یہ ہے کہ جوش ملیح آبادیؔ کی شخصیت کی تشکیل اور ان کے فکر و فن کے ارتقا سے ان وابستگیوں کا بہت گہرا اور اٹوٹ تعلق ہے۔ حیدرآباد نے جوشؔ کی زندگی کے اس اہم مرحلے پر ان کی مدد اور سرپرستی ہی نہیں لی بلکہ شبیر حسین خان کو اُردو زبان و ادب کی ایک نمائندہ شخصیت جوش ملیح آبادیؔ بنانے میں بھی کلیدی حصہ ادا کیا۔
***
تشکر: منصف، حیدر آباد
احمد مشتاق کو سمجھنے کی پہلی کوشش
نوید صادق
کلاسیکیت (Classicism) حسن، خیر اور توازن سے عبارت تھی اور تخلیقی زندگی اسی ڈھرّے پر چلتی تھی لیکن بدصورتی، شر اور عدم توازن، انسانی زندگی کی تہہ میں زیریں لہر کے طور پر ہمیشہ بیدار رہے۔اٹھارویں صدی کے وسط میں فرانس، انگلستان اور جرمنی میں سیاسی، سماجی اور معاشرتی انقلاب کے ردِ عمل میں لوگوں کے خیالات اور افکار میں ایک واضح تبدیلی کے آثار ملتے ہیں۔ 1781ء میں وارٹن برڈ نے پہلی بار لفظ ’’رومانویت۔‘‘ کا استعمال کیا۔گوئٹے اور شلر نے باقاعدہ ادب میں اس لفظ کا اطلاق کیا۔بعد ازاں مادام ڈی سٹائل اور شیگل نے اسے پہلی بار ایک باقاعدہ اصطلاح کے طور پر ادب میں رائج کیا۔روسو کا جملہ’’ انسان آزاد پیدا ہوا ہے۔ لیکن جہاں دیکھو وہ پا بہ زنجیر ہے۔‘‘ رومانوی ادب کا مینی فیسٹو بن گیا۔
روسو نے ’’ تہذیب اور تمدن‘‘ پر کڑی تنقید کی اور ثابت کیا کہ عام زندگی تصنع اور بناوٹ کا شکار انہی ’’دو امراض‘‘ کے سبب ہوتی ہے اور یہی ’’دو برائیاں ‘‘ زندگی میں غم کا باعث بنتی ہیں۔ ولیم بلیک William Blake))، لارڈ بائرن ) (Lord Byron ، سموئیل ٹیلر کالرج ) (Samuel Taylor Coleridge ، جان کیٹس (John Keats) ، جیمز میکفرسن (James Macpherson)، پرسی بسشی شیلے Percy Bysshe Shelley) ( اور رابرٹ سودے (Robert Southey) نے اسی نہج پر ادب میں کا رہائے نمایاں سرانجام دیے۔
اردو میں رومانویت کا آغاز بیسویں صدی میں سر سید احمد خان کیRationalizationیا دین کی قرینِ عقل تفہیم پر مبنی روایتی تحریک کے روایتی ردِّ عمل میں ہوا۔سر سید احمد خان اور ان کے رفقاء نے با مقصد اور مثبت ادب کی آڑ میں فرد کی زندگی کے جذباتی پہلوؤں کو یک سر پسِ پشت ڈال دیا۔ جس کے ردِ ّعمل میں انگریزی دان طبقے کے در آمدہ رومانوی ادب نے جڑ پکڑ لی۔ مزید برآں ، سیاسی، سماجی، معاشرتی حالات اور مغربی علوم کی برِصغیر میں ترویج اس رومانوی تحریک کے پھلنے پھولنے کا باعث ہوئے۔رومانویت ، جذبے کی شدّت، تخّیل کی لامتناہی پرواز، روایت سے بغاوت اور مصدورہ معاشرت اور سماجی اقدار کی تردید کا نام ہے۔
ڈاکٹر سید عبداللہ رومانویت کی تعریف کے ضمن میں لکھتے ہیں :
۔’’ رومانویت ایک ایسے اسلوبِ اظہار کا نام ہے جس میں فکر کے مقابلے میں تخیل کی گرفت مضبوط ہو۔ رسم و روایت کی تقلید سے آزادی ہو۔ خیالات کے اظہار پر کوئی قدغن نہ ہو۔۔‘‘
ڈاکٹر محمد حسن لکھتے ہیں۔
’’رومانویت کا لفظ ’رومانس ‘سے نکلا ہے۔ اس کا اطلاق اس قسم کی نثری کہانیوں پر ہوتا تھا، جن میں انتہائی آراستہ و پر شکوہ پس منظر کے ساتھ عشق و محبت کی داستانیں سنائی جاتی تھیں جو عام طور پر دورِ وسطیٰ کے جنگجو اور خطر پسند نوجوانوں کی مہمات سے متعلق ہوتی تھیں۔‘‘
جبکہ حقیقت یہ ہے کہ فرانسیسی ادبا نے اعلیٰ تر اور ارفع تر معیارات پر پورے اترنے والے کلاسیکی ادب کے تقابل میں اس تحریک کے لیے ’’رومانویت‘‘ کی اصطلاح اِسے کلاسیکی چلن کے متحارب رجحان کی بنا پر ’’عامیانہ چلن‘‘ کے معنوں میں رائج کیا۔اردو دنیا میں یہی اصول ایک اور انداز میں کارفرما دیکھا گیا اور عظیم نظم نگار نظیر اکبر آبادی کے لیے ’’بازاری شاعر‘‘ کے الفاظ استعمال کیے گئے۔
رومانوی ادیب کے لئے اس کا جذبہ اور وجدان ہر دوسری چیز پر فوقیت رکھتا ہے۔اس کے ہاں اسلوب اور خیالات دونوں میں آزادی کا میلان نمایاں ہوتا ہے۔’’حال ‘‘ اس کے ہاں ’’بعید ترین روشن ماضی ‘‘کے دھندلے مستقبل کی چھب دکھلاتا نظر آتا ہے۔وہ چیزوں کو صاف صاف اور واضح بیان کرنے کی جگہ ماضی کے انتہائی دھند لے مناظر کی تصویر کشی کرتا ہے۔بقول شخصے دن کی روشنی کی نسبت اسے چاندنی اور اندھیرے کی ملی جلی کیفیات زیادہ لبھاتی ہیں۔
اردو تنقید میں ’’کلاسیکیت‘‘ اور’’ رومانویت‘‘ دو متحارب تحریکوں کے طور پر لیے جاتے رہے اور اردو دنیا میں ’’رومانویت‘‘ صرف بے محابا جذبات کے بے ساختہ اظہار کے تذکرے سے آگے سفر نہیں کر سکی۔جبکہ اس کے باوا آدم روسوؔ اور اس کے پیروؤں نے اسے باقاعدہ ’’نظریہ حیات‘‘ کے طور پر اپنایا اور آگے بڑھایا۔مغربی زندگی کی موجودہ نہج بنیادی طور پر اسی ادبی اور فکری تحریک کا شاخسانہ ہے۔
ہم اپنی معاشرتی زندگی کے بے ڈھب وتیروں میں اردو ادب کے ’’رومانوی ادبا‘‘ کا کوئی بڑ ا دخل نہیں دیکھتے !شاید اس کا سبب ہماری ایمانیات کے استحکام میں تلاش کیا جائے تو ہم بہتر اور واضح تر نتائج اخذ کر سکیں۔اگر اردو دنیا میں ’’رومانویت ‘‘کوئی معنی رکھتی ہے تو متقدمین میں صرف نظیرؔ اکبر آبادی اس تحریک کے واحد شاعر قرار دیے جائیں گے۔یہ بات اگر یوں کہی جائے کہ ’’کلاسیکیت‘‘ ہمارے اندر تہذیبی سطح پر ایک اندوختے کے طور پر پہلے سے موجود تھی لہٰذا جڑ پکڑ گئی اور ہمارا روایتی ادب با مقصد کر گئی۔یوں غالب کے بعد حالی، اور حالی کے بعد اقبال کا ظہور ایک فطری عمل کے طور پر ہوا۔
شاید اس کا سبب یہ تھا کہ رومانویت کی نسبت مغرب سے نئی نئی درآمد کی گئی’’ حقیقت پسندی ‘‘ (Realism) ادب کے لیے بازاری سطح سے بلند تر رہنے کا وسیلہ بن گئی اور’’ حقیقت پسندی‘‘ کے ساتھ ساتھ ’’معاشرتی حقیقت پسندی‘‘ کا ڈول بھی آسانی سے اپنی بنیادیں استوار کر گیا۔’’اردو دنیا ‘‘میں ’’ حقیقت پسند تحریک‘‘ کے بانی مبانی سعادت حسن منٹو تھے تو ’’معاشرتی حقیقت پسندی‘‘ کا باب’’ انجمن ترقی پسند مصنفین‘‘ رقم کر رہی تھی۔
پاکستانی ادب کا آغاز ہی کٹرّ ’’حقیقت پسندی‘‘ اور کٹّر’’ معاشرتی حقیقت نگاری‘‘ سے ہوا! حالات نے ان دونوں رجحانات کے جڑ پکڑ نے کے لیے زمین پہلے سے ہی ہموار کر رکھی تھی۔
اقبال کے بعد اس مقبولِ عام ادبی فضا نے مغرب سے مستعار لیے گئے تازہ ترین نظریات کے لیے بہت بڑ ی گنجائش پیدا کر دی۔مگر ان مختلف النوع تحریکوں کے ز یرِ اثر مشغول فنکاروں کی خوشہ چینی کی مجموعی کارکردگی اکیلے ناصر کاظمی کی ماضی پرستی کے آگے دم توڑ گئی۔
پاکستانی ادب میں تصدق حسین خالدؔ، میرا جیؔ اور ن۔م۔راشدؔ نے مغرب کے نغمے مشرق کی لَے پر الاپے تو غزل ایک قصۂ پارینہ بنتی نظر آنے لگی۔مگر ناصر کاظمی کی کامیابی نے غزل کے دریچے پر پڑ ا ہوا پردہ اٹھا دیا اور ہمیں ممتاز پاکستانی نظم نگاروں میں غزل گوئی کا رجحان پنپتا نظر آنے لگا۔فیض احمد فیضؔ، حفیظؔ جالندھری ، احمد ندیمؔ قاسمی، عزیز حامدؔ مدنی، ظہرؔی کاشمیری، ظہور نظرؔ، مجید امجدؔ اور عارفؔ عبدالمتین جیسے نظم نگار غزل کی طرف لوٹتے نظر آئے۔غزل کے لیے فضا سازگار ہوتی چلی گئی اور حفیظؔ ہوشیارپوری ، اداؔ جعفری، سیف الدین سیفؔ، احمد فرازؔ، شہزادؔ احمد اور ظفرؔ اقبال جیسے غزل گو مسندِ سخن پر جلوہ افروز ہوئے۔یہ تھی وہ فضا جس میں احمد مشتاق کے سخن نے آنکھ کھولی اور پاکستانی ادب کے قارئین کے دلوں پر دستک دی۔
احمد مشتاق کے ہاں خوابوں کی ایک دنیا آراستہ ہے۔ماضی کی خوشگوار اور تلخ یادیں ان کا سرمایہ ہیں۔ ان کا تخیل مضبوط بنیادوں پر استوار ہے۔لیکن یہ خوبیاں تو شاعری خصوصاً اردو شاعری میں نوے فیصد شعرا کے ہاں مل جاتی ہیں۔ اگر احمد مشتاق بھی اس گروہ میں شامل ہو گئے تو کیا ہوا؟ ان سے ایسا کیا خاص سرزد ہوا کہ ہم ان پر لکھنے بیٹھ گئے ہیں ؟ دیکھنے کی بات یہ ہے کہ احمد مشتاق کی شاعری ان کے ذاتی تجربات کی دین ہے یا محض سنی سنائی کہانی اور اس کی خوبصورت پیش کش؟ وہ اپنے ہم عصروں سے مختلف ہیں کہ نہیں ؟ اب تک کے شعری رجحانات میں وہ کوئی واضح تبدیلی لا پائے ہیں کہ نہیں ؟
احمد مشتاق کے ہاں معاملاتِ محبت بڑ ے دلچسپ اور خوبصورت انداز میں سامنے آتے ہیں۔ اردو شاعری میں سراپا نگاری عام رہی ہے۔محبوب کے اوصاف مفصل بیان کئے جاتے رہے ہیں۔احمد مشتاق نے یہ انفرادیت پیدا کی ہے کہ محبوب کے سراپا کے روایتی بیان کی جگہ اس کی طلسمی شخصیت کے حسی اثرات اردگرد کی فضا میں رچا دیے ہیں۔اس عالم میں شاعر اور محبوب کا گرد و پیش ایک آئنے کا کام دیتا ہے۔محبوب کا ماحول کو یکسر بدل دینا، اور شاعر کے ذہن میں ماضی کے حوالے سے گونجتے رہنا ایک عجیب سماں باندھ دیتا ہے۔کہیں کہیں قاری کو محسوس ہوتا ہے کہ ایک بے تعلق شخص بے خیالی میں ایک داستان بیان کیے جا رہا ہے۔ یہاں ’’بے تعلق‘‘ کی اصطلاح پر اعتراض ممکن ہے کیونکہ ہو سکتا ہے کہ شاعر ’’خود بیتی‘‘ کی جگہ ’’جگ بیتی‘‘ بیان کر رہا ہو۔لیکن ایسا بالکل نہیں۔ یہ احمد مشتاق کا خاص انداز ہے۔ گمان گزرتا ہے کہ شاعر کے ہاں جذبات میں شدت کی کمی ہے لیکن شاید ان احساسات کی وجہ ان کے لہجے کی نرمی، آواز کی ملائمت، کیفیات کی لطافت اور دھیما پن ہے۔ اور یہی رویہ انہیں اپنے قریب کے معروف و مقبول شعراء سے الگ کرتا ہے۔ شاید اسی بنا پر خالد ؔاحمد، ہمارے احمد مشتاقؔ کو اُن کے فکری اور جذبی تموج کا جھلمل انعکاس قرار دیتے ہیں اور انہیں متحرک تمثال کاری کی عمدہ ترین مثال کہتے ہیں۔اُن کے اظہار کا چاند اس مد و جزر کی ایک ایک لہر میں ایک ایسا طلسمی رنگ بھر دیتا ہے جسے اڑ ا لے جانا ہر شاعر کی دلی خواہش کے طور پر ابھرتا ہے۔پورا چاند تمام دیوانوں کے دلوں میں ایسی ہی ناقابلِ تکمیل خواہشیں پیدا کرتا رہتا ہے۔ یہی باتیں احمد مشتاق کو دیگر ہم عصر شعراء سے منفرد مقام عطا کرتی ہیں۔
اس راہ سے چھپ چھپ کر گزری، رُت سبز سنہرے پھولوں کی
جس راہ پہ تم کبھی نکلے تھے ، گھبرائے ہوئے ، شرمائے ہوئے
اب تک ہے ہے وہی عالم دل کا، وہی رنگِ شفق، وہی تیز ہوا
وہی سارا منظر جادو کا، میرے نین سے نین ملائے ہوئے
شفق میں رنگ ہیں بیتے ہوئے زمانے کے
بہت اداس ہیں دن تیرے یاد آنے کے
وہ پتیوں سے بھری ٹہنیاں ، تری بانہیں
بلا رہے ہیں شجر تیرے آستانے کے
یہ پانی خامشی سے بہہ رہا ہے
اسے دیکھیں کہ اس میں ڈوب جائیں
تمام رات پھڑ کتے رہے گلاب کے پھول
ہوا بھی تیز تھی اور ٹہنیوں کا جال بھی تھا
رسّے کے پلوں پر سے گزرتے ہیں مسافر
ٹھہری ہوئی جھیلوں میں گھرا ہے نگر اپنا
ساحل سے پوچھو مشتاقؔ
کتنی دور سمندر ہے
احمد مشتاق ’’کبھی اِس سے بات کرنا‘‘، ’’کبھی اُس سے بات کرنا‘‘ جیسے مراحل سے بھی اپنے انداز میں گزرتے ہیں۔وقت کے ساتھ ساتھ تہذیب کے دھارے بھی رخ بدل گئے۔ محبوب بدل گیا۔عاشق بدل گئے۔ اقدار بدلتی ہیں تو سب کچھ تبدیل ہو جاتا ہے۔آ ج اگر ہمیں حسرت کا محبوب دکھائی نہیں دیتا تو حسرت جیسا عاشق بھی دستیاب نہیں۔ اب بڑائی تو اسی میں ہے کہ آپ جس عہد میں سانس لے رہے ہیں ، بات بھی اُسی عہد کی کریں۔ حسرت کا محبوب چپکے چپکے اپنے عاشق سے ملنے آتا تھا لیکن احمد مشتاق کا محبوب تو جدید عہد کا محبوب ہے۔ اور احمد مشتاق نے جو ہوا، جیسے ہوا، اپنے وجدان کا حصہ بنا کر بیان کر ڈالا۔فرق صرف اتنا ہے کہ دوسرے شعرا کی طرح عشق و محبت کے معاملات میں خود پیش قدمی کی جگہ احمد مشتاق ہر قدم کی خواہش محبوب سے رکھتا ہے۔اظہارِ محبت محبوب کرے۔نفسیات دان اسے مردانہ بالا دستی کی خواہش سے بھی تعبیر کرتے ہیں۔شاید یہ کہنا زیادہ مناسب ہو کہ احمد مشتاق کے ہاں ’’چاہنے ‘‘ کی نسبت ’’چاہے جانے ‘‘ کی خواہش زیادہ قوی ہے۔اس پر مستزاد یہ کہ کہیں کہیں تو احمد مشتاق کا عاشق محبوب کو ناز نخرے بھی دکھاتا ہے۔ کجا یہ کہ عاشق انتظار کرے ، محبوب کو اس امتحان سے گزارا جاتا ہے۔ اس پر احسان جتایا جاتا ہے۔یہ کُل وقتی عاشق نہیں۔اسے اور بھی کام کاج ہیں۔ اُردو شاعری میں اس رویے کی مثال نایاب نہیں تو کمیاب ضرور ہو گی۔
تو آپ سے آپ آ گیا تھا
میں کب تجھے ڈھونڈنے چلا تھا
پرانا چاند ڈوبا جا رہا ہے
وہ اب کوئی نیا جادو جگائیں
اس لیے گھر سے نہ نکلے تم نہ آ جاؤ کہیں
تم نہ آئے عمر بھر ہم یاد ہی کرتے رہے
جانے تم کو ڈھونڈنے نکلیں ، جی کی اداسی زور کرے
جانے والو! کن را ہوں پر پھول گراتے جاؤ گے
خالی ڈھنڈار پڑ ی ہے بستی
پھر کوئی آگ جلانے آئے
وہ جن دنوں میں کرم بے حساب تھا تیرا
وہی تو دن تھے مرے کھیلنے کے کھانے کے
اب ایسا ہی زمانہ آ رہا ہے
عجب کیا وہ تو آئیں ، ہم نہ آئیں
تھا مقرر کہ ملاقات رہے گی اُس سے
وہ تو پہنچا تھا مگر مجھ سے ہی آیا نہ گیا
شاعر کے باطن میں ایک جھجھک ہے۔اسے احساسِ شکست خوردگی یا انکساری کا نام بھی دیا جا سکتا ہے اور یوں بھی کہا جا سکتا ہے کہ شاعر کے اندر ایک خوف ہے۔ معاشرتی خوف۔وہ چاہتا ہے کہ ہر کام بالا بالا ہو جائے۔ کسی کو کانوں کان خبر نہ ہو۔ اور تو اور محبوب بھی اگر اس بات سے بے خبر رہے تو اچھا ہے۔اس میں اپنی ذات سے گریز کا ایک پہلو بھی نکلتا ہے اور خود اذیّتی کی ایک دبی دبی خواہش۔یہی رویہ عشق میں اس کی ناکامرانیوں کا باعث بنتا ہے۔ احمد مشتاق کی شاعری میں محبوب تو بدل گیا ہے ، لیکن عاشق عجیب و غریب شخصیت کا مالک ہے۔اس کے اندر محبوب کی خواہش ہے۔ وصل کی آرزو ہے۔اس کے سامنے آ جانے یا پاس سے گزر جانے پر ا سکی دنیا یک لخت تبدیل ہو جاتی ہے۔ لیکن حوصلے کی شدید کمی یا جو بھی کہہ لیں ! اسے حسرت والی شرافت بھی کہا جا سکتا ہے لیکن فی الحال ہم اس سے گریز کرتے ہوئے بات آگے بڑھاتے ہیں۔George Herbert کہتا ہے ’’ محبت اور کھانسی چھپائے نہیں چھپتے ‘‘۔ احمد مشتاق کے ساتھ بھی یہی ہوتا ہے۔ محبوب آتا ہے تو جیسا کہ اوپر بیان ہوا، منظر ہی بدل جاتا ہے۔اور زمان و مکان اُس کے رنگ میں رنگ جاتے ہیں۔ کہیں شادمانی کا عنصر ماحول پر غالب آ جاتا ہے تو کہیں اندر کی جھجھک، انکسار، خود اذیتی، معاشرتی خوف ، شاعر کے اندر کے انسان کی انا کا پرتو سارے پر چھا جاتا ہے۔
نہ کبھی آنکھ بھر آئی نہ ترا نام لیا
بچ کے چلتے رہے ہر کوچہَ رسوائی سے
چاک سب بند ہیں گریباں کے
دل کا اک تار پیرہن میں نہیں
اب رات تھی اور گلی میں رکنا
اس وقت عجیب سا لگا تھا
چپکے چپکے گھر میں بیٹھے عاشقی کرتے رہے
چھاؤں میں رہ کر عبادت دھوپ کی کرتے رہے
کاش ہم نے بھی سنی ہوتی کبھی دل کی پکار
چاہتی تھی ہم سے جو دنیا وہی کرتے رہے
اب بتائیں بھی تو کیسے دل کے بجھنے کا سبب
ہم کہ اپنے آپ سے پہلو تہی کرتے رہے
ایک مدت اسے دیکھا، اسے چاہا لیکن
وہ کبھی پاس سے گزرا تو بلایا نہ گیا
تو نے ہی تو چاہا تھا کہ ملتا رہوں تجھ سے
تیری یہی مرضی ہے تو اچھا نہیں ملتا
میرؔ صاحب فرما گئے ہیں ،
وصل اُس کا خدا نصیب کرے
میرؔ جی چاہتا ہے کیا کیا کچھ
اس ’’کیا کیا کچھ‘‘ کے بعد رہ کیا جاتا ہے۔احمد مشتاق کے ہاں بھی حسرتیں اِسی طرح کی ہیں۔ لیکن ناکامی میرؔ کا بھی مقدر ہوئی اور ہمارے احمد مشتاق کا بھی۔احمد مشتاق کے ہاں میرؔ سے تھوڑ ی سی انفرادیت یوں نکل آتی ہے کہ وہ اس غم پر بھی مسکرا کر آگے بڑ ھ جاتے ہیں۔وا شگاف انداز میں احتجاج نہیں کرتے۔واویلا نہیں مچاتے۔رونا دھونا نہیں کرتے۔ اور قاری محسوس کرتا ہے کہ شاید اس دبی دبی مسکراہٹ کا باعث محبت کی کمی اور عشق کی آنچ کی خامی ہے ، لیکن بات تو ٹائپ کی ہے۔ نہ عشق کی آنچ کی خامی ہے اور نہ محبت کی کمی۔ احمد مشتاق نے اپنے اندر غم کی آگ کو کبھی ٹھنڈا نہیں پڑ نے دیا۔ یہ اور بات کہ وہ اس کا بیان اس طرح کرتے ہیں کہ اردو شاعری کے راز و نیاز سے آگاہ قاری حیران و پریشان رہ جاتا ہے کہ وہ تو توقع کر رہا ہوتا ہے کہ اب شاعر خود بھی روئے گا اور اُسے بھی رلائے گا لیکن معاملہ اس کے بالکل اُلٹ ہوتا ہے۔ یہاں احمد مشتاق نے اردو غزل کو ایک نئے رنگ سے آشنا کیا ہے۔ درد کی ایک زیریں لہر۔جی زیریں لہر ان کے کلام میں ہر جگہ جھلکیاں لیتی دکھائی دیتی ہے۔ اور کبھی کبھی کہیں کہیں تو’’ شاعر احمد مشتاق‘‘ حد کر دیتا ہے کہ’’ عاشق احمد مشتاق‘‘ کو ماضی کو بھول جانے کے مشورے دینے سے بھی گریز نہیں کرتا۔اور یہ بات احمد مشتاق کی زندگی اور اس کی رنگا رنگی سے دلچسپی پر دال ہے۔یہ عجیب و غریب رویے احمد مشتاق کے ہاں جگہ جگہ شکلیں بدل بدل کر سامنے آتے ہیں۔ اور یہی رنگ رنگ کے شعری پیکر دیکھ کر محسوس کیے بغیر ان کے نقاد یہ فتویٰ صادر فرما دیتے ہیں کہ ان کے ہاں کوئی ایک تھیم نہیں۔وہ کہیں ٹک کر نہیں بیٹھتے۔
گم ہے انہی گلیوں میں کوئی ہم سفر اپنا
یہ جھانکنا یونہی تو نہیں دربدر اپنا
دلِ ہنگامہ طلب یہ بھی خبر ہے تجھ کو
مدتیں ہو گئیں اک شخص کو باہر نکلے
بڑ ے گلاب کی شاخیں پسند ہیں مجھ کو
مرا نصیب یہی ہے کہ دور سے دیکھوں
دل میں تو دھڑ کنے کی صدا بھی نہیں مشتاق
رستے میں ہے وہ بھیڑ کہ رستا نہیں ملتا
بھلی لگتی ہے آنکھوں کو نئے پھولوں کی رنگت بھی
پرانے زمزمے بھی گونجتے رہتے ہیں کانوں میں
یہ تنہا رات، یہ گہری فضائیں
اسے ڈھونڈیں کہ اس کو بھول جائیں
وہ چھوڑ گیا ہے مجھ کو مشتاقؔ
دریا نے بدل لیا ہے رستہ
رشتہَ تارِ تمنا نہیں ٹوٹا اب تک
اب بھی آنکھوں میں تری زلف کا خم رہتا ہے
ابھی محفوظ ہے ترا چہرہ
ابھی بھولی نہیں تری آواز
ہم اپنے دکھ بھرے دل کی کہانی کہتے رہتے ہیں
ستارے ٹوٹتے رہتے ہیں ، دریا بہتے رہتے ہیں
کامرانی اور نا کامیابی ہر دو صورتوں میں لمحاتِ وصل کے تجربات کا بیان ادیب سے جراَت مندی اور بلا کی مہارت کا تقاضا کرتے ہیں۔یہ تجربات لمحاتی ہونے کے باوجود انسانی حیات پر گہرا اثر رکھتے ہیں۔شاعری اس معمے کو اشاراتی انداز میں بیان کرتی ہے۔زیرک شاعر تشبیہوں اور استعارات کی مدد سے اپنے شعر میں تجربے کی ایک دنیا سمیٹ دیتا ہے۔ الفاظ براہِ راست ہمارے باطن سے کلام کرتے ہوئے ہمیں زندگی کی فعال قوتوں سے منسلک کر دیتے ہیں۔یہ جملے شاید ایک عام قاری کے لیے بے معنی اور ناقابلِ فہم ہوں لیکن ادب کے پورے پس منظر پر نگاہ رکھنے والوں کے لیے نامانوس نہیں۔میر تقی میر فرما گئے ہیں۔
وصل میں رنگ اُڑ گیا میرا
کیا جدائی کو منہ دکھاؤں گا
(میر تقی میر)
حسرت ؔموہانی کہتے ہیں :
حائل تھی درمیاں جو رضائی تمام شب
اس غم میں ہم کو نیند نہ آئی تمام شب
ہمارے احمد مشتاق یوں گویا ہوتے ہیں :
تم ملے بھی تو ملاقات نہ ہونے پائی
شام آئی تھی مگر رات نہ ہونے پائی
ان کہی بات نے اک حشر اٹھا رکھا تھا
شور اتنا تھا کوئی بات نہ ہونے پائی
لبھاتا ہے اگرچہ حسنِ دریا ڈر رہا ہوں میں
سبب یہ ہے کہ اک مدت کنارے پر رہا ہوں میں
کوئی کمرہ ہے جس کے طاق میں اک شمع جلتی ہے
اندھیری رات ہے اور سانس لیتے ڈر رہا ہوں میں
اجلا ترا برتن ہے اور صاف ترا پانی
اک عمر کا پیاسا ہوں ، مجھ کو بھی پلا پانی
دل کو یادِ شامِ ہجر پھر اداس کر گئی
پھر چراغِ وصل سے روشنی اتر گئی
ہر بوسے کو نصیب نہیں لمحۂ نشاط
جسموں میں جاگتی ہے یہ لذت کبھی کبھی
میں نے اپنے آپ سے دھوکا کیا!
تم نے اپنی خواہشوں کا کیا کیا؟
وہ جو رات مجھ کو بڑ ے ادب سے سلام کر کے چلا گیا
اُسے کیا خبر مرے دل میں بھی کبھی آرزوئے گناہ تھی
گھر کی باس اور جسم کی خوشبو بڑ ے بڑوں کو بھلا دیتی ہے
مجھ میں کیا سرخاب کا پر ہے آخر کیوں تجھ کو یاد آؤں
وہی شرافت و نجابت، وہی خوفِ رسوائی جس کا بیان اوپر کیا جا چکا ہے ، شاعر کے اندر ایک جذباتی کشمکش کا باعث بنتے ہیں۔اور یہی جذباتی کشمکش اور گھٹن اُن کے اشعار کو بڑ ا بناتے ہیں۔
احمد مشتاق کے ہاں تجربے کی نوعیت سراسر ذاتی ہے۔ اور ان تجربات کی طرف وہ اپنے اشعار میں اشارہ دے کر آگے بڑ ھ جاتے ہیں اور قاری منہ میں انگلی دابے آئینہَ حیرت بنا رہ جاتا ہے کہ شاعر کیا کہہ گیا ہے۔ یہاں ایک بات جس کا بیان از حد ضروری ہے کہ احمد مشتاق کو اپنے تجربے کے بیان کے لئے نہ تو تجرید کی ضرورت پیش آتی ہے اور نہ ہی تصوف اور فلسفے کی بھول بھلیاں ان کا مطمحِ نظر بنتی ہیں۔ان کی شاعری زمین پر چلتے پھرتے ایک انسان کی شاعری ہے۔وہ انسان جو ربط و ضبط کا پتلا ہے۔ اپنے جیسوں کے لیے جیتا مرتا ہے۔اس کے الفاظ، اس کی تراکیب بھی اسی انسان کے روزمرہ سے ہیں۔احمد مشتاق کے تلازمے خالص زمینی ہیں کہ وہ زمین سے جڑ ے ہوئے انسان ہیں۔ ان کا تخیل محبوب کی مدح یا اس کی جدائی کی کیفیات کے بیان کے لیے انہیں خلاؤں کی پرواز پر مجبور نہیں کرتا۔
وقت ایک کھلی حقیقت ہے۔ہر لحظہ رواں دواں وقت ہر زخم کا مرہم ہے۔ تغیر کی علامت ہے۔شاعر بھی وقت کے سائے سائے مسلسل تغیر پذیر زمانے کا کھلی آنکھوں مشاہدہ کرتا ہے۔تغیراتِ شب و روز کا خالص اپنی آنکھ سے تجزیہ کرتا ہے۔اپنے ذاتی تجربات ، جذبات اور احساسات کو گزرتے وقت کے حوالے سے جانچنے کی کوشش کرتا ہے۔دوسرے لفظوں میں کہا جا سکتا ہے کہ وہ اپنا کتھارسس کرتا ہے۔ ذاتی احتساب کے مرحلوں سے گزرتا ہے۔کائنات، معاشرہ، عشق کوئی بھی اس کے اس عمل بچ نہیں پاتا۔احمد مشتاق بھی اپنے تجربات ، جذبات اور گرد و پیش کا اسی حوالے سے تجزیہ کرتے نظر آتے ہیں۔اور اپنے مخصوص انداز میں ان حقیقتوں کی Reflections پیش کرتے چلے جاتے ہیں۔
پانی میں کانپتے ہیں ابھی تک پلوں کے عکس
وہ سیلِ بے پناہ تو کب کا گزر گیا
کدھر بہہ گیا سبز دریا کا پانی
کنارہ کہاں رہ گیا کون جانے
وہ اپنے گھر میں رہے خوش، ہم اپنے گھر میں خوش
یہ تجربہ تھا محبت میں کامیاب رہا
مزہ تو یہ ہے کہ وہ خود تو ہے نئے گھر میں
اور اس کی یاد پرانے مکاں میں رہتی ہے
باغ کہیں ، شجر کہیں ، شاخ کہیں ، ثمر کہیں
آج ورق ورق ملی، عہدِ بہار کی کتاب
وہ جن کے ساتھ چلتا تھا زمانہ
ابھی اس راہ سے تنہا گئے ہیں
دل فسردہ تو ہوا دیکھ کے اس کو لیکن
عمر بھر کون جواں ، کون حسیں رہتا ہے
خشک تالاب ، ٹوٹی ہوئی سیڑھیاں ، ادھ کلےمی پھول، پر سوختہ کھڑ کیاں
پھر کوئی شہر آنکھوں میں پھرنے لگا، پھر مجھے راستے یاد آنے لگے
چھوٹا سا ایک گھر تھا درختوں کی اوٹ میں
بامِ بلند و زینہَ پیچاں نہ تھا کوئی
اب نہ بہل سکے گا دل، اب نہ دیے جلایئے
عشق و ہوس ہیں سب فریب، آپ سے کیا چھپائیے
گذر رہی ہے تمنا کے ساحلوں سے ہوا
لرز رہے ہیں درختوں کے سائے پانی میں
کل رات کی برف کو بھرا پیڑ
ہولے ہولے جھٹک رہا ہے
کوئی شر ر نہیں بچا پچھلے برس کی راکھ میں
ہم نفسانِ شعلہ خو آگ نئی جلائیے
کبھی شعلے سے لپکتے تھے مرے سینے میں
اب کسی وقت دھواں سا کوئی دم رہتا ہے
بہت رک رک کے چلتی ہے ہوا خالی مکانوں میں
بجھے ٹکڑ ے پڑ ے ہیں سگرٹوں کے راکھ دانوں میں
انتظار حسین احمد مشتاق کے شاعری کے بارے میں لکھتے ہیں ’’ اس میں نظریے کی سخت کمی ہے ، سماجی دکھ سکھ کا احساس بھی نہیں پایا جاتا۔پھر قومی تقاضے پورے کرنے کی لگن بھی نہیں ملتی۔ ایسی بات نہیں ہے کہ مشتاق کے پاس ان چیزوں کی کمی ہے۔بفضلہ تعالیٰ یہ سب کچھ اس کے دامن میں ہے۔ مگر یہ سب چائے کی میز کے صرفے میں آ جاتا ہے۔شاعری کی عبادت گاہ میں مشتاق جوتیاں اتار کر داخل ہوتا ہے ‘‘۔ نظریے کی حد تک تو بات سمجھ آتی ہے۔ لیکن یہ سماجی دکھ سکھ کا نہ ہونا قطعی عجیب بات ہے۔’’جوتے اتار کر شاعری کی عبادت گاہ میں داخل ہونا‘‘ سے شاید یہ مراد لی جاتی ہے کہ شاعر کا اپنے گرد و پیش کی دنیا سے کوئی ربط نہیں۔سیاسی، سماجی اور معاشرتی تبدیلیاں اس پر اثر انداز نہیں ہو رہیں۔لیکن اگر اس بات کو شاعری کا فارمولا یا نصب ا لعین بنا لیا جائے تو پھر شاعری محض’’ میں اور تُو‘‘ کا کھیل بن کر رہ جائے گی۔احمد مشتاق جیسے حساس شاعر سے اس طرح کی باتوں کا منسوب کیا جانا مناسب نہیں لگتا۔ان کے کلیات سے کچھ اشعار بغیر کسی وضاحت کے پیش کرنا چا ہوں گا۔ تعبیر ہمارے قارئین کے ذمے۔
بدلتے موسمو! غافل نہیں ہم
ہم اپنا کام کرتے جا رہے ہیں
گویا زمین کم تھی تگ و تاز کے لیے
پیمائشِ نجوم و قمر کر رہے ہیں ہم
شام ہوتے ہی برسنے لگے کالے بادل
صبح دم لوگ دریچوں میں کھلے سر نکلے
اک زمانہ تھا کہ سب ایک جگہ رہتے تھے
اور اب کوئی کہیں ، کوئی کہیں رہتا ہے
کیسے مکاں اجاڑ ہوا کس سے پوچھتے
چولھے میں روشنی تھی نہ پانی گھڑ ے میں تھا
شبنم کو ریت ، پھول کو کانٹا بنا دیا
ہم نے تو اپنے باغ کو صحرا بنا دیا
ایسی بستی سے تو اچھا ہے بیاباں اپنا
آدمی سانس تو لے سکتا ہے آسانی سے
محفوظ دستبردِ زمانہ سے کچھ نہیں
ہر شے کی گھات میں ہے یہ چیتا لگا ہوا
کبھی کبھی تو ہنسی آتی ہے
یہ دنیا کیسی دنیا ہے
احمد مشتاق بھی عجیب شاعر ہیں۔اس قدر بھرپور اشعار کہہ چکنے کے بعد بھی ان کی ذات کا عجز ہے کہ کم نہیں ہوتا۔کہیں انہیں یہ گمان گزرتا ہے کہ لوگ انہیں سمجھ نہیں پا رہے۔ کہیں جوہرِ بے زخم کی داد سے محرومی کا احساس ابھرتا ہے۔کہیں وہ شعر کی موت اعلان کر بیٹھتے ہیں جس کا چرچا کچھ مخصوص اخباری کالموں سے ہو جاتا ہے۔کبھی انہیں کہیں کہیں کوئی آواز اٹھتی سنائی دیتی ہے۔
بڑ ے دکھ جھیل کر کمائی ہے
جو بھی ہے یہ بری بھلی آواز
ڈوبی ہوئی آوازیں ، ٹوٹے ہوئے سناٹے
یہ سب مری باتیں ہیں ، یہ سب مرا کہنا ہے
ہاتھ اٹھا توسنِ تخیل سے
یہ کسی اور کی سواری ہے
ابھی چھایا نہیں ہے سنّاٹا
آ رہی ہے کوئی کوئی آواز
میں بجا طور پر یہ دعویٰ کر سکتا ہوں کہ احمد مشتاق ایک تغیر اور تلاطم آشنا شخصیت ہیں۔ان کا کلام اٹھا کر دیکھ لیجیے۔آپ بھی اُن کی متنوع تخلیقی شخصیت پر ایمان لے آنے پر مجبور ہو جائیں گے۔
شکریہ: ماہنامہ بیاض۔مارچ 2009ء
***
اقلیم ذات کا تنہا مسافر---- مجید امجد
رضا الحق صدیقی
ہزار چہرے خود آرا ہیں کون جھانکے گا
مرے نہ ہونے کی ہونی کو کون دیکھے گا
مجید امجد نے 3 جون 1966 کو اپنے بارے میں یہ پیشین گوئی کی
ایک اخبار کی 11 مئی 1974 کی اشاعت میں چھپنے والی ایک خبر کے مطابق"ممتاز شاعر مجید امجد فرید ٹاؤن ساھیوال میں اپنے گھر پر مردہ پائے گئے.مرحوم کی میت فرش پر پڑی تھی کہ ایک شخص نے کھڑکی میں سے جھانکا جس پر 2 افراد دیوار پھاند کر اندر داخل ہوئے تو انہیں مردہ پایا.
فرید ٹاؤن ساھیوال سے سرشام روز ایک سائیکل سوار دھیرے دھیرے سائیکل چلاتا ہوا روانہ ہوتا راستے میں بزم فکرو ادب کی لائبریری میں کچھ دیر قیام کے بعد پھر روانہ ہو کر اسٹیڈیم ہوٹل میں دائیں جانب بنے ہوئے کیبن میں آ بیٹھتا،آہستہ آہستہ طالبان علم و فن وہاں جمع ہو جاتے،منحنی سے وجود والے اس سائیکل سوار کا نام مجید امجد تھا.
مجید امجد کو دنیا کی بے ثباتی ،لوگوں خاص طور پر اپنے ارد گرد پھیلے علم و فن کے داعی حضرات کی بےحسی کا بڑی شدت سے احساس تھا وہ خود کہتے ہیں
میں روز ادھر سے گزرتا ہوں ،کون دیکھتا ہے
میں جب ادھر سے نہ گزروں گا،کون دیکھے گا
مجید امجد کی شاعرانہ عظمت کا اعتراف دنیا نے اب کرنا شروع کیا ہے جبکہ مجید امجد نے خود کہا تھا کہ ایک وقت آئے گا جب یہ دنیا میرے خیالات کو پوجے گی، وہ کہتے ہیں
اور اب،یہ اک سنبھلا سنبھلا، تھکا تھکا سا شخص
اب بھی جسکے جھریوں والے چہرے پر اک پیلی سوچ کا بچپن ہے
ساری عمر اس کی
ابھی اس اک دھن کو بڑھاوا دینے میں گزری:
"مگن مگن بیٹھیں
چاندی کی چھت کے نیچے
اس قرنوں کے بچھونوں پر
مگن مگن بیٹھیں
چنیں خود اپنے خیالوں کے کنکر
یہ کنکر مل کر بن جائیں کے لوحیں
لوحیں، جن کو دنیا اک دن پوجے گی
اور اب یہ اک شخص-------
اک جانب کو اس کے قد کا جھکاؤ---
اور اسی جانب کے بوٹ کی ایڑی گھسی ہوئی
اور اسی جانب کا پلو مڑا ہوا،اک جامد بازو کے نیچے
اور وہ خود ساکت
اس کے گرد ہزاروں تیز ہراساں قدموں کا اک لہراتا جنگل
اور وہ ان قدموں کے سفر میں تنہا،
جاتے جاتے کسی نے پوچھا "بھائی کیسے ہو"
اس کی آنکھوں میں بچپن لوٹ آیا
ہنس کے وہ کہنے لگا:
" تم تو مجھے پہچانتے ہو، تم جانتے ہو جو زینہ تمہارے دل سے
میرے
دل تک ہے،
تم میرے دل تک آ سکتے ہو،
آؤ گے
آؤ بیٹھ کے اپنے خیالوں کے کنکر رولیں
یہ کنکر مل کر بن جائیں گے لوحیں
لوحیں جن کو دنیا اک دن پوجے گی
اور پھر اک دن امڈ پڑے گا زمانہ ہماری طرف"
اور پھر مجید امجد نے اپنے خیال کے جو کنکر چنے ان سے واقعی لوحیں رقم ہوئیں جنہیں دنیا آج پوج رہی ہے اور زمانہ ان کی جانب امڈ پڑا ہے اور اب جبکہ وہ ہم میں نہیں ہیں ان کی شاعرانہ عظمت کا دائرہ پھیلتا جا رہا ہے. ڈاکٹر وزیر آغا ان کے بارے میں لکھتے ہیں "شاعر کے باطن کی دنیا خارج کی مظاہر سے منسلک اور ہم آہنگ ہے مگر یہ ہم آہنگی عافیت کوشی یا فراق کے مماثل نہیں بلکہ شدید جذبے کی پیداوار ہیں جو جزو کو کل سے مربوط کرتا ہے جس کے دباؤ کے تحت شاعر اپنی انا کی دیواروں کو عبور کر کے وسیع تر زندگی سے ہمکنار ہو جاتا ہے اور اس ربط باہم کو دریافت کر لیتا ہے جو کائنات میں جاری و ساری ہے"
مجید امجد کا کہنا ہے
شہر در شہر منادی ہے کہ
اے خندہ فروشان حیات
ہر بجھی روح کے آنگن میں کھلا چمن امکانات
نہ کوئی سلطنت غم ہے نہ اقلیم طرب
زندگی ہی فقط آئین جہاں بانی ہے
جانے کس تیرہ افق سے یہ گھٹاؤں کے تھرکتے سائے
ماہتابوں کے چمکتے ہوئے سینوں سے نتھر کر آئے
ساتھ لے کر وہ خنک موج، خماریں جھونکے
جن کی زد میں مری تپتی ہوئی پیشانی ہے
اپنے سینے میں جگا کر انہی دورون، انہی یادوں کے فسوں
پھر تمناؤں کے تصویر کدے میں نگراں بیٹھا ہوں
سانے صفحہ صد رنگ رموز کونین
کانپتی انگلیوں میں مو قلم مانی ہے
مجید امجد--فیض احمد فیض، ناصر کاظمی اور ن م راشد جیسے لب و لہجے کے شعرا کا ہم عصر ہے لیکن اس کے ہاں عرب و عجم کے شعری رچاؤ کی بجائے مقامی رنگ نمایاں ہے- مجید امجد نے اردو زبان کو مقامی رنگ دیا یہی وجہ ہے کہ ان کی شاعری میں زمین کی مہک نمایاں ہے یا شاید دبستان ساھیوال کا یہی خاصہ ہے. مجید امجد کی غزل کا بھی اگرچہ کوئی مقابل نہیں ہے لیکن ان کی اصل شناخت نظم ہے اپنی نئی شکل اور نئی معنوی صورت کے ساتھ. مثال کے طور پر وطن کے حوالے سے وہ کہتے ہیں
وطن چمکتے ہوئے کنکروں کا نام نہیں
یہ ترے جسم تری روح سے عبارت ہے
لیکن وطن کو نظم میں انہوں نے نئے مفاہیم سے روشناس کرایا ہے
وطن ڈھیر اک ان منجھے برتنوں کا
جسے زندگی کے پسینوں میں ڈوبی ہوئی محنتیں در بدر
ڈھونڈھتی ہیں
وطن، وہ مسافر اندھیرا
جو اونچے پہاڑوں سے گرتی ہوئی ندیوں کے
کناروں پہ
شاداب شہروں میں رک کر
کسی آہنی چھت سے اٹھتا دھواں بن گیا ہے (پہاڑوں کے بیٹے)
مجید امجد کی مشاہداتی نظر جب توسیع شہر کے لئے ہرے بھرے اشجار پر چلنے والے تیشے پر پڑتی ہے تو وہ بے اختیار کہہ اٹھتے ہیں
بیس برس سے کھڑے تھے جو اس گاتی نہر کے دوار
جھومتے کھیتوں کی سرحد پر،بانکے پہرے دار 
گھنے،سہانے،چھاؤں چھڑکتے،بور لدے چھتنار
بیس ہزار میں بک گئے سارے،ہرے بھرے اشجار
جن کی سانس کا ہر جھونکا تھا ایک عجیب طلسم
قاتل تیشے چیر گئے ان ساونتوں کے جسم
گری دھڑام سے گھائل پیڑوں کی نیلی دیوار
کشتے بیکل، جھڑتے پنجر،چھٹتے برگ و بار
سہمی دھوپ کے زرد کفن میں لاشوں کے انبار
آج کھڑا میں سوچتا ہوں اس گاتی نہر کے دوار
اس مقتل میں صرف اک میری سوچ لہکتی ڈال
مجھ پر بھی اب کاری ضرب اک،اے آدم کی آل
وہ شخص جس کی شاعری کا ہر رنگ ،انگ معنی کا ہشت پہلو لئے ہوئے تھا اپنی حقیقی زندگی کے اکہرے پن کے ساتھ سوچ کا ایک سمندر چھوڑ گیا.
کٹی ہے عمر بہاروں کے سوگ میں امجد
میری لحد پہ کھلیں جاوداں گلاب کے پھول
***
زبان
محمد طارق غازی
علی گڑھ اردو کلب  (http://groups.yahoo.com/group/Aligarh_Urdu_Club/)میں طارق غازی صاحب نے ’نکتگو‘ کے عنوان کے تحت مضامین کا سلسلہ شروع کر رکھا ہے۔ اس ضمن میں ان کا ایک مضمون پیش ہے جس کا تعلق آج کل اردو کے استعمال سے ہے۔ ا۔ ع)
نکتگو
اردو افسانے کی عمر ایک صدی ہے۔اور اب افسانہ تمام اتار چڑھاؤ دیکھنے کے بعد اُس مقام پر ہے جہاں عالمی افسانے کے مقابل فخر سے پیش کیا جا سکتا ہے.گزشتہ برس ایک محفل میں یہ اعتراض کیا گیا تھا کہ اب ہمارے افسانوی ادب میں کوئی سعادت حسن منٹو، کوئی عصمت چغتائی، کوئی بیدی یا غلام عباس جیسا لکھنے والا سامنے کیوں نہیں آتا؟ دوسرے صاحب نے اِس کا جواب ایک اور سوال سے دیا . کہا ، شاعری میں کوئی غالب، میر، انیس، اقبال، جوش، جگر، فانی کیوں سامنے نہیں آ رہے؟اِن سوالات کا جواب تو (علی گڑھ اردو)کلب کے ممبران دیں گے. میں صرف یہ معلوم کرنا چاہتا ہوں کہ اردو پھیلنے کے بجائے سمٹ کیوں رہی ہے؟ادب کی طرف ہمارا رویہ سنجیدہ کیوں نہیں ہے ؟ہم اپنی آئندہ نسل کو اردو لکھنے پڑھنے کی طرف مائل کرنے میں کیوں ناکام ہوئے ہیں ؟
۔ سلطان جمیل نسیم
کنیڈا کے اردو افسانہ نگار
مرسلہ رضیہ مشکور، مدیرہ علی گڑھ اردو کلب ، ستمبر ۲۰۰۹ کی کوئی تاریخ
۔۔۔۔۔۔
گفتہ
ایک معروف ادیب ادبی حالات اور رویوں کے بارے میں جب عام آدمی سے سوال کرنے لگے تو جان لیجئے بات ہاتھ سے نکل چکی ہے.اچھا ہوتا سلطان نسیم جمیل صاحب نے ان امور پر کم از کم اپنی رائے دی ہوتی. ایک نقطۂ نظر توسامنے آتا. یہ بھی نہیں تو جس محفل کا تذکرہ کیا وہاں ان امور پر ہونے والی گفتگو پوری نہ سہی اس کا لب لباب ہی پیش کر دیا ہوتا تو یہ اندازہ تو ہوتا کہ اہل فکر کے فکر کی نوعیت کیا ہے. انتہائی درجہ میں یہ بھی پتہ نہیں کہ افسانہ اور نظم کے بارے میں منفی سوالات قائم کرنے والے دو اشخاص کون تھے. سچی بات یہ ہے کہ بات کرنے والے کا نام معلوم نہ ہو تو وزنی بات بھی ہلکی ہو جاتی ہے اور سنجیدہ گفتگو کے لئے متوجہ نہیں کرتی .یہ مغرب کے اہل جہل کا خیال ہے کہ یہ دیکھو کیا کہا ہے، یہ نہ پوچھو کہ کس نے کہا ہے.علمی نقطۂ نظر سے اور خود ہماری تہذیبی روایات میں تو بات صرف اسی وقت اہم اور محکم ہوتی ہے جب کہنے والے کا نام معلوم ہو اور اس کی گفتگو کے سیاق و سباق کا پتہ ہو.آدم کی فضیلت اللہ نے بیان کی اور ابلیس نے خود اپنی فضیلت کا دعویٰ کیا. فیصلہ ان فقروں کی بنیاد پر نہیں کیا گیا، بلکہ اس بنیاد پر ہوا کہ کس نے کیا کہا تھا.شیطان کا نام درمیان میں نہ ہو تو اس کے اظہار منم پر اس قدر سخت گرفت کا سبب واضح نہیں ہوتا.
سلطان نسیم جمیل صاحب کے ان گمنام فقروں اور سوالات کو علی گڑھ اردو کلب پرتوحسب توقع مکمل طور پر نظر انداز کر دیا گیا ؛ مگر میں یہ نہیں کہوں گا کہ اس کا واحدسبب سوالات قائم کرنے والوں کا مجہول ہونا ہے، کیونکہ اس فورم پر نثر کو اتفاق ہی سے خاطر میں لایا جاتا ہے. البتہ کسی اور وسیع بنیاد محفل میں یہ بات ا پنے موجودہ انداز میں لوگوں کو سنجیدہ گفتگو پر مائل نہیں کرے گی.
مثلاً یہ معلوم نہیں کہ اردو افسانہ کو عالمی سطح پر قابل فخر قرار دینے والے کون صاحب ہیں اور ادب و انتقاد میں ان کا مرتبہ و معلومات کیا ہیں . قرینہ یہ ہے کہ یہ رائے خود سلطان جمیل نسیم صاحب کی ہے. اگر ان کی ہے تو بے شک قابل توجہ ہے. مگر مزہ کی بات یہ کہ یہ رائے اُس اگلے فقرہ کو رد کر رہی ہے کہ سال بھر پہلے کسی محفل میں کسی نامعلوم شخص نے اعلان کیا کہ ’’ اب ہمارے افسانوی ادب میں کوئی سعادت حسن منٹو، کوئی عصمت چغتائی، کوئی (راجندر سنگھ) بیدی یا غلام عباس جیسا لکھنے والا‘‘ نہیں ہے. یہ دونوں باتیں بیک وقت درست نہیں ہوسکتیں ،مگر دونوں متضاد دعووں کے پیچھے دلیل اور حوالہ کوئی نہیں ہے.
دوسراخربطہ یہ ہے سلطان جمیل نسیم صاحب نے جس گفتگو کا حوالہ دیا ہے اس کے شرکاء کا دائرہ گفتگو ہی متعین نہیں تھا: افسانہ نگاروں میں صرف ترقی پسند دور تک دعویٰ محدود ہے، نہ اس سے پہلے کی کسی شخصیت کا ذکر نہ بعد کا. اس کا مطلب یہ ہے کہ اعتراض کرنے والے کو منٹو سے پہلے کے ادب کی تو خبر بھی نہیں کہ اس میں راشد الخیری، ملا رموزی، اشرف صبوحی ، سجاد حیدر یلدرم ،مرزا فرحت اللہ بیگ بھی لکھتے تھے؛ جبکہ دوسرے معترض نے شاعری میں میر تقی میر (۱۸۱۰۔۱۷۲۳) سے شروع کر کے جوش ملیح آبادی(۱۹۸۲۔۱۸۹۸) تک اور کلاسیکی متقدمین و متوسطین سے ترقی پسندی تک تقریباً دو صدی کا اجمالی احاطہ کیا ہے. ایسے میں یوں بھی مرکوز اور مرتکز گفتگو کا بیونت نہیں بیٹھتا.پھر ان دعووں کے بعد خود سلطان جمیل نسیم صاحب کے قائم کردہ تین سوالات ہیں ، جو بات کو بے حد پھیلا دیتے ہیں .
ان تمام امور پر اجمالی بات کرنے کو بھی دفتر درکار ہے.بظاہر اس بات چیت کا کوئی فائدہ متصور نہیں . کچھ خیال آرائی کر بھی لی جائے تو یہ پتہ ہی نہ لگے گا کہ بات گوش گزار ہوئی یا دوسرے کان سے نکل گئی، یا کسی نے اس پر نگاہ غلط انداز ڈالنے کی زحمت بھی کی تھی.
اس کے باوجود جب رضیہ مشکور سلمہا نے بلا حوالہ کے یہ عبارت فورم پر پیش کی تھی تو مجھے اس پر نکتگو کا یہ شمارہ لکھنے کی تحریک ہوئی تھی اور میں نے فوراً ہی رضیہ مشکور سے نجی طور پراس عبارت کے مصنف کا نام دریافت کیا تھا، کیونکہ نکتگو میں انہی نکتوں پر بات ہوتی ہے جن کے لکھنے والوں نام معلوم اور بات مستند ہو. اس میں استثناء صرف گزشتہ نکتگو کو ہے جس کا نکتہ مجہول الحال شخص کا بیان کردہ ہے.اس بار بھی نکتہ کسی مضمون یا ادبی تبصرہ سے نہیں اٹھا یا گیا بلکہ ہوا میں ڈولتے ایک پرزہ کی مبہم عبارت ہے.
بایں ہمہ،اس نکتہ کو تھوڑے سے تجزیئے کی ضرورت ہے: اس میں تین دعوے کئے گئے ہیں اور تین سوالات اٹھائے گئے ہیں :
٭ اردو افسانہ کی عمر ایک صدی ہے اور اب وہ اس مقام پر ہے کہ عالمی افسانہ کے مقابل فخر سے پیش کیا جاسکتا ہے.
٭ آج افسانوی ادب میں کوئی بڑا نام موجود نہیں ہے.
٭ شعری ادب میں جوش کے بعد ایک بھی قابل ذکر شاعر نہیں ہوا.
* اردو زبان پھیلنے کے بجائے سمٹ رہی.کیوں ؟
* ادب کے تعلق سے اہل اردو کا رویہ غیر سنجیدہ ہے.کیوں ؟
* نئی نسلوں کو اردو جاننے سے دلچسپی نہیں ہے.کیوں ؟
ان امور پر الگ الگ بحث کرنا لاحاصل ہے. فی الجملہ کچھ کہا جا سکتا ہے.دلچسپی ہو تو اس کی تشریح کر لی جائے .
تو چلئے تھوڑی بہت بات تو کریں .
اردو ادب کا تعلق تہذیب سے باقی نہیں رہا اس لئے وہاں برسوں سے سناٹا ہے.
زبانیں خلائے محض میں نہیں بن جایا کرتیں . ہر زبان کسی تہذیب کی دین ہوتی ہے اور تہذیب، نیز کمتر درجہ میں ثقافت، کسی مذہب کے عمرانی اور معاشرتی ظہور کو کہتے ہیں .اردو کی پشت پر دو مذہب تھے: ایک مقامی اساطیری دیومالا اور دوسرا آفاقی سائنسی اور منطقی طرز زندگی. دونوں کی اپنی اپنی تہذیبیں تھیں اور اپنی اپنی زبانیں بھی. ہندستان میں چونکہ عقیدہ کا تعلق معبود کی یکتائی سے نہیں تھا اس لئے کچھ حیرت کی بات نہیں کہ تھوڑے تھوڑے فاصلوں پر صرف لہجوں میں نہیں خود زبانوں ، الفاظ، جملوں ، حتی کہ لکھاوٹ تک میں بین فرق رونما ہوا. تاہم ان زبانوں کی ایک لسانی اصل اوراساطیری اعتقادی اظہار نے مقامی قدیم تہذیب کو ایک شناخت ضرور دی تھی. دوسری طرف شمال سے جب عرب، ایرانی،ترک، افغان کو ہ ہندو کش کے جنوب میں وارد ہوئے تو وہ دو بہت مالدار زبانیں۔ عربی اور فارسی۔ اور دو تہذیبیں۔ جدیداسلامی عربی اور قدیم ایرانی اسلامی۔ لے کر آئے. اس طرح وادیِ گنگ و جمن میں تین تہذیبوں کا امتزاج ہوا اور ایک نئی گنگا جمنی تہذیب بننی شروع ہوئی. اس نئی تہذیب کا تقاضہ ایک نئی زبان تھی جو بنیادی طور پر تین زبانوں کے امتزاج سے وجود میں آئی.جب تک اس تہذیب سے اس زبان کا واسطہ رہا اس میں اعلی پایہ کا فکر انگیز ادب تخلیق ہوتا رہا. جب اس تہذیب سے ربط ٹوٹ گیا تو زبان کمزور ہو گئی، اور اُس قوت اظہار سے محروم ہو گئی جو تہذیب کی سرپرستی اسے دے رہی تھی.
موجودہ دور میں اردو ایک ایسی زبان ہے جس کا اب دنیا کی کسی تہذیب سے کوئی عمرانی رشتہ باقی نہیں رہا.گنگا جمنی تہذیب تو خود گنگا جمنا کے دوآبے میں غرقاب ہو چکی ہے. ہندستان بھرمیں ایک قسم کا تہذیبی نراج پھیلا ہوا ہے، جس میں ایک اردو ہی کیا ملک کی دیگر علاقائی زبانیں بھی بالیدہ فکر کی محتاج ہوتی جا رہی ہیں .پاکستان میں پنجاب اور کراچی کے مابین شرمناک نسلی اور لسانی اور ثقافتی منافرت نے اردو زبان کے نئے تہذیبی امکانات معدوم نہیں تو موہوم ضرور کر دئے ہیں .زبان لکھاوٹ کے اعتبار سے تو باقی ہے مگر بے روح ہے اور اہل قلم کے خیالات عموماً بے رس ہیں .
اس اجمال میں ان سوالوں کے تفصیلی جوابات ڈھونڈے جاسکتے ہیں کہ اردو میں اچھے اور یاد رکھے جانے کے قابل نثر و نظم نگار پیدا ہونے کیوں بند ہو گئے. لیکن اس کیفیت کے کچھ اسباب اور بھی ہیں . یہ تفصیل تو میں سرد جنگ کی سیاست کا ادب (دیدہ ور، شمارہ ۵ اپریل تا جون ۲۰۰۹) میں کر چکا ہوں ،جس کا مطالعہ زیر نظر نکتہ میں اٹھائے ہوئے امور میں مفید ہوگا.تاہم چند باتوں کا ذکر مناسب ہے.
ایک سوال یہ ہے کہ ملک بھی موجود ہیں اور ان میں زندگی بھی بظاہر ویسی ہی ہے جیسے سو پچاس سال پہلے تھی تو اردو کیوں بانجھ ہو گئی؟لیکن حقیقت یہ ہے کہ ہر معاملہ میں بہت فرق آ چکا ہے.برصغیر کا کسان اب پتلون زیب تن کر کے ٹریکٹر چلاتا ہے.تو کیا پتلون پہننے یا ٹریکٹر چلانے سے اردو کمزور ہوتی ہے؟ نہیں . اردو کمزور ہوئی ہے لباس اور طرز زندگی کو تبدیل کرنے والے ذہن کی تبدیلی سے.اس ذہنی تبدیلی نے جسے ترقی اور پیش رفت کا نام دیا گیا ہے ہمیں اپنے تمام فکری اور ادبی سرمائے سے ذہنی اور تہذیبی طور پر دور کر دیا ہے. ابھی گزشتہ ہفتہ سلمان غازی نے ایک غزل علی گڑھ اردو کلب پر شائع کی تھی جس کا ہر شعر ایک ایسی تلمیح سے عبارت تھا جس کا تعلق کسی نبی ؑ سے تھا. ذرا ذہن پر زور ڈالئے اور بتایئے کہ گزشتہ چالیس برس میں کتنے اشعار میں ایسی تلمیحات استعمال کی گئی ہیں ؟ تقریباً صفر. لیکن اسی مدت میں بے شمار ایسے اشعار ملیں گے جن میں صلیب کا استعارہ مسیحی مذہبی مراد میں استعمال کیا گیا ہے.کچھ عرصہ پہلے کشمیر کی ایک نئی شاعرہ نے ایک نظم میں مگدالین کا استعارہ استعمال کیا تھا. مگدالین کے بارے میں کلیسا کے اندر بڑا ذہنی خلجان ہے. عیسائی یہ بھی کہتے ہیں کہ وہ حضرت عیسیٰؑ پر ایمان لائی تھیں اور عشائے ربانی میں شریک واحد خاتون تھیں ،اور یہ بھی کہ عشائے ربانی میں تو صرف مرد حواری شریک تھے،کوئی خاتون وہاں تھی ہی نہیں ، اور یہ بھی کہ وہ اس زمانے کی ایک طوائف تھیں ، اور یہ بھی کہ وہ حضرت عیسیٰ کی بیوی تھیں .ایک روایت یہ بھی ہے کہ عیسائی عقیدہ کے مطابق (مفروضہ طور پر)مصلوب ہونے کے تین دن بعد حضرت عیسیٰؑ دوبارہ زندہ ہوئے تو ان سے ملاقات اور اس ملاقات اور حیرت انگیز واقعہ کی روایت کرنے والی واحدہستی مگدالین کی تھی.
مگدالین اور صلیب وغیرہ اردو کی تہذیبی تلمیحات اور محاکات نہیں ہیں . ان سے انگریزی اور دیگر مغربی زبانوں کا ادب ضرور مرتب ہوتا ہے، اس حد تک کہ انگریزی کا رومانوی شاعر بائرن سلطنت عثمانیہ کے خلاف ایک جنگجو سپاہی کے طور پر یونان کی جانب سے جنگ میں شریک ہوتا ہے اور ہیبرو میلوڈیز (عبرانی نغمات۔Hebrew Melodies) نامی ایک مجموعہ کلام بھی شائع کرتا ہے.وہ شاہنامہ اسلام یا رامائن کا ایک منظر لکھنے پر قادر نہیں تھا، اسی طرح جیسے قتیل شفائی اور ہری چند اختر ہومر کا قصیدہ نہیں لکھ سکتے تھے.مگر اب ادبی مطالبہ یہی ہے. کچھ سمجھ میں آیا کہ دم عیسیٰ اور قم باذن اللہ کی جگہ صلیب اور مگدالین اردو ادب میں کیوں آ گئیں ؟
اہل ذوق خوب اندازہ کر سکتے ہیں کہ اردو شاعری کی تلمیح موسیٰ و طور و تجلی اور انگریزی ادب کے عبرانی نغمات میں کیا تہذیبی فرق ہو سکتا ہے. سادہ لفظوں میں حاصل کلام یہ ہے کہ اردو ادب میں مغربی تہذیب، مذہب اور ادب کے پیوند لگا دئے گئے اور وہ خود اپنے ادبی فکری تسلسل سے کٹ گئی.اردو میں سونیٹ لکھنا اور اب جاپانی ہائکو کہنا قابل فخر ٹھہرا.اردو نظم کے اسالیب کو دقیانوسی قرار دے کر رد کر دیا گیا.مگر کس نے یہ جاننے کی کوشش کی کہ سونیٹ اپنی اصل میں یونانی نہیں تو اطالوی اسلوب ہے اور اس کا آغاز ۱۳۳۲ کے آس پاس مانا جاتا ہے، اور ہائکو کا آغاز مزید پانچ سو سال پہلے نویں صدی میں تسلیم کیا جاتا ہے.اس کے باوجود نظیر اکبرآبادی کا ترجیع بند اسلوب تو دقیانوسی ہوا، سونیٹ اور ہائکو تازہ اصناف ادب شمار ہوئیں .
تہذیب سے زبان کا تعلق اس لئے بھی ضروری ہے کہ تہذیب زبان کو الفاظ دیتی ہے.ہم اردو میں سٹیشن، پین، پینسل،شوز،ٹرین، کار، بس،کچن، کارپیٹ، پینٹ، شرٹ، برش، ٹوتھ پیسٹ ، جگ ، مگ ، ماچس، روڈ، سٹریٹ،ٹائم، سیکنڈ، منٹ،واچ، وال کلاک،فریم،فلم، مووی وغیرہ بیشمار الفاظ بے تکلف استعمال کر رہے ہیں .ذرا سوچئے ان میں کتنے الفاظ کے مترادفات اردو کے پاس موجود اور ہمارے پاس متروک ہیں ؟ ایک فلمی نغمہ کے الفاظ ہیں : یونہی کوئی مل گیا تھا سر راہ چلتے چلتے.کیا اس ٹکڑے کا مفہوم راہ کے بجائے روڈ یا سٹریٹ کہہ کر ادا ہوتا ہے؟ کیوں نہیں ہوتا؟اردو میں جگ مگ کا کیا مطلب ہے ، انگریزی میں جگ مگ کیا ہوتا ہے؟مختصر یہ کہ اردو نے غیر زبانوں کے لاتعداد الفاظ اختیار کر لئے مگر نہ تو ان الفاظ کی تہذیب ہی اردو میں آسکی اور نہ وہ الفاظ اردو کی تہذیب میں رچ بس سکے. تو الفاظ بے روح رہ گئے. ان سے محاورے نہیں بنے. ان میں لفظی مطلب ادا کر نے سے زیادہ کی قوت پیدا نہ ہوئی. اردو تہذیب کا پروردہ لفظ قلم جو مفاہیم ادا کرنے پر قدرت رکھتا ہے وہ نیا لفظ پین ہر گز ادا نہیں کرتا.یقین جانئے صرف اردو کا پرانا مہذب شاعر یہ کہہ سکتا تھا کہ رکھ دیا سر ان کے پائے ناز پر،دیگر زبانوں میں یہ تلمیح ادا ہونا تو دور کی بات، آج کے اردو شاعر کو تو اس فقرہ کے معانی کا ادراک بھی نہیں رہا.قصہ مختصر، زبان بانجھ ہو گئی، اس کے بولنے والے گونگے ہو گئے.دوسری زبانوں سے الفاظ تو انگریزی نے بھی لئے، مگر وہ ان لفظوں کی محتاج کبھی نہیں ہوئی. اور ان لفظوں کے پھیر میں وہ اپنا محاورہ اور اپنی اساسی لفظیات کو نہیں بھلا بیٹھی.
سیدھی سادی زبان میں یہ کہ ایسی اردو میں نہ بڑا شاعر پیدا ہوسکتا ہے نہ بڑا افسانہ نگار.ان کے موضوعات تک دساوری اور درآمدی ہیں . ممتاز مفتی کے صاحب حال و قال ہونے کی گواہی دینے کو تو قدرت اللہ شہاب نے پوری ایک کتاب لکھ دی،لیکن انہی ممتاز مفتی کے تمام نہیں تو اکثر افسانے فرائڈی صنفی نفسیات کے الجھاووں سے ابھرتے ہیں اور خود انہوں نے اعتراف کیا ہے کہ انہوں نے فرائڈ کو بہت پڑھا ہے.مگر یہ بات قابل غور ہے کہ آج کے نکتہ میں نثریات پر معترض صاحب نے ممتاز مفتی کا نام اردو کے قابل ذکر افسانہ نگاروں میں شامل نہیں کیا.جن کے نام شمار کئے ہیں خود ان کی تخلیقات کا چولا تو اردو کا ہے مگر باقی اردو کا کیا ہے.منٹو بہت بڑے افسانہ نگار ہوئے تو لکھنؤ کے ریختی گو شاعروں کو ادب کی چٹائی پر کسی نے کیوں نہ بیٹھنے دیا؟ آخرسعادت یار خاں رنگین، انشا ء اللہ خان انشا اور جان صاحب بھی تو ایک خاص قسم کی مریضانہ نسوانی نفسیات اور نفسی عارضوں ہی کا بکھان کرتے تھے نا! نہ. نہ. رنگین اور جان صاحب کا تعلق۔ آج کے ادیب و شاعر کی طرح۔ زبان سے تو تھا، اس کی تہذیب سے نہیں تھا. انشا کا جتنا تعلق اس تہذیب سے رہ گیا تھا، اس کی داد ان کو مل گئی، باقی وہ بھی رد ہوئے. فرق اتنا ہے کہ ریختی انیسویں صدی کی ایجاد تھی، منٹو سو سال بعد کا نام.یہ سرسری بات نہیں ، قابل غور نکتہ ہے.
اب وہ تہذیب تو شائد واپس آئے گی نہیں ، بلکہ وہی تہذیب اور ادب فروغ پائے گا اور پا رہا ہے جس پر سے منٹو ، عصمت، اور بعد میں واجدہ تبسم نے ڈھکن اٹھا دیا تھا.تو لوگ اس لئے بھی اردو نہیں پڑھتے کہ منٹو کے بعد کا ادب تو لارنس اور نابوکوف کے ہاں انگریزی میں ملتا ہے، اور جن باتوں پر بقول شخصے منٹو صاحب بڑے شدید ادبی صدمے کا اظہار کرتے تھے وہ تو اب گلی گلی، کوچہ کوچہ کھلے عام پیش آ رہا ہے.اب تو کوئی اس پر شرماتا بھی نہیں ، اتنا بھی نہیں جتنی عصمت چغتائی شرما لیتی تھیں .
طرفہ ستم یہ کہ بات تو ہوتی ہے اردو ادب کی اور اسے آنکنے کے لئے لسانی اور تنقیدی پیمانے انگریزی سے اٹھائے جائے جاتے ہیں .اب یہ کہنا کہ سو سال میں اردو افسانہ ’’ عالمی افسانے کے مقابل فخر سے پیش کیا جا سکتا ہے‘‘، نیز یہ کہ یہ افسانہ منٹو، عصمت، وغیرہ کا ہے تو اول تو دنیا میں کتنے لوگوں نے اردو افسانہ کا قصیدہ پڑھا ہے، سوائے ہمارے؟ دوسرے یہ افسانہ اسی عالمی تہذیب کے شاخچوں کا بیانیہ ہے جو اردو میں جڑیں نہیں نکال سکی.اس لئے ہم خود ہی یہ باور کر تے ہیں کہ آج کا امریکی افسانہ نگار جو بات کرتا ہے ہم بھی وہی بات کرتے ہیں تو ہم بھی عالمی درجہ کے ادیب شاعر ہوئے.بھائی اقوام متحدہ کی عمارت کے سیاح اور اس میں کام کرنے والے سفارت کار کے مابین زمین آسمان کا فرق کبھی ناپنے کی کوشش کرو. سچائیاں ہم سے بہت دور نہیں بستیں .
آخر میں ان تین سوالوں پر بھی کچھ بات کر لیں جوسلطان جمیل نسیم صاحب نے خود اٹھائے ہیں .پہلا سوال ہے کہ اردو پھیلنے کے بجائے سمٹ کیوں رہی ہے. اس کا کچھ اندازہ تو اوپر کی گفتگو میں ہو گیا ہوگا.باقی بات یہ ہے کہ زبان اپنے بل بوتے پر ترقی کرتی ہے اور اپنے ذخیرہ الفاظ کی وسعت یا تنگی کے نتیجہ میں پھیلتی یا سمٹتی ہے.اردو کا ادب ۱۹۳۶ کی لکھنؤ کانفرنس کے بعد سے اردو کا نہیں رہا. لکھنؤ میں اسے سجاد ظہیر، ملک راج آنند اور منشی پریم چند نے لینن کی بارگاہ کا چاکر بنا کے ماسکو کی سیاست کا آلہ کار بنا دیا تھا.منٹو، عصمت، وغیرہ اسی سیاسی کمیونزم کے ادبی فیوڈلزم کی دین تھے. ان کے افسانوں میں ناموں اور مقامات اور رسم الخط کے سوا اردو کا کچھ نہیں تھا. یہ بہت طولانی امر ہے. اسے سمجھنے کے لئے رشید احمد صدیقی کی نظر سے اردو ادب کا از سر نو مطالعہ کرنا پڑتا ہے. اس کی فرصت ہو تو بات کرنے کی ضرورت نہیں رہتی، فرصت نہ ہو تو بات ہی کیا ضروری ہے.
ترقی پسندی والے اشتہاری نام ابھی مٹے نہیں تھے کہ امریکہ اور سی آئی اے کی سرپرستی میں جدید ادب کی تحریک نے اردو ادب کو امریکی سیاست اور اس سیاست کی نفسیات کا باجگزار بنا دیا، سو وہ آج تک یہی ہے.پڑوس کے قمقمہ سے اپنے آنگن میں مکر چاندنی تو پھیل جاتی ہے مگر کمرے روشن نہیں ہوتے کہ وہاں بیٹھ کر کوئی کلیات مومن یا فسانۂ آزاد ہی پڑھ لے.جو ادب اپنی تہذیبی نفسیات سے نہ ابھرے وہ اپنی زبان کی توسیع کرنے کے قابل نہیں ہوتا.
لسانی اور اد بی سطح سے ہٹ کر، جس زبان میں روڈ، سٹریٹ، منٹ، سیکنڈ، پین، شوز کے مترادفات، اپنی تلمیحات، اپنی محاکات، اپنے محاورے بھی رد کر دئے جائیں اس بے چاری میں تو بولی کے طور پر پھیلنے کی صلاحیت بھی باقی نہیں رہے گی.
مغربی ملکوں ہم جیسے اردو والے جو آ کر بس گئے ہیں وہ اپنی تھکی ماندی زبان میں کچھ غم غلط کر لیتے ہیں . اگلی نسل کو نہ اس زبان سے دلچسپی ہوگی نہ اس کے ادب سے. ہم جیسوں کا ادب بھی اک طرفہ تماشہ ہے .عذرا نقوی نے آنگن جب پردیس ہوا میں کئی کہانیاں قیام کینڈا کے تجربات پر لکھیں . شکیلہ رفیق بھی دوسری عذرا نقوی ہیں .نعیمہ ضیا ء الدین جرمنی کی تہذیبی نراشا کا بیان کرتی ہیں .تو یہ سب کس تہذیب کا بیان ہے؟ پھرہندستان پاکستان میں مشکل ہی سے کسی کو ان کہانیوں کے بین السطور تک رسائی ہوگی. اور ہو جائے تو اس خطہ کے اپنے غم کچھ کم ہیں جو وہ اپنی دوچار آہیں کنیڈا، امریکہ جرمنی، انگلستان کے ایشیائی اردو والوں کی خاطر دل سے نکالیں .اور جو ادب پاک و ہند میں لکھا جا رہا ہے وہ معیاری ہو بھی تو اِدھر کے دور دیسوں کی نئی نسلوں کے جذبات اور زندگی سے ہم آہنگ نہیں ہے. سو فقط لسانی نہیں تہذیبی رشتہ بھی باقی نہیں رہے گا، اب وہ جیسا بھی اور جتنا بھی رہ گیا ہو.
اسی سے سلطان جمیل نسیم کے دوسرے سوال کا کچھ جواب بھی مل جاتا ہے.ادب کے بارے میں ہمارا رویہ سنجیدہ کیوں نہیں ؟ بھائی سچی بات یہ ہے کہ خود ادب کا رویہ ہمارے ساتھ سنجیدہ نہیں رہا تو عام اردو والے کی کیا شکایت. ہماری بات کون ادیب شاعر کرتا ہے؟ اس کے موضوعات تو بقول شخصے عالمی ہیں ، یہ دنیا عالمی گاؤں بن گئی تو بس اس کی بات کرو.مگر اس گاؤں میں میرا آپ کا گھر کہاں ہے؟ کہیں بھی تو نہیں .پھر یہ میرا گاؤں بھی کہاں ہے؟یہ بات ذرا عمرانی تناظر میں دیکھئے.
پاکستان کی حالت تباہ ہے. روز بم پھٹتے ہیں .خانہ جنگی میں جان مال کی سلامتی ختم ہو گئی. سیاست داں نااہل.فوج خود اہل وطن سے بر سر پیکار. تجارت و صنعت کا دیوالہ نکل چکا ہے. ہندستان کا حال دگر گوں . مسلمان ہو تو بمبئی اور دلی میں کرایہ پر گھر بھی نہیں ملتا. ان کے محلوں میں میونسپلٹی صفائی کا انتظام تک نہیں کرتی. سیاست داں بدعنوانیوں میں مبتلا. پارلیمان میں وہ لوگ بیٹھے ہیں جن پر قتل کے مقدمات قائم ہیں . تاجر اور صنعتکار پرلے درجہ کا دھوکہ باز.بے ایمان دکھاتا کچھ ہے باندھ کر گاہک کو دیتا کچھ اور ہے.دن دہاڑے عورتوں کی آبرو ریزی ہوتی ہے اور کسی کی آنکھ شرم سے جھکتی ہے نہ ہاتھ غیرت سے اٹھتا ہے. ان حالات سے بدظن بد دل ہو کر لاکھوں لوگ امریکہ، برطانیہ، کینڈا وغیرہ آکربس گئے.یہاں بیٹھ کر پیٹ بھرا ہو تو دیس یاد آتا ہے کہ ایک ہمارے سوا باقی سب تو وہیں رہ گیا. اس نئے دیس میں ایسے ہیں جیسے ریلوے سٹیشن پر کبھی نہ آنے والی گاڑی کا انتظار کر رہے ہوں . تو ہم ہندستان پاکستان کے رہے نہیں ، اور اپنے نئے دیسوں کے بن نہیں سکے. بے مکانی کی اس کیفیت میں کس کا گھر کہاں کا گھر. کس زمیں کی بات کریں ، کس دیس کا قصہ لکھیں .کس سماج کے گن گائیں .کن غموں کا دکھڑا روئیں . خود پاکستان ہندستان میں پھیلی ہوئی ہزاروں برائیوں پر لکھ کر کسے یہ امید ہوتی کہ اب نہیں دس سال بعد وہاں کا سماج بہتر ہو جائے گا. منٹو کی ایک سلطانہ بے شمار سلطاناؤں میں تقسیم ہو کر چپہ چپہ پر بکھری ہوئی ہے.یہی منشا تھا منٹو کا؟ آج کا افسانہ نویس اس حالت میں مزید ابتری کی امید پر لکھنا چاہے تو ضرور لکھے کہ یہ سب تہذیبی تقاضے بھی وہیں سے آ رہے ہیں جہاں سے ادب کا اسلوب اور موضوعات در آمد کئے گئے ہیں آج کے ادیب شاعر کا بھی کل وہی حشر ہونا ہے جو آج منٹو صاحب کا ہوا.
تو یہ ہے وہ عالمی گاؤں جس میں اپنا گھر رہا نہیں اور بے گھری مقدر ہوئی. بے گھر لوگ ادب نہیں لکھا کرتے. ان سے کیوں پوچھتے ہو کہ ادب کی بابت رویہ سنجیدہ کیوں نہیں . بھائی آدمی کو اپنی کہانی سے دلچسپی ہوتی ہے.آج کی نفسی نفسی میں دن میں پچیس بار ٹیلیوژن پر جگ بیتی دیکھ دیکھ کر تھک گیا ہے آج کا انسان. اس کا توہمہ جہتی رویہ غیر سنجیدہ ہو چکا ہے.
اس میں ایک پہلو امید کا ہے.کھول دو اور لحاف کے واقعات اتنے نادر تھے کہ لکھنے والوں نے ان پر چونکانے والے افسانے لکھ ڈالے. اب تو یہ واقعے روز مرہ بن گئے. اتنے غیر اہم کہ اخبار بھی ان پر توجہ نہیں دیتے. تو ادب کو نادر واقعات شائد اسی گم گشتہ تہذیب کے ملبے میں مل جائیں .آثار قدیمہ کی ان کھدائیوں پر کوئی دھیان تو دے کر دیکھے. شائد زندگی کی پگڈنڈی کا سراغ ملے.
رہی آخری بات کہ نئی نسلوں کو اردو جاننے سے دلچسپی کیوں نہیں ، تو اس کا جواب تو مل چکا ہے.پھر بھی، ایک بات قابل توجہ ہے. اردو نئی نسل کی زبان نہیں ہے.
میرے ایک دوست ہیں . رسول احمد کلیمی.باقاعدہ انجنئر ہیں . پھر چار سال تک ہومیوپیتھی بھی دل لگا کر پڑھی.ساری عمر بنکاری کی، یعنی اقتصادیات پر بھی گہری نظر پیدا کی.اس کے بعد شاعری کی. ایک مجموعہ کلام آ چکا ہے.نثر بھی جب لکھتے ہیں شگفتہ لکھتے ہیں .مطلب یہ کہ ہر وہ بات سیکھ لی جس میں وقت، حالات یا مزاج نے ان کی دلچسپی پیدا کر دی. مگر اس سب سے پہلے انہوں اردو سیکھی. اسے سینے سے لگایا.دل میں بسایا. دماغ میں اس کی جڑوں کو پانی دیا تو ان کی انجنئری نے ادبی ذوق کو نقصان پہنچایا نہ ڈاکٹری نے شاعری کرنے سے روکا.مشتاق احمد یوسفی اور جمیل الدین عالی بھی تو ساری عمر بنکوں کے کھاتوں میں ہندسے ہی گنتے رہے. مگر اس کے علاوہ بھی کچھ کرتے رہے.آج کی نسل میں تو ایسے لوگ بھی نہ رہے. اس نسل کو اردو سے دلچسپی نہیں ہے. وہ بس انجنئر ہے، بنکار ہے، ڈاکٹر ہے. ایک تکنو کار نے اردو کی چند تحریریں دیکھ کر کہا اس میں بہت سے لفظ سمجھ میں نہیں آتے. میں نے کہا ایک لغت خرید لو. بولے یہاں تو ملتی نہیں . میں عرض کیا پاکستان سے منگوا لو. انٹر نیٹ پر بھی خریدی جا سکتی ہے. وہ لغت منگوا لیں گے تو انہیں فائدہ ہوگا اور ان بچوں کو اپنی اصل کی خبر رہے گی.بہر حال یہ بات ہے اسی ملک کے ایک سابق باشندے کی جہاں سے کلیمی آئے ہیں ، جہاں یوسفی اور عالی رہتے ہیں .
دوسرا پہلو یہ ہے کہ جوش، جگر، فانی، منٹو اور غلام عباس کے زمانے سے ہم یہ شور کرتے آ رہے ہیں کہ زبان وہی باقی رہتی ہے جس کا رشتہ معاش سے جڑا ہو.کسی کو خیال نہ آیا جب ہندستان میں فارسی سرکاری زبان تھی تو اس دور میں ہندی، بنگالی، پنجابی، مراٹھی، اڑیہ زبانیں کیوں زندہ رہ گئیں . ان میں سے تو کسی کا بھی رشتہ معاش سے نہیں تھا؟ دو ہزار برس تک یہودی سارے یورپ میں مارے مارے پھرے، وہ کبھی جرمن بولتے، کبھی انگریزی، کبھی پولش، کبھی روسی، کبھی فرانسیسی، کبھی ولندیزی، کبھی اِڈّش. تو پھر یہ عبرانی زبان جس کا دو ہزار سال تک کوئی دور کا رشتہ بھی معاش سے نہیں رہا تھا کیوں زندہ رہ گئی؟
سوچ کا یہ طرز ہمارے پاس کہاں سے آیا تھا؟ معاش کو زندگی کا سب سے بڑا مقصد بنانے والا ہمارے ادب میں کون تھا؟یہ وہی تھے نہ جنہوں نے لکھنؤ میں اردو والوں کی جتھا بندی کر کے ان کے دماغوں میں بٹھایا تھا کہ انسان معاشی جانور ہے، اس وقت بھی جب وہ ادبی جانور ہوتا ہے.اور پھر اس کے بعد ادب میں جو گروہ آیا اس کا سیاسی عقیدہ تو موسوم ہی اس اقتصادی عمل سے ہے.
سارا قصہ ذاتی دلچسپی کا ہے. اور ذاتی دلچسپی پیدا ہوتی ہے ادب میں اپنی بات سے. امسال ادب کا نوبیل انعام ایک ایسی مصنفہ کو ملا ہے جس نے رومانیہ کے سابق کمیونسٹ ڈکٹیٹر کے خلاف ناول اور افسانے لکھے ہیں . تو بھئی ہمارے ہاں بھی تو نسیم حجازی نے سفید جزیرہ لکھا تھا.انعام کی بات چھوڑئے، وہ تو سیاسی مقاصد کے تحت دئے جاتے ہیں . دل پر ہاتھ رکھ کر بتایئے ہرٹا مُلر اور نسیم حجازی میں سے کون آپ کے دل کی دھڑکن کے قریب ہوگا؟
پھر سوچئے کہ کیا وجہ ہے کہ اس ساری عالمی بکواس کے باوجود نوے فی صدی اردو والوں کو انگریزی ادب سے دلچسپی نہیں ہے. سر سید اسی غم میں جان سے گزر گئے. حالی یہی دکھڑا روتے دنیا سے سدھارے. شبلی یہی تمنا لے کر استنبول سے واپس اعظم گڑھ آئے کہ بھائی ترقی کرنے کے لئے ضروری ہے کہ انگریزوں کی طرح رہنا سیکھو. ان کی تہذیب، ان کا رہن سہن، ان کا ادب، ان کی شاعری سب قابل نقل ہے. حاصل کیا نکلا؟ڈیڑھ سو برس بعد گیان چند جین نے انگریزی کی لا طائل اور فضول لسانی بحثوں کو اردو میں ترجمہ کر کے اپنے نام سے چھاپا تب بھی دو چار کے سوا کس نے ان کی کتابیں پڑھیں ؟ ان باتوں سے ادب غیر دلچسپ ہو گیا. زندگی سے اس کا رابطہ کٹ گیا. تہذیب سے پہلے ہی وہ دور ہو چکا تھا. تو بچہ ٹونکل ٹونکل لٹل سٹار گاتا ہے. اسے پتہ ہی نہیں۔ اسے کیا اس کے تو ماں باپ کو پتہ نہیں۔ کہ مولوی اسمٰعیل میرٹھی، شفیع الدین نیر، یکتا امروہوی، حامد اللہ افسر نے بھی بچوں کے لئے کچھ لکھا تھا.ہانس کرسچیان انڈرسن نام کے ہجے کی بھی بچہ کو خبر ہے، م.م. راجندر، افتخار احمد اقبال،عذرا کاظمی، سعیدالدین پراچہ، سید ابو تمیم فریدآبادی، مقبول احمد سیوہاروی، محمد حَسِین حسان، عبد الغفار مدھولی کو نہیں جانتے وہ. کون جانتا ہے، کون جاننا چاہتا ہے کہ سو پچاس سال پہلے یہ لوگ اپنے دور کے بچوں کو اس تہذیب سے جوڑا کرتے تھے جو درد،غالب، رتن ناتھ سرشار، اقبال، جگر،فانی،تاجور نجیب آبادی، اے. حمید اور ایم اسلم پیدا کیا کرتی تھی.
اور ہاں کسی کو خبر ہو تو ذرا بتائے کہ ترقی پسندوں اور جدیدوں میں کسی ایک نے کبھی اس نسل کے لئے بھی کچھ لکھا ہو جو دیکھنے میں بھی بالکل بچہ ہوتی ہے!

تبصرہ نگار : انجینئر محمد فرقان سنبھلی
اولیائے کرام ، صوفیائے عظام اور مجاہدین و مجددّین کے تقدس و تقویٰ کا ہر صاحب ایمان دل سے قائل ہے اور انکے کارناموں پر فخر کرتا ہے۔ ان حضرات کی دینی خدمات اور اسلامی تعلیمات کے واضح اثرات اسلامی دنیا پر آج بھی نمایا ں طور پر نظر آتے ہیں۔ ملک اور معاشرہ میں آج جو بھی صالح اقدار اور مثبت آثار نظر آ رہے ہیں وہ ان ہی بزرگوں کی دین ہیں۔ سماجی اور تہذیبی نقطۂ نظر سے غور کیا جائے تو ان صوفیاء و مجاہدین کی حیثیت کسی طرح بھی ایک گراں بہا سرمایہ سے کم نہیں۔ لہٰذا اس سرمائے کی حفاظت کرنا اور اس سے کما حقہ واقف ہونا نہ صرف ہمارا دینی فرض بنتا ہے بلکہ یہ ہمارا قومی فرض بھی ہے۔ قومی فرض کی ادائیگی کا تقاضہ یہ ہے کہ دینی ملی اور روحانی شخصیات کے کارناموں اور ان کی سر گرمیوں کو زیادہ سے زیادہ عام کیا جائے اور نئی نسل کو انکی روایات و خدمات سے روشناس کرایا جائے۔
معروف انجینئر اور تصوف سے گہرا شغف رکھنے والے محمد سمیع الدین کی زیر تبصرہ تصنیف و تالیف ’’سلطان الشہداء‘‘ بہ معروف ’’سید سالار مسعود غازیؒ‘‘ اسی جذبہ اور احساس کی عکاسی کرتی ہے۔ غیروں کی عدم منصفی اور اپنوں کی بے حسی کے سبب سید سالار مسعود غازیؒ کی شخصیت تاریخی اہمیت سے زیادہ افسانوی کردار بطور مشہور ہو گئی ہے۔ لیکن الحمد للہ انجینئر محمد سمیع الدین صاحب نے جدید تحقیقی اصولوں اور تصنیفی معیاروں کو پیش نظر رکھ کر سید سالار مسعود غازیؒ کے احوال و آثار اور انکے کا رہائے جہاد کو مستند حوالوں سے مزین کر کے پیش کیا ہے جس سے سید سالار کی شخصیت تاریخی اعتبار سے اہم قرار پاتی ہے۔ سمیع الدین صاحب کا انداز بیان نہایت رواں و شگفتہ اور عبارت سلیس و پختہ ہے۔ واقعات کا بیان اس تسلسل کے ساتھ کیا گیا ہے کہ قاری کے ذہن پر خود بہ خود نقش ہوتا چلا جاتا ہے۔ انہوں نے بڑ ے جامع انداز میں سلطان الشہداء حضرت سید سالار مسعود غازیؒ کے سوانح حیات، آپ کے محاربات ، مناقب اور راہِ خدا میں جان کی بازی لگانے والے آپ کے شہید رفقائے کار کو اس طرح پیش کیا ہے کہ ایک متحرک و فعال اور روح پر ور مومن و مجاہد کا مرقع نگاہوں کے سامنے آ جاتا ہے۔
کتاب کل دس ابواب پر مشتمل ہے ، سوانح ، محاربات ، مناقب، شہید رفقائے کار، تصاویر کے عنوان سے تاریخی احوال بیان کئے گئے ہیں۔ دس جدید و رنگین نقشوں کی شمولیت نے کتاب کی قدر و منزلت میں اضافہ کیا ہے نیز انجینئر تاریخ داں کے قلم کار ہونے کا احساس بھی کرایا ہے۔ ایک اہم نقشے میں سید سالارکا غزنی سے بہرائچ تک سفر اور وہ شہر دکھائے گئے ہیں جہاں سے سلطان شہدا کا گزر ہوا نیز یہ کہ دہلی میرٹھ ، سنبھل بدایوں کنوج اور بہرائچ وغیرہ ان تمام شہروں کے تاریخی واقعات بھی سمیع الدین صاحب نے قلم بند کئے ہیں جہاں سید سالار کی معرکہ آرائی ہوئی ہے یا پھر قیام رہا ہے۔ ساتھ ہی کئی اضلاع کے تاریخ اور منفرد نقشے دیے گئے ہیں جہاں سے سید سالار مسعودغازی ؒ کا گزر ہوا۔ کتاب کی خوبی یہ بھی ہے کہ اس میں ان راجاؤں کے شجرات عالمانہ انداز میں پیش کئے گئے ہیں جن سے سلطان الشہدا کی معرکہ آرائیاں ہوئیں۔
اس طرح مصنف نے سلطان الشہدا کے حوالے سے ایک دور کی مستند تاریخ لکھ دی ہے جو کہ اب تک شک و شبہ کی نظر سے دیکھی جاتی تھی۔ حق تو یہ ہے کہ مصنف نے اس کتاب کے ذریعہ سید سالار مسعود غازیؒ کے کردار کو افسانوی کردار اور فرضی کردار ماننے والوں کے سامنے بڑ ا چیلینج رکھ دیا ہے امید ہے کہ دلچسپ معلوماتی تاریخ اور حوالہ جاتی کتاب بطور اسے مقبولیت حاصل ہو گی ساتھ ہی دینی علمی اور عوامی حلقوں میں بھی پسند کی جائے گی۔
***
فغانِ رازؔ
شاہ محمد عبدالقادر قادری رازؔ// ڈاکٹر سید عقیل ہاشمی
حضرت مولانا سلطان الواعظین صوفی شاہ محمد عبدالقادر قادری رازؔ ؒ حضرت شیخ طریقت سیدنا حاجی میر عالم شاہ نقشبندی مجددیؒ کے فرزند ہیں آپ کو پانچ صاحبزادے اور سات صاحبزادیاں تھیں آپؒ کی ولادت سن۱۲۸۰ھ ۱۹/ جمادی الثانی میں بیدر شریف (کرناٹک) میں ہوئی اور نظام دکن نے آپ کو سلطان الواعظین کا خطاب دیا۔ سن۱۳۵۶ھ ۹/ شوال المکرم مطابق۱۴/دسمبر۱۹۳۷ء کو آپ کا وصال ہوا۔درگاہ شریف صوفی منزل مصری گنج ، حیدرآباد ، دکن(اے . پی) انڈیا میں آپ کی تدفین عمل میں آئی جو آج بھی مرجع خلائق بنی ہوئی ہے۔حضرت سلطان الواعظینؒ نے بھی ودیعت الٰہی سے فیض یابی کا مظاہرہ کرتے ہوئے نثر و نظم میں حقائق و اسرار سے طالبانِ ربط و نسبت کو آگاہ و بہرہ ور فرمایا، چنانچہ’’ رسالۂ سلوک‘‘۔’’ اسرار قرآنیہ اور حقائق فرقانیہ‘‘ اور’’ الحق‘‘ میں علیٰ ترتیب، تصوف کے مدارج یعنی تنزلات ستہ کی وضاحت فرمائی جس میں ذکر و اشغال کی تعلیم و تربیت بھی شامل ہے جبکہ الحق میں قرآن مجید کے ساتھ ساتھ تفہیم الایمان کی تشریح کی ہے۔
’فغان رازؔ‘‘(طبع ثانی۲۰۰۸ء م ۱۴۲۹ھ) دراصل عربی فارسی اُردو زبانوں پر مشتمل کلام ہے۔عربی میں کوئی دس غزلوں کی پابندی جس میں سلام بھی شامل ہے ‘ فارسی میں ایک مکمل دیوان کی صورت سے غزلوں کے علاوہ حضرت مخدوم صابر علیہ الرحمۃ،حضرت خواجہ حسن نظامیؒ کی شان میں بھی مناقب ملتے ہیں مزید ایک غزل میں نظام دکن کے شاہزادہ کی بشارت دی جبکہ اسی فارسی دانی کا مظاہرہ کرتے ہوئے حضرت رازؒ نے تضمین بر شعر قصیدہ بردہ شریف کے ساتھ ساتھ رباعیات اور قطعات بھی کہے ہیں آپؒ کے شعری ذوق کا یہ عالم تھا کہ آپؒ نے فارسی زبان میں دو مثنویاں بھی تحریر کیں جس سے زبان و بیان پر دسترس کا اندازہ کیا جا سکتا ہے۔ فارسی کے دو ایک شعر تحریر کرتا ہوں کہ جس کے ذریعہ حضرت رازؔ کی اعلیٰ کیفیات کا علم ہو سکے۔:
بخوانم اعوذ برب الفلق
کہ انسان را خلق کر د از علق
ببارید باران بالائے چرخ
بزیرِ زمین دانہ را کر دشق
پناہم بدہ نیز اے ربّ ناس
ز وسواس خناس بد مرتفق
سراپا پرا رازؔ گرداں زلطف
کہ از روئے حاسد شود رنگ فق
’فغانِ راز‘ عربی فارسی کی طرح اُردو کا مکمل دیوان ہے گو حضرت راز ؒ نے محض حروف تہجی کی پابندی کرتے ہوئے ایک ایک دو دو غزلوں پر اکتفا کیا ہے لگتا ہے شاعری مقصود بالذات نہ تھی جب بھی طبیعت کا اقتضا ہوا شعر کہہ لیے اور اس میں بھی الہیات کے مضامین عشق و معرفت کی باتیں واعظ ہونے کے ناطے تعلیم تصوف کا اختصاص نمایاں ہو گا جیسے اسرار قرآنیہ اور حقائق فرقانیہ میں تعریفات حقیقت و ماہیت و ہویت کی تشریحات کے دوران کہتے ہیں :
’’کہ جو صورت آپ کی نظر میں ہے اس صورت کے حکم و اثر کے تابع ہو جاؤ حلال کو حلال مانو، حرام کو حرام بندہ کو بندہ بولو خدا کو خدا رسول کو رسول اور ہر ایک کے احکام و آثار کی پابندی کرو ‘‘
مزید اس سلسلہ تفہیم کو سندی طورپر حضرت قطب الاقطاب سیدنا غوث الاعظمؓ کے ارشادِ عالیہ سے واضح فرماتے ہیں:
’’دیکھو حضرت غوثِ صمدانی محبوب سبحانی میراں محی الدین حضرت شیخ عبدالقادر جیلانی ؓ نے کیا ارشاد فرمایا کہ جہاں میرے جد امجد رسول مقبول محمد مصطفی احمد مجتبیٰ صلی للہ علیہ و سلم نے قدم رکھا ہے وہاں میں نے اپنا سر رکھا جب ہی تو محبو ب سبحانی کا معزز خطاب پایا، حق الوہیت بھی ادا کیا حق رسالت بھی، رسالت ہی تمام اسما و صفات کا حق ادا کر رہی ہے اور جملہ صفات و اسما کا ظہور کا حظ عطا کر رہی ہے لا الہ الا اللہ میں اقرار الوہیت تو ہو چکا تھا پھر محمد رسول اللہ کہنا شرط ایمان گہرایا گیا
چنانچہ حضرت رازؔ نے اپنے کلام میں اپنی تعلیمات تصوف کو نہایت آسان زبان میں پیش کیا ہے۔
اپنے دریا کا ایک حباب ہوں میں
نقطۂ صورت ہوں پر کتاب ہوں میں
میری صورت ہے صورتِ جاناں
پردۂ روئے آفتاب ہوں میں
میں عدو ہوں شمارِ عالم کا
بے حساب اور با حساب ہوں میں
اپنی اُمید و خوف اپنا ہوں
خود عتاب اور خود خطاب ہوں میں
خود بشیر اور با نذیر اپنا
خود عذاب اور خود ثواب ہوں میں
مجھ میں عالم ہے میں ہوں عالم میں
بے حجاب اور با حجاب ہوں میں
اُردو کلام میں بڑ ی صفائی خوبی اور دلکشی سے عبد و رب کے رشتہ ازل کو مختلف صورتوں مختلف طریقوں بلکہ شاعری کے فنی لوازمات کے تحت بیان کیا ہے میری مراد عروض ر عایت لفظی تشبیہات و استعارات ضائع و بدائع کے تلازمات اور اکثر مقامات پر سہل ممتنع،مراعاۃ النظیر، حسن تعلیل صفت تضاد مجاز مرسل وغیرہ کا خوبصورت استعمال ہوا ہے چند اشعار دیکھیے :
*
ترا دل جو تیرا طلبگار ہو گا
ترا سارا عالم پرستار ہو گا
نہیں دیکھی تو نے یہاں اپنی صورت
تجھے پھر وہاں خاک دیدار ہو گا
*
مجھے بود ہے نہ نمود ہے نہ وجود ہے نہ شہود ہے
یہ نمود و بود تیرا ہے خود میں جو ہوں سو ہوں تو جو ہے سو ہے
ان عارفانہ و عاشقانہ جذبات واحساسات میں توحید ورسالت نیز تصوف کے نکات ملتے ہیں وہ یقیناً حضرت رازؒ کی اعلیٰ علمی استعداد و قابلیت دینی کے ساتھ ساتھ للہیت عشقِ خدا اور عشق رسول کی کیفیات مترشح ہوتی ہیں۔
عبارت مختصر اور جن حضرات نے تصوف کو طریق تقویٰ کہا اس پر عمل کیا وہی حقیقتاً صوفی با صفا ہیں ‘فغان رازؔ میں حضرت سلطان الواعظین مولانا صوفی شاہ محمد عبدالقادر قادریؒ نے اسی فکر و عمل کی دعوت دی ہے۔
***
موج صد رنگ (شاعری)
علی ظہیر //حسن فرخ
اللہ نے کہا ہے:۔‘‘کسی بات کا حق ہونا ہی اس کی حقانیت کی سب سے بڑی دلیل ہے کیوں کہ حق کے معنی ہی قائم و ثابت رہنے کے ہیں اور جو قائم و ثابت رہنے والی ہے۔اس کے لیے اس کے قیام و ثبات سے بڑھ کر اور کونسی دلیل ہو سکتی ہے اور جب یہ کہا جائے کہ علی ظہیر شاعر ہے تو اس کے لیے بھی کسی دلیل اور شہادت کی ضرورت نہیں ، کیوں کہ بجائے خود ایک سچ ہے کہ علی ظہیر شاعر ہے، چنانچہ اس نے کہا ہے:۔
علی کے نام سے کھلتے ہیں دروازے ہزاروں
ظہیرؔ اب تو انہیں کا نام میں جپتا رہوں گا
اتنے یقین کے ساتھ اعتقاد کی بات یا تو مومن کر سکتا ہے، یا شاعر… ہاں اگر یہ کہا جائے علی ظہیر اچھا شاعر ہے، تو اس کا جواز پیش کرنا اور شہادت دینا ضروری ہوگا کہ وہ اچھا شاعر کس طرح ہے؟ غالب نے کہا تھا:۔
ہیں اور بھی دنیا میں سخنور بہت اچھے
کہتے ہیں کہ غالب کا ہے انداز بیاں اور
یعنی انداز بیاں ‘دوسروں سے مختلف ہو، تو اچھی شاعری کی یہ پہچان ہے۔ تو کیا علی ظہیر کی شاعری کا ‘‘انداز بیان’’ دوسروں سے مختلف ہے، مابعد جدیدیت محض بعض نقادوں کی انانیت کا حصہ ہے۔ ساختیات اور پس ساختیات نظریہ سازی کی کوشش کو بھنڈر سرقہ ثابت کر چکے ہیں ، تاہم یہ کہا جا سکتا ہے کہ یہ دور روحانی حسیت کے گہرے جذبوں سے سرشار ہے، جسے حضرت علی کرم اللہ و وجہہ کے باب علم کی جذب و مستی میں نہاں کرنے سے تعبیر کیا جا سکتا ہے، جن کا نام جپنے کو ظہیر نے روحانیت کے دروازوں کو وا کرنے کی سبیل بنا لیا ہے۔
چنانچہ حضرت علی کرم اللہ وجہہ نے ارباب طریقت کے اسرار کی طرف اشارے اور بے حقیقت چیزوں کی تشبیہہ دیتے ہوئے کہا ہے:
انما الدنیا کضل زائل
او کضیف بات لیلا فار تحل
دنیا گویا زائل ہونے والا سایہ ہے
او کبرق لاح فی افق الامل
یا خواب ہے جسے سونے والے نے دیکھا
یا برق ہے جو افق امید پر چمکی
علی ظہیر کا انداز بیاں اوروں سے یوں مختلف ہے کہ وہ کہتے ہیں :
ندی اور وقت دونوں ایک ہی ہیں
ظہیر ان کی روانی ایک ہی تھی
ندی متحرک اور رواں ہونے کے باوجود، صدیوں سے ایک ہی راہ پر اور ایک سمت بہتی ہے لیکن وقت مستقل صفت نہیں رکھتا، نہ ساکت ہے، نہ جامد ہے، نہ رواں ہے، نہ متحرک ہے، نہ عیاں ہے، نہ نہاں ہے۔ پھر کیا ہے؟ وہ تو بس وقت ہے، جس کا نہ ندی سے تقابل کیا جا سکتا ہے،نہ رفتار اور فاصلے سے، نہ’ تصور زماں و مکاں سے مگر ظہیر نے دونوں کو نہ صرف ایک کہا بلکہ ان کی روانی کو بھی ایک کہا ہے۔ کیوں کہ بقول اقبال:۔
وقت کی تقویم میں عصر رواں کے سوا
اور زمانے بھی ہیں جن کا نہیں کوئی نام
اسی طرح ندی کی گہرائی، اس کے زیر و بم، اس کی روانی کبھی تیز کبھی سست، اس کی تہہ میں دفن ہزاروں ، لاکھوں راز ‘کنکر’ سیپیاں ہزاروں طرح کی زندگیاں ، جن سے کوئی واقف نہیں اور کوئی نہیں جانتا کہ کتنے زمانوں سے قائم ہیں اور پہاڑوں سے نکل کر راہ بنانے سے قبل، وہاں جو کچھ بھی تھا، کیا وہ اب بھی ہے، یا اس نے اپنے بازو پھیلا کر ندی کو راستہ دے دیا ہے۔ ظہیر نے ان ہی حقائق کی روشنی میں ندی اور وقت دونوں کو ایک ہی کہا ہے۔ یہی وہ انداز بیاں ہے جو ظہیر کی شاعری کا وصف ہے اور اسی دلیل کی بنیاد پر کہ اس کا انداز بیان مختلف ہے ظہیر کو اچھا شاعر کہا جا سکتا اور مانا جا سکتا ہے۔ اسی تناظر میں ایک نظم ہے۔ کھلا ہوا ایک منظر’’:
سوچ پہ کیسے کوہ گراں آویزاں ہیں
عقل پہ کیسی میلی میلی دھول جمی ہے
بارش ہو
اک زوردار سی بارش ہو
کوہ گراں بادل بن جائیں
دھول بٹے
صبح درخشاں
عقل و فکر کا منظر ہو
پھر تم ہو
اور پھر جام و سبو کی محفل ہو
کچھ صحن و چمن ہریالی ہو
یہ دھول ہٹے
یہ کوہ اڑیں
صاف درخشاں منظر ہو
اس نظم میں ابہام اور علائم نہیں ہیں ، لیکن سوچ پہ کوہ گراں کا آویزاں ہونا اور عقل پہ دھول کا جمنا، وہ بھی میلی میلی دھول… اور پھر شاعر کی یہ خواہش کہ بارش ہو زور دار  بارش کیوں ؟ تاکہ کوہ گراں ، بادل بن جائیں۔ کوہ گراں کا بادل بننا، علامت بھی نہیں ہے تشبیہہ بھی نہیں ، صرف شاعر کی خواہش ہے، اس کی زور دار  بارش کی خواہش جس سے کبھی تو کھیتیاں لہلہانے لگتی ہیں اور کبھی کھڑی فصلیں تباہ ہو جاتی ہیں۔ آخر شاعر کیوں شدید بارش کا خواہش مند ہے؟ کیوں کہ وہ سمجھتا ہے کہ موجودہ سماجی ، معاشی حالات ذہنوں پر بے حسی اور سفاکی کے بھاری بوجہ کا باعث بن گئے ہیں اور ذہنوں پر کوہ گراں بن کر آویزاں ہو گئے ہیں اور طرفہ ستم یہ کہ عقل پر لاعلمی، بے وفائی، جہالت اور منافقت کی گہری دھول جم گئی ہے جو کسی معمولی ذریعہ سے صاف نہیں کی جا سکتی۔ اسی لیے وہ زور دار  بارش کی خواہش کرتا ہے اور چاہتا ہے کہ ذہنوں پر جو کوہ گراں ہے وہ بادل بن جائے اور برس پڑے، جس سے موجودہ اقتصادی کساد بازاری کی دھول عقل و فکر کے صاف درخشاں منظر کے طور پر پوری کائنات پر ابھر آئے۔ اس کے بعد کے جشن اور مسرت کی عکاسی آخری چھ سطروں میں کی گئی ہے۔ اس طرح ظہیر نے ابہام اور علایم کے استعمال کے بغیر لفظوں کو نئی معنویت دی ہے وہ بھی سادہ و آسان اور روزمرہ کے لفظوں کے استعمال کے ذریعہ یہ بھی علی ظہیر کے اچھا شاعر ہونے کی ایسی شہادت ہے جس کے سچ ہونے میں کوئی شک نہیں کیا جا سکتا۔ اس طرح اگر ظہیر کو بہت اچھا یاسب سے اچھا شاعر کہا جائے تو اس کے لیے ضروری ہو جاتا ہے کہ دلائل اور شہادتوں ہی سے نہیں بلکہ ہم عصر شاعروں کے ان کے ساتھ، ان کی شاعری کے ساتھ ان کی شاعری کے مزاج اور تیور کے ساتھ زبان کے استعمال کے انداز اور لہجے کے ساتھ علی ظہیر کی شاعری میں ان سبھی عناصر کا تقابل کیا جائے اور عصری حسیّت کے تمام عناصر کا تجزیہ کیا جائے اور دوسرے شاعروں کے تخلیقی منصب کا تجزیہ اور تقابل کر کے علی ظہیر کو بہتر اور بلند تر ثابت کیا جائے۔ اس مختصر مضمون میں ان سارے پہلوؤں کا احاطہ نہیں کیا جا سکتا۔ یہ کہتے ہوئے میں اپنی بات ختم کرتا ہوں کہ علی ظہیر شاعر ہیں ، اچھے شاعر ہیں۔ ان کی آٹھ (8 ) تصانیف میں سے‘‘موج صد رنگ’’ ان کا چوتھا مجموعہ کلام ہے جسے ایجوکیشنل بک ہاؤس ، دہلی نے شائع کیا ہے۔ 120 صفحات کی اس جملہ کتاب کی قیمت ہے 150 روپے ہے جسے حیدرآباد میں ہدیٰ بک ڈپو پرانی حویلی سے حاصل کیا جا سکتا ہے۔
***
رباعیات امجد
مرتب :عادل اسیر دہلوی// ڈاکٹر حسن الدین احمد
حکیم الشعراء سید احمد حسین امجد حیدرآبادی کی رباعیات کے پانچ مجموعوں میں شامل ۹۳۴ رباعیات کو عادل اسیر دہلوی نے زیر نظر مجموعہ میں یکجا مرتب کیا ہے۔ ایک جامع پیش لفظ میں حضرت امجد کے سوانحی حالات شامل ہیں۔ میری دانست میں عادل اسیر کسی شخص کا نہیں بلکہ ایک جذبہ اور لگن کا نام ہے جیسا کہ شعر و ادب کے خاموش مطالعہ اور مشاہدات کی روشنی میں عظیم اختر کا کہنا کہ ’’عادل اسیرکی سادگی اور ادبی کام کرتے رہنے کی لگن اور دھن متاثر کن ہے۔ ‘‘۔ ایسے ماحول میں جبکہ ’’معروف قلمکاروں سے اپنی تعریف و توصیف میں مضامین لکھانے اور سندیں حاصل کرنے کیلئے بھاگ دوڑ کرنا ایک عام ادبی مزاج بن گیا ہے اور جب کہ ادب کے مختلف گوشوں پر تو کام ہو رہا ہے لیکن ادب اطفال کی طرف بہت کم توجہ دی جا رہی ہے بلکہ اگر یہ کہا جائے تو غلط نہ ہو گا کہ اسمعیل کے بعد شاید ہی کوئی قابل لحاظ اور منصوبہ بند کام ہوا ہو۔ یہ دیکھ کر حیرت ہوتی ہے کہ کس طرح عادل اسیر نے اپنی شعری اور ادبی صلاحیتوں کو ایک مقصد کے حصول کیلئے شاندار طریقہ پر استعمال کیا اور نہ صرف کم و بیش پچاس رسالے مرتب کیے بلکہ ان کی اشاعت کا بھی اہتمام کیا۔
عادل اسیر بنیادی طور پر بچوں کے ادب پر کام کر رہے ہیں اور ایسے ادب کی تخلیق کر رہے ہیں جو آسان اور دلچسپ بھی ہے اور بچوں کے اخلاق کو سنوارنے کا ایک موثر ذریعہ بھی ہے۔۔ ان کی بیشتر کتابیں اوارڈ یافتہ ہیں اور سب سے اہم بات یہ ہے کہ ان کی قیمت بھی بہت کم رکھی گئی ہے بچوں کیلئے لکھی گئی کتابوں کے علاوہ انہوں نے اسمعیل میرٹھی پر کتابیں لکھی ہیں۔ اور عمر خیام کی رباعیات کے اردو منظوم ترجمے کو نغمہ خیام کے نام سے شائع کیا ہے۔ زیر نظر کتاب بھی اسی سلسلہ کی ایک کڑی ہے۔ امجد حیدرآبادی کی رباعیات کو پانچ مجموعوں کی تمام رباعیات کے سمندر کو ایک کتابچہ کے کوزہ میں رکھ کراس کی قیمت صرف تیس روپیہ رکھی گئی ہے جبکہ بازار میں صرف تین حصوں کی رباعیات کے مجموعہ کی قیمت 60روپیہ ہے۔
یقین ہے کہ امجد حیدرآبادی کی رباعیات کے اس مجموعہ کو قدر کی نگاہوں سے دیکھا جائے گا۔
قیمت :تیس (۳۰) روپے
ملنے کا پتہ: ملک بک ڈپو ۲۱۲۳ ترکمان گیٹ دہلی۔ ۶
***
گل ہائے رنگ رنگ
عابد مرزا (گلبرگہ)// محمد کلیم محی الدین
موضوعاتی اشعار کا انتخاب
جناب عابد مرزا بہت عمدہ ادبی ذوق رکھتے ہیں۔ ان کا اشہب قلم طنز و مزاح کے میدان میں دوڑتا رہتا ہے مگر اس مرتبہ انھوں نے بڑے کشٹ اٹھا کر اشعار کا انتخاب جمع کیا ہے اور انہیں مختلف موضوعات کے لحاظ سے تقسیم کیا ہے۔ کراؤن سائز پر 200 سے زیادہ صفحات پر مشتمل یہ کتاب شعرو ادب کے رسیا حضرات کے لئے ایک نعمت غیر مترقبہ کی حیثیت رکھتا ہے۔ یہ انتخاب حروفِ تہجی کے لحاظ سے ترتیب دیا گیا ہے۔
صفحات: 222 قیمت 200 روپئے
کتاب ملنے کا پتہ
مصنف کی رہائش گاہ: مکان نمبر 4-601/23ایم بی نگر، گلبرگہ۔ 585105۔ فون 08472-226879
***
کتابوں کی باتیں
ادب ساز، شمارہ ۱۰، ۱۱ٍ
مدیر : نصرت ظہیر// مبصر اعجاز عبید
بہت سے رسائل نکلتے ہیں اور اپنی آب و تاب ایک بار بکھیر کر منظر سے غائب ہو جاتے ہیں۔ بہت ہوا تو دو تین شمارے نکل گئے۔ کسی رسالے کا برسوں نکلنا اس لحاظ سے نیک شگون مانا جانا چاہئے۔ ’ادب ساز‘ بھی ایسا ہی جریدہ ہے جس کے نو شمارے شائع ہو چکے ہیں۔ نصرت ظہیر کی ادارت میں شائع ہونے والے اس جریدے کا نیا شمارہ ۱۰، ۱۱سامنے آیا ہے، جو اپریل تا اکتوبر ۲۰۰۹ کا ہے۔ اور یہ خوش آئند ہے کہ مدیر نصرت ظہیر نے اعلان کیا ہے کہ چاہے اس کی اشاعت کے لئے وقت کی پابندی ممکن نہ بھی ہو تو یہ رسالہ زندہ رہے گا، سال دو سال میں ایک شمارہ آ جانے پر بھی۔ میرے لئے ’ادب ساز‘ کا یہ پہلا شمارہ ہے جو میری نظروں سے گزرا ہے۔ٍ
جریدے کا گیٹ اپ اور مشمولات بہترین ہیں، لیکن اس اعلانیے کے باوجود کہ اس کی پالیسی قطعی غیر جانب دار انہ رہے گی، اس رسالے پر ایک مخصوص گروہ کی سپورٹ اظہر من الشمس ہے۔ ڈھکی چھپی بات تو رہی نہیں، اس لئے واضح الفاظ میں ہی کہہ دوں کہ یہ اعلانیہ طور پر "نارنگی" ہے، اور "شمسی" گروپ کے خلاف ہے۔ شمس الرحمن فاروقی کی شاعری، تنقید، صحافت غرض ہر چیز کو ہدفِ ملامت بنایا گیا۔ مشتاق صدف کی معمولی سی نظم جو گوپی چند نارنگ کی نذر ہے، محض اس وجہ سے نمایاں اہمیت دی گئی ہے۔ ایسا نہ ہوتا تو جریدہ کا معیار اس سے بھی بلند مانا جاتا جو اس وقت ہے، اس قسم کے کمنٹس معیار پر بہر حال اثر انداز ہوتے ہیں۔ٍ
اس شمارے کے سب سے نمایاں حصے دو ہیں، ایک تو ’سائبر سپیس اور اردو ادب‘ پر سیمنار، اور دوسرے ملک کے اردو اداروں کے جائزے کے تحت اس بار ’انجمن ترقیِ اردو‘ کا جائزہ لیا گیا ہے بلکہ بقول کسے ’لتّے‘ لئے گئے ہیں۔ یہ الزام لگایا گیا ہے کہ یہ ادارہ محض سکریٹری خلیق انجم کے بل بوتے پر ہی نہیں، محض ان کے بل بوتے کے تحت چل رہا ہے۔ٍ
سب سے پہلے ’سائبر سپیس اور اردو ادب‘ کے تحت سیمینار میں کمپیوٹر اور انٹر نیٹ کے زیر اثر اردو ادب میں ہونے والی تبدیلیوں پر اظہار خیال کیا گیا ہے۔ لیکن افسوس یہ ہے کہ اس مبصر کے اپنے مضمون کو چھوڑ کر دوسرے مضامین میں محض ان تصویری سائٹس کا ہی تذکرہ کیا گیا ہے جو اردو کی تصویروں پر مبنی ہیں۔ شاید مصنفین کو خود بھی اردو تحریر کی کسی سائٹ سے واقفیت نہیں رہی ہو۔ اگرچہ یہ رسالہ تکنیکی تو نہیں ہے، خالص ادبی ہے، لیکن اس پالیسی کے تحت اس مبصر کے مضمون ’’کمپیوٹر اور اردو کے تعلق کی تفہیم‘‘ میں ادیبوں کو یہ مشورے دئے گئے تھے کہ وہ اردو زبان کی سپورٹ کا استعمال کریں، اردو لکھیں بھی کمپیوٹر پر، اور اسی تحریری اردو کو اصل اردو سمجھیں، تصویروں کو نہیں۔ لیکن یہ ٹیوٹوریل بغیر سکرین شاٹس کے اپنی افادیت ختم کر دیتا ہے۔ کاش کچھ ایک مضمون کی ہی حد تک اس مضمون کی نوعیت تکنیکی رہنے دی جاتی۔ جو اتنی زیادہ تکنیکی بھی نہیں تھی، یہ کمپیوٹر نا خواندہ کو اگر نہیں تو کم خواندہ لوگوں کو کمپیوٹری اردو سکھانے کی کوشش تھی جس کو جریدے کی پالیسی نے بت حد تک ناکام بنا دیا۔ ٍ
جریدے میں تخلیق پر تنقید سے زیادہ زور ہے، یعنی باب غزل، باب نظم، اور بابِ افسانہ زیادہ ضخیم ہیں بابِ مضامین کی بہ نسبت۔ بلکہ ٍ
حامد سراج کا گوشہ یا خصوصی مطالعہ ہے، اور اسی نوعیت کا ہے جیسے آج کل پرچوں میں سپانسرڈ مضامین چھپا کرتے ہیں۔ ٍ
باب غزل مظفر حنفی کے نام ہے اور اس میں امین اشرف، مظفر حنفی کی غزلیں ہیں۔ ہر شاعر کی چار پانچ غزلیں شامل ہیں، اس طرح کہ پورے باب میں کل ملا کر ۱۷۵ غزلیں شامل کر دی گئی ہیں۔ بابِ نظم میں بھی، جو گلزار کے نام معنون کیا گیا ہے، نظمیں ہیں۔ بابِ افسانہ کے مشمولات میں کے افسانے شامل ہیں۔ یہ باب اقبال مجید کے نام ہے۔ مجموعی طور سے ہر صنف کے انتخاب میں معیار کا انتخاب کیا گیا ہے، یہ نصرت ظہیر کی مدیرانہ صلاحیتوں کا غمّاز ہے۔ٍ
آخر میں ایک بات اور۔ یہ ادیبوں کو زیب نہیں دیتا کہ اپنی تخلیقات کئی کئی جرائد کو بھیجی جائیں۔ اس بات کو جواز نہیں بنایا جا سکتا کہ ان کا چھپنا غیر یقینی محسوس ہوتا ہو تو وہی تخلیق دوسرے جریدے کو بھیج دی جائے۔ مہتاب حیدر نقوی میرے دوست ہیں، اور ان کی چاند نگر والی غزل مجھے جی سے پسند آئی ہے، لیکن "مہتاب تیرے چاند نگر ’اتنی‘ دور ہیں" کہ کم از کم تین جرائد میں شائع ہونے کی ضرورت محسوس کرتے ہیں؟ خالد علیم کا افسانہ ’چمکتے شہر کے درمیاں‘ بھی آپ کے جریدے ’سمت‘ کے پچھلے شمارے میں ہی شائع ہوا ہے۔ لیکن آن لائن جریدے شاید شمار میں نہیں لائے جاتے!!۔ مجیر حسین آزاد کی کہانی بھی شاید ’بادبان‘ میں چھپ چکی ہےٍ
ضخامت: 418صفحات، قیمت: مجلد۔ چار سو روپئے، پیپر بیک۔ ڈھائی سو روپئےٍ
***
شعر و حکمت، کتاب ۱۰
مدیر : اختر جہاں // مبصر اعجاز عبید
دور سوم کے ’شعر و حکمت‘ حیدر آباد کی کتاب۔۱۰ شائع ہو کر منظر عام پر آ گئی ہے۔ یہ شمارہ اختر جہاں کی ادارت میں شہر یار اور مغنی تبسم کی ترتیب کے ساتھ اسی آب و تاب سے شایع ہوا ہے جو اس کی پہچان بن گئی ہے۔ دو جلدوں پر محیط تقریباً ساڑھے گیارہ سو صفحات پر مبنی جریدہ شیر یار اور مغنی تبسم ہی نکال سکتے ہیں۔ انسان کے بس کی بات نہیں۔ یہ دونوں حضرات ایسے ہی مافوق الفطرت ادیب اور مدیر واقع ہوئے ہیں۔
اس پر تفصیلی تبصرہ لکھا جائے تو مکمل مضمون ہو جائے گا، اس کے مشمولات کی فہرست ہی دینا کافی ہے کہ ان ناموں نے ہی اس جریدے کو اعتبار بخشا ہے۔
یہ شمارہ حبیب تنویر کے نام معنون کیا گیا ہے، لیکن حبیب تنویر پر کوئی خصوصی مواد نہیں ہے، شاید اگلے شمارے میں کچھ شامل ہو، جیسا کہ شعر و حکمت کی روایت ہے۔ عینی آپا کے انتقال پر بھی ایک پچھلا شمارہ ان کی نذر تھا، اور تفصیلی گوشہ اس شمارے میں چھپا ہے۔
سب سے پہلے تو اس میں آٹھ گوشے ہیں، اور اتنے بسیط کہ پہلی جلد میں جو ۵۶۸ صفحات پر مبنی ہے، محض چھ گوشے سما سکے ہیں۔ یہ چھ گوشے ہیں :

قرۃ العین حیدر، حسین الحق، بلراج کومل، مخمور سعیدی، جینت پرمار، پروین شیر پرجب کہ دوسری جلد میں دو گوشے ہیں سلطان اختر اور وجے تنڈولکر پر۔
یہ ایک طرح سے اردو رسالوں کے مدیران میں ایک وبا پھیل گئی ہے۔ عموماً کیا یہ جاتا ہے کہ کسی ادیب یا شاعر سے رقم وصول کی جاتی ہے، اور اسی کو کہا جاتا ہے کہ اپنے ادب پر تنقیدی مواد حاصل کرے بلکہ ہر لحاظ سے اپنے گوشے کا مدیر خود صاحبِ گوشہ ہوتا ہے۔ قرۃ العین حیدر اور وجے تینڈولکر کے گوشوں کے بارے میں تو مجھے کیا ہر شخص کو یقین ہوگا کہ صاحب گوشہ حیات ہی نہیں جو اپنے بارے میں مواد جمع کر کے بھیجیں۔ دوسرے گوشوں کے بارے میں ایسا نہیں کہا جا سکتا۔ لیکن کم از کم شہر یار اور مغنی تبسم کا نام ہی اس کی ضمانت ہے کہ باقی گوشے بھی فروخت نہیں کئے گئے ہوں گے۔ ہاں، مواد کے حصول میں بہت ممکن ہے کہ دوسرے صاحبانِ گوشہ بھی شامل ہوں۔
اس کے علاوہ ’معمولی‘ تخلیقات میں بھی جو نام شامل ہیں، وہ اس کے غیر معمولی ہونے کی ضمانت ہیں۔ نظموں میں منیب الرحمٰن، شفیق فاطمہ شعریٰ، احسن رضوی، مصحف اقبال توصیفی، ظفر گورکھپوری، علی ظہیر، ارمان نجمی اور دوسرے، غزلوں میں احمد مشتاق، حامدی کاشمیری، ، مصحف اقبال توصیفی، ظفر گورکھپوری، مدحت الاختر، مہتاب حیدر نقوی، خورشید طلب وغیرہ، افسانوں میں رشید امجد، عبد الصمد، ناصر بغدادی، مرزا حامد بیگ،، تین ہندی کہانیوں کے تراجم (مترجم حیدر جعفری سید، اور مضامین میں وارث کرمانی، قاضی افضال حسین، قاضی جمال حسین، ابوالکلام قاسمی اور خالد قادری اور سید احمد شمیم کے اسمائے گرامی اہم ہیں۔ سید احمد شمیم کا مضمون ’فرات اور ببول‘ کو افسانوں میں شامل کیا گیا ہے، جب کہ یہ حسین الحق کے ناول ’فرات‘ کا تجزیہ ہے۔ ادارت کی یہ غلطی ایک بڑی غلطی کہی جائے گی، اور اس مضمون میں بھی یہ غلطی ہے کہ چوتھے پانچویں صفحے پپر معلوم ہوتا ہے کہ یہ ’حسین الحق‘ کے ناول کا تجزیہ ہے!!۔
سب سے پہلے عینی آپا کے گوشہ کوائف نامہ سے شروع کیا گیا ہے۔ سید محمد اشرف کا مضمون ’رنگ گل و بوئے گل‘ اس کا پہلا مضمون ہے، جو نصف شخصیتی خاکہ ہے، اور نصف تنقیدی مضمون۔ یہ مضمون حکومت ہند کے رسالے ’آج کل‘ کے قرۃ العین حیدر کے خصوصی شمارے میں چھپ چکا ہے، لیکن اس امر کا کوئی حوالہ نہیں دیا گیا۔ اس میں شک نہیں کہ یہ بہت اچھا مضمون ہے، اشرف کا خوبصورت بیانیہ اور ان کی تنقیدی بصیرت کا جیتا جاگتا ثبوت، لیکن کاش اس امر کا حوالہ بھی ہوتا۔ ممکن ہے کہ یہ مضمون خود مصنف نے پہلے شعر و حکمت کے لئے لکھا گیا ہو، اور بعد میں ’آج کل‘ میں دے دیا ہو، یا اس کا الٹ بھی ممکن ہے۔ یا شہر یار یا مغنی تبسم نے خود اس کو شامل کر لیا ہو اور ’آج کل‘ کا حوالہ دینا بھول گئے ہوں۔ بہر حال اس طرح کی غلطی ’شعر و حکمت‘ جیسے معیاری جریدے کے شایاں نہیں۔
اس گوشے کے دوسرے مضامین ہیں وارث کرمانی، صغیر افراہیم، فہمیدہ ریاض (اس صورت میں ’دنیازاد‘ کا حوالہ دیا گیا ہے)، سید خالد قادری، شمیم حنفی، حسین الحق اور سیما صغیر۔ وارث کرمانی کا مضمون خاکہ ہی ہے، فہمیدہ ریاض کا نیم خاکہ اور نیم تنقیدی مضمون ہے، اشرف کے مضمون کی طرح۔ جب کہ باقی مضامین محض تنقیدی مقالے ہیں۔ یہ گوشہ سوا سو صفحات پر محیط ہے۔

اسی صفحات پر مبنی حسین الحق کے گوشے میں ان سے لیا گیا شہاب ظفر کا انٹر ویو، عبد الصمد کا تنقیدی مضمون ’آشفتہ سری پہچان تیری‘ ، حسین الحق کی کہانی ’تاریکی میں
پرندے‘ اور اس پر مہدی جعفر کا تجزیہ ، حسین الحق کی ایک اور کہانی ’نا گہانی‘ اور اس پر اصفح ظفر کا تجزیہ، اور حسین الحق کی ایک کہانی۔ ’وا حسرتا‘ اور آپ بیتی ’دھوپ‘ شامل ہیں۔

تیسرا گوشہ بلراج کومل پر ہے، اور اس میں بھی سوا سو صفحات شامل ہیں۔ اس گوشے میں فکر تونسوی کا خاکہ ’چھوٹی خوشی بڑا آدمی‘، شمیم حنفی (بلراج کومل)، وزیر آغا (متحرک لمحے کی ایک مثال)، انور سدید (بلراج کومل کی شعری شخصیت)، قاضی جمال حسین (میں صدا کے ساتھ چلتا ہوں) شافع قدوائی (بلراج کومل کا شعری طریقۂ کار) بیگ احساس (لمبی بارش، تخلیقی سفر کا اہم پڑاؤ) بلراج کومل کی شاعری کا احاطہ کرتے ہیں، تو شمس الرحمٰن فاروقی (بلراج کومل کے افسانے) کا مضمون ان کے فکشن پر۔ ان مضامین کے علاوہ بلراج کومل کا ایک تنقیدی مضمون (راجندر سنگھ بیدی)، دلیپ سنگھ پر ان کا ایک خاکہ (سردارا ہرکارا)، ایک کہانی (کنواں)، سترہ نظمیں اور چار غزلیں شامل ہیں۔

مخمور سعیدی کے اسی صفحات کے گوشے میں کوائف کے علاوہ چار مضامین (لطف الرحمٰن، محمد حسین، فیروز عالم اور بیگم وسیم راشد) مخمور کی غزل پر، ایک مضمون ان کی نظم پر (علی رفاد فتیحی) ، ایک ان کی کلیات ’دیوار و در‘ (پی پی سری واستوا رند)، اور ایک ان کے خاکوں کی کتاب ’میرے عہد کی صدائیں‘ پر (سلیمان اطہر جاوید) شامل ہیں۔ اس کے علاوہ احمد ندیم قاسمی کا ایک خط اور مخمور کی کتابوں پر نیاز فتحپوری، بانی اور شمس الرحمٰن فاروقی کی آراء اور مخمور سعیدی کی تین منتخب نظمیں، ایک درجن دوہے، پانچ غزلیں اور تین غالب پر تضمینیں بھی اس گوشے کی زینت ہیں۔

جینت پرمار کے ۵۸ صفحاتی گوشے میں موصوف کے کوائف کے علاوہ شاعر کا اپنا لکھا مضمون ’قلم دوات اور میں‘ ان کے تخلیقی سر و کار کا احاطہ کرتا ہے۔ گوپی چند نارنگ، بلراج کومل اور امتیاز احمد نے ان کی شاعری کا بسیط مطالعہ کیا ہے، جب کہ ریاض لطیف، صادق نور، ابہام رشید اور تنویر اعجاز نے نثری نظموں کی شکل میں ان سے محبت کا اظہار کیا ہے۔ جینت کی شاعری پر شمس الرحمٰن فاروقی، وارث علوی، شمیم حنفی، محمد علوی اور ناصر شہزاد کی آرا کے علاوہ چودہ نظمیں، اور آٹھ غزلیں بھی شامل ہیں۔
پروین شیر کا نوے صفحات کا بسیط گوشہ ہے جو اس شاعرہ، مصور اور موسیقار کے فنی اور ثقافتی گوشوں کو اجاگر کرتا ہے۔ کوائف کے بعد اس گوشے میں پروین شیر کی شاعری پر جمیل جالبی، محمد علی صدیقی، انور سدید، امجد اسلام امجد علیم اللہ حالی، وارث علوی، لطف الرحمٰن، شکیل الرحمٰن، عتیق اللہ ، سلطانہ مہر ، کرامت غوری، سید ظل الرحمٰن اور جاوید انور کے مضامین ہیں اور پروین کی ۹ نظمیں ہیں۔
سلطان اختر کا گوشہ نسبتاً مختصر ہے (۵۵ صفحات)، جس میں ان کی شاعری پر چار مضامین (وہاب اشرفی، ارمان نجمی، سرور الہدیٰ، اور منظر اعجاز) شامل ہیں اور سلطان اختر کی منتخب غزلیں۔
سوا سو سے زائد صفحات پر مبنی وجے تنڈولکر کا گوشہ سلام بن رزاق کا مرتب کیا ہوا ہے۔ جس میں صرف دو مضامین، سلام بن رزاق کا اپنا مضمون اور وقار قادری کا "گھاسی رام کوتوال۔ مراٹھی ڈرامے کا تعارف" شامل ہے، اور اس کے بعد وجے تنڈولکر کے چھ مشہور مراٹھی ڈراموں کے اردو ترجمے شامل ہیں۔ یہ گوشہ وجے تنڈولکر کی ڈرامہ نگاری اور تھئیٹر سے ان کی زندگی کے رشتے سے روشناس کراتا ہے۔
دونوں جلدوں کی قیمت ہے پانچ سو روپئے، اور یہ پروفیسر شہریار (میڈیکل روڈ، علی گڑھ، یو۔ پی) مکتبۂ شعر و حکمت(سوماجی گوڑہ، حیدر آباد 500082)، سب رس کتاب گھر، (ایوان اردو، سوماجی گوڑہ، حیدر آباد) ایجوکیشنل بک ہاؤس (شمشاد مارکیٹ، علی گڑھ) مکتبہ جامعہ (جامعہ نگر، نئی دہلی، 110025) اور ماڈرن پبلشنگ ہاؤس (9، گولہ مارکیٹ، دریا گنج، نئی دہلی، 110002) سے حاصل کیا جا سکتا ہے۔
